
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэхүү номд үүний өмнө уншигч олноо толилуулсан БНАГУ-ын зохиолч Ирма Хардерын «Нугат хөндийн айлд» романд гардаг бидний танил баатруудын үйл явдал үргэлжлэн гарна. Георг Глинке дайнаас эх орондоо буцаж ирэхэд орон гэр нь аюулт бөмбөгөнд үнсэн товрог болоод орох гэр оочих аягагүй тэнэхийн даваанд сайн санаат тариачин бүсгүй Ингэгийнд амьдран суух болж улмаар түүнтэй ханьцан сууж хүний амьдралын урт зам эхээ авдаг бөгөөд Георг Глинке нийгмийн тустай хөдөлмөрт хувь нэмрээ оруулж байгаагаар нэгдүгээр дэвтэр төгсдөгийг уншигчид мэднэ.

	Уул романы II дэвтэр «Нугын тэртээх үүлс» номд Ингэгийн төрсөн хүү Юрген болон түүний хайрт бүсгүй Трауте хоёрын хайр сэтгэлийн ээдрээт явдлын тухай нарийн эрэмбэтэй өгүүлжээ. 

	Зохиолч Ирма Хардер социалист шинэ хүчний дүрийг замчин залуу Юрген, тугалчин бүсгүй Траутегаар төлөөлүүлэн гаргасан байна.

	 

	
НУГЫН ТЭРТЭЭХ ҮҮЛС

	Муур зодуулсан учир нь хэмээвэл саалийн хувингийн хажууд зогссоны улмаас бус харин сүүлийн ангаахай нь далбираагаа дэлгэж буй хараацайн үүр лүү мяраасны учир бөлгөө.

	— Яв, яв! Нисэж чадна гэж бодоод чиний саварт өртөх шахсан биз гэж эзэгтэй муураа загнаад саалийн хувингаа авч саравчнаас гарав.

	Саалийн дараа гал тогоонд орж таваг сүү долоож сурсан зангаараа муур нь араас нь даган шогшив. Гэтэл энэ удаад эзэгтэй ерийнх шигээ гэртээ шууд орсонгүй, саалийн хувингаа хаалганы хажууд тавьчхаад хормогч алчуур хоёроо авч явган сандал дээр орхин хашаа даган явж, сүрлийн өнгөт өтгөн шаргал үсээ явдал дундаа засаж нэгэн хавчаараар сүлбэн тогтоов.

	Сайх эмэгтэй болбоос нугын тэртээ нутагтай тариачин эмэгтэй Ингэ Раймер бөлгөө. Чухмыг хэлбээс аль хэдийгээс Глинкегийн Ингэ хэмээн нэршсэн билээ. Авааль нөхөр Вальтер Раймер их дайнаас эгж ирээгүй билээ. Түүнийгээ хүлээн байтал нэгэн үдэш мөнөөх л дайнаас буцаж ирж буй орох оронгүй, үл таних нэг хүн тэднийд хүрч иржээ.

	— Тариачин Раймерынх мөн үү? Тосгоны дарга намайг илгээлээ. Энэ шөнө хоноглох газар эрж явна гэж өгүүлэхэд нь Ингэ үг дуугарсан ч үгүй үүдээ нээн өгчээ. 

	Ингэж Георг Глинке Ингэгийнд суурьшсан билээ.

	Хэдэн жилийн дараа Ингэ түүний гэргий болсон боловч тосгоныхон шинэ нөхрийн нь нэрээр овоглохыг төдийлөн хичээсэнгүй, хуучны адил «Раймерын» хэвээр үлджээ.

	Ингэ замаар явж буй нэгэн бор цоохор тахиаг буцаан хашаанд нь оруулаад хаалгыг нь түгжив. Хашааны хаалга хаахуйд чихнээ чийртэй дуугарсанд нь тослох болжээ хэмээн бодов. Ингэ хаалгаа хаагаад лавшруулан ажиглавал яс мод нь хуучирч элэгдсэн ажээ. Намхан саравчны хавтгай дээвэр гажиж далбийсан тэвш лүгээ адил болжээ.

	Харин байшингийн нь туйпуун дээвэр шинэ агаад алсаас тодхон үзэгднэм. Ингэ эргэн, тосгоны зүг ширтэв. Нар хэдийний шингэж, оройн улбар туяа үгүй болсон боловч Ингэ саравчлан харав. Тэртээгээс нэгэн хүн айсуй боловч хүлээсэн хүн нь биш ажээ.

	Ингэ хаалгаа налсхийн айсуй хүнийг ажиж зогсов. Түдэлгүй сайх хүнийг таньж арга буюу инээмсэглэхэд хүрч, дотроо: Вендт ах л байна. Бас ямар яаруу чухал ажил гарсан юм бол доо? гэж бодов. Нээрээ ч ирж яваа үрчгэр нүүртэй намхан, туранхай тэр хүн маш чухал мэдээ хүргэхээр яваа мэт яаруу алхална. Тэр хүн гараа савчин, суваг шуудуун дээгүүр үсэрч харайн чадлынхаа хэрээр майжганан алхана.

	Тэртээ холоос

	— Георг гэртээ байна уу? хэмээн хашхиран асуув. 

	Ингэ түүнийг бүр хүрч ирсэн хойно нь гар барин мэндэлж

	— Вендт ах минь, алга л байна шүү. Гэхдээ ер нь удмааргүй юм сан. Орж жаахан суу л даа гэв.

	Вендт тарианы тэрэгнээс гоожсон болов уу гэмээр хэсэг үр дээр тонгойн хүрэн толбо суусныг нь тоолсноо

	— Ер нь Георг юугаа хийж тэнэж явдгийг нь мэдэх юм сан. Бямба гарагт албан ажлын цаг үдэд дуусдаг шүү дээ. Тэгэхэд одоо цаг долоо болж байдаг гэвэл Ингэ:

	— Тийм ээ, гэхдээ ажил тарсны дараа гэртээ иртэл бас зайтай шүү дээ гэв. 

	Вендт:

	— Ажлаас гэр хүртэл сайн л бол бүтэн цаг явна биз гэхэд Ингэ:

	— Найз нөхөдтэйгөө уулзсан ч юм уу, аль эсвэл осол ч болсон байх бил үү, ер нь ямар нэг юм тохиолдож болно шүү дээ, тийм биз дээ! гэв.

	— Түүнийгээ л өмгөөлж байгаа биз! Чи ер нь мэдэмхийрээд л, муу өвгөн ахынхаа үгийг ямагт сөргөж байх юм. Урьд нь чи хэл ам болж хэгжүүрхдэггүй сэн хэмээн Вендт нүдээ онийлгон эмэгтэйг ширтэв.

	— Тэглээ гэж та мөн ч уурладаг байсан шүү дээ гээд Ингэ инээж өвгөнийг сугадан, — Орооч, Вендт ах минь, хоёул галын өрөөнд жаахан сууж энэ тэрийг ярин цаг нөхцөөе гэв.

	Хашаан дотуур явахад Вендтийн хадаастай гутал чулуун зам дээр тов тов дуугарахыг Ингэгийн зөөлөн шаахай даган давтана. Энэхэн үес малын саравчнаа хувин савны дуугарах чимээ болон зугаатай сайхан исгэрэх сонстов.

	— Хүү чинь тэжээл тавьж байгаа юм уу, морьдыг нь үзье хэмээн Вендт саравч руу шуудхан ормогцоо: — Оройн мэнд! хэмээн морьдын тэжээл хольж буй залуугийн нуруун дээр алгадахад залуу ихэд цочин эргэв.

	Шаргач гүүний дэргэд зогссон эр даага, үл таних дуу сонсоод үргэн байрандаа тогтож ядан холхиж хаалт банзыг цавчлав. 

	Вендт түүнийг харснаа:

	— Муу сэг вэ! Юрген, наадахаа битгий их овьёос өг! гээд хашлагыг тойрон явж даагыг хажуугаас нь ажиглан: — Овоо юм болж шүү. Аргагүй сайхан амьтан байна. Ер нь чи үүнийг хавраас анжсанд зүтгүүлж болох юм. Өвөл л сайн тэжээж бай гэж үгээ бататгах гэсэн шиг давтан хэлэхэд Юрген:

	— Сайн тэжээ гэх, бас тэгээд овьёос битгий их өг гэх, Вендт ах минь, яах болж байна вэ? хэмээн ёжтойхон харваас

	— Тэнэг жаал! гээд Вендт өсгийгөө өргөн дөхөвч Юрген түүнээс даруй бүтэн толгой өндөр харагдах ажээ.

	— Чи муу хөгшин ахаараа тоглоом хийх санаа байна уу?

	— Байзнаарай Вендт ах минь, би чухам юу хийхээ л мэдэх гэсэн юм. Үгнээс тань ер гардаггүйг та өөрөө мэднэ шүү дээ.

	Вендт сахал дороо хэдэн аятайхан хараал бувтнав.

	Юрген энэхэн зуур байж ядан дэвхцэж буй даага руу очиж зөөлөн хамрыг нь их л болгоомжтой арчив. Шаргач гүү азарга тавих даага хоёртоо туйлаас хайртай ажээ.

	Дөрвөн жилийн тэртээ Ингэгийн худалдаж авсан гүүний анхны унага энэ бөлгөө. Ийнхүү энэ залуу, морь малд дуртай болохын зэрэгцээ газар тарианы ажлыг мөн ч их сонирхох болсныг нь чухам л нойрноос сэрсэн лугаа зүйрлэмээр.

	Юрген урьд сийрс сүлжиж, анжисны оосор томох үедээ мал ахуй, тариа ногооны ажлаа таг мартчихдаг байлаа.

	Ингэ ажил хийлгэх гэхдээ

	— Чи өвлийнхөө даршийг бэлтгээч гэх бөгөөд өвөл болоход:

	— Чи тосгон руу цаад үеийнхэн дээрээ очиж бай. Хөгшин хүн шиг галд гараа ээж суудаг нас чинь биш гээд хэлснээрээ явуулдаг боловч гэр зуурын хязгаарлагдмал байдалд Юргений сэтгэл хангалуун байдагт баярладаг байлаа.

	 

	 

	Эднийх унах морьтой болсноос хойш Юрген ажилсаг, өөриймсөг ер нь л огт өөр хүн болжээ. Ийнхүү морь худалдан авсны нэг талын ашиг гарах нь энэ. Нөгөө талаар морь анжсанд зүтгэхдээ үнээнээс бүтээлээр их агаад үнээгээ ч анжсанд хөллөхөө больсноос сааль сүү овоо их авдаг болов. Бас ажиллах урам зориг, баяр баясгалан урьд өмнийн юмгүй ундарч байдаг боллоо. Жолоог нь дугтрахад морь ухасхийн алхаж, мөн заримдаа тэргэнд хатирч гарна. Энэ нь ажлын ахицыг сар жилээр саатуулдаг үхрийн залхуутай удаан алхаанаас арай л өөр ажгуу. Тэр ч байтугай өдөржин ажилласны эцэст тарианы талбайгаас гэртээ морио унаад давхиулж ирнэ. Юрген бүр бага сургуульд богино өмдтэй бяцхан жаал гүйж явахаасаа морь унах дуртай байлаа. Гагцхүү тэр үед эднийд өөрийн гэж эмээллэх морь байсангүй. Садан төрлийн гэх баян тариачин Хоттерын морийг услах завшаан олдвол жаал хүүгийн нар гарах нь тэр. Морь унах хорхойдоо дийлдэн Юрген, саднаасаа нуун цас шуурсан өвлийн шөнө тосгоноо тойрон мориор нь давхидаг байлаа.

	Энэ нь аль эртний хэрэг явдал агаад эрийн цээнд хүрсэн Юргений өнийн дурсамж болон үлджээ.

	Түүнээс хойш байгаль дэлхий арван удаа мөсөн цэцгээ цонхон дээр урлаж, арван удаа тариан түрүү тал хөндийд соёолуулжээ. Энэ завсар үр суулгасаар, тариа хураасаар л байсан авч энэ жилийн, шаргач гүүгээр хураасан шиг ийм их арвин ургац авч байсан нь ер үгүй.

	— Шаргач гүү маань одоо бас хээлтэй шүү. Вендт ах минь, ирэх жил тоо толгой нь гурав болно хэмээн Юрген шаргач гүү рүүгээ толгой дохиж өгүүлэв. 

	Ингэ ярианд оролцож:

	— Төл нь эсэн мэнд байвал бид зарах санаатай. Эдлээд байх их ажилгүй болохоор ер нь унааны ганц л юмтай байвал таарна.

	— Хэлэхэд амархан ч хийхэд хэцүү. Тэжээсэн малаасаа хүн тийм ч амархан салж чадахгүй.

	— Бид түүнийг тэжээхгүй

	— Эхийнхээ сүүг хөхөж байсан цагт тэжээж л таарна даа. Тэгээд дараа нь хүнд өгнө гэхээс зүрх тань шимшрээд байх вий гэхэд Ингэ ундууцан,

	— Бурхан минь. Юрген чи гурав гурван адуугаар яах гэсэн юм бэ? Тэднийг тэжээнэ гэдэг чинь хоосорно гэсэн үг. Эцэст нь чи бүгдийг тэргэнд хөллөхийн тулд хөлсний морин тэрэгчин болно доо гэв.

	Вендт тэдний ярианд оролцож

	— Төрөөгүй унаганы төлөө та минь битгий маргацгаа. Тэр үедээ ухаан нь олдоно биз гэв.

	Ингэ явахаар эргэв. Түүний хавьд адуу унааны талаар ямар ч тайлбар хэрэггүй цөм ойлгомжтой бөгөөд бүх ахуй ажилд нь хоёроос илүү унаа огт хэрэггүй гэдэгт бат итгэжээ. Гэтэл Юрген үнэн сэтгэлийн угаас: 

	— Арай жаахан ахиухан газартай сан бол... гэжээ.

	Гал тогооны өрөөний нээлттэй цонхоор эмэгтэй хүүхдийн шингэн дуу хадна. Нэгээс нөгөө аянд шилжих хөгжилтэй дуу хашаагаар нэг цуурайтна. Ингэгийн арван хоёр настай охин Росхен зуухны хажууд зогсож оройныхоо хоолыг хийн, бас хайруулын тавагнаа шажигнан буй төмс рүү үе үе эргэн харна. Үнэнийг хэлэхэд зуухныхаа урд зогссон нь үгүй, харин баруун зүүн хөл дээрээ ээлжлэн дэгдэж бүжгийн бүлгэмд сургуулилдаг ардын бүжгийн алхаа гишгээг давтан авай.

	«Бурлала сургуульд орохдоо бүр их тэнэг байлаа» хэмээн дуулна.

	— Бүр ч их тэнэг хэмээн Вендт даган аялж охины өрөөсөн гэзэгнээс өхөөрдөн барив. 

	Росхен эх шигээ хонгорхон шар үс, тунгалагхан цэнхэр нүдтэй агаад уулаас эх Ингэг хуулсан мэт дуурайсан ажээ.

	— Хоол бэлэн үү? хэмээн охиноос асуувал

	— Вендт ах минь, тун их өлсөж байгаа бол танд өгч болно шүү. Уул нь энэ төмсийг бас л жаахан шарах хэрэгтэй байна санж хэмээхэд Вендт хоолны ширээний ард дахь сандал дээр тухлан суух зуур:

	— За тэгвэл шар! Шар! Цаадах чинь мөдхөн ирэх байгаа хэмээн бараг л өөртөө ярьснаа үүдэнд хөлийн чимээ гармагц тэр зүг харав.

	Энэ үес Юрген хаалганы тус зогсож Росхен руу асуусан янзтай харсанд охин толгой дохиж шүүгээнээс таваг гарган хоол хийж өгөв.

	Юрген гараа санд мэнд угаахыг ажваас нэгэн зүйлд яарч буй нь илт. Түүнийг хоолоо ч гүйцэд идээгүй байтал гадаа моторт дугуй пажигнах нь сонстов.

	Юрген тавгаа түлхээд яаран гарахад Вендт цонхоор харвал Георг ирж дугуйгаа пинд хийж байлаа. Вендт бас явахаар завдсанд Ингэ түүнийг зогсоож

	— Георг ороод ирэг. Та хоёр уулзахаараа шөнө дунд хүргэдэг улс. Та нарыг би сайн мэдэж байна. Яриандаа халахаар унтах идэхээ мартчихдаг шүү дээ гээд шүүгээнээс таваг гаргаж ширээ засав.

	— Үгүй ээ. Ингэ минь, би яарч явна. Нээрэн шүү, чи итгэ гээд хаалга руу дөхөхөд Ингэ:

	— Вендт ах аа! хэмээн хориглон саатуулахуйд Вендт эргэж:

	— За, за яршиг, зөвхөн цаадхыг чинь хэдэн алхам ч гэсэн угтаж очих гэсэн юм гэхэд Ингэ уурлангуйгаар:

	— За тэгвэл би хойноос чинь хоол аваачиж өгье. Та нар хашаанд суугаад иднэ биз гэхэд үүдний пингээс

	— За за тэгье хэмээх нь сонстоход Ингэ гайхан

	— Нээрэн үү? Георг бүтэн долоо хоног гэртээ ирэлгүй алсын аянд яваад дөнгөж ирэхэд нь хүйтэн шөл уулгах гэж үү? гэв.

	Гэвч Ёоханн Вендт аль хэдийний гадаа гарчихсан байлаа. Вендт Георг, Юрген хоёрын өвсний саравчнаас хоосон тэрэг түрэн гаргаж буй үтрэм рүү гүйж явлаа.

	— Георг, энэ чинь юу гэсэн үг вэ? Чи мэднэ шүү дээ, хэлээд өгөөч? Надад ийм нэг бичиг... хэмээх түүний үг сайх хоёрын түрж яваа тэрэгний дуунд дарагдан үл сонсогдов. 

	Вендт Георгийн гараас зууран түүнтэй зэрэгцэж:

	— Чи түүний тухай юм мэдэв үү? гэв.

	Георг толгой дохин мэндлээд тэргээ тавьсны эцэст сая нуруугаа тэнийлгэн зогсож Вендт рүү эргэх зуур хүрэн савхин малгайныхаа бүчийг тайлан

	— Вендт, сонин юу байна даа? гэв.

	— Надад нэг бичиг иржээ. Тэд надад... нөгөөх нэгдлийн тухай бичжээ. Мэдэв үү? гээд Вендт Георгийг арга барагдсан янзаар ширтэв.

	Гэтэл Георг инээн мөрөн дээр нь гараа тавьж:

	— Одоо аргагүй л эхлэх цаг болжээ. Вендт минь. Түүний төлөө сэтгэл түвдэх хэрэггүй. Энэ талаар Нейрен бусад тосгоноос хол хоцорчээ гэв.

	— Би чадахгүй шүү, Георг гэхэд

	— Энэ ганцхан чамд тулгарч байгаа юм биш гэв. 

	Вендтийн царай хувхай даан:

	— Яагаад ч бүтэхгүй хэрэг. Бид нэгдэл байгуулж ердөө болохгүй, Георг минь. Бид чинь бузар булай хог новшноосоо дөнгөж л нэг салаад байна шүү дээ гэв. 

	Ингэ үүдэн дээрээ гарч ирээд:

	— Хоол чинь бэлэн болчхоод байна гэв.

	Георг хүрэн савхин малгайгаа авч буурал суусан өтгөн хүрэн үсээ баруун гараараа илэн янзалж:

	— Яагаад болдоггүй билээ, Вендт? Энэ бол хамгийн зөв зам. Үүнийг би аль хэзээнээс хэлдэг байсан шүү дээ гэвэл

	— Тийм ээ, чи хэлдэг байсан. Чи уулаас солиорч эхэлсэн хүн! Бүр анхны оройноос эхлээд чи энэ талаар чалчсан. Би бүр сайн санаж байна. Үнээ тугаллах үест болсон юм. Тэр үед чи дөнгөж олзноос буцаж ирээд орох орон, оочих аягагүй лүд байсан шүү дээ. Энэ Ингэ л чамайг саравчиндаа хоргодуулсан. Уул нь чамд нүүр өгөлгүй хөөдөг байж л дээ! гэж хуруугаараа Георгийн нүүр лүү чичлэв.

	Тэр бялдхан эр уухичин зогсмуй. Георг инээмсэглэж:

	— Тэгээд тэр орой юу боллоо? хэмээхэд Вендт:

	— Тугалын талаар чи бага сага юм ойлгосон. Гэхдээ чи биднийг зовлонтой новшийн ажилтай зууралдуулж байна. Тариалангийн том том талбайтай болж, үрийн том том агуулах барих хэрэгтэй. Томоос том яг чиний байсан орос нутгийнх шиг тийм нүсэр юм барьж байгуулах юм шиг ярьдаг байсан. Том аж ахуй байгуулна гэж өдий болтол ярьсаар л байснаа одоо түүнийгээ бидэнд тохож орхилоо шүү гэв.

	Георгийн царай төв болж:

	— Тариачид өөрсдөө шаардаж байгаа шүү дээ, Вендт! гэхэд

	— Эцсийн эцэст энэ яриа чамаас ургаж гараагүй юу? Ямар ч зорилгогүйгээр энэ олон хурал цуглаанд оролцоо юу? Тэгээд ч чи амаа хамхиад сууж байх хүн биш шүү дээ! гэхэд нь Георг арга буюу инээд алдаад Ингэгийн чанга агаад шаардангуй дуудах зүг харснаа:

	— Алив, оръё, Вендт! гэж түүний мөрөн дээр гараа тавьж гэрийн зүг чангаахад Вендт зогтусаж гарыг нь мөрнөөсөө түлхэн зайлуулаад нүүр лүү нь харан

	— Тэд, засгийн газрынхан хэлэхдээ нийгэмчлэх асуудал сайн дурынх гэсэн. Сайн дурынх, сонсож байна уу? Энэ чинь Нейрен тосгоны Вендт өвгөн өөрөө дургүй бол нийгэмчлэхэд орох албагүй гэсэн үг шүү дээ гэхэд, Георг түүнийг дахин хөтөлж

	— Тариачин Вендт заавал анхдагч байх албагүй нь үнээн. Харин намын үүрийн нарийн бичгийн дарга Вендт бол эхлэх ёстой шүү! гэсэн нь эмзэг газар нь хөндөв бололтой уур омог нь багтаж ядсан Вендт хэлэх үгээ олж ядан Георгийн араас даган гал тогооны өрөөнд оров. 

	Нөхрөө угтахаар боссон Ингэг хажуу тийш нь түлхэн зайлуулж Георгийн цамцны захнаас барьж хажууд нь байсан Ингэ хүртэл гайхмаар дуугаа төв болгон:

	— Хэрэв намын үүрийн дарга заавал орох ёстой юм бол... Намын үүрийн дарга орох л ёстой юм бол... Георг минь, Вендт заавал намын үүрийн дарга байх албагүй шүү дээ. Тэгвэл Эрнст Пульманн дахин намын үүрийн дарга болно биз гэхэд Георг ёстой л нэг гараараа нөгөө гараа барина гэгч болж:

	— Эрнст Пульманн өвчтэй байгааг мэднэ шүү дээ. Манай тосгоны нийт намын гишүүдийн санал хүслийн дагуу чамайг түүний оронд намын үүрийн дарга болгосныг ч бас мэдэж байгаа шүү дээ. Тэд чамайг итгэж найдсан. Гэтэл чи анхны бэрхшээл тулгарахад л шалдаа бууж орхидог байна. Зөвхөн хувиа л хичээх чинь энэ дээ. Үнэндээ амин хувиа ч хичээж чадахгүй байна шүү дээ гэв.

	Ингэ хоёулыг нь гайхширан ажиж зогссоноо Георгт хандаж:

	— Юуны тухай маргацгаана вэ? хэмээгээд, — Бүтэн долоо хоногоор ганцаарыг минь орхиж явчхаад мэнд сайн уу ч байхгүй, ярих маргахаас ч урьтаад авгайтайгаа ч ганц үг сольчихгүй шүү. Чи бид хоёр ч мөн ч таарч дээ! гэв. 

	Энэ үеэр Юрген орж ирлээ. Ажлынхаа хувцсыг тайлж хар өмд эрээн цамц, саарал хүрэм өмсжээ.

	— Ээж ээ, жаахан азнаж байгаад адуунд ус тавьж өгөөрэй. Эдний тэжээлээ идэж дуусахыг хүлээвэл миний явах оройтох нь гэвэл ээж нь:

	— Тэгье, яв яв хүү минь гээд араас нь харан хоцров. 

	Хүү нь их л өөрчлөгджээ. Энэ тэр юм оролдож, хуучин шигээ гэрийн гадаа явган сандал дээр сууж Росхенд улиангар мод, элдэв зүйлээр ээрүүл зорж өгдгөө ч болиод хаачихаа ч хэлэлгүй алга болно.

	Хүү нь эрийн цээнд хүрч хүний жамыг дагах болсныг Ингэ бодохыг ч хүссэнгүй. Уртаар санаа алдаад эрчүүлд дахин хандаж:

	— За юу бол оо вэ, юун тухай марга аа вэ? гэж асуув.

	— Нэгдлийн тухай. Вендт дургүй байна... гэж Георгийг өчихөд

	— Дуугүй! Би наадахад чинь өөрөө тайлбарлана гэж Вендт түүний үгийг таслаад Ингэд, — Би өнөөдөр нэг "яаралтай" гэсэн бичиг авлаа. Тэгээд бас шуудангаар бус шуудан хүргэгч бие төлөөлөгчөөр шүү. Тэр бичиг манай тойргийн удирдлагаас иржээ. Тосгондоо нэгдэл байгуулах ажилд намайг анхаарал тавих ёстой гэж бичсэн байх юм. Энэ талаар тариачидтай ярих, бас тэгээд өөрсдөө ч бодох цаг болсон гэнэ шүү гэв. 

	Ингэ тайвнаар

	— Би үүнийг хүлээж байсан юм. Бид ч гэсэн сүүл мушгих хэрэг юу билээ гэхэд Вендт ахин уурлаж 

	— Чи чинь галзуурав уу? Юу болохоороо ийм юмыг хүлээж суудаг бил ээ? Чи нэгдлийг хүсэхээр байна уу, үгүй юу гэдэг чинь нүүрэн дээр чинь илхэн байна! хэмээхэд нь Ингэ:

	— Хүссэнээ хийх л болно, Вендт ах минь гэхэд

	— Яагаад? Чамд нэгдэл хэрэгтэй гэж үү? Дутагдаж гачигдсан юм юу байна вэ? Аахар шаахар ажлаа ч амжуулж чадахаа больсон гэж үү? Урьд чи хатуу бэрх бүхнийг халшралгүй ганцаараа давж байсан бол өнөөдөр эрийн цээнд хүрсэн ийм хүү дагуулсан хойноо бид бүхний азаар мултарч гарсан аюулыг хүсэж хайх боллоо гэж үү? Тэр тусмаа адуу малаа алаглуулаад аз жаргалаа эдэлж буй чам шиг хүн үү? Тэгээд бас хүү чинь юу хийх бил ээ? гэсэнд Ингэ,

	— Адуу хариулна биз хэмээх нь ертөнцөд хүний л хийдэг ажлын нэг шүү дээ гэх санаа илт ажгуу.

	 

	 

	Юргений дугуй, морин тэрэгний дугуй морьдын туурайд эвдэрсэн, нугын зөөлөн замаар чимээгүй агаад хөнгөн гэгчээр өнхөрнө. Гол замын хажуугаар дугуйчид явсаар өвсөн дундуур нарийн зурвас үүсгэсэн нь түүгээр дугуйтай явахад замын бартаанаас айх явдал огт үгүй ажээ. Энэ орой цэлмэг сайхан болохоор шүүдэр унасан өвс замын хоёр хажуугаар хүртэл гялалзанхан үзэгдэхүйд Юрген үл яаран тайвуухан явав. Хажууханд нь нэгэн мэлхий гуаглах нь нуга хавийн анир чимээгүйг эвдсэн сайх хүнийг уурсан хараах мэт.

	Удалгүй алс тэртээд машин - тракторын станцын том гарааш тракторын жолооч нар гэр бүлээрээ суудаг сууцны хоёр давхар шинэхэн байшингууд харагдав. Тэднээс зайдуухан орших өндөр цагаан барилгын дээд хэсэг өвгөн хуайс модны оройн өтгөн навч мөчирт бүрхэгдэн байвч ёзоор тийшээ нүцгэн модны сиймхийгээр гэрэл гялалзан үзэгдэхүйд Юрген дотроо соёлын ордонд бас л юм болж байна, аз байвал Траутетэй уулзаж магадгүй, ер нь байшингийн гадаа буланд хүлээе. Их л орой тарах биз. Гэхдээ ирэх нь зайлшгүй хэмээн бодов.

	Юрген Мюллерийн хархан үстэй Траутетэй өнгөрсөн хавар танилцсан юм. Нэгэн ням гарgгийн өглөө байж билээ. Юрген үр суулгах машиныг яаж ажиллуулдгийг Вендт ахаасаа асуухаар тосгон руу явжээ.

	Нарлаг халуун өглөө хөндий талд интоорын ганган цэцэг, шар гүргэн алаглаж авай. Замын хажуугийн ногоон дунд тоос шороонд дарагдаж ядарсан нэг охин хөлийнхөө өргөсийг түүн сууж байлаа. Хажууд нь хос улаан шаахай харагдана.

	Юрген, замын хуурай элсэнд хөл нүцгэн хүний мөр гарсныг аль түрүүний ажигласан бөгөөд чухам ямар хүн ингэж яв аа вэ? гэж гайхан явснаа сайх охинтой тааралдахад зогсож хажууд нь байгаа жижиг улаан гутлыг хармагц гутал нь барьсан эсэхийг доогтойхон асуув. Хариу юм хэлсэнгүйд Юрген охиныг даажигнан Өргөс хатгадаг гэдгийг мэддэггүйг чинь үзвэл та лав хотоос саявтар ирсэн хүн биз, дөрвөн сард хөл нүцгэн явдаггүй, хөлд таараагүй гутлыг хүн ер нь яах ч аргагүй гэдгийг ч бас л мэдэхгүй байгаа бололтой гэж анхааруулав.

	Харин охин түүний үгийг үл хайхран хатгуур зүүгээр өргөсөө авах гэж мэрийн оролдоно. Тэгснээ зүүгээ энгэртээ тайвуухан хатгаад толгойгоо сэгсэрч нүүр лүүгээ унжсан долгиотсон хар үсээ байгалиас заяасан эвд нь оруулснаа өмнөө зогсож буй залууг сая ажиглаж

	— Өглөөний мэнд! Эелдэг ёсны талаар ер нь сонссон уу, залуу? Аль эсвэл үгүй юү? Станцаас ирэв үү? гэж даруухнаар өгүүлэн машин тракторын станц руу толгой дохиход Юрген томоотой янзтай

	— Үгүй. Манайх замын хажуудах тэр байшин гэвэл охин:

	— Хэдэн галуу тариа идчихдэгийн тэнд үү? Тэр галуунууд чинийх үү? Дахиад гарсан уу? гэхэд

	— Гарсан, гэхдээ би хашаанд нь хөөж оруулаад хаалгыг нь хаачихсан. Түүний төлөө баяр хүргэж болно шүү гэсэнд Трауте:

	— Баярлалаа гэв. 

	Юрген толгой мэхийн хошигнон тал өгөх дүр үзүүлж хоёул инээд алдав.

	Тосгоны зүг зэрэгцэн явж байтал охин

	— Чи бас Нейрен орох нь уу? гэж асуув. Тосгон хүрэн хүртэл сайх охин элдвийг асуун шалгаасаар Юргений хувьд цаг нисэх мэт хурдан өнгөрч, тосгонд хүрмэгц охин салах ёс гүйцэтгэхэд туйлаас харамсаж сэтгэл гонсгор үлджээ. Гэвч охины нэрийг Мюллерийн Трауте хэмээх агаад түүнийг машин тракторын станцын ойролцоох Лийбгартены хамтралаас олж болохыг мэдэж амжжээ.

	Ийнхүү Юрген тэр ням гарагаас эхлэн охинтой уулзах итгэл өвөрлөн байсхийгээд л Лийбгартен ордог болов.

	Станцад түүний таньдаг хүн гэвэл тракторын жолооч Иозеф Борина бөлгөө. Иозеф Юргенээс ахмад, гуч эргэм насны боловч гэрлэж тохижоогүй хүн. Раймерынд хэд хэдэн удаа очиж газар хагалж, Юрген хажууд нь туслахаар явдаг байв. Тэд уд модны сүүдэрт аяганы хийцээ хувааж, аадар бороонд цохиулж, аагим халуунд ангаж явсан хоёр билээ. Нэгэн удаа Иозеф хоолоо идэж дуусаад хармаанаасаа хугас шил архи гарган Юргенд барьж нүдээрээ тал өгөн дохиж:

	— Найз минь, ганц балгачих гэхэд

	— За, энэ чинь харин таарна гэж үү? хэмээн сандран ээрэхэд Иозеф тас тас хөхөрч

	— Тэнэг жаал минь! Бид чинь энд эзгүй талбайд газар хагалж байна шүү дээ. Энэ чинь бүрэн эрхт зам зохицуулагч, гүйцэж түрүүлэх чиргүүлтэй ачааны тэрэг аль аль нь байхгүй шүү дээ. Тийм үү? Харин дэлдэн туулайн явган зорчигчийн адил өмнүүр дэгдвэл эртхэн шиг гал түлж бэлхэн байх нь зүйтэй. Энд бид эрхтэй улс. За, эрүүл мэндийн төлөө! хэмээгээд балгаснаа уснаас гарсан нохой шиг биеэ шилгээгээд:

	— Ай, золиг шиг сайхан байна шүү. Тийм биз? гэснээ үсрэн очиж трактораа асаагаад дараачийнхаа тойрогт орон салхи мэт хурдлахад Юрген уначихгүйн тулд суудлаасаа зууран явлаа. Тэд инээж хөхрөн нэн ч их хөгжилдөн явсан бөгөөд бас ч их зүйл бүтээжээ.

	Юрген, Траутег энэ Лийбгартенд байдгийг мэдсэнээс хойш Иозеф Боринатай үерхэн ханирхах болов. Тэгээд байсхийгээд л станц дээр ирж Иозефтой хоёул Лийбгартенаар хэсэж, заримдаа гуанзанд сууж «шкат» хөзөр тогловч Траутегийн хажууханд нь ирчхээд уулзаж чадахгүй болов уу гэхээс сэтгэл нь ямагт доноголзоно. Харуй бүрийгээр байшингийн буланд ганцаар зогсох нь олонтоо агаад Траутетэй тулгарч, цаадах нь ганц хоёр үг соливол туйлаас баярлан баясаж өөрийн биеийг азтайд тооцно.

	Юрген гэртээ очоод охин дүү Росхенээс бүжиглэж чадах эсэхийг лавлахад цаадах нь «тэр ч тоглоом байна аа» хэмээн тохуурхан инээжээ. Муу ч гэсэн бүжиглэж чадахгүй ямар охин байх билээ. Хөгжим сонсонгуутаа л аяс хэмийг нь тааруулан хөл гараа хөдөлгөж гарах нь тэр.

	Юрген Росхенээр бүжиг заалган сурчээ.

	Юрген, Росхений хэлдгээр уулаас хөгшин ухна шиг хөшүүн тул бүжигт тийм ч сайн биш. Гэвч дүү нь ахыгаа бүжигт сургах гэж их л мэрийжээ. Росхен өчүүхэн ч гэсэн зав чөлөө гарвал ахтайгаа хамт гал тогоо, сууцны өрөө, үтрэмийн талбай, өвсний хашааны шалан дээр ч хамаагүй вальс бүжиг эргэнэ.

	Нэгэн өдөр бүжиг давтсаны дараа Росхен ахдаа

	— За хүн гуай минь, одоогоос төвөгтэйхэн боловч болох чигтэй байна. Харин одоо өөр эмэгтэй хүнтэй жинхэнэ бүжгийн талбайд туршиж болно гэхэд нь Юрген дүүгээ баярлан тэвэрч, сүүлд хэлснээр нь гүйцэтгэсэн билээ.

	Юрген машин тракторын станцын соёлын ордонд анх удаагаа бүжиглэж, дараа нь Траутег гэрт нь хүргэж өгөв. Түүнээс хойш тэд долоо хоногт хоёр удаа тогтмол болзон уулздаг болсон билээ. Харин Юрген Лийбгартен руу долоо хоногт хоёр бус долоон удаа явна. Тухайлбаас өнөөдрийнх шиг. Уул нь Траутетэй маргааш уулзахаар болзсон хүн.

	Түүнийг Лийбгартен орох үес цагаан гэгээ яг ч тасарчхаагүй байлаа.

	Тракторчдын байранд очиж Иозефийг сураглавал гэртээ байсангүй. Соёлын ордонд кинотой ажээ. Үүнийг дуулсан Юрген Траутетэй уулзах боломж гарсанд туйлаас баясан баярлав. Нээрээ ч хүсэж хүлээснээр долоон бурхан түгэхийн үе охин гарч ирлээ.

	 

	 

	Иоханн Вендт Георг, Ингэ хоёртой нэлээн ч удаан суулаа. Гэвч цаадуул нь өвгөний зовлонг хөнгөлсөн ч үгүй, аргадаж тайтгаруулсан ч үгүй. Өвгөн тэднийхээс гараад элдвийг бодсоор тосгоны зүг аажуухан алхаж суваг шуудууг үл хайхран үе үе чулуунд бүдчин явав. Замын өлөн тоос бужигнан, хажуугийн талбайгаас тарианы үнэр ханхалж, нугын тэртээгээс чийг татан сэнгэнэх ажээ. Үдшийн бүрэнхий болж тэнгэрт одод түгэх үес салхи сэвэлзэн агаар тэнгэр зуныхаа янзаар уян сайхан ч намрын амьсгал аль хэдийнээ оржээ.

	Агаарын байдал салхины үнэрээр, жимсний боловсорсон эсэхийг шинжиж мэдэж чаддаг, гашуун боролзой, ногоон гоньдыг туйлаас эрхэмлэдэг энэ өвгөн зуны энэ орой бараг юуг ч эс анзааран алхана. Харин нэгэн туулайн бөөр унахдаа гүн бодлоос ангижруулав.

	Тосгоны гудамж, хашаа саравчинд сүүдэрлэгдэн харанхуйлж энд тэнд ганц нэгэн цонх гэрэлтэн тамхины навчны гашуун үнэр бүхэл тосгонд тархжээ. Хүүхэд тоглож байгаад мартчихсан болов уу гэмээр нэгэн алимыг Вендт ажиг ч үгүй няц гишгэж орхив.

	Төдхөн шинэ сууцныхаа урд чимэг болгон барьж, ногооноор будсан цэцэрлэгийнхээ хашааны үүдэнд зогсож байв. Өнгө будаг нь харанхуйд үл ялгагдах агаад цэцэг навч, хашаа бүгд бараантан авай. Харин сарнай цэцгийн анхилуун үнэр авмагцаа хэр зэрэг цэцэглэсэн, ямар өнгөтэй болсныг гарцаагүй мэдэх нь сонин. Өөрийн гэсэн цэцэрлэгтэй болсноос хойш цэцэг хэмээх нэгэн зүйл ургамал хүнийг хэчнээн баясган, баяр жавхаатай болгодгийг биеэр мэдсэн ажгуу.

	Вендт уртаар санаа алдав. Хэчнээн ч их ядарч зүдэрч байж энэ жижиг өмчийг буй болголоо доо. Тэгтэл одоо зорьсондоо хүрдгийн даваан дээр бүгдийг буцаан өгөх болж байна уу? Вендт хөршийнхөө байшин руу хяламхийн харав. Тэр нь дээр үед Пульманнтай хамт өөрийн нь сууж байсан нэгэн навтгар сууц бөлгөө. Пульманн шинэ сууцгүй ажээ. Тэр үед Пульманн энэ навтгар сууцыг аминдаа авч өөрийн дураар засаж тордсон билээ.

	Вендт, охин Трудегийнхээ тухай бодов. Труде анх нэгдлийн товчоонд туслах бичээчээр ажиллаж байлаа. Одоо машин тракторын станцын нарийн бичгийн даргаар ажиллаж, нэгэн тракторын жолоочтой ханилан санаа төвшин сайхан амьдарч байна. Труде уулаас эцгийн жижиг аж ахуйг өвлөж авахыг бодсонгүй билээ. Харин хөл дээрээ тэнцэж ядан яваа бяцхан ач хүү минь л өвгөн эцгийн хашаанд суух тариачин болох вий хэмээн өвгөн Вендт боддог ажээ. Түүндээ гэж Вендт бүхнийг зориулан хурааж хадгалах бөлгөө. Бяцхан жаалыг мөрөн дээрээ суулгаад малын саравчинд орох бүрдээ:

	— Энэ үхэр малыг миний бяцхан хүү чи л авах болно. Энэ морьд, гахай, тахиа бүгд чинийх. Чамайг том болоход үхэр мал чинь одоогийнхоосоо нэг дахин өсөж саравчийг нь томсгох болно. Энэ саравчийг бүр тэр цэцэрлэг хүртэл томсгоно. Байшин ч яах вэ багадаад байхгүй биз. Харин дээр нь нэг өрөө ээж бид хоёртоо зориулж нэмж барих хэрэгтэй хэмээн ёс юм шиг ярина.

	Гэтэл одоо бүх хүсэл мөрөөдөл нь талаар болж хувьд ногдсон газар, малаа нийтийн өмчид нийлүүлэн урьдын адил бусдын газарт зүтгэх нь ээ. Тэгээд бас хамгийн түрүүн намын үүрийн нарийн бичгийн даргын хувьд бусдыг уриалан дуудах ёстой байдаг нь бүр ч адгийн хэрэг. Ер нь нам засгийн удирдагчид үнэхээр ийм зүйл бодож саналаа гэж үү? Уул нь тэд ч зөв л юм боддог улс сан.

	Пульманн унтсан болов уу, үгүй болов уу? Сэрүүн хэвтэж байж ч магадгүй. Пульманнтай ярих хэрэгтэй юм байна. Пульманн их зүйл уншсан хүн. Зөвхөн сонин уншаад зогсохгүй бас ном их уншдаг, түүгээрээ ч Вендтээс илүү мэдлэгтэй ажээ.

	Пульманн, нэгэн хүний сүүдэр цонхон дээр тусахыг харав. Ийм орой хэн явдаг бил ээ? Гэтэл тэр сүүдэр, салхивч нь ялимгүй онгорхой цонхон тус тогтчихлоо. Пульманн чих тавин чагнавч чив чимээгүй, нэгэн хүний хөлийн чимээ гарах шиг болсонд

	— Юун хүн бэ? Надтай уулзах хэрэгтэй явна уу? хэмээн эрмэг агаад тогтуун дуугаар асуухад нөгөөх сүүдэр бага болж цонхны доод шилээр харах гэж навтайн шагайх нь илт ажээ.

	— Эрнст, чи босох гэсний хэрэггүй. Би цонх нээгээдэхье. Намхан цонх байна. Гэрэл ч асаахын хэрэггүй. Харин чи ингээд надтай хэдэн үг сольж чадна биз? Аль эсвэл би орох уу? гэж Вендт хэлэв.

	Энэ үед Пульманны авгай орноосоо босож хөнжлөө нөмрөн шаахайгаа хөлөөрөө тэмтрэн олж өмсөөд үүд рүү очиж

	— Юу бол оо вэ, Вендт минь? «Дайсан ороод ирэв үү?» аль эсвэл чамд бас газар өгөх гээ юу? хэмээн сайхан сэтгэлээр тоглоом хийх нь тээр нэгэн шөнө Вендтийн ирснийг сануулах ажээ.

	— Тэр ч мөн цагтаа зөв л байсан юм. Гэтэл би юм бүхэн ёс зүйтэй гэдгийг ер мэдсэнгүй шүү гэж Вендт хажуугаар нь гарахдаа хэлэхэд Пульманны авгай:

	— Тэгээд чи өнөөдөр бас мэдэхээ больчихоо юу? Юунаас ингэж айж зов оо вэ? гэв.

	Вендт шуудхан явж орны дэргэд очоод:

	— Эрнст минь, би чиний санаа сэтгэлийг үймүүлэхийг бодохгүй байна. Гэтэл цаадуул чинь өнөөдөр надад нэгдлийг хөл дээр нь босго гэж захиа бичжээ. Даанч дээ, тэд ер нь тэгж бичмээргүй юм сан. Би л буруу ойлгож байгаа юм байх даа? гэхэд нь Пульманн:

	— Тэд тэгж бичилгүй яах вэ. Бид ер нь яагаад энэ ажлыг эхлэхгүй байх бил ээ? Бусад тосгонд их сайн явж байна. Тэр бичигт юу гэсэн байна вэ? гээд орны хажуугийн хананд өлгөөтэй жижиг дэнлүүг тэмтрэхэд Вендт:

	— Бидэнд гэрэл хэрэггүй. Тэр захидлыг би цээжээр уншиж чадна гэв.

	Пульманны дөлгөөн тогтуун, итгэл найдвар бүхий яриа Вендтэд нэлээд юм бодогдуулав.

	— Чиний хэлдгээр бидний өмч хэвээр үлдэх юм бол түүнийгээ нэгтгэж нийлүүлэх хэрэг юу байна вэ? Үнэнийг хэлэхэд бид сүүлийн хэдэн жил нэлээд юм хуримтлуулсан шүү дээ гэж Вендтийг өгүүлэхэд Пульманн:

	— Тэр үнэн, Вендт минь! гэв.

	— Тэгээд бид чадлынхаа хэрээр жаал зугаа юм цуглууллаа. Өчүүхэн булан тохой газрыг ч цэцэг ногоогоор бүрхүүлж, түүнийгээ амьд юм шиг тордов. Тэр ч байтугай газар унасан ширхэг тариан түрүүг ч бид түүсэн шүү дээ гэхэд нь Пульманн:

	— Тэр яриангүй үнэн гэж яриаг нь дэмжив.

	— Би одоо гурван үнээтэй. Дахиад нэмэгдвэл саравч маань багадах нь гэж Вендт бодолхийлэн өгүүлэхэд Пульманн тосож аван

	— Тэгээд хашаа томорч болдог юм гэхэд тэжээл нь хүрэхээ болино шүү дээ. Үүнийг л бид шийдвэрлэх гээд байгаа юм! Хэрэв бид хамтын аж ахуйд нэгдэн зохион байгуулах юм бол саравч барьж үхэр малдаа саравчтай ч болно. Одоогоор бид бараг нэрийг нь ч мэдэхгүй байгаа том машинаар тариа ногоогоо тарьж хадаж, тэгснээр бидний үхэр мал, эднийг тэжээх тэжээл нэмэгдэнэ. Тийм биз дээ? гэв. 

	Вендт урам хугарсан байдлаа нууж эс чадан

	— Чамайг ингэж ярихыг би мэдэж байсан юм аа, Эрнст минь. Гэхдээ чи илэн далангүй яг үнэнээ хэлээч. Чи уушгины өвчингүй эрүүл саруул байсан сан бол мөн л ийм юм ярьж байх байсан уу? Чиний хувьд нэгдэл зовлон гачигдлаас ангижруулан аврагч байх байсан уу? Тийм үү? гэв.

	Энэ үес өрөөнд бүгд чив чимээгүй болоод цагийн цохилт тоншуул ой хөвч цуурайтуулан мод тонших мэт сонстох бөлгөө.

	— Чи дуугараач! Эрнст! Санаж бодож байгаа бүхнээ надад ярьж болно шүү дээ. Би бол чиний найз нөхөр, хамтран зүтгэгч гэдгийг чи мэдэх шүү дээ гэхэд

	— Би тэгж боддоггүй сэн бол чамайг одоохон хөөгөөд гаргачих байсан гэж намуухан өгүүлэв.

	 

	 

	Царцаа дэвхрэг цар цархийн, сарьсан багваахайн дээвэр тойрон нисэлдэх зуны шөнө хүмүүс унтахыг үл яаран өвгөд хөгшид энэ тэрийг хүүрнэн гадаа үүдэнд тухлан суухад залуус тосгоны талбайд дуулж бүжиглэн, дурлалт хосууд талд түгсэн нам гүмийг хүсэн тэмүүлэх бөлгөө.

	— Ёстой л оготнын мөрөөр намайг хөтөлж явна аа даа. Чи, хоёр хүн зэрэгцэж явж болохгүй зам заавал сонгож авах хэрэгтэй байв уу? хэмээн Трауте болгоомжлон гараа урагш сунгахад Юрген:

	— Зам одоохон өргөсөж таван хүнтэй зэрэгцээд явсан ч болохоор болно гайгүй гэв.

	— Тэгвэл ч бүүр энэнээсээ дор юм болно доо. Хүүе... нүх байна шүү гэж Траутег хэлэхэд Юрген бүсгүйд наалдан тохойноос нь барьж явах чигийг заан.

	— Жаахан яваад баруун тийшээ, тэгээд жаахан цаашлаад зүүн гар тийшээ, дараа нь дахин баруун тийшээ гэсэнд

	— Эндхийн газрыг сайн мэдэх юм аа... гэж ёжлохуйд

	— Уг нь ч би энэ нутгийн хүн шүү дээ гэж инээхэд бүсгүй:

	— Яг ч энэ нутгийнх биш байх аа, Нейрен тосгон ч эндээс арай ч гар сунгаад хүрчих газар биш шүү. Ингэхэд бид ер нь хаа хүрэх гэж яваа улс бил ээ? гэв. 

	Юрген

	— Одоохон... гэж хэсэг алхсанаа, — За, харж байна уу? Ёстой сайхан газар байгаа биз? гэвэл цаадах нь:

	— Надад үзэгдэж харагдах юм алга. Харин өвс ногоо үнэртэж аятайхан байна гэлээ.

	Тэд саглагар хадир модны дор суухуйд өмнө нь үргэлжлэх намаг балчиг, шөнийн харанхуйд бараантах их тэнгис адил харагдахын сацуу энд тэнд цайран үзэгдэх зурвас зурвас манан далайд аялах хавчиг нарийн завийг санагдуулах ажээ.

	Тэртээ эргийн чанад энд тэнд гэрэл гялалзан үзэгдэх нь Нейрен тосгон ажээ. Юрген тэр зүг зааж:

	— Гоё байна шүү, тийм ээ? Яг л од шиг гэв.

	— Тэр хос гэрэл бүр ч сонин байна хэмээн Трауте хошуу цорвойлгон дохиод: — Чи том хот, аль эсвэл нэг төмөр замын төв буудлыг шөнө холоос харж үзээрэй, ёстой гоё харагдах биз гэв:

	— Чи тэгээд ер нь хотод суух сан гэж боддог уу? гэхэд

	— Заримдаа л. Гэхдээ голцуу эндээ л баймаар санагддаг, ялангуяа чамтай танилцсанаас хойш эндээ л баймаар бодогддог болжээ гэхэд нь Юрген түүнийг бие рүүгээ татан энхрийлж

	— Чи яагаад Люнебургээс анх энд ирсэн юм бэ? гэж асуув.

	— Энэ л хөрөнгө хогшлыг нь өмчлөх гэж ирсэн юм. Тэгэхгүй бол өвөг эцэг надад өгөхгүй л дээ.

	— Чи түүнийг авах гэж бод оо юу?

	— Ээж авах гээд байгаа юм. Авах ч эрхтэй юм л даа. Ийм эд хогшил чамбай үнэ олно, тийм биз дээ?

	— Тийм ч байж болох юм, гэхдээ би чамайг нэг л сайн ойлгохгүй байна. Чи яагаад өвөг эцгийндээ очиж суугаагүй юм бэ? Өвөг эцгийнхээ эд хогшлыг өмчлөхийн тулд чи заавал тугалчин болох ёсгүй биз дээ?

	— Хаана ч гэсэн юм сурах нь хэрэггүй байх гэж үү! Миний ээж, тохиолдсон бололцоог ашиглах ёстой, хөдөө гарлаа гэхэд юуны урьд суралцах хэрэгтэй. Эмээ ээжийн зарцаар сууж болохгүй гэж хэлдэг юм. Ойлгов уу?

	— Үгүй

	Юрген юу ч ойлгосонгүйгээ нуусангүй чин үнэнээ л хэлжээ. Трауте ч бүгдийг эхнээс нь тайлбарлахаас өөр аргагүй болов.

	Трауте бол Нейрен тосгонд жижигхэн эзэмшил бүхий тариачин Карл Мюллер, Густе нарын зээ охин билээ. Мюллерийнхэн хадгалж нарийлсаар нэлээн ч юм хурааж, ганц хүүгээ өөрсдийн нь хэлдгээр «дээд сургуульд» явуулжээ. Хүү нь эцгээсээ дээгүүр хүн болох ёстой ажээ. Тэр нь цэрэг болов. Анхны чөлөөгөөр ирэхдээ мөнгө зоос ч үгүй, дайнд сүсэгтэй болсон хүн «хотын» хүүхэн дагуулан ирж ээж аавыгаа сэтгэлийн хигтэй болгожээ. Хуримынхаа дараа дайны талбар зорин одоод буцаж ирсэнгүй ээ. Ганц охиныхоо ч зүсийг үзсэнгүй.

	Нейрен тосгонд ганц удаа ирэхдээ хадмуудтайгаа таарахгүй юм байна гэдгээ ухаарсан Траутегийн ээж Люнебургт суурьшиж үсчний газар ажиллах болжээ.

	Нэгэн цагт аж төрлөө сэргэнэ биз гэж бодон байтал тэр нь биелсэнгүй. Өвчин эмгэг сүүлийн үед ажил төрлөө тасалдалгүй хийх аргагүй болгожээ. Олох долохоо багадаад ирэхлээр хадгалсан хэд рүүгээ гар сунгадаг боллоо.

	Ээж нь эмчилгээгүй өвчтэй болсныг мэдсэнээс хойш өсөж яваа ганц охиныхоо төлөө санаа зовдог болжээ. Охин нь ямар хүн болох бил ээ? Траутег сургуульд явуулъя гэтэл тэр хугацааг өнгөрүүлэх хөрөнгө чинээ хүрэхгүй. Хөөрхий ээж нь шөнө бүр нойргүй бодож, янз бүрийн аргыг эрж хайдаг байлаа. Харин Нейрен тосгонд буй хоёр буурал бол дуртай ч дургүй ч Траутегийн өвөг эцэг эмэг ээж мөн билээ.

	Ээж нь нэгэн өдөр Нейрен тосгон руу урт гэгчийн захидал бичжээ.

	Өвгөн Мюллер хариу захидалдаа: 

	 

	«Трауте хөдөө гарч ирэх юм бол эд хөрөнгийг минь өвлөн авах болно. Харин хотдоо буюу баруун германд байх юм бол энэ талаар ярих юмгүй. Трауте бидэн рүү ирвэл зохино. Бид түүнтэй танилцаж, халааг минь авч чадах найдвартай эсэхийг үзье...» 

	 

	хэмээн бичжээ.

	Тэгээд л Трауте чемоданаа авч Ардчилсан Герман улсад ирсэн ажээ. Ээж нь ийн явахын өмнөхөн

	— Тэнд очсон хойноо ямар нэг сургууль, курс бараадахыг бодоорой. Бүр арга ядахад л хүрчихгүй бол өвөг эцгийнхний шууд харьяанд орохыг бүү хичээ гэж захижээ.

	Траутегийн ээж хадмуудтайгаа үнэхээр тохирдоггүй байв. Харин хадам нь хожим Трауте худалдаж борлуулсан ч болохоор эд хогшилтой хүн байлаа.

	Трауте ирээд Лийбгартений нэгдэлд тугалчны түр сургуульд оржээ.

	Трауте нэг ёсны тайлан тавьж дуусгаад:

	— Өвөг эцэг намайг гэртээ байлгах гэдэг юм. Хоёулаа нас дээр гараад ёсорхож яншаад байх нь гайгүй л дээ гэв.

	Залуу тариачин чийрэг бадируун гараараа охины туяхан жижиг гарыг чанга атгаж:

	— Трауте, чи ингээд л хөдөө байгаад байх уу? хэмээн асуухуйд

	— Яг тийм, Юрген

	Тэд дор дороо юм бодон нэлээд ч удаан дуугүй суулаа. Трауте, гялалзах од шиг гэрэл нэг нэгээрээ унтран буй Нейрен тосгоны зүг ширтэнэ. Чив чимээгүй хэсэг зуур суусны эцэст Трауте нам дуугаар:

	— Би энд байх үнэхээр дуртай гэв.

	Юрген охиныг биедээ татан тэвэрч, миний гэргий болох уу Трауте? хэмээн асуумаар авч амнаас гарахад тийм ч амаргүй, хоолойн дээр нь тээглэчхээд хахаж цацахын даваан дээр:

	— Нейренд чи суурьшиж магадгүй юм аа даа? гэхэд нь

	— Магадгүй ээ... гэснээ бүсгүйн инээд хүрэн Юргений нүүр лүү эгцлэн харж сэтгэлийн угаас баясан, — Чи их тойруу замаар асууж байх шив дээ. Хэрэв би чиний гэргий болбол Нейрен тосгонд суурьших хэрэгтэй болж байна уу? гэхэд Юрген шөнийн харанхуйд цайран үзэгдэх ялдам цагаан царайг нь харахад хонин бор нүд нь тодоос тод тормолзон үзэгдэв.

	Суух тухай ядах ч юмгүй ингээд л ярьчихаж болох байжээ. Юрген охиныг тэвэрч үнсэхэд анх удаагаа түүнийг үнсэж байгаа мэт, хорвоогийн юм бүхэн урьд урьдынхаас улам ч тод, үзэмж төгөлдөр санагдах ажээ.

	Гагцхүү зуны шөнө даанч богино... 

	Хэдэн өдрийн дараа үдийн хэрд Юрген, Мюллерийнхний хашааны үүдэнд очиж дугуйнаасаа буув. Хуучин хаалга углуургаараа чахран дуугарахад хонуурынхаа өмнө хэвтэж байсан пөөнөгөр нохой өндийн хуцсанаа хөлөө дэрлэн унтахаар эргэн хэвтэв. Төмөр хаалганы өмнө орог саарал хос галуу үргэн гаднаас орж ирж буй хүн рүү хоолой шахан ганганалдав.

	Дугариг улаан хацартай Густе Мюллер авгай гэрийнхээ үүдэнд шош хальслан сууж түүний нөхөр Карл Мюллер саравчиндаа юм хийж байлаа.

	— Сайн байна уу, Мюллер эгч ээ? хэмээн Юрген ичиж зовсноо нууж ядан гар барихаар сарвайх зуур, — Трауте таны амрыг эрж байна билээ гэвэл Густе:

	— Их баярлалаа. Чи түүнтэй хэзээ уулз аа вэ?

	— Өчигдөр 

	— Танайд оч оо юу, аль эсвэл...

	— Үгүй ээ... хэмээн Юрген шош хийсэн сав руу сандруухан өнгийж: — Танайх сайхан шоштой юм аа гэвэл авгай шошийн тухай ярихыг үл хүссэн бололтой:

	— Чи Траутетэй санамсаргүй л уулзчихав уу, Юрген? гэхэд нь

	— Яг санамсаргүй ч биш ээ гээд савнаас хэдэн хоосон хальс цуглуулж аваад тахианд чулуудаж өгөв. Тэд нь түүнийг гилжийн ажигласнаа цааш бөөгнөрөн бэлчихийг үзвэл шошийн хоосон хальс тэдэнд хэрэгцээгүйг илэрхийлэх ажгуу.

	Зээ охин нь Юргентэй явж байгаа тухай Густе авгайд «Салхи» аль хэдийний мэдээлсэн ажээ. Одоо гагцхүү тодорхой мэдмээр байв.

	— Чи ер нь Траутетэй холбоотой байна уу? хэмээн зүрхлэн асуухад Юрген "Энэ хөгшин бидний хооронд бор шувууны тор тавих нь ээ, гэхдээ би түүнд орооцолдохгүй ээ" хэмээн бодсоноо:

	— Хааяа уулздаг юм. Бид хоёр хуримын мөнгө хуримтлуулж байгаа шүү дээ гэчхээд авгайг сэмхэн ажиглавал, цаадах нь шошийнхоо сав руу гараа шалмаг гэгч нь дүрж хальсыг шувтарч энэ дэлхийд ер нь онц гойд юмгүй мэт дүр үзүүлэв.

	Түүний дуугарсангүйд Юрген:

	— Танд таалагдахгүй байна уу, Мюллер эгч ээ? Траутегийн хуримын тэрэг өөр хашаа руу явж байхыг үзмээр байна уу? гэвэл авгай сая толгой өргөн хөгшин хүний сөөнгөдүү дуугаар инээж,

	— Тэнэг жаал минь! Миний хувьд бол чи л хүргэн болбол сайн гээч. Харин би Траутег хотын нэг хар юмтай холболдсоор ирэх вий гэж үргэлж айдаг байсан юм. Юрген минь, би хотын хүмүүсийн эсрэг биш шүү. Тэд бас байх ёстой улс. Тэр ч байтугай хотдоо бас хэрэгтэй байлгүй яах вэ. Гэхдээ хөдөөд бол зун, өвлийн тариаг ялгаж чаддаг, охин нугасны ялгааг мэддэг хүмүүс хэрэгтэй юм. Бас тэгээд нэлээд ажилсаг хүн байх ёстой. Ингэхлээр яагаад Трауте чам руу нүд ирмэсэнд миний баярласны учрыг одоо олов уу? Чиний хувьд ч гэсэн сүүлд манай энэ жижигхэн газрыг авахад төвөгшөөж бэрхшээх юмгүй шүү дээ гэв.

	Энэхэн үес Карл Мюллер саравчнаас жижигхэн борлог морь гаргаж тэрэг рүү хөтлөв. Тэр морийг харахад л нас шүд нь нүдэнд илхэн. Алхаа нь удаан, хөл нь эзэн тариачных шигээ майга ажээ.

	— Манай гүү дахиад хээл авсан шүү. Би бас нэг унагатай болох юм сан гэж бодож байсан юм гэхэд Густе:

	— Үгүй бас, яасан их аз вэ? гэснээ өвгөн рүүгээ эргэж: — Хөөе өвгөөн! Наашаа ирээч! гэж дуудахад нь Юрген, одоо л үгэнд дурлаж эхлэх нь гэж бодмогцоо авгайтай бушуухан гар барьж:

	— Би явалгүй болохгүй нь, Мюллер эгч ээ. Бас жаахан ч гэсэн өвс хадах санаатай байна гэсэнд,

	— Тэгэлгүй яах вэ, Юрген! Тэнгэрийн сайханд хадлангаа яаралгүй болохгүй, өвсөө норгож ялзраалгүй хураах хэрэгтэй. Чи тэгээд ням гарагт, эсвэл хадлангийн дараа чөлөө завтай болохоороо манайд ирээрэй гэв.

	 

	 

	Өөрийн нь «хүндтэй» алдар цолоор дуудах хүнгүйд үе үе цухалдан явдаг хуучин цагийн захирагчийн авгай Аманда Мюлманн цонхны дэргэд сууж зам ширтэн эргэж ч харалгүй

	— Бас л ирэхгүй нь. Мюллерийнд ямар юмаа хийж ингэж уддагийг нь мэдэх юм сан. Тинекин, чи ч энэ талаар мэдэх үгүй биз дээ? гэхэд нь

	— Би яаж мэдэх билээ дээ. Би чинь чам шиг далдын бодлыг танин мэдэгч биш шүү дээ гэх Тине Раймерийн дуу байшингийн сүүдрээс гарав.

	Аманда уурсан:

	— Бурхан минь, чиний ярьж байгааг! Үргэлж миний үгийг сөрж гашуун үг шидэж байх юм даа. Айж сүрдэх шиг болох юм. Франц, Фрида хоёр чамайг ийм адтай амтай болохоор чинь Берлинд орхисон биз гэхэд нь

	— Намайг хэн ч орхиогүй. Зөвшөөрлийн бичиг олдоогүйгээс би үлдсэн юм, мэдэв үү? хэмээн уурссан цацагт хяруул лугаа адил дуугарав.

	— Тэд чамд зөвшөөрлийн бичиг олохыг бодоогүй байж магадгүйеэ дээ. Ер нь тэгээд үргэлж цэнэгтэй буу шиг байдаг амьтныг төрсөн эх нь ч бай, хадам эх нь ч бай хэн авч явах билээ дээ гэхэд нь Тине дув дуугүй болов.

	Амандатай амьдралдаа тохиолдсон хамгийн түгшүүрт үйл явдлыг ярьсангүй. Дээр үед Хоттерынх Нейрен тосгоноос Берлиний баруун хэсэг рүү нүүж, Тине охиноо даган тэнд очиход хүргэн хүү нь төдийлөн сайшаалтай угтаагүй билээ. Хүргэн хүү хадам эхдээ ганц боловч дотно үг дуугараагүй сэн. Тэдний хоорондын харьцаа тийнхүү муу байсанд Тине тэсвэрлэсэнгүй.

	Тэгээд Хоттер Холштайн хэмээх нэгэн хотод, жижиг эзэмшилд удирдах тушаалын ажил олж, тийшээ нүүх болохдоо хадам ээжийгээ орхиод явжээ. Охин Фрида нь ийнхүү явахдаа

	— Ээж минь учрыг ойлгож байгаа биз дээ. Бид хоорондоо тохироход хэцүү байна шүү дээ гэжээ.

	— Тине том хотод ганцаараа уйдаж нутгаа санагалзахуйд чемодан саваа баглаж аваад нутагтаа ирэхдээ нугын тэртээ нутагтай бэрдээ очсонгүй. Учир нь Георг Глинке тэднийд суусан байлаа. Тине Георгийг занаж зүхэх болов. Түүний хувьд Георг болоод түүний мэтийн хүмүүс цөм үзсэн амссан гай гамшиг бүрийнх нь буруутан ажээ. Тэгээд ч найз хөгшин Аманда Мюлманны байшингийн нэг өрөөнд сууж байгаагийн гол буруутан нь энэ л хүмүүс гэж үзнэ.

	Ингэ хойноос нь гэрийн хуучин тавил сэлтийг явуулав. Тэр ч байтугай асар удсан ч үгүй Тине тэтгэвэр авах боллоо.

	Тине Раймер, Нейрен тосгонд бүх насаараа суусан боловч найз нөхөд огт үгүй ажээ. Багачуудыг өөртөө ээнэгшүүлэн дасгах гэж нэн их хичээвч томчуулд нь дөхөх замаа засаж чадсангүй ээ. Тине буруу ташаа бодолтой байсаар одоо өтөлж доройтохдоо насан турш шим шүүсгүй үр цацсанаа ухаарчээ. Цацсан үрийнхээ үр шимийг үзсүгэй гэтэл хогийн ургамлаар дүүрсэн тариан талбайн өмнө зогсож байх нь тэр.

	Хоёр хонгор ачаасаа зөвхөн Юргенийг л хайрламуй. Росхен эхийгээ дуурайсан болохоор Тине үл хайхарна. Юрген уулаас эцгийгээ дуурайсан тул Тине сэтгэлийн угаас хайртай ажээ.

	Аманда өнөөдөр цонхны дэргэд сууж байгаад Юргенийг Мюллерийнх рүү явахыг харжээ. Ийнхүү хоёр хөгшин түүнийг буцахдаа орох болов уу хэмээн алсын замыг ширтэн суусаар байгаагийн учир энэ бөлгөө. Аманда тэсэж ядан цонхны шилэнд хүүхэд шиг хамраа нааж

	— Цаадах чинь юугаа тоочиж суугааг нь мэдэх юм сан. Би тийшээ Мюллерийнх рүү очдог юм бил үү. Тине чи юу гэж бодож байна вэ? Тэгвэл ядахдаа бид цаад хүүгийн чинь юу хийж байгаа, юу ярьж байгааг нь мэдэж болно шүү гэвэл Тине:

	— Мюлманн минь чамайг очмогц цаадуул чинь ярилцахаа больчих л байх даа гэв.

	— Гэхдээ тэд ямар нэг юм ярих л байх. Тэгэхлээр мэдэхэд амархан. Тэд агаар тэнгэрийн тухай ярих юм уу, аль эсвэл өвсөө хадсан эсэхийг асуулцаж байвал ямар нэг нууцтай улс гэдгийг бид мэдээд авна. Дараа нь Юргенийг хүрээд ирэхээр чи шалж байгаад хэлүүлээд авах хэрэгтэй. Нааш ир, миний суудал дээр суу, миний орноос сайн ажиглаж бай. Цаад лүд чинь хажуугаар шурдхийгээд өнгөрч мэднэ шүү. Нэг л чухал юм боллоо. Тэгээгүй сэн бол манай хажуугаар хэнэг ч үгүй өнгөрөхгүй сэн гээд Амандаа өндийж хормогчоо эргүүлж зүүгээд

	— Ингэхлээр зуухны утаа огт мэдэгдэхгүй байгаа биз дээ, Тине? Миний үс зүгээр байна уу? гэхэд нь

	— Зүгээр, ердийнх шигээ л байна гээд Тине цонхны дэргэдэх сандал дээр суув.

	Амандаа Мюлманн тосгоны гудамж уруудаж хэсэгхэн зуур гүйснээ энд тэнд зогсон ажиглаж нэгэн цэцэрлэгийн хашаагаар шагайж их жимстэй модыг хараад тариачин эзэгтэйд

	— Чи намайг жимсний баяртаа урих уу? Тэглээ гээд би сүртэй их юм хүсэхгүй ердөө л ганц аяга жимс л авна гэв.

	Мюлманн Мюллерийн хашааны хаалган дээр Юргентэй халз тулгарчхав. Юрген хашааны хаалгыг нэлээд ширүүхэн түлхэн гарахад Аманда цочин ухарч

	— Бурхан минь, чи намайг цочоочихлоо. Чи чинь эмнэг даага шиг үсчиж цовхичдог нь юу вэ! Юу болоод л яарч тэвдээд байгаа юм бэ? гэхэд нь Юрген:

	— Юу ч үгүй, Мюлманн эгч ээ гэж эелдгээр хариулав.

	— Эмээ чинь чамайг хүлээгээд байна. Чи ойрдоо очоогүй хүн шив дээ. Манайхнаар сонин юм юу байгааг бүү мэд дээ. Холштайнаас захидал ирсэн хэмээн Аманда шаахайндаа орсон чулууг авч хаях зуур хэлэв.

	— Би мөдхөн очно. Мюлманн эгч ээ, өнөөдөр амжихгүй нь, завгүй байна, эмээгийн амрыг нь эрээрэй гээд Юрген дугуйгаа Амандагийн хажуугаар түрэн одоход «Наад амар мэндтэйгээ тонил чи» гэж бувтнан юу болсныг Густегээс асууж шалгаахаар явав.

	Юргенийг гэрийнхээ хажуугаар өнгөрөхийг Тине харав. Юргенийг гар дохин мэндлэхэд Тине дуудаж завдсангүй цаадах нь явж одов. Тосгоны захад Юрген багын найз Фритц Шүлцтэй уулзав. Фритц нэг жилийн өмнө гэр бүлтэй болж эцгийн хамт аж төрөх агаад түүний палигар өргөн зоо болон шовх өндөр хамар нь шигдсэн махлаг зузаан нүүрийг нь ажваас буян жаргалаа эдэлж буй шинжтэй. Юргений айсуйг хармагц зогсож, Юрген ч бас дугуйнаасаа үсрэн буугаад

	— Би одоо хүртэл чамд баяр хүргээгүй байна шүү. За тэгээд, шинэхэн аав ямаршуу байна даа? гэсээр Фритцтэй гар барив.

	— Голомт залгамжлагч манцуйтай хүү чарлаж байхад л жинхэнэ тариачны ёсоор сэтгэдэг болдог шиг байна. Тэр үед л хүн юуны төлөө ясаа гартал зүтгэдгийн учрыг мэднэ. Чи манайхаар оч л доо хэмээн Фритц янжуур асаан сорох зуур өгүүлэв.

	— Би зав муутай байна.

	— Орой очихгүй юу.

	— Оройд бүр ч зав олдохгүй юм.

	— Хүүхэнтэй танилц аа юу? гэж Фритц нүдээ жийхайлгаад, — Чамайг бид хүүхдийнхээ угаалгад урих байх. Ер нь тэгээд хөгшин тариачдад дайруулчихгүйн тул залуу тариачид бид ойр дотно байх ёстой гэхэд Юрген инээж

	— Биднээс өөр хэн хийж бүтээх юм бэ? Бидний залуус ч яггүй шаламгай улс гэж би боддог шүү хэмээвэл

	— Чи бас тийм юманд шаламгай орох хүн гэж үү? гэж дурамжхан асуухад

	— Ямар юманд? гэж асуув.

	— За, чи битгий дүрэм үзүүлээд бай. Хойд эцэг чинь тэр бүх асуудалд юу юунаас урьтаж донгодож байгааг чи мэдэх учиртай хүн гэхэд нь Юрген дугуйгаа дөрөөлж Фритцийг эгдүүтэй харж ийн өгүүлрүүн:

	— Чи ер нь Георг ахыг дөнгөж чадахгүй болохоороо түүний талаар үргэлж ингэж жүжиглэж байдгаа боливол өөрт чинь хэрэгтэй шүү. Санаа чинь байвч түүнд сачий чинь хүрэхгүй. Тэгээд ер нь тэр юу хийх нь чамд хамаагүй хаданд чимээгүй.

	— Биднийг нийлүүлж нэгдэл байгуулах нь бас надад хамаагүй байх уу? гэхэд Юрген дугуйндаа мордон ухасхийх гэснээ: — Юу гэнэ ээ? гэсэнд

	— Битгий дүрэмдэж маяглаад бай! Энэ талаар хотны нохой хүртэл хуцаж байгаа юм. Чи л мэдээгүй байж гэнэ шүү гэв. 

	Юрген Фритцийг гайхан ширтэж:

	— Би үнэхээр юу ч ойлгохгүй байна. Цаадуул чинь яах гэж байна гэнэ ээ? гэхэд Фритц их л харамссан байдалтай ажиж:

	— Нэгдэл! Хөдөө аж ахуйн үйлдвэрлэлийн нэгдэл! гэснээ амыг нь асуусан янзаар: — За тэр, би хэлээгүй юу, чи одоо хэлэх үг үгүй, амаа таглуулсан юм шиг болж байна шүү дээ гэв.

	Юрген гэр лүүгээ гэлдрэн явав. Дугуйны нь цагаан хигээс, гол төмөр нарнаа гялалзан жирэлзэнэ.

	Зэрлэг интоорын модноос хар тодлын сүрэг дэрхийн нисэж, тэртэй хол нэгэн газраас тракторын дуу сонстоно. Энэхүү трактор байгаагүй сэн бол энэ орчныхон бүгд үдийнхээ амралтаар унтжээ гэхээр анир чимээгүй ажээ. Морин тэрэгний чимээ, тэрэгчний чөхлөх дуу ч үл сонсогдоно. Тарианы талбарт мартагдсан болов уу гэмээр хөх тариа сааралтан гандаж өнгө алджээ. Хөх тарианы иш хармагц Юргений нүүрнээ хайрлаж харуусахын тэмдэг илрэв. Хайран хөх тариа. Хайран сайхан хөх тариа.

	Тэр хүмүүс нугад өвс хадаж байдаг, гэтэл энэ сайхан хөх тариа ил задгай байх юм даа. Франц ах байсан бол арай ч ингэж хөх тариа хээр хэвтэхгүй байсан сан даа. Шөнө дунд ч гэсэн зөөлгөнө. Франц ах өөрөө Холштайнд, эдлэн нь энд байдаг. Тэр эдлэнг нь орон нутгийн газар тариалангийн үйлдвэрлэл гэж нэрлэдэг боловч хүмүүс зүгээр л Хоттений үйлдвэр гэнэ. Карл Шалник түүнийх нь эзэн, аж ахуйн зохион байгуулагч нь болсон. Энэ хүн бол олон түмний ам хардаг муу эзэн.

	Ер нь мань хүн дээр үед яггүй сайн зарц байсан биз, түүнээс яав ч зайлахгүй. Тийм ээ, би түүнийг дээр үеэс мэднэ. Франц ах түүнд их л сайн байсан шүү дээ. Гэтэл сайн эзэн ч болж чадахгүй нь ээ. Эзэн хүн гэдэг бол ямагт хатуу сэтгэлтэй байж чадах ёстой. Тахианд тос түрхсэн талхаа бариад зогсдог хүүхэд шиг эдлэнгээ хараад зүгээр зогсож байж болохгүй. Тахиа үмх тосны төлөө их заль гаргах амьтан. Хүн бас тийм. Үгүй тэр нэгдлийн тухай яриа үнэн болов уу? Би өдий хүртэл хар аминыхаа юмаар ноцолдож хувиа борлуулсаар тэр улс төр гэгчийн тухай огт сонирхож яваагүй билээ. Гэтэл энэ маань одоо өөр болох нь. Бас Трауте байдаг. Хэрэв би гэрлэвэл ээж надад хашаа хороогоо өгөх болно. Тэгээд би авгайтайгаа ахуй амьдралаа дэвжээн дээшлүүлэх болно.

	— Хөгшин Мюллер үнэндээ юу л их чад аа аж. Би л хөдлөх хэрэгтэй. Би ч хоёр өрхийн ажлыг бөмбийлгөөд байж чадна. Харин бүсгүйчүүд л өөрийн хувийг борлуулж дөнгөөд байвал болох нь тэр. Тэгээд Мюллерийн газар надад ирвэл ч под гээд л явчих нь тэр.

	Юрген дөрөө жийхээ ч больж хашаа байшингаа ширтэн харав. Хашаагаа томруулж барья гэж бодно. Аав минь ч бас боддог л байсан. Морь малд хашаа маань хүрэлцэхээ болиод одоо ч аргагүй томсгох болж дээ. Манайхан яасан чимээгүй байх юм бэ? Ээж лав тариан талбай руу явсан байх. Төмс болсон эсэхийг үзнэ гэсэн юм сан. Өнөө орой хальстай нь чанасан шинэ төмс, битүү болгосон өргөст хэмх идэх нь байна шүү гэж бодно.

	Юрген дугуйгаа пинд хийгээд хөлөө дэвслэн гутлынхаа өлөн шороог унагаад гэрт орохын өмнө малын саравч руу шагайвал морьд цадсан бололтой, онгоцонд тэжээл үлдсэн бөгөөд ажил хүлээсэн сувай гүү эзнээ хараад тогтож ядан үүрсэв.

	Орой, Ингэг үнээгээ сааж байхад Юрген саравчинд орж ирээд эр дааганыхаа хүзүүг алгадав. Гурван үнээ нь хоёр үнээнд барьсан давчуухан байранд байх ажээ. Юрген нэгэн үнээг болгоомжтойхон түлхэн зайлуулж Ингэгийн дэргэд очиж зогсоод:

	— Энэ хүмүүсийн ярилцаж байгаа зүйл үнэн үү, ээж ээ? Нейренд нэгдэл байгуулах гэж байгаа юм уу? гэв. Ингэ үнээнийхээ бөөрөнд толгойгоо наан хувинд хөөсрөн буй сүүг ажиглаж байснаа Юргений үгийг сонсмогц шувтарч байсан хөхийг тавиад сонирхон ажиглав. Юрген хэзээ ч ийм юм асууж байсан удаагүй билээ.

	Тэд цөм зүгээр суух нь үгүй боловч гэр ахуйн ажлыг Ингэ ганцаар хийнэ.

	Георг тойргийн зөвлөлд ажиллах учир гагцхүү бямба ням гарагт ирэх агаад тэр үед нь Ингэ аль болох тавтай тохитой амруулахыг хичээнэ.

	Ингэ эх хүний ёсоор хүүгээ асрамжлан хамаг бэрхийг өөрөө туулна. Ийм болохоор Юрген ямар нэгэн юмны төлөө санаа зовох юмгүй тайван чөлөөтэй байх ажээ. Гэтэл өнөөдөр гэнэт юу болоод ийм юм сонирхдог бил ээ? Гэвч түүний зөв. Энэ чинь хэрдээ л ер бусын зүйл шүү дээ.

	— Бэлтгэл хороо байгуулах юм. Дараа нь нэгдэл байгуулах хоёр дахь арга хэмжээг авах гэнэ гэж Ингэ тайван өгүүлэв.

	— Тэгээд хэзээ байгуулах юм бэ? гэхэд

	— Түүнийг чамд хурлын дараагаар хэлье гээд Ингэ толгойгоо дахин үнээний бөөрөнд наалдуулж хөхийг нь шувтарч эхлэв. 

	Хэсэг зуур чимээгүй байснаа:

	— Бид нэгдэлд орвол ажил хөнгөрч амар болно шүү дээ гэв. 

	Юрген тэжээлийн хайрцаг налж элдвийг бодон зогсов. Уулаас Юрген урьд хожид болж өнгөрсөн зүйлийг эргэцүүлэн бодож сураагүй, одоо ч гэсэн, өнөөдрийг хүртэл ээж нь бүхнийг зааж чиглүүлж учир явдлыг нь олж зохицуулж өгдгийг үл бодон гагцхүү хойшид юу болохыг сэтгэх бөлгөө.

	Ингэ үнээгээ сааж дуусаад сүүгээ юүлэх зуур

	— Эхний үед тийм ч амаргүй байх вий. Бүр хэцүү ч байж болно. Энэ бол биднээс л шалтгаалах хэрэг. Урагш давшихыг хүсвэл эхлээд хэдэн алхам ухрах хэрэгтэй. Дараа нь түүнийг нөхөж чадна. Ротенфелдийнхэн урагш үсрэлт хийжээ. Тэндхийн нэгдлийн тариачид тохилог сайхан амьдарч байна.

	— Ротенфелд чинь Нейрен биш шүү дээ, ээж ээ. Тэнд эдлэн хашаа саравч нь хэвээрээ. Тариачид нь үнээ малын том саравчтай. Нейренд болохоор та нар том саравчнуудыг буулгаж хаяад оронд нь жижиг тариачны өмгөр саравч барьсан. Ийм жижиг пингүүдээр нэгдэл яах юм бэ?

	— Бид хэрэгцээтэй зүйлээ барих болно гэснээ Ингэ өөрийн үгнээс цочих шиг болов. Ямар болчимгүй юм ярьчихав аа! Барих шүү! Ингэ өөрөө саравчны ганц булан тэлж барихыг өнөөдрийг хүртэл хойшлуулсаар байгаа. Барина босгоно гэдэг их ажил, их мөнгө билээ. Иймд хойш тавьсаар иржээ. Гэтэл одоо болохоор том уужим саравч барих тухай ярьж байдаг.

	Юрген сүүтэй хувинг авч гэрийн зүг явахуйд Ингэ даган явав. Хүнд модон улавч нь хашаагаар нэг цуурай хадаана. Гал тогооны өрөөнд орж зузаан өрмөг хормогчоо аваад цэнхэр паалантай төмпөнд ус хийв. Юрген гар нүүрээ угаах зуур:

	— Ээж ээ, би удахгүй гэрлэж магадгүй. Тэгвэл танд ч амар болох биз гэхэд Ингэ ихэд цочин харав.

	Юргенийг нэгэн охинтой танилцлаа гэдгийг аль хэдийн мэдсэн билээ. Гэхдээ удахгүй гэрлэнэ гэдэг нь... 

	Ингэ сэтгэлээ барьж аль болох эелдэгхэн дуугаар

	— Юрген минь, чи гэрлэлээ ч гэсэн манай бүх зүйл урьдынх шигээ л байна гэж би бодох юм гэвэл Юрген хэдийгээр гар нь хуурай болсон боловч борог тааран алчуурт үрсээр

	— Тийм биш. Энэ гэрт нэг хүн нэмэгдэнэ гэдэг чинь өөртөө бодолтой нэг толгой нэмэгдлээ гэсэн үг. Тэр чинь бодсон санаснаараа л явах болно шүү дээ, ээж минь гэв. 

	Ингэ нүүр лүүгээ унасан шаравтар туг үсийг залхуутайхан хойш илбэж:

	— Энэ чинь юу гэсэн үг вэ, Юрген? гэвэл

	— Юу ч гэх вэ дээ. Та зөвхөн үүнийг л бодох хэрэгтэй, ээж минь гэв. Юрген ямар ч болсон санаандаа хүрэв. 

	Ингэ ч санаа авч

	— Тэр охиныг би таних юм болов уу, Юрген? гэж асуув. Зуухан дээр тогоо тавихад гар нь үл мэдэг салганах ажээ.

	— Та танихгүй. Гэвч таныг зөвшөөрвөл дагуулж ирнэ. Ээж, та санаснаараа л шинжиж үзээрэй. Таны санаанд лав нийцнэ байх хэмээн хэлэхдээ баахан тэвдэж хоолой нь чичиргэнэв.

	— За тэгвэл л болох нь тэр гэж Ингэ инээвч сэтгэл нь хөдөлсөөр ажээ. 

	Хэдийгээр үнэмшихийг үл хичээвч энэ айлын эв түнжингийн төлөө зүрх шимшрэн сэтгэл зовох бөлгөө. Нэг дээвэр дор хоёр эм хүн байна гэдэг ч Тинетэй хамт зовлонгоо эдэлж байсан сан. Тэр бүгд даанч утга учиргүй зүйл байлаа. Эд бол одоо учраа ололцон зохицох улс билээ.

	Юрген дугуйгаа Лийбгартины хуучин цэцэрлэгийг тойруулан барьсан туйпуун хашаа түшүүлж тавив. Орой дээрээ чулуужиж гүйцсэн бөмбөлөг бүхий бахим гэгчийн хоёр цементэн гуятай төмөр дааман хаалга байх бөгөөд тэр нь нээлттэй болсоор он жил уджээ. Харин энэ хаалга урьд нь өөрсдийн нь хувьд ямагт хаалттай байсныг настан буурлууд андахгүй мэднэ.

	Юрген хайрга дэвссэн өргөн замаар орж явав. Саглагар модтой цэцэрлэгийн дунд зуны орой гэрэл гэгээ бүдэг ажээ. Оготнын нүх сахиж суусан муур Юргенийг ойртоход шурдхийн одов. Удалгүй саглагар мод бутны бараантан үзэгдэх навчны завсраар хуучин эзний байшингийн хана цайран ялгарч үзэгдэв.

	Тэрхүү байшингийн зүүн жигүүрт ардын аж; ахуйн түр сургуулийн сурагчдын байр байдгийг Юрген мэдэж авчээ. Байшинг чимээгүйхэн тойрч үзвэл зүүн жигүүрийн гол хаалга нээлттэй байх бөгөөд цагаан цэнхэр чулуу шигтгэсэн үүдний довжооны тус газар чийдэн гэрэлтэж байлаа. Ойр хавь үзэгдэж харагдах хүн амьтан үгүй боловч байшингийн зүгээс хүмүүсийн дуу нэгэнтээ хөхрөх чимээ сонстов. Юрген үүдэн тус тээнэгэлзэн үүдний хонх хайн зогсов. Чөлөө зөвшөөрөлгүй ороод явчхаж болдог болов уу. Труате түүнийг энд ирж уулзахыг одоо хүртэл зөвшөөрөөгүй билээ. Ямагт өөр газар уулзахаар болзох буюу эсвэл өөрөө тосгонд очдог байлаа.

	Харин өнөөдөр Юрген байрных нь дэргэд удаан, тун ч удаан хүлээлээ.

	Траутетэй уулзалгүй харихыг үл хүснэм бөгөөд тэр тусмаа өнөөдөр тун ч их юм ярилцах гэж бодсон билээ. Хаалга тогшлоо. Траутег дуудаад өгөх хүн гарч ирж магадгүй гэж бодно.

	Цаана нь хаалга чахран нээгдэж эмэгтэй хүний шовх өсгийтэй гутлаар чулуун шалан дээр тов тов алхах нь байрын дарга авгай гарцаагүй мөн болоход Юрген эргээд явчихмаар санагдав. 

	Авгай гарч ирмэгц:

	— За, залуу юу гэж явна? гэв. 

	— Би... уучлаарай... би Траутетэй... юу би... Мюллер гуайн охинтой уулзаж болох сон болов уу? гэж Юрген сандарч түгдрэн өгүүлэхэд

	— Манайх өнөөдөр байрны өдөрлөгтэй гэв.

	— Би ярих маш чухал хэрэгтэй юм сан. Ер нь удахгүй гэхэд авгай ялимгүй инээмсэглэж:

	— За, та ор доо гэв.

	Юрген түүнийг гайхан харж, орох гэж үү? Тэгээд бас бусдын дэргэд Траутетэй уулзана, үгүй ер нь буцна байгаа хэмээн сэтгэж:

	— Би эндээ л хүлээмээр байна гэж авгайг аргадангуй өгүүлэв. 

	Авгайн инээмсэглэл нь ор мөргүй алга болж Юргенийг анхааралтай ширтэн:

	— Харин тун түргэн уулзана шүү. Би хувиасаа гуйя. Манай сурагчид өнөө орой тусгай ажилтай байгаа юм гэхэд нь Юрген толгой дохив.

	Тэр дорхноо Трауте гарч ирэн:

	— Чи ч цагаа олсонгүй дээ, залуу минь! Хамгийн сонин юм ярьж байгаа үед чи дуудаж гаргадаг нь юу вэ гэснээ сэмхэн эргэж хараад бүх хаалга хаалттай агаад өөрсдийг нь харах хүн үгүйг мэдмэгц Юргений гараас барьж: — Бушуу явъя! гэв.

	Гадаа гармагц уртаар амьсгаа авч:

	— Ай золиг, намайг эндээс гаргадаг чинь ёстой зөв санаа байна, Юрген минь. Өнөөдөр улс төрийн сэдэвтэй орой юм. Хичээгээд хичээгээд залхуу хүрээд болохгүй байлаа шүү гэхэд Юрген

	— Үгүй ээ... чи саяхан... гэтэл Трауте үгийг нь тасалж, 

	— Туршин чагнагчдадаа зориулж тэгж хэлсэн юм. За тэднийг дуудахаас өмнө бушуухан цэцэрлэгт очъё гэв. 

	Тэд цэцэрлэгт орж бие биеийг энхрийлэн янагласны сүүлд Юрген:

	— Нэгдлийн тухай яриа эхэлж байна гэв.

	— Хэн ярьж байна вэ?

	— Манай гэрийнхэн, бас тосгонд ч ярьж байна. Нэгэнт ярьж эхэлж байгаа хойно... 

	— Үнэхээр бүгд адилхан хөөргөн улс юм аа. Манай Люнебургт нэг ч хүн тийм яриа гаргаагүй, би л хувьд сонсоогүй юм байна.

	— Тэгээд би чиний саналыг сонсох гэсэн юм.

	— Тэр ярианы талаар уу?

	— Нэгдлийн талаар

	— Санаж бодох юм юу ч алга. Ёстой ямар ч юм алга. Би өвөг эцгийн эзэмшлийг авбал хадгалж хамгаална, аль эсвэл мөнгө болгоно. Харин бусдад зүгээр өгнө гэдгийг бүр ярихгүй.

	— Ээж маань нэгдэлд орох саналтай байх шиг байна.

	— Сайн ярьж зөвлөхгүй юу гээд Трауте залуугийн мөрнөөс толгойгоо өргөж:

	— Түүнд орох гэж юунд дурласан юм бол? гэхэд Юрген:

	— Дээр үед ээж маань хатуу хэцүү ажилд нухлагдаж байжээ. Одоо ч мөн л гэр зуурын ажилтай ноцолдсоор байна.

	— Намайг танайд очихоор өөр болно шүү дээ.

	— Тийм дээ. Хэсэг зуур дуугүй болж янаглан таалалдсаны эцэст Трауте:

	— Чи ээжийнхээ үгэнд ордог уу? гэ асуув.

	— Би чинь гэртээ жанжин байхгүй юу.

	— Тэгвэл сайн байна гэснээ Трауте гарыг нь барьж: — Хүүе Юрген, тэнд гэрэл байна уу? гэж байр өөдөө заав. 

	Юргенд харагдаж үзэгдэх юм байсангүй.

	— Тэд бүгдээрээ унтжээ. Маргааш би ч сургаал хүртэх хэрэг болов. Шалгалтаа л цааш харуулчихвал тэд намайг яасан ч яах вэ гэж Трауте хэлэв.

	 

	Хэд хоноод Юрген нэгэн орой Фритц Шүлцийнд очив. Фритц түүнийг дуу алдан угтаж:

	— За өвгөн минь, чамайг хуучин нөхрөө арай ч мартчихгүй болов уу гэж би бодож байсан юм. Чи манай хүүг огт үзээгүй шүү дээ. Ер нь чамд гомдох дөхлөө шүү. Тэгэхдээ оройтоогүй, миний хүүг үзээд чи гайхах болно. Алив нааш ир! гээд Юргенийг дагуулж унтлагын өрөөний үүдэнд очин хаалгыг нээвээс өргөн улаан царайтай нэгэн шар хүүхэн ор сандайлан сууж байлаа. Цээжин биеэ хагас нүцгэлгэснийг нь үзэхүл хүүхдээ хөхүүлж буй нь илт ажгуу. Юрген сандран хаалганы тус зогтусаж ухрахыг завдтал Фритц түлхэн оруулав. Юрген санаа зовсондоо чих нь улайхад Анна:

	— Зүгээр ор, ор, ямар хамаа байсан юм бэ? Фритц, тэр гэц дээр байгаа алчуурыг аваад өгөөч гэв.

	Юрген түүнийг ажиглавал цайвар шар үс нь духнаас аваад мөрөө хүртэл мушгиралдан унжих агаад дугариг цагаан мөрийг нь дагуулан харахуйд хөхөө хөхөж буй хүүхэд, бөмбөгөр цагаан хөх мөнхүү авгайн сэтгэл зовох янзгүй тайван суух нь нүднээ тусав.

	Фритц Юргенд сандал олж өгөх санаатай эрэвч сул сандал байсангүй. Нэгэн дээр нь өлгий сэлт, нөгөө дээр нь ажлын хувцас овоолоостой байв. Шүүгээний хаалга хагас нээлттэй бөгөөд эмэгтэй хүний эрээн мяраан өнгийн хувцас хөглөрч хөлс, хүүхдийн үнэр, анхилуун үнэртэн сэлт холилдон ханхлах ажээ.

	Юрген ийнхүү эмх замбараагүйг ажиглаад гайхах сэтгэл төрөв. Түүний ээж бол иймэрхүү юмыг үзэж чадахгүй дээ.

	Анна ч түүний харцыг дагуулан ажиглаж бодлыг нь таамаглаад гэмшингүйгээр:

	— Би юмаа янзлаагүй байгаа юм. Ер нь аль бүгдийг хийж дуусгах билээ дээ хэмээн санаа алдсанаа: — Надад туслах хүн ердөө байхгүй. Байхаас ажил бүрийг над руу түлхдэг хадам ээжтэй л хүн дээ гэхэд Фритц дургүйцэн:

	— За, за! хэмээн зандрангуй өгүүлэхэд

	— За, за гээд ч яах вэ? Үнэн шүү дээ гэв.

	— Гэр зуурын ажилдаа хүн хөлслөх болж байна уу?

	— Чи өөртөө туслуулахаар тарианы талбарт ажиллах хүн л авч магадгүй. Харин гэрийн ажил, угаалгад хүний туслалцаа хэрэггүй гэдэг шүү дээ.

	— Гурав дахиар нь та нар яах гэсэн юм бэ? Хоёрын хоёр эм хүн гэрт сууж байж

	— Ингэдэг л хүн дээ, өөрийгөө л бодохоос миний төлөө өчүүхэн сэтгэл зовдоггүй юм гэж Анна гомдоллон хөхөө хөхөж цадаад нойрссон хүүгээ өлгий дотор нь тавив.

	Фритц Юргенийг хаалга руу түлхэсхийж гарахыг дохив. 

	Юрген гарах зуур Аннаг эргэн харвал өрөөний голд зогсон мөрөн дээрх алчуураа авахад цээжин бие нь илхэн харагдаж байлаа. Ард нь «би одоохон очно» гэх бүдүүн дуу дуулдав.

	— Нэгдлийн тухай танайхан юу гэцгээж байна вэ? Гэрийнхэн чинь орох гэнэ үү хэмээн өвгөн Шүлце сонирхсонд Юрген:

	— Ээж... нэгдэлд орно гэж байгаа гэв.

	— Чи тэгээд яах юм бэ? гэхэд нь

	— Би ч орохгүй л санаатай. Вендт ахын хэлэх нь өмч хөрөнгөө нэгдэлд нийлүүлэх нь барын аманд хийж байгаа нь тэр гэх юм. Миний бодоход бас л тийм юм. Франц ах эмээ ээжид захиа бичиж намайг аж ахуйгаа толгойлох үед өөрөө тусална гэсэн байна билээ. Чухам яах гэж байгааг нь би мэдэхгүй юм гэв. 

	Дандаан амьсгаадан байдаг сайх бүдүүн эр санаа зовуурьтайгаар онигор нүдээ улам ч онийлгон, — Цаадах чинь бүх юмны учрыг мэдэж байгаа. Ах чинь үнэхээр тариачин хүн байсан юм, Юрген минь. Түүнтэй ижилсэх хүн Нейрен даяар байхгүй гэв.

	— Өөрийнхөө хөрөнгөний төлөө ч бас л санаа зовсоор байгаа гэнэ

	— Түүний зөв. Ийм сайхан эд хөрөнгийг нь харийн хүмүүс эзэмшиж байна шүү дээ. Захиа их бичиж байна уу?

	— Фрида эгч л эмээд бичдэг юм. Гэхдээ эгчийн юу бичихийг нь Франц ах хэлж өгдөг. Эгч маань яг л Франц ах шиг намайг багахан эдлэн хөрөнгөтэй тариачин болох ёстой. Манай энд чинээлэг тариачны хэрэг ер үгүй. Гэхдээ манай хашаа хөрөнгийг бас л бага байна. Дахиад энэ зэрэгтэй хөрөнгө нэмэхэд л дөнгөж дунд зэргийн тариачин болно. Түүний төлөө л зүтгэх ёстой гэж бичсэн байна билээ.

	— Тэр том радиог харж байна уу? Энэ радио түүнийх юм. Үүнийг танай эгч явахынхаа урьд өдөр энд авчраад намайг худалдаарай гэсэн юм. Гэвч би одоо хүртэл дурсгал болгож хадгалсаар байгаа юм гэв.

	Фритц шил шарз хундагатай авчрав. Анна амттай боовоор дүүргэсэн таваг ширээн дээр тавилаа. Улбар ягаан цамц өмссөн нь тод шар үсэнд нь сайхан зохижээ. 

	Юрген рүү нүдээ ирмэн

	— Залуу найз, битгий их ёсорхоод байгаач гэв. 

	Хундага тулгаж

	— Танай шинэ хүний эрүүл саруул бойжихын төлөө!

	— Тосгоны тэргүүний тариачдын төлөө!

	— Бас өөдгүй нэг нь нэгдэлд орж амар жимэр аж төрөх болтугай гэцгээгээд уув.

	Ийнхүү тэд инээлдэн хөгжилдөв.

	— Тэд амьдралын туршид яс арьс болтол зүтгээд адаг сүүлд нь амандаа хийх талхнаас өөр юмгүй үлдэх л улс. Яг тийм шүү. Бид бол ингэхгүй... хэмээн Фритцийн эцэг, өвгөн Шүлце ёжтой инээн өгүүлэхэд Фритц бардамнан:

	— Бид машин авсан ч чадна. Гэвч бид түүгээр яах вэ. Харин Юрген минь, жижигхэн нисдэг тэрэг бол би одоо ч гэсэн авмаар байна. Даанч байхгүй юм гэв. Юрген гайхан тэднийг дараалан ширтэн элдвийг бодов. Эд чинь ийм чинээлэг улс юм байжээ. Аргагүй дээ. Эд бол мал хөрөнгөтэй чинээлэг улс шүү дээ. Бас машин, тэр ч байтугай нисдэг тэрэг авна гэнэ ээ. Гэтэл ээж маань газар хагалах ганц анжис авах гэж хуруу хумсаа малтаж маажиж байж билээ. 

	Анна хажуугаас нь ёворч

	— За чи, нар үзсэн чийгийн улаан өт шиг гайхаж байгаа биз дээ? гэхэд нь Юрген түүний өөдөөс дуугүй харав. 

	Анх эдний хурим дээр Аннатай танилцахдаа төдийлөн их таашаагаагүй юм. Тэр үед Анна ам хэл нь гүйцэгдэхгүй чөрийсөн амьтан байж билээ. Анна бол зайдуу орших нэгэн тосгоны тариачны охин бөгөөд хоёр талын эцэг эх гэрлэлтийн сүй бэлэг солилцож, өмч хөрөнгө хэлэлцэж байж хуучны ёсоор үйлдсэн юм.

	Тэр үед Юрген ингэж ч өөрийгөө үүргийн бараа шиг худалдуулахыг больё хэмээн боддог байлаа. Харин өнөөдөр үзэхүл Франц аргагүй л хонжвортой сугалаа татсан юм шиг бодогдох ажээ.

	 

	 

	Георг бямба гарагийн үдийн үед гэртээ ирээд үдээс хойш өвсөнд гарав. Юрген гүүгээ тармуурт хөллөн эр даагаа дагуулж явав. Уйдаж хагсарсан даага эхлээд эхийгээ тойрон тонгочиж байснаа удахгүй тармуурт зүтгэхээ мэдсэн юм шиг түүнтэй зэрэгцэн явав.

	Юрген очмогцоо өвс тармасаар бусдыгаа иртэл нэлээд газар авчээ.

	Ингэ аяганы хийцтэй сав, Георг багаж сэлтээ барьж явах агаад Росхен охин тэдний дунд нэгээс нөгөөд очин элдвийг ярин гүйх нь нялх унага эхээ тойрон тонгочих мэт бөлгөө.

	Ингэ үдийн наранд чийггүй хатсан ойролцоох нэгэн сувгийн дэргэд буй өмхөрсөн хэдэн уд модны зүг очиж аяганы хийцтэй саваа сүүдэрт нь тавиад цүнхнээсээ нимгэн банзал гаргаад Росхенд шидэн өгч

	— Үүнийг өмсчих! Хатуу өвс гуяыг чинь урчихна гэв. 

	Ханцуйгүй цамц, богино өмд өмссөн Росхен толгой сэгсэрч:

	— Ийм муу хуучин банзал өмсчихөөр чинь би муухай харагдана шүү дээ, ээж ээ! Ялаа шумуул харчих юм бол намайг шоолно доо гэхэд нь Ингэ дургүйцэн:

	— Бас л нөгөө шийгээ тоглох нь. Ийм шалдан шахуу байж яаж чи өвс тармах юм бэ? Зараа уулаас эхлээд хатгах, урах юм зөндөө бий. Энэ хэвээрээ бол мөдхөн гуяны чинь арьс хуурна даа гэхэд нь Росхен:

	— Гуя ураад байвал би заавал өмсөнө гэдгээ танд амлая, ээж ээ. Харин одоо энэ хэвээрээ жаахан байя л даа гээд шумуулд хатгуулсан гараа маажих зуур ээж рүүгээ царайчлангуй харахад Ингэ чухам юу гэж хэлэхээ мэдэхгүй болоод шууд өвсний тармуур луу гар сунгав. Энэхэн үес тэдний яриаг чагнан инээмсэглэж байсан Георг Росхенийг хуруугаараа сэмхэн дохин дуудаад

	— Росхен, чи надтай хамт өвс тарам гээд гурван шүдтэй сэрээ өгч шивнэн: — Май, үүнийг барь! Ээжийг чинь нэг бухал хийхэд бид хоёр дор хаяад гурав дахийгаа хийж байх ёстой, мэдэв үү? гэхэд

	— Тэгье, Георг ах аа! гээд Росхен их л дуртай нь аргагүй сэрээг авч өвс цуглуулж эхлэв. Түүний хувьд Георгтай хамт ажиллахад ажил хялбархан бүтэх агаад бас хөгжилтэй яриа дэлгэх бололцоотой тул туйлаас баярлах ажээ. Росхен, Георгт төрсөн эцэг шигээ хайртай агаад гагцхүү түүнийг ах хэмээн нэрлэнэ. Бяцхан охин түүнд «ах» гэдэг үгийг анх удаа үүргэвч үүрсээр гал тогооны өрөөнд цэрэг хуучин шинельтэй орж ирэхэд л хэлсэн бөгөөд Георгийг Нейрен тосгоны дарга болоод байшингийнх нь доод давхрын нэгэн тасалгаанд сууж байхад ч түүнээс хойш ээжтэй нь суусны дараа ч «ах» л гэдэг байжээ.

	— Хүүхдүүд маань чамайг «аав» гэж хэлээсэй гэж чи боддог уу? хэмээн Ингэ нэгэн өдөр Георгоос асуув. Тэр цонхны тус зогсож, гадаа хуйлран шуугих цасан шуургыг ширтэн сүүлчийн их дайнд хаа нэгтээ үрэгдсэн анхныхаа нөхрийг дурсан санав. Ингэ түүнийг охин байхаасаа хайрлан дурлаж билээ.

	Георг түүнд ойртон ирж үсийг нь зөөлхөн илбээд

	— Хүүхдүүд юу гэж авгайлах нь хамаагүй хэрэг. Бид бие биетэйгээ яаж харьцаж байна вэ гэдэг л гол нь шүү дээ. Бид хоорондоо эвтэй найрсаг болохоор энэ талаар бол чи зовох хэрэггүй юм гэж билээ. Харин одоо бол түүний тухай бодсон хүн алга. Гагцхүү нугад хөгжөөнт уралдаан өрнөж, Георгийн хажууд хялбархан ажилд ногдсон Росхен улам хөгжөөж:

	— Ээж бүр дөрөв дэх бухлаа хийж байна, одоо тав дахиа эхэллээ, бас зургаа дахь... гэнэ. Ингэ охиныхоо хөгжихөд сэтгэл баясах агаад өөрөө эрүүл чийрэг, ажилд сайн учир уралдаант хоёрыг үнэхээр тэвдүүлэх ажээ. Урьдын өлөн зэлэм эцэнхий туранхай байсан цаг өнгөрчээ.

	Юрген өвсөө тармаж дуусаад тармуураа буулгаж гүүгээ нугын өвсөнд тавихад омголон даага биеийн чилээ гаргах мэт эхээ тойрон тонгочиж тоглоно.

	Ингэ түр зогсож нүүрийн хөлсийг арчих зуур:

	— Ундаа ууцгаая гэв. Тэд уд модны сүүдэрт хооллохоор суухын өмнө хүйтэн хар цай залгилж амны цангаа гаргав. Наран шарж халуу шатах тул ажил хийхэд хэцүү ажээ. Росхен Георгийн хажууд өвсөн дээр сөгдөн суув. Ингэ тэдэнд талх зүсэж нэг нэг алим өгөв. Хатсан батраш өвс ногооны үнэр нугын дээгүүр анхилан, ийнхүү цайлан суухад нэн ч таатай.

	Юрген хоолоо идэж дуусаад сэрээгээ авчрахад Ингэ:

	— Юргений туслалцаа одоо хэрэг байна уу? гэвэл Георг:

	— Чи л өөртөө туслуулах гээгүй бол бидэнд хэрэггүй гэв.

	— Өнөө орой хуралтай болохоор оройтож болохгүй шүү дээ. Росхен ярианд оролцож, — Би бас хамт очно шүү. Бас тэгээд дуулна гэв. 

	Георг цагаа хараад нуга дээгүүр хараа сунгаснаа

	— Тэглээ ч гэсэн бид гурав амжина биз. Хүүгээ гэр лүү нь явуулчихъя. Үүний насанд хүн тогтож суудаггүй юм гэв.

	Ингэ тэрэг тоног янзлан буй Юргенийг дуудаж:

	— Чи гэртээ харь гэснээ түүний гайхах харцыг ажигламагц, — Наад даага чинь эхийгээ хөдлөхгүй болохоор үймүүлээд болохгүй нь. Адаг сүүлд нь хийсэн сайхан бухлыг минь тараах нь гэснээ Лийбгартны зүг саравчлан зааж: — Нөгөө охин чинь өнөөдөр ажлаас эрт бууна биз дээ? гэв.

	Георг өвсөнд тавьсан гүүгээ авчрахаар гүйн харайж яваа хүүгийн хойноос ажин суутал хараа нь тэртээ хажуугийн нугад байгаа хос морь хөллөсөн тэргэн дээр тогтов. Цаана нь өвс бухалдаж байгаа тариачин хэн болохыг холоос ялгахад хэцүү авч морийг нь зүс мэдэх юм шиг санагдсанд:

	— Хүүе Ингэ, тэр чинь Ёоханн биш биз? гэв. 

	Ингэ тэр зүг харж зэрэгцүүлж хөллөсөн хонгор хээр хоёр морь нь Вендт, Пульманн хоёрын морь мөн болохыг танив. Гэтэл тэргэн дээр сууж буй эмэгтэй гараараа дохисонд Ингэ хариу дохиж:

	— Вендтийнхэн мөн, Труда хажууд нь байна. Ёоханн ч өнөөдөр оволзуулж өгөх нь дээ гэхэд Георг:

	— Энд ирдэггүй нь ямар учиртай юм бол доо, уул нь манай үүгээр гармаар сан гэвэл,

	— Мэдээжийн хэрэг цаг алдахгүй л гэж бод оо биз. Хадлангийн цагийн яаруу давчууг эс мэдэх биш гэж Ингэ хэлэв.

	— Хажуугаар өнгөрөх зуур мэнд мэдэхэд цаг алдаад юу базаах вэ? Тэгээд ч Ёоханн уулаас яаруу бачуу хүн биш. Бидний сүүлчийн яриа л дотрыг нь маажаад байгаа юм. Ер нь дахиж ирээгүй биз?

	— Саядаа би түүний барааг ер харсангүй.

	— Тэгнэ ээ тэр.

	Морьдоо авчраад зогсож байсан. Юрген тэдний ярианаас чих дэлсээд элдвийн юмыг эргэцүүлэн бодов. Вендт нэг л янзгүй байсан сан. Уурласан тухайгаа Юрген «Өөрөө өөрийгөө үйлэнд хөтлөх хэрэг гараад байна. Ёстой санаанд ороогүй юм болж байна даа. Намын гишүүдийн өмнө яаж нүүрээ түлэх бол гэхээс халшрах юм. Георг л тэднийг турхираад байна» гэсэн бөгөөд Юрген яагаад ингэснийг нь мэдэх л болно доо гэж бодох ажээ.

	Үнэхээр Вендт уурлан харааж, нулимж өөрийн санаанд хүрэх арга зам хайж байсан билээ. Гэвч ийнхүү цөлх уурлаж байсан нь урьд хожид үгүй. Юрген нуга дундуур гарч Вендтийн байгаа газрыг чиглэн явав.

	— Чи солиорчих оо юу? Гэртээ харих зам чинь түүгээр байна гэж Вендт түүнийг хармагцаа Нейрений зүг гар дохин хэлэв.

	— Бидний дэргэдүүр гараад мэндээ мэдэлцэх завгүй шиг бололтой байхаар чинь зориуд зам мурийж ирэв гэхэд,

	— Амандаа багтахгүй үг бүү ярь, хүүхээ! Та нартай зам нийлэхгүй хүн гэдгээ цаадуулд чинь үзүүлэх гэж нугын чинь дэргэд зогсолгүй гараад ирсэн юм. Тэгвэл тэд өнөө оройны хуралд миний оронд зөвхөн хоосон сандал байхыг хараад гайхахгүй байх биз гэв.

	— Вендт ах, та очихгүй юм уу? гэсэнд Вендт Георгийн байгаа зүг рүү толгой дохиж:

	— Цаадхаар чинь бүх хүний өмнө, би намын үүрийн даргын хувьд бусдыг уриалах ёстой гэж хэлүүлэхийн төлөө очих хэрэг үү? Үгүй ээ хүүхээ гэв.

	— Би ч бас чухал юм бодож байгаа шүү, Вендт ах аа. Намайг тэд амар гэсэн.

	— Амарч яах нь вэ?

	— Зорилго ч байж магадгүй. Тэгэхдээ тэр гол биш. Харин одоогийн ярьж байгаа асуудлын хувьд бол би таны талд зогсох юм шүү гэв.

	 

	 

	Гэвч Ёоханн Вендт хуралд иржээ. Эрнст Пульманн очиж түүнд учрыг ухуулжээ.

	— Хэрэв чи хамт олон, намын нөхдийнхөө эсрэг хандах юм бол хэний талд орох гээд байгаа хүн бэ? Ёохан минь, чи өөрийгөө аль талын хүн болохоо март аа юу? гэсэн нь өвгөний санаанд юм оруулсан бололтой, муу эсгий малгайгаа авч өмсөөд Пульманнтай хамт алхаж гарав. Гэвч сэтгэл нь хямарч учир зүйгээ олоогүй л байв. Хурлын тэргүүлэгчдийн ширээнд Георг, хотын дарга Пеперманнтай сууж энэ тэрийг ярилцана. Вендт тэдэн рүү очсонгүй зөвхөн толгой дохисхийн мэндэлсэн болоод арын хоосон эгнээнд суучхав. Түүнийг гайхан харж суусан Ингэ босож хажууд нь очиж суугаад:

	— Мэнд амар байна уу, Вендт ах аа? гэв.

	— Чи эрт ир ээ шив дээ? Нэгдэлд элсэх тухайгаа эхэлж ярих гээ юу? хэмээн Вендт бувтнахад Ингэ:

	— Яагаад болохгүй гэж? гэхдээ өнөөдөр тэр тухай ердөө ярилцахгүй. Өнөөдөр бол бүх юмаа сайн ярилцаад зохион байгуулах хороо байгуулна. Сониноос Георг энд зөвлөхөөр томилогдсон, хэдэн долоо хоног манай машин тракторын салбар станц хавиар ажиллах гэнэ. Гол нь Нейренд бий болох ирээдүйн нэгдлийн талаар ажиллах юм байх аа гэв.

	— Чи намайг сургах гэсний хэрэггүй. Өнгөрсөн ням гарагийн яриаг өнөөдөр хүртэл мартаагүй байна гэв.

	Өнгөрсөн ням гарагт болсон намын хурлын тухай Вендт үг цухуйлгаж байгаа нь энэ ажээ. Хурал дээр бусадтайгаа санал зөрсөн нь эцсийн эцэст Вендтийн ч буруу биш байлаа. Вендт нэгдэл бол аж ахуйн талаар бие даах чадалгүй аж ахуй юм уу, аж ахуйгаа хөтлөх чадваргүй тариачдад л хэрэгтэй гэсэн ойлгоцтой байв. Жишээ болгож өвгөн Мюллерийнх, мөн өвчин зовлонгоос болж дээр үеийнх шиг ажиллаж чадахгүй болсон Пульманнийг нэрлэжээ.

	Георгийг уурлан хэлсэн ярьсныг нь шүүмжлэхэд гомдож сэтгэл зовсон байдлаар:

	— Би тариачин болсон нь намын ач тус, түүнд баярлах ёстойг мэдэж байна. Би бас гагцхүү өөрийн хүчээр хөрөнгө хогшилтой болж хэзээ ч чадахгүй байсан гэдгийг мэдэж байна. Хэрэв эргүүлж тушаахыг шаардаж байгаа бол газар, мал сүргээ бүгдийг нь өгнө. Гэхдээ би зүрхээ шархлуулж өгөх болно гэсэн билээ. 

	Вендт бусад нөхдийн гаргах баталгаа бүрд хариулт өгч:

	— Өвгөн Ёоханн, нөхдөө орхиж амиа хичээх арчаагүй амьтан биш гэхэд сэтгэл хямарсан янзтай эргэн тойрон харав. «Би нэгдлийг эсэргүүцээгүй ээ. Гэхдээ түүнийг хөгжүүлнэ гэж чадахгүй. Би худал хэлэхгүй, худал хэлэхийг хүсэх ч үгүй. Намаа хуурч мэхлэхийг хүсэхгүй байна» гэж бодоход сэтгэл нь бага зэрэг тайвширсан сан.

	Хуралд тун ч цөөхөн хүн иржээ. Хөдөө аж ахуйн үйлдвэрлэлийн нэгдэлд орох хүсэл сонирхол үгүйгээ илэрхийлж тариачид хуралд ирсэнгүй. Хүрэлцэн ирсэн цөөнх нь шахвал хоёр эгнээнд багтах байтал энд тэнд таран хэсэг хэсгээрээ суужээ. Зарим нь чухам юу болдог бол гэж сониучирхсанаас, зарим нь оногдсон өмч хөрөнгөө яавал бүрэн бүтэн аваад үлдэх бол гэж бодсоноос энд цугласан тэр хүмүүсийн дунд Фритц Шүлце сууж байлаа. Орж ирээд үүдэн тус зогсон эргэн тойрноо ажив. Махлаг өргөн царайд нь түгшсэн эргэлзсэн байдал илт. Цонхны дэргэд ганцаар зогсож байсан Надлерийг хармагц түүн рүү очиж

	— Цаадуул чинь үнэхээр, эзний газрыг дахин нэгтгэх гэж байгаа юм уу? хэмээн нарийдсан цамцныхаа энгэрийн товчийг тайлан уртаар амьсгаа авснаа: — Та ер нь энэ талаар ямар бодолтой байна вэ, Надлер? гэхэд Надлер дуугүй далаа хавчив.

	Фритц эцгээсээ сурсан зангаараа иймэрхүү үед муугүй навчин янжуур хэдийг хармаалснаа санаж Надлерт тамхилав. Фритцийн ийнхүү тал зассанд зэвүүрхсэн Надлер

	— За даа, хүн тамхи татах ч дээ гэж бувтнаад нэг навчин янжуур авч бас гал гуйв. 

	Өвгөн Шүлцийн багын найз тариачин Линзе ирж тэдэнтэй нийлээд

	— Аав чинь ирэхгүй юм уу? гэж Фритцээс асуувал

	— Өрхөөс нэг л хүн болно биз дээ гэх зуур хармаанаасаа нэгэн навчин янжуур гарган барьж дотроо арай хямдхан янжуур авч гардаг байж дээ гэж сэтгээд, — Энэ хурал цуглаан аавын нөгөөх зүрхийг нь хөөргөчихдөг юм. Ялимгүй юманд л бөглөрчих гээд байх болсон хүн, гэсэнд

	— Уул нь өнөөдөр цаадах чинь ирэх нь зүйтэй байсан юм. Нэг хүний санал нэмэгдвэл бидэнд л ашигтай гэв.

	— Аав хэрэг явдал юу болохыг хар. Зарц ховордсон өнөө үед нэгдэл ч муугүй байж мэдэх юм, ер нь сайн ажих хэрэгтэй. Бид ч юмны түрүүнд яарч орохгүй гэсэн. Харин сүүлд нь бол ч... 

	— Сүүлд нь юу гэж? хэмээн Надлер сониучирхав.

	— Эхлээд бид мэтэд нэгдэл ашигтай эсэхийг мэдэх хэрэгтэй. Ер нь тэгээд бид тохилог сайхан аж ахуйтай улс, үүнийгээ муутгахыг хэн ч хүсэхгүй шүү дээ гэв.

	Сайх хэсэг хүний ойролцоо Вендттэй хамт сууж байсан Ингэ тэдний яриаг чих тавин чагнана. Ёоханн Вендт ч бас анхааралтай сонсмуй. Фритц Шүлцийн сүүлийн хэлсэн үгийг сонсоод үсрэн босоход сандал нь харжигнан унав. Вендт шүдээ зуун Фритцийг заналтайгаар харж: 

	— Муусайн новшнууд нэгдэлд зарц эрэх гэдэг чинь та нараас л гарах үг дээ. Аав чинь амьсгалж чадахгүй, санаа байвч сачий нь хүрэхгүй болохоор чи муу мэдэмхийрч цэцэрхэж, гайгүй их сургаал базаах болж, бид та нарын ажлыг хийж өгөх хэрэг үү, тэнэг минь! Би л түүнд чинь хуруу дүрэхгүй гэж мэдээрэй гэхэд Надлер:

	— Юу болж байна, Ёоханн. Чи тэдэнтэй нийлж байна уу? гэв. 

	Вендт:

	— Би хэнд хамаарахыгаа өөрөө мэдэж байна. Ойлгов уу! Тэгээд Шүлцийнхэн мэтийн чалчаа амьтдаар нэгдлийг дүүргэхгүйн тул би өөрөө орно оо гээд Георг, Пеперманн нарын зүг очиж: — Та нар чинь юу болоод байна вэ? Эхлэхгүй юм уу? Цаг аль хэдийн өнгөрөөд байна хэмээн Георгийн гараас барин хэлэв.

	Тельманч пионерууд дуулахад шаравтар үстэй залуу эмэгтэй багш удирдана. Саарал банзал дээр хөх торгон цамц өмсөж чөлөөт Германы залуучуудын эвлэлийн тэмдэг энгэртээ зүүжээ. Хүүхдүүд цав цагаан цамцан дээр хөх галстуг зүүжээ. Зөвхөн ганц охин эрээн платье дээр хөх галстуг зүүсэн агаад бусдынхаа араар хулгасхийн зогсоно. 

	Ингэ эргэж Надлерыг дуудаад:

	— Чи охиндоо ганц цагаан цамц авч өгч чадаагүйдээ харамсаж байна уу? хэмээн шуудхан асуухад Надлер сандарч хармагцаа хориод жилийн өмнөх шигээ эрэмгий байдал нь ор үгүй болохыг Ингэ ажив. Ингэ ийнхүү асуусан нь сүр сүлдийг нь дарж орхив. 

	Надлер: 

	— Охин маань цамцаа угааж янзлаагүй юм байх даа гэхэд нь Ингэ: 

	— Түүнд ерөөс байхгүй, иймэрхүү юманд чи мөнгө зардаггүй шүү дээ гэв.

	— Тэр өөрөө тэгж хэлж байна уу?

	— Охин өөрөө юу? Бурхан өршөөг! Чи хүүхдээ ийм муу мэддэг юм уу? Эцэг эхийнхээ тухай юу ч ярихгүй, тэгэхдээ би чамайг саянаас таньдаг биш шүү дээ тийм биз дээ? Тэгээд ч бас бяцхан охин хэчнээн их гоёх дуртайг би бас мэднэ. Миний охин ч бас тэр зогсож байна. Чиний бяцхан Катрике цамцгүйдээ хэчнээн их гутарч байна вэ. Үргэлж хүүхдийн ард нуугдаж байна шүү дээ гэв. 

	Харин Катрике Росхений хөөрхөн цамцыг өмсөөд толины өмнө эргэлдэн зогссоныг ч Росхендтэй хамт гэрт нь дандаа очдог агаад Ингэ түүний юунд зовон шаналдгийг нь мэддэгээ ч дурссангүй. Гагцхүү энэ удаад Надлерыг юу хэлэх нь вэ хэмээн ажин сууна. 

	Надлер ихэд эвгүйцэн

	— Би бас хүүхдийн хувцасны төлөө санаа зовж байх хэрэг үү? Энэ бол авгай хүүхнүүдийн ажил, чи наад үгээ манай эхнэрт хэл! гэв.

	— Би эхнэртэй чинь уулзалддаг сан бол ч хэлмээр л байна санж. Чи түүнийг дагуулж ирж бай л даа. Уг нь өөрөө бага боловч санаа тавьдаг бол бол ч буруудаад байх юмгүй шүү. Тэгвэл эхнэр чинь чиний дохио зангаагаар явдгаа болино. Чамд ч ажил хөнгөрнө, тийм биз дээ? гэж Ингэ инээмсэглэж: — Хэрэггүй юм яншихаа боль алив нааш суу л даа гэв.

	Пионеруудын уянгат сэргэлэн дуу гуанзны өмнө зогсож байсан хэсэг хүмүүсийг уяруулан дуудав.

	Хотын дарга Пеперманн, пионеруудад талархал илэрхийлээд хурлаа нээлээ. Дөрвөлжиндүү мөртэй том биетэй тэр эр илүү дутуу хөдөлгөөнгүй цэх зогсоод үгээ зөөн ярих боловч илэн далангүй үнэн санааны үгнээс нь үнэнээс айдаг хүмүүс айж эмээсээр байлаа.

	Өнөөдрийн хурлын ирц муу байсанд Пеперманны уур хүрчээ. Тосгоныхоо хүмүүсийг сайн мэдэх тул чухамхүү яагаад тэд гэртээ шигдэн суугаагийн учрыг мэдэж байлаа. 

	— Миний мэдэхийн л манай тариачид ийм л улс байсан. Бодвол тэд үүрд энэ л янзаараа байх бодолтой биз. Шинэ зүйл бүхэнд итгэдэггүй хойш сууж байдаг. Юу болохыг нь үзье. Хэрэв үр ашигтай бол бид хоцрох юм алга. Юм бүхний эхлэлт бэрхшээлтэй тул юуны урьд жаахан азнаж бусдаар эхлүүлье гэдэг шүү дээ. Гэтэл, бодоод үз, сүүний цөцгий хөвж байвал та нар бүгдээр л хамж авах гэнэ. Тэр ч байтугай бусдаасаа өрсөх сөн гэж чармайна. Ер нь хэлэхэд, хэн эр хүн шиг шийдмэг зоригтой бол... гээд, хуруугаараа ширээ тогшиж: — Хэн зоригтой бол анхны бэрхшээлийг хуваалцах болно. Мужаан хүн яс модоо зангидахын өмнө банзаа харуулдаж тэгшилдэг шүү дээ. Гэхдээ бидний туулсан 1945 оны бэрхшээлтэй зүйрлэшгүй юм. Тэр үед бид өлсөж байсан. Зарим нь зөвхөн тариа хураалтын дараа олох үмх талхны тухай л боддог байсан. Тэгвэл бид өнөөдөр цатгалан байна гэв.

	Георг хоосон суудлыг ажин элдвийг сэтгэнэ. Нейренд суурьших болсон эхний нь жилүүдэд хурал цуглаан гэвэл эр эмгүй цөмөөрөө ирдэг байсан. Одоогийн энэ хоосон суудлууд пиг дүүрч энд тэндээс маргаж эхэлдэг сэн. Хурал цуглааныг залж удирдана гэдэг тийм ч амаргүй байдаг сан. Гэхдээ ямар нэг үр дүн гардаг байсан. Хүмүүс маргалдах тутам бэрхшээлээс гарах замаа эрж тэгээд ч олдог байсан. Гэтэл өнөөдөр?!

	Георг тосгоныхоо тариачдын хуралд суулгүй уджээ. Тойргийн зөвлөлд ажиллах болсноос хойш зөвхөн амралтын өдрөөр гэртээ ирдэг. Гэтэл хурлыг бол хэзээ шаардлагатай үедээ л хийнэ. Тэрхүү шаардлагатай үе нь зав зайг үл хайхарна.

	Яагаад энэ тосгоны тариачид өнөөдөр хонууртаа хэвтэх нохой адил гэрийнхээ мухарт бүгэх болов?

	Тосгоны тариачдыг нэгд нэггүй мэдэх Георгт өнөөдөр бүх зүйл хүнийрхүү хөндий санагджээ. Би өнөөдөр ядарчээ хэмээн бодов. Энэ долоо хоног амаргүй ажилтай байсны дээр өнөөдөр нугад ажилласан маань ч бас зугаалга биш байлаа.

	Гэвч энэ хурал сайн үр дүнд хүрэх ёстой.

	Сая Пеперманн юу гэж хэлэв ээ? Аз турших зоригтой байх хэрэгтэй гэв үү? Эдний өмнөх зорилго бол туршлага биш! Ротенфельдэд нэгдэл үүсэж тогтносноос хойш гурван жил шахам болж байна. Түүнээс ашигтай, дэвшилттэй болох тухай дүгнэлтийг хүн бүр хийж чадна. Тариачид түүнийг аль хэдийн үзэж мэдсэн хэмээн бодож суутал «Одоо манай найз Георг Глинкээс үг хэлнэ» гэж Пеперманны хэлэхийг сонсов. 

	Георг магнайгаа илж огт юу ч болоогүй юм шиг сууж буй Ёоханн Вендт рүү харвал тэр нь амандаа тамхи зажлан юу ч үл дуугарна.

	Вендланд Ваштай шивнэж сууна. Гагцхүү Пульманн л өөрийг ажин суух ажээ. Хажуугаар суугаа хэдэн авгай зарим эрчүүл тамхи татан утаа манаруулсанд ундууцан шивэр авир хийлдэнэ.

	— Чи үг хэлэхгүй юү? гэж Пеперманн асуухад Георг алгуур босов.

	— Бид Нейрен тосгонд нэгдэл байгуулах болно. Бид удахгүй байгуулна. Та нарын ихэнх нь илт түүний эсрэг байна шүү дээ. Гэхдээ та нарын ажиллах арга өөрчлөгдөхийн хамт бодол санаа чинь өөрчлөгдөх болно. Та нар бол зүсэм талх, хүрз нүүрсний төлөө баячуудад хөдөлмөрийн хүчээ худалддаг ажилчин байсан улс. Өнөөдөр болоход хар гэртээ хаан болчхоод эрх мэдлээ айл хөрштэйгөө хуваалцахыг хэн ч хүсэхгүй байна. Тийм болохоор ч та нар нэгдлийн эсрэг байгаа юм байна. Би зөв ярьж байгаа биз? гэв. Ваш Вендланд хоёр шивнэлдэж, авгайчууд жиг жуг хийв. Тасалгаа дахь тамхины утаа улам ихэссээр Георг хэсэг зуур хүлээснээ үргэлжлүүлж:

	— Нөхөд минь, бодож санаж байгаагаа илэн далангүй ярилцъя. Та нар өөрсдийн жижиг үйлдвэрлэлийг нэгтгэхийн эсрэг байна уу? гэснээ хэн ч дуугарсангүйд цааш нь: — Аль эсвэл нэгтгэхийн төлөө байна уу? гэв.

	Пульманн хүртэл дуугүй суув. Дотроо, өнөөдрийн энэ хурал ер нь ямар хурал болоод ийм байна вэ. Ядахдаа маргаж хэрэлдэх ч юмгүй. Ийм хурлыг би анх удаагаа үзэж байна гэж бодно.

	Тариачин, хүн өөрийн газарт хэчнээн хайртай байдаг талаар чи юу ойлгох сон билээ дээ. Чиний хэлдгээр саяхан бид харц боол байсан болохоор өөрийн газарт эзэн нь болж үлдэхийг хүсэж байна хэмээн Вендт бодов.

	Ингэгийн сэтгэл зовон сууна. Юмны түрүүнд яаран зүтгэдэг Георгийн зүг гайхаш тасран харав. Георг надад үргэлж ярьдаг юмаа бусдад яагаад ярихгүй байна вэ, ер нь асуудалд буруу хандаж байна. Хүмүүсийн сэтгэлийг хөдөлгөх нь бүү хэл занал хорслыг төрүүлж байна. Георг минь, Георг минь чи хэзээ үүнийг сурна вэ? хэмээн бодсоноо Ингэ суудлаасаа алгуур өндийж урагш явлаа. Үг хэлэхдээ бэлдэж бие барьснаас амьсгаа нь давхцаж

	— Юуны урьд би нэгдлийг эсэргүүцэхгүй байгаагаа хэлмээр байна гэж Ингэ хэлээд нэлээд тайвширч цааш нь аажуухан: — Миний бодоход үүний өмнө ярьсан хүмүүс хамгийн чухал юмаа дурдахыг мартсан бололтой. Иймээс би тэр талаар яримаар байна. Нөхөд минь, бодоод үзээч, Нейрен хэмээх энэ нэр засмал замаас аваад төмөр зам хүртэл, тосгоноос аваад нуга хүртэлх энэ хэсэгт хамаарах билээ. Бид том машин худалдан авч тавиад өвөлжих буудайны дараа бас идэшний ногоо тарьж болно. Хөх тарианы сүүлд ногоон тэжээл малдаа тарьж болно. Их тарьж чадвал төдий чинээ их тэжээл хурааж авна. Хэчнээн их тэжээлтэй байна төдий чинээ олон мал тэжээнэ гэдгийг бид цөм мэднэ. Ийм аргаар ажиллавал бид ядуурна гэж та нар бодож байна уу? Бид ядуурахгүй, харин ч их... гэтэл «тэнэг яриа» хэмээн Линзе, Фритц Шүлц рүү очиж суусан Надлер эсрэг талын яриаг нээв.

	— Машин тракторын станцад найдсан хүн гараараа газар алгаддагийг бүгд мэднэ! Бид жил бүр гэрээ хийдэг боловч эцсийн эцэст хувийн жаахан юмаа хувхайруулчихсан, нэг удаа газар хэт нойтон, нөгөө удаа нь машинуудыг өөр тосгонд аваачсан, гурав дахь удаа нь эвдэрчихсэн байсан. Энэ байдал өөрчлөгдөнө гэж та нар итгэж байна уу? Харин түүний оронд бурхан тэнгэрт үнэнч байж, итгэж явах нь дээр, зөвхөн Хоттены үйлдвэрт л машин тракторын станц амласнаа биелүүлээгүй байна шүү дээ. Тэгэхэд тэднийх бол манайхныхныг бодвол томоохон талбайтай. Тэдний хөх тариаг өнөө хүртэл хураагаагүй байна. Гэтэл бид бол аль есөн сард хураасан гэв.

	Георг, Хоттены үйлдвэрийн аж ахуйн дарга руу хандаж:

	— Энэ үнэн үү? Танай хөх тариа үнэхээр гадаа байна уу? Ер нь яагаад тэр бил ээ? гэхэд Шальник:

	— Хүн хүрэлцэхгүй байна. Эхлээд хөх тариаг комбайнаар хураах ёстой байлаа. Энэ бүтсэнгүй, тарьсан газрын хэмжээ гэвэл зургаан морген1 байтал трактор очно гэж тойрсоор явтал хорь гаруй километр болохоос гадна зам муутай. Энэ нь цаг их үрнэ, бас машинд хэт их халтай юм. Хамгийн дөт нугын замаар гарна гэвч хүнд машин тэр нойтон зөөлөн газар шигдээд явахгүй гэв.

	«Тариачны тусламж»-ийн дарга Вендланд сая босож

	— Гүүр бас машин даахаа больсон. Манай цэргүүд чулуун гүүрийг дэлбэлж агаарт цацсан тул бид хэдэн жилийн өмнө модон гүүр хамтарч босгосныг та нар мэдэж байгаа. Бидний энэ жижиг гүүр их үүрэг гүйцэтгэсэн билээ. Гэвч одоо тулгуур нь өмхөрчээ. Ганц хөллөгөөтэй тэргээр явахад ганхаж байгаа гүүрээр трактор гарна гэдэг санашгүй хэрэг гэв.

	Георг их л санаашран бодолхийлнэ. Тариачдынх зөв. Тийм явдалд хүрч болох юм.

	— Гүүрний тухайд тэр үнэн. Нугын бэрхшээлт замын тухай бас үнэн. Гэхдээ энэ бол манай тосгоны цаашдын хөгжилд саад тотгор болох ёсгүй. Хэрэв бид тосгоноороо нэгдэлжээд авбал нугыг дамжуулан дардан зам тавих бүрэн бололцоотой байна гэтэл Надлер чангаар:

	— Энэ хүн үнэхээр мөрөөдөгч юм. Нугаар дайруулж зам тавина. Тэгээд бас бид өөрсдөө шүү! Тэр засаг чинь манайд хамтрал байгуулах гэж байгаа юм бол ганц зам тавьж өгөх ёстой. Тэгээд бид замтай болох юм бол цааш нь өөр юм ярьж болно. Одоо бол бид чинь шөнөжингөө хоосон ярихын оронд унтаж амарвал арай ухаалаг ажил болж магадгүй. Сайхан нойрсоорой! гээд гараад явчхав. 

	Линзе түүнийг дагав. Сүүлд нь Фритц Шүлце гарах гэснээ ямар шийд гарахыг ажиглахаар түр зогсов. Хуралдагсад маргаж эхэллээ. Туршлагаас үзэхэд маргаан бол ямар нэг юмны эхлэлт байдаг юм «Хоёр тал үүснэ гэхдээ чи алинд ч орж болохгүй. Хоёулыг нь давсалсхийгээд орхичхоорой» гэж аавынхаа хэлснийг санахуйд хаалганы тус эргэн бусдыгаа бодвол их л эелдэг байдлаар:

	— Сайхан нойрсоорой гэв.

	Нэлээд зовж байж бэлтгэл хороо байгуулав. Ингэ Раймер, Карл Шалник, Эрнст Пульманн нар бэлтгэл хооронд ажиллахаа илэрхийлж, Георг уул хороонд Вендланд Ваш хоёрын нэг нь ажиллах нь зүйтэй гэдэг санал гаргав. Гэтэл Вендланд чийгийн өт лугаа адил эргэчхэв. 

	— Миний хувьд эсэргүүцээд байх юм алга, гэвч хүн ер нь иймэрхүү юмыг урьдчилан сайн бодох хэрэгтэй. Бэлтгэл хороонд орсон хүн заавал нэгдэлд эхэлж орох ёстой. Гэтэл энэ талаар эхнэртэйгээ яриагүй байдаг, тэр хүний санал минийхтэй нийлэхгүй гэж булзаарууллаа. 

	Ёоханн Вендтийн саналыг асуухад:

	— Заавал уу? гээд Георгоос хариу шаардсан харцаар ширтэхэд Георг шазуураа зуун дотроо намхан Вендтийг заамдаж аваад дугтармаар санагдавч ийнхүү буцлах омгоо даран номхорч тайвнаар ийн өгүүлрүүн:

	— Заавал гэдэг бол гашуун ногоо гэж хууччуул ярьдаг юм. Гэвч гашуун ногоон ургамлаар чинь хүнийг анагаах эм хийдэг юм шүү дээ Ёоханн гэвэл Вендт:

	— Би өвчтөн биш ээ! гэж эсэргүүцэхэд Пеперманн учирлаж:

	— Чамайг заавал ор гэж албадахгүй Ёоханн. Харин чиний хийж байгаа ажил зөв эсэхийг бодох ёстой! гэв.

	Хэдийгээр бэлтгэл хороо байгуулагдсан боловч ихэнх хүмүүс санаачилсан ажлын эх суурь тавигдсан эсэхэд эргэлзэх бөлгөө.

	Буцах замдаа Ингэ:

	— Ер нь их төвөгтэй юм болох байх, Георг минь. Манайх газраа удаан хугацаагаар боловсруулаагүй орхисон болохоор их хатуу болсон шүү гэхэд Георг:

	— Төвөгшөөх юм ер алга, Ингэ. Анхны алхам хийгдлээ. Ингэхээр бид бодож байснаас чинь илүү түргэн урагшлахыг чи үзэх болно. Бүр намрын тарианы өмнө нэгдлээ байгуулчихна гэв.

	— Ганц тушаал шийдвэрээр бүтэхгүй ээ. Итгэл найдвар бас байх хэрэгтэй. Өөр хоорондын итгэл найдварын тухай би ярихыг хүсээгүй, харин машин тракторын станцын хувьд тун найдваргүй байх шиг санагдах юм. Бид хүртэл яагаад мориор ажиллаж байна вэ гэвэл энэ маань илүү найдвартай байна шүү дээ.

	— Бид зөвхөн морьтой учраас л мориор ажиллаж байна.

	— За, тэр тийм байж. Харин чи нэг зүйлийг сонс! Хэрэв чи нэгдлийг ийм суурь муутай яаруу байгуулбал ирэх хаврыг хүлээхгүй тарна шүү. Хоёр дахь удаагаа эхэлнэ гэдэг бүр ч хэцүү болно? Юу хийж байгаагаа бод, би гуйя.

	— Авгай минь, би ойлгохгүй байна. Чи өөрөө өнөө орой асуудлыг дэмжиж ярьсан, тэр чинь маш зөв. Гэтэл одоо яагаад түүний эсрэг байдаг бил ээ?

	— Би эсэргүүцээгүй, Георг минь! хэмээн Ингэ зогсож эргэн харав. 

	Тэдний өмнө шөнийн харанхуйд Нейрен тосгон дүнсийн бараантана.

	— Георг, чи тийшээ хараач. Ихэнх нь унтжээ. Харин энд тэнд гэрэлтэй байгаа нь хуралд суусан хүмүүс гэртээ очоод байгаа нь тэр. Цаадуул чинь тийм ч амаргүй шүү, Георг минь, тэд чинь дор дороо л хүссэн санаснаа биелүүлэхийг бодно гээд Ингэ түүнийг зөөлөн налав.

	— Чиний бодож байгаа... 

	— Чи бид болон намаа төлөөлж замаа мэдэж байгаа хэн боловч тэдэнд туслах ёстой. Георг, чи тун бага тусалж байна шүү. Чи ер нь хүнтэй яаж ажиллахыг бараг мартжээ.

	— За Ингэ минь, битгий айлгаад бай, надад итгэхгүй байна уу? гээд Георг мөрөөр нь тэврэн явахад Ингэ өгүүлрүүн:

	— Би бол чиний гэргий, Георг минь. Хамгийн сайн сайхныг хүсэж байгааг чинь би мэдэж байна. Бас нөгөө л зөрүүд зангаа татаагүй байгааг чинь өнөө орой мэдэж авлаа. Дээр үед чи өөрийн шаардлагыг дагасангүй гэж тариачдад торгуулийн хуудас өгч байсан. Өнөөдөр болоход тэднийг нэгдэлд орохыг шахан шаардаж байна.

	— Үнэн, үнэн эхнэр минь. Чиний зөв.

	— Ингэж ч арай болохгүй шүү.

	— Тэгээд яаж урагшлах бил ээ?

	— Үүнийг би мэдэхгүй. Харин нь ингэж болохгүйг л мэдэж байна. Чи тэсэж байж сурах хэрэгтэй, Георг минь.

	— Тэсвэртэй байх гэнэ ээ? Ингэ, чи юу номлох гээд байна вэ? Эцэс сүүлд нь өөрөө эргэлзэж байна уу? Чи бас цааргалах гээ юу? Тэгвэл одоо илэн далангүй үнэнээ хэлчих.

	— Георг! гэж Ингэ гараас нь мултарч хэдэн алхам түрүүлж явснаа зогсоод эргэж харав.

	Георг ойртон очиж үг хэлэхийг завдсан боловч Ингэ эргэн замаар орон одов.

	— Ингэ! хэмээн Георг дуудан алхавч зогссонгүй ээ. Хүн бүр ойлгомжгүй зүйлтэй орооцолдон сэтгэлээ зовоосон энэ мэт явдал ойрын үед болоогүй сэн билээ.

	 

	 

	Юзеф Борина замын дунд сууж байлаа. Дугуй нь дэргэд нь хэвтэнэ. Юзеф захидал барьж таталж бичсэн үг бүрийг харуй бүрийд үсэглэж ядан сууна. Юргенийг ойртон ирж дугуйныхаа хонхыг дарахад өөдөө хараад

	— Миний найз болзооноосоо харьж явна уу? хэмээн хөгжилтэйгөөр инээж малгайгаар далласнаа чийгтэй өвсөн дээр суусан хэвээр:

	— За, буу хайрт дүү минь, хоёул жаахан хууч хөөрье гэв.

	— Чи чинь яагаад харанхуй шөнө чийгтэй нугад хэвтэж байдаг бил ээ? гэж Юрген Боринагийн дугуйг болгоомжтойхон босгоод дугуйгаа түшүүлэн тавиад, — Энд унт аа юу? гэхэд

	— Чи нэг зэрэг арвин асуулт тавилаа гэж тракторч залуу инээхэд хоолой нь паржигнан амнаас нь архи ханхийв. 

	Борина босоод:

	— Чиний асуултыг үгийн сүлжээ бөглөх шиг яг таг хариулъя. Харин үгийн сүлжээний асуулт бол маргаангүй үнэн байдаг. Чиний асуулт буруу байна. Үүнээс эхэлье. Нэгдүгээрт би хэвтээгүй сууж байна, тийм биз?

	— Тийм

	— Зүйтэй. Хоёрдугаарт шөнө дунд биш, тийм биз?

	— Хүн бүр янз бүр л хэлдэг юм гэж Юрген тэнгэр өөд харж: — Өдөр ч болоогүй л байна гэв.

	— Гэхдээ шөнө ч бас биш. Хэрэв чи шөнө дундад үхсэн бол өдийд зүгээр хүүр болчихсон байх биз дээ гэж инээхэд Юрген бас инээж:

	— Тийм гэв.

	— За тэгэхээр энэ хүртэл минийх зөв байжээ. Хүн үнэн зөвөө олох ёстой юм гэж Борина бичигтэй цаасаа Юргенд өгч:

	— Үзээдхээч, уншиж болох нь уу, үгүй юу? гэхэд Юрген түүний хүслийг дагуулан цайвартан үзэгдэх цагаан цаасан дээр хар бэхээр татлан бичсэн захидлыг уншихад тийм бэрхтэй биш ажээ. 

	Юрген «Хүндэт ноён Борина» гэж унштал

	— Алив нааш нь өгөөдөх, уншиж болох нь... гээд ухасхийн захидлыг эргүүлэн авч: — Чи цааш нь унших хэрэггүй. Удахгүй гэгээ орно тийм биз? гэснээ Юргений хариу хэлэхийг үл хүлээн цааш өгүүлрүүн: — Энэ бол Гудрунээс ирсэн юм. Чи түүнийг мэдэхгүй. Гудрун бол чинийхтэй адил «тугалын эгч» биш, театрын дуучин охин. Би тракторч учир тэр намайг тоохгүй байгаа юм. Жүжигчидтэй жаалах дуртай хүн. Би ч жүжигчин болох гэж үзлээ. Гэтэл бүтсэнгүй. Тэгээд өнөөдөр энэ нугад сууж байна. Өөр би хаана суух бил ээ? Тайз бол өөр хүмүүст зориулагджээ. Мөн ч баларсан юм аа даа гэснээ

	— Чи тэгээд ер нь жүжиглэж чадах уу? гэж Юргений асуухад

	— Чадах уу гэнэ ээ? Залуу минь завхарсан юм ярьж байна. Би ганцаараа бол чадахгүй. Ер нь ганцаараа хэн ч чадахгүй. Чи ганцаараа бол тахианы сүүлнээс сугарч хаягдсан ганц ширхэг өд гэсэн үг гэж Борина захидлаа хичээнгүйлэн нугалж түрийвчиндээ хийн өвөртлөөд, — Тэд намайг авьяасгүй гэдэг юм гэж гомдоллоод, — Юрген чи театрын талаар ёр нь юм мэднэ биз? гэв.

	— Тун бага

	— Чи «Эрэлхэг Сузянне»-гийн талаар урьд өмнө юм сонссон уу? Тун ч сайхан шүү. Чи түүнийг үзэх юм бол ухаан алдана. Энэ бол газар хагалах, тариа тарихаас өөр зүйл юм шүү гэж дуу нь зөөлрөв.

	— Юзер, гэртээ харь, шөнө өнгөрлөө гээд Юрген түүнийг сугадахад Борина хориглож:

	— Чи намайг согтуу байна гэж бодож байна, тийм үү? гэвэл

	— Тийм ээ. Чи согтоогүй гэж хэлэх нь үү гэхэд

	— Тийм ээ, тэгж хэлэх гэсэн юм. Би жаахан уусан нь үнэн. Гэхдээ тун бага. Би театрт байлаа «Хатагтай Лунаг» үзсэн сэн. Тэр дуулсан, ёстой нэг алтан гургалдай шиг дуулсан даа. Сарны дархнууд, уйтгар гуниг авчирлаа гээд л дуулсан шүү. Чи үүнийг мэдэх үү? Дараа нь би энэ хавиар жаахан тойрч давхилаа. Би амар тайван сууж чадахгүй байна. Яагаад вэ гэвэл Гудрун охин надаас юу ч мэдэхийг хүсэхгүй байгаад л хамаг учир байгаа юм. Магадгүй түүний зөв ч байж болно. Гудрун шиг охин манай энэ муу баларсан Лийбгартенд юу хийх бил ээ? Чиний хүүхний хувьд бол өөр хэрэг. Тэр чинь ерийн л нэг тугалд хайртай амьтан. Бүр инээд барчихмаар юм. Чамд бас тэгж бодогдохгүй байна уу? Тэр чинь тугалаа л хайрлана. Бас чамайг хайрлана. Тугалынхархуу юм чамд байх ёстой байна даа гэхэд Юрген түүнийг мөрнөөс нь сэгсчиж:

	— Болиоч, амаа жаахан тат! Би тийм тоглоом даадаггүй хүн шүү гэхэд Борина «чшш» гэж дуугүй байхыг дохиж:

	— Чиний сэтгэлд юм хийх гэж бодоогүй, Юрген, Чи миний найз шүү дээ, тийм биз дээ? гэв.

	— Одоохондоо тийм л байна.

	— Сайн. Хойшид ч тийм л байх ёстой юм. Чи аз жаргал хүртэж байгаа хүн. Чамд хувьдаа таарсан хашаа эдлэн, сүйт хүүхэн ер нь л дутуу юм алга. Чиний эдлэн газар бол захад ойролцоо, тавхийсэн эд шүү. Хэрэв би чи сэн бол, хонгор минь... гэж Борина дугуйгаа босгоод Юргений дугуйны гараас барьж:

	— Май, гэртээ харь. Нар ч гарлаа. Тэжээл тавих цаг болов. Харин би, чи байсан бол энэ эзэмшил, хөрөнгөөрөө хоёр биедээ жаргалын ордон босгоод тэр ордон авгай хоёроо хэнтэй ч хуваалцахгүй байх сан. За ингээд цааш нь юу хийхийг өөрөө мэднэ биз. Нар хөөрөхөөс өмнө явах минь. Баяртай найз минь гээд эргэж ч харсангүй, гуйвж дайван одов.

	 

	 

	Зунжингаа ургасан зэгс их л өндөр болж урт сайхан иш гарчээ. Юрген түүнийг хадаж хатаав. Хатсан сүрэл цуглуулан нямбайлан боож гэртээ авчирсан нь үүдэнд дэвсэх өвсний боодол томоход тохиромжтой ажээ. Зэгсээ саравчинд буулгаж гүйцэд хатахуйцаар тарааж, хэдэн сайхан нарийн сүрэл ялган авахад торго адил гилчигнэн гялалзах бөлгөө!

	Юрген дотроо зуны байгаль хэчнээн уран бэ, нугад торго хүртэл ургах нь ээ. Хоол ундны сав суулга сүрлээр сүлжвэл яах бол? Трауте ийм юманд баярлах болов уу? Ер нь түүнд хэрэг болох болов уу хэмээн бодон ажилдаа улайран шамдсаар саравчинд ойртон ирэх хүний хөлийн чимээг ч анзаарсангүй цацран буусан нарны гэрлийг урт сүүдэр халхлахуйд сая өндийн харвал Георг үүдэнд ирчихсэн зогсож байлаа.

	— Ээж чинь хаачсан юм бол, Юрген? Чи харав уу? гэхэд нь

	— Ээж тосгон руу явсан. Хөх тарианы үр ирсэн эсэхийг асуухаар явсан. Газар ч бэлэн болсон гэв. Георг дотроо бордоогүй газарт хөх тарианы үр суулгах гэж үү? хэмээн бодов. Газраа нийтээрээ намар боловсруулна гэж Ингэ хэлсэн сэн? Яагаад хувийн жаахан хөх тарианы төлөө санаа тавих болов? Түүнтэй ярих бололцоотой ч болоосой. Эхнэр нөхөр хоёрын нэг нь гэртээ ирэхэд нөгөө нь явчихсан байна. Георг өнөө өглөө эртлэн Ротен Фелдед очиж нэгдлийн даргатай ярилцаад буцаж ирэхэд Ингэ зөрөөд тосгон руу явчихсан ажээ.

	— Юрген, чи түүнийг замаас нь аваад ир. Олс дээс худалдаад авчхаж чадахгүй юм шиг зэгстэй ноцолдож юугаа хийнэ вэ? Ээж чинь яваад удаж байна уу?

	— Нэлээн удаж байна гээд Юрген ярианаас нь сэтгэл тавгүйн шинжийг мэдэж юун тухай уурласныг нь асууж зүрхлэхгүй байтал Георг өөрөө өгүүлрүүн:

	— Бид шууд том газарт тарина гэж ээжийгээ ирэхээр хэлээрэй. Би одоо хотын дарга руу явлаа. Ээждээ үүнийг бас хэлнэ биз.

	— Том газарт тарина гэдэг чинь юу гэсэн үг вэ? хэмээн чичиргэнэсэн дуугаар асуухдаа, Георг ээж хоёртоо хоёуланд нь уурлажээ. Бүх зүйлийг зөвхөн энэ хоёр шийдвэрлэх юм уу? хэмээн сэтгэснээ зоримгоор:

	— Газар боловсруулалт дууссан. Хөх тарианы үр ингээд залгаад ирэх биз гэсэнд,

	— Арай ч өнөө маргаашдаа ирэхгүй. Бас ч энэ хооронд нэлээд өөрчлөлт гарна. Нейренд нэгдэл бий болно гэжээ. 

	Гэтэл Юрген 

	— Тэр бидэнд хамаагүй гэхэд нь Георг цааш явж байснаа зогсоод гайхан харж:

	— Юрген, чи юу гэнэ ээ? гэвэл

	— Тэр бидэнд хамаагүй гэж давтан хариулаад: — Түүнийг ойшоож байгаа тариачин ердөө алга. Зөвхөн та л хүсэж байна. Тэгэхэд та бол тариачин биш гэж хүмүүс ярилцах юм. Харин ээж бол зөвхөн таныг л бодож нэгдэлд орох гэж байгаа юм хэмээх үг Георгийг балмагдуулав.

	— Хэн тэгж хэл ээ вэ? гэж Георг уурлахаасаа илүү гайхсандаа асуув.

	— Вендт ах. Тэр бас нэгдэлд элсэхгүй гэсэн.

	— Тийм бий, салхи тэндээс үлээж байгаа юм байж. Мэдсэн нь сайн боллоо. Вендт ахтай дарга ярилцана. Харин Юрген чи, хүний үгэнд орж толгойгоо эргүүлэх хэрэггүй. Ээжийнхээ үгийг сонсож, аяыг нь дагасан нь дээр шүү гээд гарч явахад нь Юрген хойноос нь дуугүй харж зогсов. Георгийн өмссөн хүрэн хилэн өмд цамц нарнаа гялалзах нь түүнийг улам ч залуу болгожээ. Түүний долгионтсон хүрэн үс салхинаа хийсэж гутлын өсгийн хадаас нь замын чулуун дээр тов тов дуугарна. 

	Георгийг далд ормогц Юрген ахиж зэгсээ янзалж эхлэв. Тэгэхдээ үүдний дэвсгэр, өвсний боодолд шамдсангүй, гагцхүү Траутегийн тухай бодож нэгдлийн талаар түүнтэй ярилцахаар шийдэв.

	Энэ хооронд Георг, тосгоны дарга Пепермантай уулзахаар албан тасалгаанд нь орохдоо мэнд ус мэдэж бичгийн ширээний буланд суугаад

	— Хүмүүс үр цацах ажлаа эхэлж байна. Тарианы газрыг хагалж энд тэндгүй хувийн үр цацахыг хориглох гэвэл нэгдлийн асуудлыг түргэлэх хэрэгтэй байна. Тариачидтай тус тусад нь биеэр уулзах нь зүйтэй гэж бодох юм. Та хамт явна уу? гэхэд Пеперманн уншиж байсан хавтастай бичиг хэргийг урдаасаа зайлуулж сандлынхаа түшлэгийг налан суугаад

	— Хоттены хэсгийг нэгдэл болгон өөрчлөхөд тийм ч хэцүү биш байна. Хүмүүс ч санал нэгтэй байгаа гэв. 

	— Бүгдээр үү?

	— Шальникынхан зөвшөөрсөн. Манай авгай ч бас адил, Колбе бол яасан ч яах вэ. Нэгэнт хөдөө ажиллаж байгаагаас хойш нэгдлийн тариачин байна уу, хувийн тариачин байна уу хамаа алга, олныгоо л дагана гэсэн.

	— Энэ ч бас утгагүй үг, Пеперманн

	— Тийм л дээ. Гэхдээ чи Колбетэй ярьж болно. Тариачид чамд арай гайгүй байх биз

	— Пульманн нэгдлийн төлөө байгаа.

	— Тэр л ганцаараа байгаа. Ваш нэгдлийн төлөө ч биш эсрэг ч биш эргэлзэж, Вендланд үгүй гэж, Вендт хүлээнэ гэж байгаа. Манай арай горьдлоготой хүмүүсийн байдал ийм байна.

	— Манай намын гишүүд. Тэд нараас би шууд шаардаж тулгана Пеперманн. Тэд хүссэн хүсээгүй хамаагүй, бусдыг удирдан манлайлах ёстой.

	— Чи тэдэнд тулган шаардаж чадах уу?

	— Нам түүнийг чадна

	— Тэгэхдээ тийм юм битгий хий. Нэгдлийн ашигтай сайн талыг бид тариачдад ойлгуулах ёстой. Үүнийг шинэ жил хүртэл амжихгүй, гэтэл чи ирэх долоо хоногт нэгдлийн том талбайд үр цацах гэж байдаг.

	— Би өнөөдөр багтаж тариачин бүртэй тусад нь уулзана. Харин намын гишүүдэд шууд тулгана. Тэд жинхэнэ царайгаа харуулах ёстой. Тэд намаас тавьж байгаа зорилтыг биелүүлэхийн төлөө юу, эсвэл эсрэг байна уу гэдгийг үзэх ёстой. Үгүй ээ, ер нь чи намын гишүүдээ түшиглэж ажил зохиохгүй юм бол яаж чиний ажил бүтэх бил ээ?

	Георг босоод хойш урагш хол хол алхан:

	— Үнэхээр энд өөр зам үгүй бол Хоттены үйлдвэрээс эхэлье гэв.

	— Тэгвэл л тосгонд бүх юм хэвээрээ үлдэнэ.

	— Бид тарианы нэгдсэн том талбайтай болоогүй цагт машин тракторын станцыг тариачид муучилсаар л тэднийхэн ч аман дээрээ бэлэн зэлэн сүрхий байвч ажил хэрэг болоход оролцох хүн алга. Тэгээд л хэл ам татлаад байх юм.

	— Ямар ч л гэсэн Пульманны газар лав орно байх. Манай авгайнх ч бас адил.

	— Нээрэн тийм, танай авгай байна шүү дээ Георг минь. Тэр заавал орно. Хүү чинь ч бас ялгаагүй гэв. Георг саяхан Юргений ярьсан хэлснийг бодоод, энд ч бас л зэрлэг ургасан буудай буйг мэдэрсэн боловч энэ талаар санаа зовсон ч үгүй ээ.

	Маргааш нь Георг хот руу явав. Намрын шинж оржээ. Ургах нарны цацрах туяа харанхуй шөнийг уул талаас шүүрдэн зайлуулж буй аварга том шүүр мэт ажгуу. Хөндийн цагаан манан шингэрсээр замхран саглагар оройт ходир, нохойн хошуу шүүдэр гялтгануулан улайран үзэгдэх нь нэн ч үзэсгэлэнтэй. Нэгэн харцгай шувуу тэнгэрийн мандал өөд элэн халин үзэгдэнэ. Георг мотоциклийн дуунд талын болжморын жиргэн буйг ч сонссонгүй, гагцхүү түүний гярхай харц тал дээгүүр бэлчиж, хатан унаж буй төмсний иш, шинэхэн хагалсан тарианы шангийн хажууд хаягдсан анжис сэлтийг ажиглаж явах бөлгөө. Энэ анжсаар яагаад газар хагалахгүй хөсөр хаядаг бил ээ?

	Гэтэл удалгүй нэгэн трактор түүний урдаас гарч ирэхэд зогсож даллавал тракторч, Георгийн дэргэд ирж зогсов.

	— Ханс, станцаас ирэв үү? Ийм холоос явах зайлшгүй шаардлагатай байгаа юм уу? Эндэх ажлаа дуусан дуустал машин тэрэг чинь тосгонд байх юм биш үү? гэж Георг хэлэв. 

	Наранд, гандаж борлосон залуу хөгжилтэйеэ инээж:

	— Тэгж шийдсэн. Хэчнээн ч шийдвэрлээд яах бил ээ дээ! Ядахдаа танай энэ шувууны үүр шиг юманд засварын газар байна уу? Би аль өчигдөр үдээс хойш ажлаа зогсоолгүй болохгүй боллоо. Өчигдөр хагас өдрийн ажил таслаад өнөөдөр бас оройтож явна. Тэгээд бас норм биелүүлэх ёстой шүү! гэж залуу санаа алдаад, — Нейрен биднийг ёстой нэг баллаж байна! Түүнийг бид яах бил ээ дээ? Хэн ч өөрчилж чадахгүй, мөнгө олох аргыг зөвлөхгүй шүү дээ. Төлөвлөгөөнөөсөө танай тосгоныг хасчихдаг бол ч ганц болох нь тэр гэв.

	Георг цааш хөдлөхдөө дотроо «Энэ замыг яая даа Нугаар дайруулж шууд зам тавих хэрэгтэй, хэрэв тэгэхгүй бол ажил зогсохоор барахгүй төлөвлөгөө тасрах нь, өнөөдөр Макс Линнтэй уулзаж ярилцвал тэр тус дэм болж магадгүй» хэмээн бодов.

	Макс Линн бол тойргийн зөвлөлийн дарга билээ. Георгийг очиход тусгай яриатай байлаа. Нарийн бичгийн дарга нь болох дугариг царайтай шар хүүхэн хэн нэгэнтэй уралдаж байгаа мэт бичгийн машинаа зогсоо зайгүй тачигнуулан Георгтэй ярих зуур хүмүүсийн дүнгэр дүнгэр ярилцах нь тодхон дуулдах хажуугийн өрөө рүү толгой дохиж:

	— Та одоохондоо орж болохгүй, аль эсвэл жаахан азнаад дахиад ирнэ үү? гэхэд нь Георг:

	— Би хүлээе, яриа удах болов уу? гэвэл хүүхэн мөрөө хавчив. Георг цонхны дэргэд суув. Гадаа цонхны тавцан дээр цатгалан болжмор жиргэнэ. Гудамжнаа нэг машин дохиогоо байсхийгээд удтал дуугаргах нь тун ч төвөгтэй ажээ. 

	Нарийн бичгийн дарга хүүхэн бичихээ гэнэт болиод машинаа түлхэн зайлуулж:

	— Би асуугаадахъя гээд орохдоо хаалгаа нээлттэй орхижээ. Дарга бүдүүн дуугаар «Глинке юу? Сайн хүн санаагаараа гэж яасан сайн юм бэ?» гэх сонсогдов. 

	Георг гуравхан алхаж ороод

	— Сайн байцгаана уу? хэмээн мэндлэхэд Макс Линн толгой дохив.

	Макс Линн өндөр болж хоёр мөр нь хавчийн унжиж нүүр нь гонзойн хүзүүний нь судас гүрийжээ. Эсрэг талд нь пагдгар намхан эр сууж байлаа. Гансаа зуун Георгийг анхааралтай ажигласнаа:

	— Та хоёр бие биеэ танина биз дээ гэхэд Георг:

	— Үгүй ээ гэж үл таних хүнийг ажиглаад дотроо, залуу мөртөө яасан их үрчлээ суусан сонин гойд нүүрэв дээ хэмээн сэтгэв. Үнэхээр ч тэр хүний насыг таахад хэцүү ажээ. Нүд нь залуугийн цог жавхаагаар гялалзах авч амыг нь тойрсон оворжуу янз нь тохитой томоотой агаад настай болгон харагдуулна. Тэр хүн Георгийн ажиглах харцыг анзаармагц мушилзан инээмсэглэж:

	— Нөхөр Глинкетэй уулзана гэж бодсонгүй. Миний бодоход Глинке станцын талаар төдийлөн тодорхой зүйл мэдээгүй болов уу. Түүнээс биш надтай уулзах ёстой байсан юм гэв.

	Георг санаа зовж энэ хүнтэй хаана уулзаж, юу ярьсан байх билээ хэмээн гайхширан үл таних хүний тостой зууралддаг болов уу гэмээр том хүрэн гарыг ажиглав. Тэгээд тракторч юм болов уу? хэмээн бодсоноо

	— Таны алдар хэн сэн бил ээ? гэтэл Линн:

	— Уухай... юу болж байна вэ? гэж дурамжхан янзтай хурууны үзүүрээр ширээгээ тогшиход нь сайх хоёр түүнийг нь анзаараагүй байдалтай бие биеэ ажигласнаа үл таних намхан хүн суудлаас босож ирээд бараг Георгийн мөрийг шүргэн зогсов. Энэ хүн богино түрийтэй, томдсон савхин гутал, зузаан ноосон цамц өмсжээ.

	Энгэр нь задгай ноосон цамцны цаана хоньчны өмсдөг хоёр эгнээ сувдан товчтой хүрэн хантааз харагдана. Гэхдээ тэр хоньчин биш ээ.

	— Хартвиг, Ёоханнес Хартвиг: Би танай машин тракторын станцын улс төрийн шинэ удирдагч хэмээн өөрийгөө танилцуулав. 

	Георг түүнтэй гар барихдаа "Аа чи байсан юм уу? Бид чухам хаана уулзлаа, станцад ажиллах болсон нь тун сайн байна гэж бодсоноо" — Яггүй л ажил даа гэв.

	— Намайг аль хялбар байх болов уу гэсэн газар илгээхгүй нь мэдээж шүү дээ гэхэд нь Георг дотроо сүрхий эр юм гэж бодоод Линнд хандаж:

	— Нөхөр Линн, тантай ярих чухал зүйл байна гэхэд Хартвиг:

	— Би тэгвэл гарах уу даа? гэв.

	— Хүлээж бай! Танд ч бас хамаарах зүйл. Та одоохон өөрийнхөө шинэ бэрхшээлтэй танилцах болно. Бас тэгээд хамгийн хялбар нь ч биш гэж итгэж байна гэсэнд,

	— Георг, чи бидний урд суучих! гэж Линн сандал зааж: — За, юун тухай вэ? гэв.

	— Нейрен, Лийбгартен хоёрын дунд орших нугын замын тухай. Тэнд засмал зам тавих хэрэгтэй байна, гэхдээ учрыг сайн ярья гэхэд

	— Тэр хэрэггүй, Нейрен орох зам хэт тойруу, чирэгдэл ихтэй, нугын зам явах аргагүй байгаа тухай Хартвиг хэдийнээ ярьсан. Энэ асуудлыг Георг чи аль эрт тавих хэрэгтэй байсан юм гэж Линн хэлэв.

	— Энэ асуудал сая гарч байна. Манай тосгонд трактор ажиллуулах болоход уул асуудлыг шийдэх хэрэгтэй болж байна. Том машинууд авч ажиллуулж чадахгүй байгаагаас сүүлийн үед манай тариачид машин тракторын станцад ам муутай болоод байна.

	— Бас та ч гэсэн танайд нэгдэл байгуулах ажил бүтэмжгүй байгаагаас тариачдадаа сэтгэл дульхан байгаа шүү дээ гэж Хартвигийн өгүүлэхэд Георг дургүйцэвч түүнээ далдалж төв байдлаар

	— Бид тэр талаар сүүлчийн хурлаар ярилцсан гэж Хартвиг руу хялсхийн харснаа: — Харин хуралд цөөхөн тариачид ирсэн гэв.

	— Энэ чинь муу хэрэг. Ер нь Георг чи бүх зүйлийг ганцаар хийхийг зорьж байна гэж Хартвиг дор нь хариулав.

	— Тэгээд би хэнээс тусламж гуйх нь зүйтэй гэж бодож байна вэ? гэхэд

	— Жишээлбэл надаас гэх нь Хартвиг хэмээх тэр намхан хүн Георгийн тэвчээрийг алдагдуулах авьяастай ажээ. 

	Харин Макс Линн чимээгүйхэн сууж тэр хоёрыг ёжтойхон харна.

	Георг их л тэвчээр гарган биеийг барьж ийн өгүүлрүүн:

	— Та станцад саяхан ирсэн болохоор эндхийн газар нутаг, хүмүүсийн тухай огт юм мэдэхгүй байна гэхэд Хартвиг инээмсэглэж:

	— Яг тийм, тантай цуг нэвт шувт явж л үзвэл хурдан, сайн мэдэж авах болно. Бид цугтаа л ажиллах нь зүйтэй гэж бодож байна гэснээ ширээн дээгүүр гар сунгаж: — Таны сэтгэлийг түгшээж, түүндээ миний туслалцааг хэрэглэмээр ажил байгааг та харж байгаа биз дээ. Гэхдээ би үүнийг санаатайгаар тулгаж байна гэж битгий бодоорой гэхэд нь Георг юу ч хэлсэнгүй гар барьж дургүй боловч аятай тал үзүүлэв.

	Георг шатаар уруудаж явахдаа "Энэ нөхөр надаас чухам юу хүснэ вэ? Миний ажилд тэр яагаад хошуу дүрээд байна вэ? Үүнийг эхнээс нь зуршил болгохгүй. Ганц удаагийн хурлаар нэгдлийг хөл дээр нь босгоно гэдэг нь санаанд буумааргүй зүйл. Ямар ч байсан энэ ажлыг эмхэлнэ гэдэгт нь итгэж болох л хүн юм. Гэхдээ чухам яаж үүнийгээ биелүүлэх юм бол? Тэгээд бас би зорьсондоо хүрэх эр хүний үнэргүй амьтны царай гаргаж түүний туслалцааг гуйх гэнэ. Инээдэмтэй юм" гэж бодов.

	Георг бодлогошрон зам уруудан алхана. Тэр өөрөө өөртөө, өнөө өглөөний ярианд нэг л сэтгэл дундуурхан байх ажээ. Замаа ядаж явах боломжтой болгож болох сон гэж Макс Линний хэлдэг ч зөв л дөө. Гэхдээ Георгийг үүнд буруутгаж болох уу? Энэ чинь түүний хариуцах ажил нь байсан гэж үү? Тэгсэн бол түүнийг тосгонд нь ажиллуулах ёстой байсан. Гэтэл тэд өөрсдөө Георгийг татан авчирч бичгийн ширээний ард суулгачхаад тосгон бүрийн хог новштой зууралдахыг шаардах болсон нь зүйд нийцэхгүй юм" хэмээн элдвийг бодно.

	Харин Хартвиг... түүний хувьд Линн, Георгийг буруутган зэмлэсэн нь аманд орсон шар тос гэгч болжээ.

	Хартвиг станц дээр цухалдахын эрхэнд Линнтэй замын тухай ярихаар иржээ. Тэгээд ойрын зорилт бол гагцхүү зам тавих асуудал хэмээн шийдэж Георгийг буулгаж авсан нь зүйтэй байв. Нейрен тосгон Лийбгартений станцын хувьд өргөжин газар тэлж байгаа намгаар тусгаарлагдсан тун тохиромжгүй газар билээ. Нейрен тосгоныг өөр станцын харьяанд шилжүүлье гэвч эсрэг тал нь ойтой залгаа учир төдийлөн ашиг гарахгүй ажээ. Энэ талын зам Лийбгартений чиглэлийнхээс сайн ч үгүй, татуу ч үгүй. Үүнийг Хартвиг тэр дор нь гярхай ажиж мэджээ.

	Георг тайвширсны эцэст гагцхүү өөрөө өөртөө уурласнаа ухаарав. Тэр, үнэхээр оройтжээ. Нейрен тосгоныг ердөө өчигдрөөс мэдэх болсон байна шүү. Өөр газар ажиллах болсон гэдгээр өршөөгдөж мултрах юм үгүй. Тэр бол намын гишүүн, хариуцлагатай ажилтан тул хариуцсан бус ч гэсэн аливаа зүйлд санаа тавих л ёстой шүү дээ.

	Гэтэл үүний зэрэгцээ өөрийг нь зөвтгөсөн өөр нэг бодол төрнө. Хэдэн жилийн өмнө Нейренд тосгоны дарга байхдаа сайхан юм үүдсэн сэн.

	Дайн үймээний дараа эмх цэгц тогтоох, хүмүүсийн бодол санааг зөв чиг рүү оруулахад тийм ч амаргүй байлаа. Анхны үед хүн бүр хар амиа хичээж ашиг хонжоо хайн, олсон долсноо нууж далдлан хөлөө хүрэх газар явж худалддаг байлаа. Тэр үед Георг ширээ цүнх хоёроос өөр өөрийн гэх юмгүй байсан сан. Гэтэл өнөөдөр ямар байна вэ? Бүх юм ёсоороо болж тариан бүх талбайг бордож, ургац арвин авч, мал олон дахин өслөө. Дайнд сүйдсэн хуучин, балгасыг цэвэрлэж шинэ хашаа барилга бий болж үзэмжтэй сайхан болов. Тариачдын амьдрал ч дэгжиж дээшлэв. Харин амьдралын төвшин дээшлэхэд тариачидтай хэл амаа ололцоно гэдэг хялбар хямд болсонгүй. Бүр эсрэг!

	Георг бодлогоширно. Тэр тариачдын хувьд байгаа хэр хэмжээнээс нь илүү их зүйл төлөвлөж байлаа. Георг тэдний ухаарал, итгэл, зорилгоор шинэ амьдралыг байгуулна гэж тооцоолсон. Гэвч түүний тооцоо юм болсонгүй.

	Би чухам юу буруу хийсэн юм бол? хэмээн бодсоноо «мэдэхгүй юм даа» гэж өөртөө хэлэв. Гэхдээ надад Хартвиг учрыг нь олж хужрыг нь тунгааж чухам юу нь болохгүй байгааг хэлж өгнө тэр заавал хэлнэ! хэмээн сэтгэв. Гэвч зүрх сэтгэлийн нь угт Хартвиг ирээгүй л байсан бол дээр сэн гэх үл мэдэг нууцхан бодол төрөв.

	 

	 

	Гол гудамжны тэртээгээс, Шүлцийн хашаа хот маягтай үзэгдмүй. Мөнхүү сууцны тод цагаан цонх, эрээлж шиллэсэн саравч бүхий нүүрэн тал чинээлэг тариачныг илэрхийлэх ажээ. Хашааг төдийлөн их цэгцэлсэн янзгүй мэт авч цэмцгэр цэвэрхэн ажээ. Өвгөн Шүлц ажлаа барахаа больж залуу Шүлц чадлынхаа хэрээр өөрөөсөө зайлуулна. Эцэг хүү хоёр хувийн жаргал, аятай таатай байдлыг болохоор эрхэмлэнэ.

	Өвгөн Шүлц таргалж амьсгаа дээр болсон тул элдэв юм зөөх татах хэрэг гарвал сав л хийвэл жолоо барин тэргэн дээр сууж явна. Бусад тариачдын адил тэрэг хөтлөхийг үл мэдэх бөгөөд дүүрэн ачаатай тэргэн дээр ч суудал засан тухалмуй.

	Хэрэв өвгөн санаандаа таарах ажил эс олбоос ширээнийхээ нүднээс тэмдэглэлийн дэвтэр гаргаж энэ тэрийг тооцож бичиж тэмдэглэнэ. Дараа нь тосгон орж хэдэн өдөр хөлсөөр ажиллах хүн эрж хайж явна.

	Ямаандаа тавьж өгөх тэрэг өвс, хэдэн ширхэг чихрийн манжин юм уу, түлшээ татах унаа хөсөг, төмс ногоо эсвэл бага сага мөнгө цаас авахаар хэдэн өдөр ажилладаг хүмүүс дээр үед олддог л байлаа. Харин сүүлийн үед энэ тусламж тун багасжээ. Эцэг Шүлцдээ:

	— Одоо удахгүй бидэнд туслах хүнгүй болох нь. Хүмүүс ямаагаа үгүй хийгээд нэгдлийн дэлгүүрээс сүү тосоо авдаг болох нь хэмээн хүү нь хэлэхэд

	— Эрт цагт ийм байгаагүй юм гэж гараа зөрүүлэн түшлэгтэй зөөлөн сандлаа налж үдийн хоолоо шингээхээр гэдийв. Шошоор хачирласан тахианы мах амьдралынхаа турш дурлаж идсээр ирсэн агаад мөн ч дуртайн улмаас хэт их идчихдэг явдал зуршил болжээ.

	— Эрт цагт бол... гэж хэт их идсэнээс амьсгаа нь давхцаж: — Эрт цагт хүмүүс тун нарийн хямгатай байлаа. Тэр үед ямар ч ажилчин эмэгтэй олсон хэдэн мөнгөө идэх тосноос өгч байгаагүй юм. Өнөө үед тэд бидэн шиг амьдрахыг хүсэж байна. Хамаг гэм нэгдлийн дэлгүүр тосоор тасардаггүйд л байна гэж Фрицт бодолхийлснээ: Дэлгүүрт тос ховор бол хүмүүс хувийн ганц хоёр ямааны дэлэнг харах болно шүү дээ. — Аяа, одоо үе чинь муу цаг шүү: Цөвүүн цаг. Түй! гээд өвгөн Шүлце санаа алдав. Хэсэг бодолхийлснээ: — Үүнд тариачин бид л буруутай. Бид хэтэрхий их сүү нийлүүлж байна. Уул нь хувьдаа борлуулах ёстой юм.

	— Чи тэр илүүдэл сүүний ашиг хонжооны тухай битгий ярь, хүү минь. Тэр чинь хэдэн жилийн тэртээгээс ашгаа сайн өгсөн, одоо ч гэсэн подхийсэн мөнгө оруулж байна. Чи энэ үхрийн саравчнаас сард хэчнээн юм олсноо тооцоод үзээч!

	— Танд мөнгө байгаад ямар ашиг байна. Та түүнийг тариан талбай дээр ажиллуулж чадахгүй. Хэрэв та хөдөлмөрийн товчоонд очиж хөлсний зарц сураглавал тэд инээдээ барна.

	Махлаг зузаан тэр тариачин өвгөн хөнхөр нүдээ жартайлгаж:

	— Тийм, тийм. Одоо чинь муу цаг. Тэгээд товчооныхонд эвэр ургачхаад байгаа юм. Цаадуул чинь инээж дооглох л улс. Бидэнд ялимгүй ч гэсэн анхаарал тавих гэж байхгүй. Эрт цагт биднийг яажшуу үзэж хардаг байлаа. Түй гэв. 

	Эцэг нь гэнэт хурхирахад Фритц түүнийг унтуулахгүйг хичээв. Өвгөн унтчихвал Фритцтэй хэн үг солих бил ээ?

	— Өвс эргүүлэх хоёр эмэгтэй хэрэгтэй байна. Хэнийгээ авч ажиллуулна даа хэмээхэд өвгөн Фритц:

	— Ирэхээр санаатай хүмүүс байвал төмс, манжин хураахад ажиллуул. Ганц хоёр хоногоос өвс эргүүлэх шаардлагагүй болно. Харин чи гадуур чих тавьж нугад хүлэр байгаа эсэхийг мэд. Өвсөнд явахдаа ганц тэргийг авчирчхаад байвал тусгай ажил болохгүйгээр барахгүй бас ажиллах хүн хөлслөхөд ч тус дэм болно.

	— Эд чинь хүлэр хэрэглэх нь тун ч багасжээ. Нүүрс элч сайтайгаас гадна тортоггүй гэж их худалдаж авдаг болжээ.

	— Би чамд хэлсэн шүү дээ. Хүмүүс хээнцэр, ганган болох юм. Тийм ч учраас хүлэр шатаахаа болино. Тэднийг бурхан залхаах болно. Харин бидний хувьд Фритц минь хамгийн цөвүүн цаг шүү. Тэглээ ч бид чинь тосгондоо хамгийн том баян тариачин шүү гэснээ тун ч нухацтай царайлан цүндгэр гэдэс дээрээ зөрүүлдсэн гараа хүртэл авч:

	— Үнэхээр тэд нэгдэл байгуулах юм бол, Фритц ээ, одоо бид хүчийг нь ашиглаад байгаа ядуучууд тэнд гишүүнээр элсэнэ. Тэгээд бид яах бил ээ? гэв.

	 

	 

	Гэрт орж ирсэн охин хаалганы дэргэд зогсож доторх байдлыг ажиглавал гандаж цайсан хилэн бүрээстэй хуучин диванаас аваад бүгд элэнц хуланцын тавилгатай ажээ. Энд тэндгүй дэр, бүтээлэг үзэгдэх агаад хаалганы тус оёдлын машин, хананд хөхөө донгодогч цаг, түүний хажууд Ингэгийн нөхөр асан Вальтер Раймерын зураг өлгөөстэй байна. Тэрхүү зургийг анхааралтай ажсанаа:

	— Чи жаахан төстэй юм аа. Гэхдээ тун ялимгүй, чиний хамар ийм цэх шулуун биш, бас чиний үс өөр, арай арай илүү долгиотой хүрэвтэр. Чи аавыгаа ер нь мэдэх үү? гэж асуув.

	— Бараг л үгүй гэж Юрген охинд ойртон мөрөн дээр нь гараа тавьж, — Аав маань их өндөр нуруутай хүн байсан байх. Би гарыг нь гараараа дандаа хэмжих гэдэг байсан шиг санадаг юм. Алганд нь миний гар гурав дахин багтдаг байсанд би уурладаг байсан сан.

	— Чи тэр үед тун их балчир байсан даа гэж Ингэ кофены аяга, таваг ширээн дээр тавих зуур ханан дахь зураг руу хараад дараа нь Юрген рүү харснаа: — Одоо бол чи аавынхаа тэр үед байснаас хавьгүй өндөр шүү гэв. 

	Трауте ширээ засахад тусалж хоёр таваг дээр алим жимсээр амталсан бялуу тавив. Тасалгаанд амттан шимттэний дур татам үнэр анхилмуй.

	— Яасан сайхан бялуу вэ, ёстой л салахын аргагүй сайхан эд юм гэв.

	Ингэ хорвоо ертөнцийн эхчүүдийн адил жирийн эх бөлгөө. Хүүгийнхээ эхнэр болох энэ охиныг ажин хэлэх үг, хөдлөх хөдөлгөөн бүрийг шинжинэ. Үүний хамт өөрөө энэ айлын босгыг алхсан үеэ дурсан санав. 

	Тэр үед Тине:

	— Чи юу авчрах вэ? Бид нэг л аж ахуйтай улс болох нь дээ. Чи үүнд чухам юу нийлүүлэх хүн бэ? гэж асуухад Ингэ учир мэдэхгүй туранхай хавчгар охин доош шигдэн юу хэлэхээ үл мэдэн сууж билээ. Ажилч шаламгай гараас өөр нийлүүлэх юм гэвэл энэ айлын эд хөрөнгөнд нэмэрлэх юм даанч байсангүй. Тэрхүү гарын хүчийг хэчнээн гаргаж, юу бүтээвч Тинегийн амнаас өөдтэй үг гарч байсан нь үгүй. Үүний адил Ингэ Траутегээс эд хогшил шаардсангүй. Харин нь

	— Чи Лийбгартенд хөдөө аж ахуйн мэргэжилд сурч байгаа гэсэн байх аа. Хөдөө аж ахуйн ерөнхий юу аль эсвэл тусгай мэргэжил үү? гэж шуудхан «Чи» хэмээн асуув.

	— Тусгай мэргэжил, тугал бойжуулагч. Лийбгартен олон малтай шүү гэхэд

	— Том аж ахуйд ажиллахад сайхан байх ёстой. Манайх бага л даа. Ер нь хэт бага хэмээн «хэт» гэдэг үгийг нухацтай гэгч нь хэлэв.

	— Би багахан шиг аж ахуйг зүгээр юм уу гэж боддог. Анх ирэхэд Лийбгартен хэт том шиг санагддаг байсан. Одоо ч харин дасжээ.

	
— Чи хаанаас ирсэн бэ?

	— Люнебургээс ирсэн.

	— Хотоос уу? Аль эсвэл хотын ойролцоо сууж байсан уу?

	— Бид хотод байсан.

	Ингэ толгой дохиж Юрген хэдийгээр Траутегийн тухай өөрт нь тодорхой ярьсан боловч дуугүй суухгүйн тул цааш үргэлжлүүлж: 

	— Тосгоны амьдралд дасахад өөрт нь хэцүү байсангүй юу? гэхэд нь,

	— Жаахан хэцүү байсан. Анх би их дургүй байсан. Ээж л намайг мэргэжилтэй бол гэсэн юм гэж Трауте нэрэлхэлгүй үнэнээ хэлэв.

	— Ээж чинь зөв л юм хэлж дээ. Сурсан юмыг чамаас хэн ч булааж чадахгүй. Юрген ч мэргэжилтэй болох хэрэгтэй юм. Өөрөө дургүй л дээ гэхэд Юрген

	— Би юуг нь сурах юм бэ? Хөдөө аж ахуйг би ойлгоно шүү дээ гэх нь энэ удаад эхдээ хандах хүүгийн эелдэг зөөлөн аашийг илтгэнэ. 

	Уул нь сурах талаар эх хүү хоёр нэлээд яггүй маргалддаг билээ. «Энэ хүүг мэргэжилтэй болго, Ингэ минь. Үгүй бол удахгүй үеийнхээ нөхдөөс хоцорно шүү» гэж Георгийг хэлэхэд нь Ингэ сайн санааны энэ зөвлөгөөг Юргенд тэр дор нь уламжилсан авч Юрген уулаас сурах дургүй тул онц ч юм болсонгүй өнгөрсөн билээ. Юрген нэгэн үе сурмаар хандлагатай болохуйд Тине:

	— Юрген, чи битгий солиор! Хуучин үүр хадгалах нь шинээр барихаас хялбар гэдэг юм. Чи хувьдаа «үүртэй» хүн, харин түүндээ хөхөө орчихгүйг анхаарч бай! Чиний ээж, хүний хүн оруулсан, түүнийг л анхаар Юрген гээд шивнэж орхижээ.

	Ингэ ч санааг нь дагуулж, Георг Юргенийг гомдоохгүй, ад шоо үзэхгүй, гагцхүү өөртэй нь амьдралаа холбосноос бус эд хөрөнгөнд нь шүлсээ залгиагүй гэдгийг үзүүлэхийг хүссэн билээ. 

	Ингэ:

	— Эртний өвгөдийн аж ахуйн аргыг чи мэдэх үү? Том аж ахуй болоодохвол хүү минь чиний чадвар хүрэх эсэхийг хэн мэдэх вэ дээ? Энэ талаар Трауте ухаалаг байна шүү дээ гэв.

	— Чи яагаад юм идэхээ болчхов оо, Юрген? Яачхав аа? гэж Траутег асуухад Ингэ хажуугаас нь:

	— Тэвчээргүй гэдэг нь! Наадах чинь мал, саравчаа чамд үзүүлэх гэж яарч байгаа юм. За та нар цадсан уу? Сайхан ч өдөр байна. Гадуур гарвал гарцгаа гэв. 

	Үхэр мал нь өнгө зүстэй, арчилгаа маллагаа сайтай агаад хашаа хороо нь цэвэр цэмцгэр ажээ. Юрген үдээс урагш энэ л хашаа саравчаа арчиж зүлгэж хана цонхыг нь угаан цэвэрлэсэн билээ. Морьдоо үзэсгэлэнд тавих гэж байгаа мэт угааж арчиж байх зуур Трауте ирнэ гэдэг нэгэн бодол үе үе төрөх агаад тэр бүр зүрх цохиж сэтгэл догдолж байжээ.

	Трауте энэ тэрийг сайтар ажигласнаа:

	— Үнэхээр бага саравч юм! Тийм болохоор мал тус бүрийн байрыг нарийн зохицуулжээ. Тэр хар алагч үнээ бусдын дэргэд хэвтэх зайгүй болохоор тэжээлийн онгоцны өмнүүр хөндлөн хэвтдэг юм байна. Хөж, бос! Ердөө хоёрхон тугал юм уу? Цөөхөн юм байна. Харин ашгүй маллагаа сайтай юм гээд тугалын толгой илбэж: — Уядаг нь харамсалтай байна. Үсэрч тоглоход хэчнээн дуртай гэж санана! гэхэд Юрген сандран:

	— Саравчаа манайх томруулах гэж байгаа юм. Уг нь аль хэдийний барьчих байсан сан. Миний аав байхдаа томруулах бодолтой байлаа. Тэгээд дайн болж түүний дараа саравч маань хоосорлоо. Тэгтэл одоо үнээ мал маань саравчиндаа багатахаа больж саравчаа томруулах хэрэгтэй болж байдаг гэж Юрген түүнд ойртож хүзүүг нь алгадан: — Манайх урьд морьгүй байсан болохоор анжсанд үнээ хөллөдөг байв. Тэгээд одоогоор адууны саравч үгүй байгаа юм гэхэд Трауте:

	— Энэ гүү их тарган байна шүү. Боос юм уу? гэхэд Юрген толгой дохиж:

	— Энэ эр даага ч бас наад гүүнээс чинь гарсан юм гэвэл Трауте:

	— Энэ ч тийм сайхан унага биш юм гэхэд нь Юргений малаа магтуулах гэсэн хүслэн дарагдаж:

	— Арай бага, өсөлт нь гүйцээгүй байна. Булчин шөрмөсийг нь хараач, хэчнээн их бяртай гэж санана гэв.

	— Адууны талаар би юм мэдэхгүй ээ. Харин би нэг юм ойлгож авлаа. Ээж чинь нэгдлийн талаар тун ч их сонирхолтой юм байна.

	— Тиймэрхүү юм сонирхдог нөхөртэйгөөс л тэр. Ер нь хүүхнүүд нөхрийн аяыг дагадаг шиг байна. Хэрэв би онцгой зүйл сонирхвол чи бас миний аяыг дагана биз?

	— Сонирхох зүйлээс чинь шалтгаална. Нэгдлийн хувьд би чамайг дэмжихгүй. Тэр бол санаа бодолд минь харш зүйл болох болно гэхэд нь Юрген дотроо энэ ч лав нэгдэлд талгүй хүн юм гэж бодов. Үүнээс цаашлуулж юм шалгаахын хэрэггүй өөрөө сая хэлчихлээ шүү дээ. Харин одоо ээж маань орно гэж зүтгээд байвал яадаг бил ээ? Тэгвэл Георг ах ээж хоёрын эсрэг би ганцаардах юм. Ер нь миний талд хүн хэрэггүй болох нь гэж бодохын сацуу Юрген:

	— Трауте, бид хоёр ер нь суух л юм бол даруй түргэн суух хэрэгтэй байна... гэв.

	— Чи нэг юманд санаашраад байна уу даа, найз аа? гэж Трауте залуугийн мөрийг налан хацраа үрэн, — Хэрэв тийм бол... Тэгвэл гэрлэ л дээ. Энэ бол эцсийн эцэст чи бид хоёроос өөр хэнд ч хамаагүй шүү дээ гэв.

	Ийнхүү тэд дороо санаа шулуудав.

	Трауте гарсан даруйдаа наранд нүд нь гялбав. Тэгээд

	— Намайг барь! хэмээн ухасхийн зугтав. 

	Юрген түүнийг хөөж барих учрыг ухаарах үес охин аль хэдийнээ холдсон ажээ. Хойноос нь үсэрч харайн хөөж хашаа тойроход хашааны арын улиангар модноо шаван сууж асан хар тодлын сүрэг дэрхийн нисэж одов.

	— Чи намайг тийм ч амархан гүйцэхгүй ээ гээд Трауте тонгосхийх зуур гутлаа сугалж хөл нүцгэн зугтав. Юрген түүнийг хөөсөөр хоорондох зай ч ойртсоор, Трауте тарианы газрын чиг шууд гүйж суваг дээгүүр үсрэн гартал тариаг нь хадаад хагалж зөөлрүүлээгүй талбайд тулахад Трауте хэсэг зуур гайхан зогсов. Хадсан тарианы хатсан ёзоор хөл нүцгэн хүнд өргөст тор лугаа адил ажээ. Трауте арга баран эргэж хартал Юрген бүр ойртон ирсэн бөгөөд тэр хоёрыг ердөө л суваг зааглаж байлаа.

	— Барих нь энэ үү! гээд Юргенийг суваг дээгүүр үсэрмэгц Трауте ч үсрэв. Тэр хоёр ахиад л сувгийн хоёр талд зогсож байлаа. Энэ удаа Юрген өргөст талбайн өмнө зогсож Трауте буцаж гүйгээд улиангар модны дор өвсөн дунд суун тусав.

	— Гүйх л хүн юм... эмэгтэй хүн гэхэд сайн гүйж байна шүү гээд Юрген дэргэд нь суув. 

	Трауте өвсөөр гижигдэж: 

	— Амьсгаадаж байгааг нь ээ. Бух тэрэг шиг гэхэд Юрген өвсийг нь авч палигар том гараа охины нүцгэн хөлөн дээр тавьж:

	— Анх чамтай уулзахад чи бас хөл нүцгэн байж билээ гэв.

	— Тэгэхэд чи эрээн цамцтай, их шазруун эр байсан сан гэхэд нь Юрген

	— Одоо би засарсан биз дээ? гэж охины чихнээс барьж ойртуулан үнсэв. 

	Хэсэг зуур чив чимээгүй байснаа охин амьсгаа дарж ойртон суугаад

	— Засрах шүү! Юмнаас санаа зовж нүүр улайна гэж байхгүй мөртөө! Юрген, сая, гэрлэх тухай чи үнэнээсээ ярив уу? гэхэд нь Юрген:

	— Үнэн байлгүй яах вэ гэв.

	 

	 

	Хур тун ч эрт бууж эхлээд хурааж янзлаагүй хадсан өвс ялзрах болов. Төмс хураах цаг ойртовч нойтон шалбаагт хэн ажиллах бил ээ? Гэтэл хотод цөм л хэрэгтэй болохоор бэлтгэн нийлүүлэх үйлдвэр төмс яаруулж эхлэв. Тосгоны дарга Пеперманн санаа тавьж тариачид ч санаа зововч тийм усан борооны цагаар төмс хураах аргагүй байлаа.

	— Нойтон газар ажилласан хүмүүс зайлшгүй ханиад томуу хүрэх нь мэдээж гэж намрын ажлаар Вердтэй зөвлөх гэж ирсэн Ингэ өгүүлэв. 

	Намын үүрийн нарийн бичгийн даргын хувьд Вендт энэ ажилд санаа тавихаас өөр аргагүй болжээ. Хот орон газрынхан бороо орж байна гээд төмс идэхээ болихгүй шүү дээ.

	— Бороотойд хураасан төмс ялзарчихдаг юм гэж Вендт бодлогошрон толгой дохив. Ингэ ширээний хулдаасан бүтээлгийн хээг дагуулан хуруугаараа зурж:

	— Манайхан нэгдсэн том тарианы талбайтай сан бол машин тракторын станцаас комбайн авчрах сан... гэвэл Вендт

	— Манайд том талбай ч байхгүй. Тэд комбайнаа ч ирүүлэхгүй, харин урьд жилүүдэд бороо эрт ордог л байсан. Өлсөж байсан хүнгүй. Тариачид төмсөө арай оройхон хураадаг л байсан. Гэтэл одоо болоход та нар чөлөө завгүй шахаж шаардах юм. Гэвч би түүнээс айхгүй, би л айхгүй гэнэ.

	Намхан Вендт сүүлийн үед нэгдэлтэй холбоотой үг бүрийг их л эмзэглэн сөргөх болжээ. Вендт хэсэг зуур чимээгүй болсноо,

	— Төмс одоо хураана гэж ярихгүй. Харин газар хагалж болно. Бороо, чийгтэй үед улам ч сайн байдаг юм. Их бодоод л ганц хөвөнтэй хүрэм норно биз гэхэд нь 

	— Манайхан нуга дахь бүх газрыг машин тракторын станцаар хагалуулахаар төлөвлөх хэрэгтэй. Энэ намар амждаггүй юм гэхэд хамтын аж ахуйн асуудлыг хавар эрт эхлэх болно гэвэл Вендт хөмсгөө зангидаж таван сард зоориноос гаргасан төмс шиг өвгөжөөр царай нь үрчийн хилэнгийн очнууд онигор нүдэнд нь гялалзавч үл дуугарах агаад өөрийн биеийг албадан барьж буй нь илт ажээ.

	— Хэн ч бороонд нэвт цохиулсан нойтон хүрэм өмсөж анжисны араас дагах хэрэггүй болно. Тракторч, дээрээ халхавчтай. Түүний нэг өдөрт хагалсныг бид мориор... гэтэл Вендт гараа дэлгэж:

	— Борооноос айдаг ямар тариачид вэ? Борооны үе бол цэцэглэлтийн үе шүү дээ гэж хэлмээр байна. Бороонд норж, халуунд халж, хүйтэнд хөрж, хөлсөө цутгаж холцруунд бариулж байж газрын хөрснөөс талх тариа авдаг юм шүү дээ. Хэрэв намайг агаар тэнгэрээр айлгах гэж байгаа бол урьд өнгөрүүлсэн насаа хараая гэж сүржигнэхэд Ингэ:

	— Вендт ах минь тайвширч үзээч гэв.

	— Чамтай бол өөрөөр ярина. Чи чинь эцсийн эцэст эмийн дүрс шүү дээ гэснээ дуу нь зөөлөрч: — Чи ч тийм залууд тоологдохоо байжээ. Гэхдээ хүүтэй хүн шүү дээ. Түүнийхээ замыг зааж өгөөд өөрөө гэртээ сууж бай. Хүү чинь эрийн цээнд хүрч сайн муу юм дуулж мэдэх цаг болжээ. Ашгүй сүрхий ч эр хүн болох янзтай билээ. Биднийг хар багаас л ажилд сургадаг байсан сан. Ид шөнө дунд биднийг гаргаж салхи шуурган дундуур ажиллуулах буюу бүтэн өдөржингөө гадаа ажил хийлгэчхээд шөнөдөө дулаан байр олдохгүй шүү дээ. Өдөр нь норсон хөвөнтэй хүрмээ орны хөл дээр тавиад хоноход өглөө нь дэрийтэл хөлдчихсөн байдаг сан гэхэд нь Ингэ өвгөн рүү ширтэж 

	— Би мэднэ ээ. Би бас ийм амьдрал дахин бүү тохиолдоосой гэж таны байсхийгээд л ярьдгийг ч мэдэж байна гэв.

	— Тийм юм болох ч үгүй, хэзээ ч болохгүй. Тэр цаг, Ингэ минь бидний хойно аль эртний өнгөрсөн.

	— Тэгээд бидний өмнө?..

	— Бидний өмнө үү? гэж Вендт амны тамхи зажлах зуур царай даран бодлогошров. Тэгээд тайвнаар, — Жилээс жилд сайжирч байна. Хойшид ч улам сайн сайхан болно гэдэгт би итгэсэн хүн шүү гэв.

	— Нэгдэлгүйгээр үү? Мөнөөх хүнд хүчир ажил, мөнөөх л амьдралын зовлон, нөгөө л хэдхэн мал, энэ чинь яаж цааш хөгжих вэ, Вендт ах минь?

	— Ээ бурхан тэнгэр минь! Чи ёстой зангуу шиг салдаггүй хүн юм. Учрыг нь олж хужрыг нь тунгааж аваад намайг дөрлөчих санаатай эрж явна аа даа. Чинийх зөв ч байж болох юм. Гэхдээ чам шиг ингэж яарах ажил биш гэж санаж байна. Сайн юманд сааталгүй, сахиж суугаад оройтохгүй гэсэн үг бий. Хүмүүс жаахан харах гэж байна... Тэгэх нь ч бас зөв. Бидэнд юу дутагдаж, юу гачигдаа вэ? Хэрэгцээтэй бүхэн байгаа юм биш үү? хэмээхэд Ингэ толгой сэгсэрч:

	— Гэтэл хотод суугаа хүмүүс яах бил ээ? Вендт ах аа, тариачид хэзээд тэднээс арай ахиухан талх ширээн дээрээ тавьдаг байсан. Энэ явдал ямагт хэвээр үргэлжлэх ёстой гэж үү? гэвэл Вендт:

	— Чи тэгээд болиулах гээ юу? гэв.

	— Үгүй ээ, гэхдээ ажил амьдралаараа тэн тэнцүүхэн байх сан гэж бодох юм.

	— Чи тэгээд очиж очиж муу өвгөн ах Вендтийгээ түүний эсрэг байна гэж бод оо юу? Би хотын анд нөхдөдөө үнэн сэтгэлээсээ сайн сайхан бүхнийг хүсэж суудаг юм шүү.

	— Гэхдээ та нэгдлийн эсрэг байгаа шүү дээ.

	— Би эсрэг биш ээ!

	— Та нэгдэлд орохгүй байгаа болохоор эсрэг байгаа хэрэг!

	— Ингэ минь, амандаа орсон худал үгээр битгий бул. Нэгдлийг эсэргүүцэж байна би гэж хэзээ ч хэлээгүй. Харин одоохондоо орохгүй л гэж хэлсэн. Хураасан зөөсөн жаахан юмаа юуны өмнө амсаж эдэлмээр байна хэмээн Вендт сэтгэл нь хөдөлсөн байдалтай хойш урагш хэд алхсанаа өрөөний голд зогсож: — Би тарих тариа, эдлэх мал, суух газартай болж, амьдралд хөлөө олсон хүн. Чи хараач, Ингэ гэж цонхны хөшиг яраад: — Энд одоогоос арван жилийн өмнө юу байсныг чи санаж байна уу? Хөрсийг нь талхалж гүйцсэн унаганы хашаа байсан. Гэтэл өнөөдөр тосгондоо дээгүүрт орох гоё сайхан хашаа хороо болжээ. Ингэхэд би чинь бахархах юмтай хүн шүү дээ. Гэвч чи үүнийг мэдэхгүй ээ. Чи эдлэнтэй болсон боловч үйл тамыг чинь үзэж байгаа болохоор эдлэндээ татагдах сонирхол чамд алга аа. Анх эзний газрыг бүтэн хэвээр нь байлгасан бол өнөөдөр өөр байх байсан. Тэгсэн бол бид өөр зүйл, амьдралын өөр чигийг таньж мэдэхгүй байсан. Тэр үед Ингэ минь ихэнх хүмүүс өлсөхгүйн тулд үмх талх яаж олохоо боддог байлаа шүү дээ. Тэр үед бидний амьдрал арван жилийн дараа ингэж дээшилнэ гэж хэн нь ч бодоогүй. Тэгээд амьдрал ч дээшиллээ. Энэ сайхан амьдралаар байя гэтэл та нар амар заяа үзүүлэхгүй юм. Ингэхэд ер нь та нар юу хүссэн улс вэ? гэж чамаас асууя гэхэд Ингэ:

	— Дахиад л амьдралаа сайжруулах гэсэн юм Вендт ах минь! гэв.

	Хур татарсны дараа газар дэлхий бүрсийн сааралтаж шавхай энд тэндгүй болжээ. Навчис сэргэж, нуга ногооруулдаггүй намрын бороо ид зуны аадар лугаа адил газрын хөрсийг цэмцийтэл угаасангүй ээ. Тарианы жижиг тэрэгний дунд хэрээр ачсан авч морь нойтон газар арай ядан зүтгэнэ.

	Вендт морины цулбуурыг мөрөн дээр хаяж тэрэгний хажууд дагахад савхин гутал нь шаварт зууралдан явахад төвөгтэй ажээ. Тэрэгний нь дугуй замын шавхайд хар хүрээ татжээ. Гурван морген хэртэй төмсний талбайн захад Вендтийн авгай нэгэн урт шангийн өмнө суун бут бутаар төмс хянамгайлан ухаж гаргах бөгөөд хажууд нь намрын хүнд ажлаас хийлцэн ээждээ туслахаар ирсэн Труде сөхрөн суужээ. Бяцхан хүү хажууханд нь эмээ, ээж хоёрынхоо үе үе шидлэн өгөх чулуугаар тоглон сууна.

	Тэднээс цааш хэдэн талбайн тэртээ Ингэ Юрген, Росхен хоёртой мөн л ийнхүү суух ажээ. Бас л төмс ухаж, гаргаснаа цуглуулсаар. Юрген үе үе босож поолуу суллана. Ургац арвин тул поолуу нь дорхноо дүүрч байвч баярт байдал хэний ч нүүрнээ үл тодрох нь учиртай ажээ. Вендт, тэдний хоёрын тариалангийн талбайн дунд Надлерийн хэсэгхэн зурвас газар орших бөгөөд Надлер Шүлц Линзе хоёртой хамтарч төмсөө хурааж байлаа. Шүлцийнх төмс хураах машинтай тул Надлер Линзе хоёр түүнд нь тус тусын нэг нэг морь хөллөн явна. Тэрхүү жижиг машин эгнээ эгнээгээр ухаж төмсийг онгилон гаргах ажээ. Ийнхүү онгилсон төмсийг цуглуулахаар хоршигсдын ар гэрийнхэн ирэх ёстой гэж тогтсон бөгөөд Шүлцийнхээс Фритц, Анна хоёр иржээ. Тэд өнөөдөр Надлерийн төмсийг хурааж маргааш Линзенгийнх рүү очих бөгөөд дараа нь Шүлцийнх рүү орох ээлжтэй байв.

	Би морьдоо саравчинд дэмий уяж байхаар танайхны төмсийг морь тэргээрээ зөөе. Харин хариуд нь та нар сүүлд манай өвөлжих тарианы ажилд тусална биз хэмээн Шүлцийг санал гаргахад Надлер, Линзе хоёр дуртайяа зөвшөөрчээ. Ингээд Надлерийн идэх төмсийг тосгон руу зөөх ажил бүдүүн Шүлцэд тохогдож морины жолоог Надлерийн хашаа руу залах үес тэр ичих шиг болжээ. Урьд ядуу муу зарц явсан айлын төмс зөөж явах ичгүүртэй мэт санагдавч нэгэнт эхэлснээс хойш захыг нь үзэхээс өөр арга байсангүй. 

	Надлерийн талбай руу Юрген ихэд атаархсан янзтай харна. Цаадуул нь тун ч сэтгэл хангалуун үзэгдэх ажээ. Анна гараараа даллан Фритц ямар нэг юм хашхиран хэлэвч Юрген сонссонгүй.

	Бид ч гэсэн хамтрах хэрэгтэй байсан юм гэж Юрген дотроо харамсана. Фритц ингэж хамтрах санал гаргасан боловч Ингэ татгалзсан билээ. Юрген ээжийнхээ санааг ойлгохоо болив. Нэг болоход ганц нэгээрээ хувь хувиа хичээхгүй нэгдэж нийлэх нь зүйтэй гэнэ. Тэгээд хамтран нийлж ажил хөнгөлөх арга олохоор эсэргүүцэхээр барахгүй Шүлцийг хараан зэмлэж, ямагт хувийн ашиг харсан бэртэгчин амьтан гэнэ. Ингэлээ гээд Шүлцийнх ямар ашиг хонжоо олох хэрэг вэ? Тэднийх төмс ухагч машинтай хүч сайтай морь тэрэгтэй болохоор жил бүр бусадтай хамтарч төмс ногоогоо хураадаг шүү дээ. Харин ч Надлертай хүртэл ийнхүү хамтарч байгаа нь тэдний сайхан сэтгэлийг илчилнэ бус уу? гэж Юрген бодсоноо хэлбэл Ингэ толгой сэгсэрч:

	— Тэр төмс ухагч бол Шүлцийн гарт илбээс болж байгаа юм. Ажиллуулах хүчээ тэрхүү илбээсээр урхидан авч байна. Линзе түүнд нь урхидуулчихсанд гайхах юм алга. Харин Надлер түүнд мэхлүүлж байгаа учрыг олохгүй юм гэнэ. Юрген:

	— Ээж та Шүлцийнхийг хүчээр түрж байна гэж хэлэх гээд байна уу? гэснээр эх хүү хоёрын дунд маргаан дэгдэхэд,

	— Нэгдэл бол том тариачидтай хоршихын нэр биш гэдгийг ойлго, хүү минь! гэж Ингэгийн хэлснээр маргаан зогссон билээ. Ээж ямагт санаснаараа зүтгэхээс бус миний саналыг асууна гэж ер үгүй шүү хэмээн Юрген бодлогоширно. Ийнхүү тэд үг дуу ч үгүй зэрэгцэн сууж дор дорынхоо л оногдсон ажлыг хийцгээнэ. Юргенийг ярианд оролцуулах гэж Ингэ оролдоод бүтсэнгүй. Росхен байсхийгээд л уртаар санаа алдана. Төмс хураах үе энэ жилийнх шиг тийм уйтгартай байсан нь охины хувьд ер үгүй. Учир нь хэн ч, юу ч ярихгүй дор дороо түгдгэнэх тул цаг мөч үл өнгөрөх ажээ. Энэ янзаар бол ч лав хоёр долоо хоног газар малтах биз ээ. Зүгээргүй л хэрэг байна даа хэмээн бодоод Росхен дахин санаа алдав.

	Ингэ

	— Росхен минь, битгий хэнгэнэтэл санаа алдаад бай. Энэ жил бол төмс ингэж гараараа ухах эцсийн жил. Ирэх жил том талбайд том машинаар төмсөө хураана гэж охиноо тайтгаруулав.

	Юрген «тэр том талбайд чинь нийлэхгүй биз дээ. Ер нь намайг хэн болохыг та нар мэдээгүй байх шив дээ. Ирэх жил гэрлэж, эдлэн газартаа Мюллерийнхнийг нийлүүлэхээр хувьдаа жижигхэн төмс хураагч худалдаж авах боломжтой болно» хэмээн сэтгэвч бодлоо бусдад үл өгүүлнэ. 

	Ээж нь яагаа ч үгүй байхад учрыг нь олоод хужрыг нь тунгаачихна шүү дээ. Хоттеныхон төмсөө хураалгахаар машин тракторын станцтай гэрээ хийсэн. Гэтэл машин ирээгүй шүү дээ. Цорын ганц машинаа Лийбгартен, Ротенфелд хоёрт ажиллуулаад манай Нейренд төмс ухаж цацагч чирсэн трактор л ирсэн. Тэр нь ганц хоёрхон өдрийн дотор талбайн төмсийг бүгдийг нь эргүүлж орхиод түүж амжаагүй байтал эгнээ эгнээгээрээ шаргалтах цэврүү шиг сайхан төмс наршиж орхисон. Хэдхэн хүн цуглуулж дийлсэнгүй, бусдын тус дэм авъя гэтэл хүн бүр ажилтай учир санашгүй зүйл. Тэд нь ч бас өдөр хоног ганцадсан биш гээд шамдсан ч юмгүй байсаар хэд хоночихсон шүү дээ.

	Карл Шальник үдийн хоолоо яаруухан зооглох зуур цаг уурын мэдээ сонсмогц царай нь цайн халбагаа шөлөнд хаяад огло үсрэн босож

	— Юу гэнэ вэ? Шөнө хүйтэрнэ гэв үү? гэв.

	Шөнө хүйтэрнэ! гэсэн үгийг сонссон Шальник найман морген газар эгнээгээрээ налан унасан төмсөө санамагц тавгаа ч хоослох завгүй яаран дугуй руугаа харайв.

	Тосгоны дарга Пеперманн гэртээ ч, албан тасалгаандаа ч байсангүй. Георгтой хамт нуга руу явсан байлаа. Шальник, тэд ер нь нугад юугаа эрж явдаг улс вэ? гэж үглэнэ.

	Вендт рүү очвол төмсний агуулахад цэвцийн шаргалтах овоолсон төмсийг сүрлээр хичээнгүйлэн бүтээж байв. Шальник дугуйгаа дор нь хаячхаад ойртож:

	— Ёоханн! Шөнө хүйтэрнэ гэнэ дээ! гэхэд нь Вендт нөхрийн тэвдүү байдлыг үл ойлгон толгой дохиж агуулах дээрээ сүрэл зузаалан хучих зуур:

	— Цаг нь ч болсон доо. Хэдэн өдөр ийм цэлмэг байсан юм чинь хүйтрэлгүй яах вэ. Намрын шар нар налайлгаад л байхаар би бүүр гайхаад байсан юм хэмээн хэнэггүйхэн өгүүлэв.

	— Манайхны төмс сүйд боллоо! Бүх төмсөө талбайд эгнээгээр нь гаргаад хаячихсан, найман морген шүү! гэтэл Вендт гайхан эргэж:

	— Юу гэнэ ээ? гэвэл Шальник санаашран

	— Хөлдчихнө дөө. Яаж ганц үдийн хугархайд бид хэд бүгдийг нь түүж барах вэ дээ, гэвэл Вендт

	— Алив ээ, хоёулаа сургууль руу явъя хэмээн эвэршсэн гараа өмднийхөө гуянд арчив. Шальник түрүүлэн алхана. Хүүхдийн намрын амралтын үе байсан тул сургууль хаалттай ажээ.

	— Одоо надад хэлэх үг алга. Карл минь, нуга руу түргэн очиж, Пеперманн, бас нөгөөх... Глинкийг авчир! Тэр чинь заримдаа үнэн юм хэлдэг юм. Учрыг нь олно. Чи үзээрэй гэж Вендт зөвлөв.

	Пеперманн Георг хоёр айлаас айл, талбайгаас талбай дамжин:

	— Хоттеныханд төмсөө хураахад нь туслаач! гэхэд тариачид их л санаа зовсон царай гарган

	— Ажил ихтэй байна. Өөрсдөө төмс ухна, улаан манжингаа хураана, бас чихрийн манжинг адилхан, тэгээд дараа нь тариалах ажил! Бид ингэхээр яаж та нарт туслах вэ? Та нар биднээс төлөвлөгөөгөө ягштал биелүүлэхийг шаарддаг шүү дээ. Үнэхээр харамсалтай байна гэцгээжээ. 

	Тун цөөн хүн очиж тусалсны дотор Вендтийнхэн, Раймерынхан байв. Раймерынхан гэдэг нь Ингэ, Росхен хоёр билээ. 

	Юрген

	— Цаадуул чинь талбайнхаа төмсийг бүгдийг нь гаргаад хаячих хэрэггүй л байсан юм даа. Тэдэн шиг тэнэг тариачин нэг ч байхгүй. Тэдний ажлыг хийхээр та хоёрыг явахад би саад болохгүй. Харин би өөрөө очихгүй ээ. Би гүүгээ авчраад түүсэн төмсөө гэр өөдөө зөөнө гэв.

	— Морио саравчинд нь үлдээнэ шүү гэж Ингэ тушаангуй хэлэхэд Юрген толгой сэгсэрч:

	— Би ч тариачин хүн шүү, ээж минь. Таны зарц биш гэдгийг ойлговол таарна хэмээн дурамжхан хэлэхэд

	— Ийм л хүн дээ! гэж Ингэ сэтгэл түгшин санаа алдав. 

	Харин Георгоос Ингэ сэтгэлийнхээ хямралыг нууж, бас ч Юргенийг өмөөрөх алдаж:

	— Ногооныхоо даршийг бүтээх өвс бараг үгүй. Тэгэхлээр гэрээс сүрэл зөөхөөр явахдаа төмсөө ачиж очоод буулгачхаж болно шүү дээ гэв. 

	Үүнээс болж Георг Ингэ хоёрын маргалдахыг сонссон Росхен Юргенд очиж:

	— Муу тэнэг толгой минь, чиний төлөөнөөс тэр хоёр хэрэлдэж байна шүү! гэхэд Юрген:

	— Битгий гуаглаад бай, муу хар хэрээ! гээд өөдөөс нь хөмсөг зангидан харвал тэр нь туйлаас гомдон гүйж одов. Ийнхүү Росхений үг хаясан нь түүний сэтгэлийг хямруулж энэ тэрийг эргэцүүлэн бодоход хүргэв.

	Пеперманн албан газраа хааж үйлдвэрийн газрын дархнуудаас аваад хүүр оршуулах газрын манаачийг хүртэл цуглуулж,

	— Төмс хураахаас өөр аргагүй боллоо гэж учрыг тайлбарлав. 

	Болдог сон бол галт тэрэгний буудлыг хүртэл дайчилмаар санагдсан боловч жижигхэн тосгоны даргын эрх мэдэл даанч хүрэхгүй ажээ.

	Тэд харанхуй болтол ажиллацгаав. Туслахаар ирэгсэд аль хэдийний гэр өөдөө явцгааж Хоттеныхон хүртэл харанхуйн эрхэнд ажлаа зогсооход хүрчээ.

	Хэдийгээр шамдан ажилласан авч хоёр морген хэртэй газар цацагдсан төмс хэвээр үлдэж маргааш өглөө нь тас хөлдөж чулуу мэт торчигносон агаад наранд гэсэхийн хамт ус гоожин шалчийв. Карл Шальник, өчигдөрхөн дээд зэргийн чанартай байсан төмс өнөөдөр ингээд малын тэжээлээс өөр юманд хэрэглэх аргагүй болсныг хараад толгой маажин зогсов. Бүдүүн Шүлце доогтойхон инээж:

	— Цаадуул чинь нөгөөх сайрхдаг тариалангаа яаж байгааг нь харцгаагаач. Бидний хувьд бол хүн бүр оногдсоноо бөөцийлөөд байдаг болохоор ийм юм болохгүй шүү дээ. Харин эд нар нөгөөх хамтын их хүчээрээ зүтгэсээр байгаад эцэст нь хөлдүү булцуутай хоцрох шив гэснээ тосгоны дарга Пеперманныг хажуудаа ирмэгц дуугүй болов. 

	Бах нь ханасан янзтай сайх тариачны мантгар нүүрийг хармагц Пеперманн түр саатан зогсоод тайвнаар: 

	— Та нар өчигдөр оролцсон бол арай л гайгүй байх сан. Гэвч яая гэх вэ, та нараас нийлүүлэх хувийг л нэмэгдүүлэх болно биз. Эцсийн эцэст манай тосгон төлөвлөгөөгөө биелүүлэх л ёстой шүү дээ, тийм биз? гээд цааш явахад нь Шүлце үг дуу ч үгүй ангайн зогсож байснаа

	— Ийм баларсан юм байх гэж хэмээн шогшров... 

	Тине Раймер, Аманда Мюлманн хоёр цонхны тус ээлжлэн сууна. Өрөөнд цэвэр цэмцгэр агаад зууханд багахан гал сүүмэлзэнэ.

	— Мюлманн ахай минь, хүү ирвэл манайд заавал орох ёстой юм шүү хэмээн Тине суудлаа Амандатай солих зуур, — Өнгөрчих вий, сайн харж байгаарай. Хажуугаар нь шуугьчихвал чи явж Мюллерийнхээс авчаарай гээд гарав.

	— Тэгээд гадаа хаалганы тус зогсон, баруун зүүнгүй харж Мюллерийн хашааны зүг ажигласнаа дахин баруун зүүн тийш ээлжлэн хараад хатангир алгаа үрж зам дагуулан алсыг ширтэв. Юргенийг дугуйтайгаа гарч ирэхийг хармагц ороо моринд бугуйл шидэх гэж буй мэт даллаж

	— Бушуухан нааш ир, түр ороод гараач, хүү минь гэхэд нь Юрген хөмсөг зангидав. 

	Ням гарагийг зугаатай сайхан өнгөрүүлэхээр Трауте өөрийг нь Мюллерийнд хүлээж байгааг санан сэтгэл баахан яарч:

	— Юу гээ вэ? хэмээн дурамжхан асуув.

	— Ердөө удахгүй гэж Тине дохив.

	— Маргааш болтол хүлээж болохгүй юм уу? гэхэд нь

	— Одоохон хүрээд ир, Юрген. Чиний л төлөө юм. Хэдий эрт тусам чамд л сайн болно гэв. Юрген дугуйгаа байшингийн хана түшүүлээд Тинег даган оров. Үүдний тасалгаанд оронгуут нигшмэл үнэр ханхийж гол өрөөнд пийшингийн ард сайх хөгшдийн тавьж хатааж буй хуучирсан эсгий шаахайны үнэр ханхална. Юрген сэтгэл тавгүй байдлаа хүчээр дарж Тинегийн аяыг дагаж зөөлөн сандал дээр суугаад

	— За түргэл, эмээ ээж ээ, түргэл гэв. Тине түүнд ганц алим өгч: 

	— Май ид гэв. Тине гараа зөрүүлээд, зуухны хажуу дахь сандал дээр тухлан суусан. Аманда руу хяламхийн харав. Амандаг яриан дундуур орохгүй байхыг урьдчилж анхааруулсан ажээ. Аманда хуучин нэхмэлийн тасархай барьж утсыг нь хөвөн суух агаад өмнө нь ноосон утас сэвсийн овоорно. 

	Тине Юрген рүү хараагаа дахин чиглүүлж:

	— Густе Мюллер чамайг ач охинтойгоо гэрлэх гэж байгаа гэх юм. Тэгэхлээр хуримаа чухам хэдийд хийх гэж байгааг чинь би мэдмээр байна гэв.

	Юрген Тинед өөрт нь ямар ч хамаагүй шахуу юмыг ийнхүү асуусанд баахан гайхаж эмэг эхээ ажиглавал цааш үргэлжлүүлэн: 

	— Хуримын бэлэг л бэлтгэх гэж яарч байгаа юм. Авга эгч чинь ахиад хөлжсөн. Би түүнд бичнэ. Тэр ч өөрөө үүний урьд асууж сонирхож байсан юм. Тэгэхэд нь юу ч мэдээгүй байлаа. Гэтэл одоо чи болзоот бүсгүйтэй болсон хойно Фрида эгч чинь юм бэлтгэлгүй яах вэ. За тэгэхээр хэдийд вэ? гэв.

	— Бид одоогоор сайн мэдэхгүй байна гэж Юрген өндийн цонхоор энэ тэрийг ажиглав. Нэгэн морь тэрэгтэй тариачин өнгөрч явна. Тэрэг дээрээ ганцаар суух агаад ажиглавал хот орохоор зорьж яваа бололтой. Аль эсвэл тариалангаа эргэж яваа ч байж болох юм даа. 

	Юрген эргэн сууж:

	— Удахгүй гэрлэж ч болзошгүй. Трауте шалгалтаа өгчихнө биз. Тэгэхээр юугаа хүлээх билээ. Түргэхэн гэрлэхгүй бол түүнийг өөр газар ажиллуулчхаж магадгүй. Ээж намайг нас бие арай бага байна. Ганц жил хүлээвэл сайн сан гэх юм. Гэтэл одоо хорин хоёртой хүн чинь гэрлэх болсон биз дээ, эмээ? гэсэнд

	— Насны хувьд ч болно. Тэгээд бас биелэг сайхан ч эр болжээ. Чи тэгээд Нейренд тариачин болно. Ингээд миний хүслэн биелэхчээн боллоо. Муу аав чинь нүдээрээ үзэж чадахгүй нь даанч харамсалтай юм даа гэж Тине уй гашуу болон нүдээ арчихад нь Юрген түүний уйлаагүйг мэдэх тул анхааран харсан ч үгүй ээ.

	— Ээж чинь өмч хөрөнгийг чинь тусгаарласан уу? гэж Тине асуув.

	— Би хуулийн учир зүйг сайн мэдэхгүй юм. Хэрэв авах хүсэлтээ гаргавал бүгдийг өгөх ёстой юу? Ээж маань өтлөх яагаа ч үгүй бас ч нэлээд... гэтэл Тине үгийг нь тас дайран

	— Тэр өмч хөрөнгө чамд очих ёстой, хүү минь! Уул нь минийх байсан юм. Би түүнийг дэгжүүлж дээшлүүлж явлаа. Тэгээд Фрида эгчийн чинь инжинд өгсөн арван моргеноос бусдыг нь аавд чинь шилжүүлсэн юм. Гэтэл аав чинь дайнд сүйдчихлээ. Дайнд явахдаа ээжид чинь бүгдийг өвлөж үлдээсэн билээ. Чи тэр үед бага жаахан байлаа. Гэтэл одоо эрийн цээнд хүрч аж ахуйгаа тордох чадалтай болжээ. Ээж чинь өв хөрөнгийг чамтай булаалдаж чадахгүй. Түүнд юу ч байхгүй, бүр нохой нүцгэн гахай явган хүн ирсэн юм. Глинке бол чиний өмч хөрөнгөнд хошуу дүрэх эрхгүй хүн. Харин чамайг явж сууцаа суллавал баярлах болно гэхэд Юрген:

	— Ээжээсээ тэгж шаардаж би чадахгүй... гэв.

	— Аав чинь шаардаж байсан юм. Энэ хүүхний ятгалгаар шаардаж шахаж байсан юм. Одоо өөрийнх нь ээлж болж булааж авснаа буцааж өгөх цаг нь иржээ.

	— Тэгээд эмээ минь, би яах болж байна вэ? Одоо хүртэл гэрийн ажилтай холбоотой бүх зүйлийг ээж л хийж байна шүү дээ гээд Юрген Тинег гайхан ширтэв.

	— Тэр яах вэ, чамайг өөрийн суртлаар хүмүүжүүлж, боолоо болгосон хүн. Миний шарыг хөдөлгөж байгаа юм энэ л байна. Хэрэв чи авгайтай болох юм бол зарц хэвээр байхгүй. Ээж чинь эзэгнэн суугаа тэр байшинд авгай чинь үйлчлэгч эмэгтэй болох гэж үү? Чи үүнийг зүрхэлнэ гэж үү? гэснээ Юргенийг тэр даруй хариу үл өчин дуугүй суусанд Тине хоолой чичрүүлэн шивнэж, — Би нугат хөндийд гэрийн эзэгтэй тариачин эм байсан юм. Би хүүдээ... аавд чинь хашаа хөрөнгөө өвлөн шилжүүлэх хүслээ гаргасан юм. Үүний учир өнөөдөр би нийтийн байшинд сууж байна. Хүү минь, авгай авахад чинь ямарваа нэг юм саад болчих болов уу, бурхан өршөөг, авгай чинь мөн л ядуу айлд ирэх вий гэж бодохоос үе үе санаа зовох юм. Өөрийгөө эртнээс бод. Оройтож гэрлэснээс эртхэн нь дээр шүү. Тосгонд хүмүүс их шуугьж байна. Хэрэв цаадуул чинь байдгийг чинь хамж эхэлбэл чи ч бас өөртөө туслах хань ижил олж чадах болов уу, үгүй болов уу гэдгийг хэн мэдэх билээ, хэмээн Тине, уул ярианы учрыг олж ядан элдвийг сэтгэн буй Юргенд хэлэв.

	Юргенд Карл Мюллер малынхаа саравчийг анх удаагаа үзүүлэв. Гаднаас харваас нар салхинд гандаж хуучирсан боловч дотроо ороход цэвэр цэмцгэр агаад гамтай эдэлсний шинжтэй ажээ. Үхэр мал нь тарган цатгалан гагцхүү нэгэн давжаа биетэй морь нь насны туйлд хүрсэн ажээ.

	— Би энэнээс л салж чадахгүй гэж Карл Мюллер мориныхоо хошууг илбэн: — Бид хоёр олон жилийн турш ажилд хамт гойгорсон юм. Энэ маань миний үнэт туслагч байв. Гэвч бид хоёр хөгширчээ, гэхэд Юрген дотроо бас та хоёр хялбархан амьдралыг яаралгүй хожсон шүү дээ гэж бодов. — Манай гүү энэ хавар хоёр дахь удаагаа унагална. Азаргаа би хааяа хамт хөллөж байгаа. Хэргийг нь барагдахаар үгүй хийх санаатай. Аргагүй л цаг нь болж дээ гэж өвгөн саравчны арын хаалгыг онгойлгож цэцэрлэгтээ ороод, — Хараач хүү минь, би ч бас хэдэн зөгийтэй хүн шүү гэхэд Юрген ихэд гайхав. 

	Ийм амьтдыг барьж хадгалж байдаг бас сонин оо. Хэчнээн их ашигтай гэж санана. Хавар хамгаас түрүүн цэцэг навч дэлгэрч ногоо цагаа гарна. Гэвч тэр энэ талаар төдийлөн их бодсонгүй.

	— Тосгоныхон хамтрах тухай их л ярьдаг болжээ. Бүгдээр нэг тэргэнд зүтгэж нэг тогооноос хоол идэх юм байх. Бурхнаас заяасан ёс журам хаана байна аа? гэж би чамаас асууя хэмээн Карл Мюллер саравчны дээврээс мөрөн дээрээ унасан усны дуслыг арчиж: — Тариачин хүн болбоос ажлаа ганцаар хийж, олсон хэдэн зоосоо өөрөө тоолдог юм. Тоолно ч. Үүнийг анхаар хүү минь! Харин хүүхний тухайд гэвэл Траутетэй чи муугүй амьдарна. Тэр чинь хийдэг ч, олдогч хүн. Гагцхүү хамтрахын талаар юу бодож байгааг чинь мэдмээр байна хэмээв.

	— Тэр надад хэрэггүй

	— Гэвч ээж чинь нэгдэлд их л талтай юм байна шүү дээ.

	— Намайг орохгүй гэвэл тэр юу ч хийж чадахгүй. Энэ хөрөнгө бол манай аавынх. Би том хүү нь болохоор хэдийгээр ээжид шилжүүлсэн ч гэсэн өв хөрөнгийн үе залгамжлах эрхтэй, тийм биз дээ? хэмээн Юрген, Карл Мюллерийг тээнэгэлзэн харвал цаадах нь бодлогошрон толгой дохив.

	— Чиний бодол зөв байна. Чамайг ээж шигээ л байгаа болов уу гэхээс би айдаг байсан юм. Цаадах чинь биднээс өөр хүн шүү.

	— Нөхөр нь биднээс өөр хүн учраас л тийм байгаа юм. Георг ах энэ нутгийнх биш шүү дээ гэхэд өвгөн Мюллер толгой дохиж

	— Би энэ шинэ янзын маяг заягийг нэг л сайн ухахгүй байна. Дээр үеийн тарианы хар ажилчдын хувьд сайн сайхан зүйл байж болох юм. Тэд ч харин нэлээд бодож олсон хэрэг. Цаадуул чинь эхээс малын хөлд унадаг улс учраас түүнтэйгээ л ноцолдож явбал сэтгэл нь тайвширдаг юм. Бид нар бол хөлд орохоос аваад чөлөөт хүмүүс байлаа. Үүнийгээ тийм ч амархан сэгсэрчхэж болохгүй. Түүнийг хүснэ гэдэг нь нүгэл хилэнц болно. Тариачны хашаа бол бурхны хишиг. Түүнийг өөрөөсөө түлхсэн хүн бол өөртөө өгсөн итгэлийг зайлуулж байгаа хэрэг тул буян хишиг нь арилж үгүй болно гэв.

	Юрген дотроо энэ өвгөн их шүтлэгтэй хүн юм аа даа гэж сэтгэнэ. Энэ нь мэдээж, нас сүүдэр ахисны харгай биз. Настай хүмүүс юуны өмнө үхлээ бодож амьд явахыг бодохдоо бурхан тэнгэрт залбирдаг. Харин буян хишиг, аз жаргалын талаар өвгөний хэлдэг зөв. Вендт ах ч гэсэн ингэж л ярьдаг гэж Юрген бодно.

	Би энэ хоёр айлын хөрөнгийг нийлүүлээд энэ хавьдаа хосгүй, тариачны томоохон аж ахуй бий болгоно доо. Юзеф Борина ч бас тэгж хэлсэн. Нэг шинэ саравч бариад араар нь хайс хатгана. Бас зөгийн үүр, цэцэрлэг заавал байх ёстой. Иймэрхүү ажилд энэ өвгөн надад эрхбиш туслах биз. Харин өмч хөрөнгийн талаар ээжтэй ярьж тохирдог ч болоосой. Би түүнийг авах гэж шаардвал ээж гайхах байх даа. Гэхдээ хүмүүсийн хэлдэг ч зөв. Би эрийн цээнд хүрсэн хүн. Тэгээд үүрийн гэгээнээс үдшийн бүрий хүртэл ажиллахдаа хөлс хүч юу ч авсангүй. Ингэж байж ч болохгүй ээ хэмээн Юрген сэтгэнэ.

	— Би олзонд байхдаа хамтралд ажиллаж байсан юм. Хамтын том аж ахуй бол эдийн засгийн хувьд хамгийн ашигтай гэдгийг би сайн мэднэ ээ. Үүнийг би та нараас хэзээ ч нууж байгаагүй. Тэр ч байтугай би эх орондоо тийм арвин их тариалантай болох хүсэлтэй байдаг гэж үргэлж ярьдаг.. Зах хязгаар нь үл үзэгдэх тариан тэнгисийн давлагааныг тэнд үзмээр байна гэж Георгийн ярихад Ёоханн Вендт:

	— Чи л тэгдэг байсан. Гэхдээ юм бүхнийг махчлан дуурайхыг хүсдэг чинь бидний санаанд нийцэхгүй байна. Тэгвэл анх яагаад газраа хуваасан юм бэ? гэв.

	— Үүнийг ч би бас анх учрыг нь үл ухан асууж байсан юм гэж Георг шанаа тулан суух зуураа бараг өөртөө өгүүлэх мэт хэлснээ: — Тэгээд би дайны дараахан орчин үеийн эдийн засгийн шинэ аргыг явуулах нөхцөл бүрэлдээгүй байгааг ухаарсан юм. Гэхдээ үе улиран энэ газрыг боловсруулж ашигласаар ирсэн хүмүүсийг эрхэмлэн тэдэнд эзэмшиг гэж өгсөн юм гэв.

	— Тэгээд одоо болохоор та нар буцааж авах гээ юу? 

	— Ээ, Ёоханн минь, чи наадах ялзарсан бодлоосоо салаач! Ялимгүй боловч урагш ахиухан хар! Чи сайн юманд садаа болж чадахгүй. Ямагт бусдыг тэргүүлэх эгнээнд явдаг байснаа өнөөдөр, яг тэргүүлбээс зохих зүйл дээр хойш чангааж хөгшин бух лугаа адил буруу тийшээ зүтгэдгийн учир чухамхүү юунд байгааг би асуух гэсэн юм.

	— Учир юун гэвэл би чухам ямар ашиг гарахыг ухаарахгүй байна. Уулаас миний бие тариачин бөгөөд хойшид мөнөөх л хэвээр байхыг хүснэ.

	— Хойшид энэ хэвээрээ байх ёстой юм уу? Ээ, бурхан минь! Яагаад заавал ганц муу мориор ганц соёот анжис чирүүлж алгын чинээ газартаа зүтгүүлж байх ёстой юм бэ? Яагаад дөрвөн соёот анжис хүчит тракторт зүүн, Пульманн, Вендланд, Ингэтэй хамтарч тэнэгэр том талбайд ажиллаж болдоггүй юм бэ? Үүнийг би үл ойлгоном.

	— Вендланд ч бас дургүй байгаа шүү дээ.

	— Түүнтэй дараа очиж уулзана. Би юуны өмнө чамтай уулзахаар ирсэн юм, Ёоханн минь. Чи намын үүрийн нарийн бичгийн дарга шүү дээ. Чи бусдын түрүүнд явах ёстой, сонсож байна уу? Ингэх үүрэгтэй хүн шүү чи! Бас олон жилийн тэртээгээс тариачны тусламжийн дарга байсны хувьд Вендланд ч эсэргүүцэх учиргүй. Манай хариуцлагатнууд л ингэж аминдаа аяга шөл буцалгаж суухыг хичээх юм бол чухам хаана хүрэх юм бэ? Тэгэхэд та нарын хүч нийлбээс юу ч бүтээж чадахыг үүний өмнө олон удаа баталсан. Үүнийгээ бид цаашид улам батлах болно. Бид бас аж төрөхийн уран ухаан, асар их олзыг газрын хөрснөөс олох чадвартай болохоо үзүүлмээр байна гэв.

	Тэд Вендтийн өвсний шинэ саравчинд сууж байлаа. Георгийг өөртэй нь уулзахаар ирэхэд Вендт сүрэл хэрчиж суусан бөгөөд зочин ирлээ гэж гэртээ орсонгүй, ажлаа үргэлжлүүлсээр агаад Георг түүнд сүрлийг нь тэгшлэн засаж саванд нь хийлцэв.

	Вендт сүрлийн хольцыг хэрчиж дуусаад жижигхэн хөдөлгүүрээ унтрааж Георг түүнд юу ч яриагүй мэт:

	— Би орохгүй шүү! хэмээн өвсний саравчны нээлттэй хаалгаар гадагш зааж: — Манай юмыг эргэн тойрон сайн хараач. Энэ байгаа бүхнийг би өөрийн гараар бүтээсэн юм гэж эвэршиж борлосон гараа сунгахуйд Георг толгой дохиж:

	— Ёоханн, чиний эцэг, өвөг эцэг чинь аж ахуйгаа өөд татах гэж тийм ч их чармайсангүй дээ, тийм биз?

	— Тэд тун ч хүнд хүчир ажилд зүтгэж, надаас илүү зовж байсан юм. Гэхдээ тэд өмчлөх хөрөнгө, орогнох оронтой болж чадаагүй шүү дээ. Тэр үед бололцоо үгүй байлаа. Газрын эзэд толгой дээр суучхаад ядуу зүдүү ганц ч хүний толгой өндийлгөхгүй дарж байсныг Георг чи өөрөө сайн мэдэж байгаа шүү дээ гэвэл:

	— Тэгэхээр чи хоёр гарынхаа хүчээр ингэж дэгжлээ гэж гагцхүү түүгээр сайрхаж болохгүй нь. Ёоханн минь, чамд сайхан амьдрах боломж олгосон төрдөө баярлах ёстой.

	— Тийм нь ч тийм ээ гэж Ёоханн бодлогошрон өгүүлснээ, — Чи энэ тухай сайн ярьж чадна. Гэхдээ Георг, чамд өөрийн гэх хөрөнгө байхгүй шүү дээ.

	— Ингэд бий шүү дээ. Тэр хамтарч байгаа юм.

	— Тэр хүүхэн бол чиний эхнэр, хэрэв чамтай суугаагүй, анхныхаа нөхөртэйгөө байсан сан бол мөн л ийм бодолтой байх сан болов уу? Нэг үгээр хэлэхэд нөхөр нь ийм санаа сэтгээгүй сэн бол яах сан бол?

	— Бид ингэж маргаж болохгүй, Ёоханн минь гэж Георг гүн санаа алдаад зөөлнөөр: — Ротенфелдэд нэгдэл байгуулаад хоёр жил болж байна. Ажил хэрэг нь ч сайн шүү. Чи тэнд очиж үзэх хэрэгтэй юм даа гэв.

	— Би тэнд очсон хүн гэхэд нь Георг гайхан харж:

	— Чи надад юу ч хэлээгүй шүү дээ. Хэзээ очсон бэ? гэхэд

	— Чиний нөгөөх хөг тарьсан анхны хурлын дараахан. Тэр үед би өөрөө яах гэж байгаагаа ч мэдсэнгүй. Нэг өглөө шууд гарч яван Ротенфелдийг үзсэн.

	— Тэгээд?

	— Ротенфельдэд өөр юм. Тэнд том саравчнууд нь янзаараа л байна шүү дээ. Тэгвэл манайд юу байна вэ? Арван хоёр саравчтай нэгдэл байгуулах гэж үү дээ! Үхэр дөрвөн төрлийн саравчинд, гахай гурван төрлийн саравчинд байх хэрэгтэй болж байна. Манайхан тугалаа гурван байранд хувааж, шувууг өөр өөртөө хэд гурваар нь авч байж болох юм. Тэгээд тэжээлийн бригадаас тэжээл зөөж ийш тийшээ явах нь тун төвөгтэй. Үнээ тэжээх, саах, гахайн торой тэжээх гээд хагас тосгоныг хөндлөн гулд харайх хэрэг гарна. Одоо бол би зөвхөн энэ хашаандаа л явж байна шүү дээ.

	— Ротенфельд ч бүр үнээгээ машинаар сааж байгаа.

	— Их сайн байна. Гэхдээ бид Нейренд нэгдлийн ажил эхэлж гахайн тэжээл аваад нугын тэртээх гэр лүүгээ явах дээр хүрэх юм бол... За, түүний төлөө «халуун талархал» дэвшүүлье

	— Ёоханн, энэ бол зөвхөн шилжилтийн үед байж болох юм. Та нар дараа нь саравч барина шүү дээ.

	— Тийм шилжилтийн үеийг би хүсэхгүй. Балай юм. Би юу ч гэсэн жаахан хүлээмээр байна. Эхлээд саравчтай болоод дараа нь нэгдлээ байгуулалцаж ч магадгүй. Миний бодоход энэ л зөв болов уу.

	— Нэгдэл байгуулаагүй цагт бид саравч барьж чадахгүй ээ гэх Георгийн үг ашгаар багахан ажээ. Бүх юмыг бэлэн болгочхоод, за харцгаа тариачид аа, энэ чинь та нарын л юм шүү дээ хэмээвэл уухайс даа гээд л яваад орчихно. Харин өөрсдөө бүтээх хүслэн тэдэнд алга.

	— Тэр нэгдлийг чинь хөвчид донгодох хөхөө шувуу авчраг даа гэж Вендт өгүүлэв.

	Георг «Катцекоф» хэмээх гудамжийг алгуурхан хөндлөн гарч одов. Энэ чинь та бүхний л сайн сайхны төлөө юм шүү дээ гэдгийг хүмүүст яаж ойлгуулах бил ээ? Хүмүүс зөвхөн улсдаа туслахын төлөө бус хувийн амьдрал нь сайжирч ажил нь хөнгөрөхийг яаж тайлбарлах бил ээ? Урьд ажлын мал лугаа адил байсан тариачин өнөө болоход баярлах, жаргах эрх бүхий амьдарч болохыг Георг тэдэнд яаж ойлгуулах вэ? Хүнд ажилд үйлээ эдэлж яваа тэднийг тэрхүү зовлонгоос салгая гэтэл үнэнхүү учрыг үл ойлгоно.

	Ингэг л дараа ирэхдээ авчиръя. Намайг бодвол үгээ олж хэлдэг хүн, бас надаас илүү тэсвэртэй, эндхийн уугуул хүн хар бага наснаасаа ижил дасал болж хүмүүсийнхээ зан араншныг мэддэгт хамаг учир байж ч магадгүй. Би бол хэдийгээр энд суусаар хэдэн жил болсон боловч харийн хүн шүү дээ гэж Георг бодов.

	Ингэ өд чихсэн хүүдийнүүдийг салхинд тавьж хөвсийлгөхөөр гадаа гаргаснаа нэг нэгээр нь эргүүлэн оруулж өдийг нь шинэхэн улаан уутанд хийв. Хүүдээ тариачдын заншил ёсоор хоёр хүний ор өгчээ. Густе Мюллер Траутед ор өгье гэвч өөрөө эрс эсэргүүцэж

	— Бид тийм олон ороор юугаа хийх бил ээ? Бас тэгээд унтаж дасчихаар зөөлөвч дэвсгэртэй шүү хэмээн өгүүлэхүйд Ингэ тосон авч:

	— Ор заавал хэрэгтэй, дараа хүүхэд шуухадтай болохоор хэрэг болно гэв.

	— Тэр үед бүр шинэхэн өд байх байлгүй хэмээн Трауте инээв. 

	Ингэ элдвийг бодно. Энэхүү өдийг Ингэ олон жил цуглуулан хадгалсан билээ. Гэтэл өнөөдөр тэрхүү цуглуулсан өдийг шинэхэн уутанд хийчхээд хүүдээ «май миний хүү, чиний дэр» гэж хэлэхгүй байсан гэж үү?

	Гэвч өдөн дэрээ өөртөө авахад дуртай байв. Хожим Росхенд ор дэр бэлдэхэд хэрэг болно. Ер нь хүнд илүүдэх юм юу байх билээ хэмээн Ингэ бодох агаад өөрөө тариачны үе улирсан амьдрахуй болоод сэтгэхүйн онцлогийг өвөлж авснаа үл сэтгэх ажгуу. 

	Гадаа тэрэгний чахрах дуун гарах нь Юрген тариан талбайгаас ирж байлаа. Морьдоо өхөөрдөх Юргений дуу Ингэд тодхон сонсогдох агаад байдлыг ажиглавал тэжээл тавих цаг болсон ажээ. Ингэ сормуусандаа наалдсан хэдэн өдийг арчаад хийж буй зүйлээ шамдан үргэлжлүүлэв. Нар буцаж, өдөр богиноссон учир яагаа ч үгүй бүрий болжээ. Юрген орж ирэн гал тогооны өрөөний голд зогсож өдөн дэр хийж дуусаж буй ээжийгээ гайхан харав.

	Ээжийнх нь хувцас хунар, толгой тэр чигээр өд болж өрөөгөөр нэг өд тарж бараг амьсгалахад хуйларч хийсэх ажээ. Ширээн дээр нэгэн зузаан өдөн гудас байна. Юрген хоолойгоо сэрвэгэнэхэд ханиалгаад

	— Ээж ээ... гэсэнд

	— Цаана чинь чиний дуртай талх бий шүү гэж Ингэ дэрний уутыг яаран оёх зуур хэлэв. 

	Юрген хармаагаа ухаж янжуур гарган зуух руу очин гал авч тамхиа асаагаад зуухны дэргэд зогсож, сэтгэл хөдөлсөн байртай шуналтай гэгч сорно.

	— Үнээ тэжээлээ идсэн үү? Би гарч саадаг юм бил үү? хэмээн Ингэ асуув.

	— Тэжээлийг нь тавьсан. Бас байрыг нь цэвэрлэсэн.

	— Тэгвэл... Юрген чи өнөөдөр үнээгээ саачих. Чи чадна шүү дээ. Би энэ ажлаа арай дуусаагүй байна.

	— За гэж Юрген хариулавч тамхиа баагиулан байсанд Ингэ

	— Чи яагаа вэ? гэж асуув.

	— Яагаач үгүй ээ гэснээ Юрген: — Би нэг юм... Би нэг юм асуух гэсэн юм.

	— Тэгээд асуугаач! Миний хүү юу гээ вэ? Юунд нь тэгж зовоод байгаа юм бэ? гэж Ингэ түүнийг ажиглав.

	— Бас ч тийм амаргүй юм, ээж ээ, Трауте бидэнд л холбогдох юм.

	— Та нар хүүхэдтэй болчих оо юу?

	— Үгүй ээ.

	— Тэгээд юу юм бэ?

	— Би гэрлэвэл, ээж та мал хөрөнгөө надад өгөх үү? гэхэд Юргений амьсгаа давхцав. 

	Энэ нь түүний хувьд хэцүү асуулт байсан агаад сая арга буюу амнаас нь гарчээ. 

	Ингэ гайхан харж дотроо энэ тэрийг эргэцүүлэн бодсоноо:

	— Мал хөрөнгөө гэнэ ээ? гэхэд

	— Энэ мал хөрөнгө бол миний аавынх. Би ууган хүү нь. Өсөж эрийн цээнд хүрлээ. Ингээд би одоо гэрлэхэд... гэсэнд

	— Бид цаашид хамт аж төрж болно шүү дээ гэснээ Ингэгийн дуу сааралтаж: — Яагаад бүх юмыг өөрчлөх хэрэгтэй болдог бил ээ? гээд "Энэ эд юманд би шунаад байна уу аль эсвэл би хүүдээ итгэхгүй байгаа юм болов уу" гэж бодсоноо, — Би яагаад байна вэ? гэв.

	— Аав гэрлэхдээ өв хөрөнгөө авсан байна. Эмээ түүнд өгсөн шүү дээ.

	— Хагасыг нь өгсөн. Хагасыг нь Фрида Хоттер авсан юм.

	— Фрида эгч бол аавын эгч шүү дээ. Та Росхений хувийг одоо ялгах гэж байгаа бол би одоохондоо хамт харж хандах болно. Харин тусад нь данслуулсан ч болно, надад татгалзах юм алга.

	— Юрген, чи хэрэггүй юм ярьж байна. Чи энэ өв хөрөнгөөр яах гэсэн юм бэ? Идэх уух чинь хүрэлцэхгүй байна гэж үү? Эсхүл идэх уухаа хүрэлцэхээ больчих вий гэж айж байна уу?

	— Би ч бас үүнийг танаас асуух байсан юм, ээж ээ. Гэхдээ таныг асарч дэмжих нөхөр тань бас бий шүү дээ.

	Ингэ өдөн дэрээ дарж засах зуур «Одоо ч юм бүхэн өөр болж дээ» хэмээн бодсоноо

	— Удахгүй Нейренд нэгдэлтэй болно. Бид хоёр хоёулаа гишүүнээр элсэж бусдын адил хамт ажиллана. Тэр үед манай мал хөрөнгө тосгоны нэгдсэн гэр бүлийн том аж ахуйн нэгэн хэсэг болно. 

	Юрген дургүйцэвч биеэ барьж

	— Би нэгдэлд орохгүй. Зөвхөн төрсөн эцгийнхээ өв хөрөнгийг өвлөн хадгална! Хэрэв та Росхений өмчийг надаас харамлаж байгаа бол... Би сүүлд Мюллерийн газрыг нэмж авна. Тэгэхлээр бас унаатай ч болж мэднэ. 

	Ингэ цөхрөнгөө барсан байртай:

	— Үүнийг бүгдийг сайн л ярилцах хэрэгтэй. Хүссэнээр чинь болохгүй биз гэж бодож байна. Чи надад учир зүггүй тулган шаардах ёсгүй! гэсэнд

	— Би зөвхөн эрхийнхээ дагуу зүйлийг л шаардаж байна, ээж минь. Яг л аав өөрийнхөө төлөө, таны төлөө өв хөрөнгөө шаардсан шиг би өөрийнхөө төлөө авгайнхаа төлөө өв хөрөнгөө өмчилж авах гэсэн билээ.

	— Аав чинь арай ч ингэж... 

	— Аав шаардсан гэнэ билээ. Эмээ ээж хэлсэн.

	Ингэ:

	— Уухайс! Түүнээс гарч байгаа хэрэг юм вий! гэснээ, — Ээж нь надад зүсэм талх ч хандуулдаггүй байсан болохоор Вальтер амьдралаа тусгаарлахаас өөр аргагүй болсон билээ. Ээж нь хүүтэйгээ тос торгонд умбаж намайг жирийн ядуу охин хэвээрээ л байг гэж бодож байсан. Тэр авгай намайг үзэж чаддаггүй байсан шүү дээ. Гэхдээ би бол Вальтерын ээж шиг хадам ээж биш сэн, би үр хүүхэдтэйгээ, тэд надтай хамт амьдарч чадах сан. Тэднийгээ би муу халамжилж байна уу? Хэрэв би одоо бууж өгвөл нэгдлийн тухай яриа, бидний байдал юу болох бил ээ? хэмээн бодовч өөрийнхөө асуултад хариулт олж чадсангүй ээ.

	 

	 

	Георг гэртээ оройхон ирлээ. Мотоцикл нь мөн л замд зогсчихсонд Георг хэсэг зуур оролдож байтал гэнэт харанхуй болсон тул түрсээр ирээд дадсан зангаараа пинд хийчхээд гэр лүүгээ явав.

	Гэтэл хашааны тус хатаахаар хураасан түлээний орчим харанхуйд тамхины гал улалзсанд Георг зогсоод:

	— Юрген! гэснээ чимээ гарсангүйд тулан очвол Юрген тамхи татан хураалттай түлээн дээр сууж байв. 

	Георг түүний мөрийг инээмсэглэн алгадаж:

	— Тамхи татахад чинь хань болъё. Галаа өгөөч! гэхэд Юрген түүнд галтай тамхиа баривал Георг тамхиа асааж шуналтай нь аргагүй сороод

	— Чи миний мотоциклийг аваарай. Би шинийг авна, Энэ маань олигтой явахыг болилоо гэснээ Юргенийг дув дуугүй байсанд, — Чи уул нь мотоциклтой болох юм сан гэдэг байсан шүү дээ. Үүнийг сайн засаад авбал ойр зуур унахад мөддөө алзахгүй гэв. 

	Юрген мөн л дуугүй байсанд Георг түүнийг ажиглан

	— Юрген чи яагаад дуугарахгүй байна вэ? Өвд өө юу? гэв. 

	Георгийн сэтгэл зовж буй нь дууны нь өнгөнд илт буйг Юрген мэдсэн боловч зөөлнөөр

	— Намайг он удаан жил хүнд хүчир ажил хийхдээ ганц шинэ мотоциклийн үнэд хүрэхүйц юм олсон гэж Георг ах та бодохгүй байна уу? гэхэд Георг ихэд гайхаж

	— Юм олох гэнэ ээ? За... олсон байж ч болох юм. Гэхдээ гэр зуур унахад тийм их үнэтэй юмаар юу хийх вэ? Чи мотоцикл авбал ердөө зугаацах төдий л хэрэглэнэ шүү дээ гэв.

	— Тийм ч гэсэн хүний хуучин өмд өмсдөггүйтэй адил хүний хуучин мотоциклээр яах юм бэ?

	— Юрген минь, чиний санааг ойлгохгүй байна. Чи юу болчих оо вэ? Нэг л юм чинь болохгүй байна даа гэж Георг толгой сэгсрэн хэлээд дуугарсангүйд нь эвгүйцэн гэртээ оров. Ингэ ширээн дээр хоол тавьж:

	— Чи орой ирлээ шүү хэмээх нь нэг ёсны асуулт ажээ. 

	Георг гараа угаах зуур:

	— Баларсан юм боллоо. Юрген яачихаа вэ? Бүр үглээ болчхож. Яг л дээр үед жаахан хүү байхдаа миний эсрэг «дайн» зарлах гэж байсан шиг нь санагдлаа гэв.

	Ингэ хүчээр сэтгэлээ барин: 

	— Цаадах чинь өнөөдөр яг л тэр үеийнх шиг байгаа юм. Маргааш больчихно биз гэв. Гэвч дотроо: Юрген ер нь л ийм бодолтой хүн. Энэ бодлоо илчлэх бололцоо түүнд аль хэдийнээс аваад олдоогүй юм. Георг ямагт сайхан сэтгэлээр халамжилж байлаа. Би ч гэр бүлийн дотор найрсаг эвтэй байхыг хүсэхдээ түүнд нэлээд зүйлийг дураар нь тавьсан билээ хэмээн бодов. Ингэ хүүдээ тавьсан анхаарал халамжаа санахуйд сэтгэл нь улам ч хямрахад Георгийг хоолоо идэж дусмагц өмнүүр нь гарч өрөөндөө ороод,

	— Гэрэл битгий асаагаарай гэж зөөлнөөр өгүүлэв. Ингэ уулаас үдшийн бүрийд цонхоор гадагш харж элдвийг ярьж суухдаа дуртайг Георг сайн мэдэх тул энэ удаа төдийлөн их гайхсангүй сандал татан зэрэгцэн суув.

	Тосгоны цаанаас тэргэл саран улбар туяа татуулан байшингийн дээвэр дээгүүр гарч ирлээ. Сууцны хажууханд өндөр ургасан наран цэцэг цэцэрлэгийн хашаан дээгүүр толгойгоо бөхийлгөсөн үзэгдэх агаад Росхений өрөөний цонхны гэрэл цэцэрлэгийн нэгэн далан дээр дөрвөлжлөн тусжээ.

	Бяцхан охин унтахын өмнө ном уншиж байлаа. 

	Ингэ Георгийн мөрийг түшээд:

	— Юрген өмч хөрөнгөө авах гэнэ хэмээн сулхан дуугарав. 

	Анир чимээгүй агаад гагцхүү цагны цохих чимээ л сонсогдоно.

	Георг хэсэг зуур чимээгүй сууснаа:

	— Тэгэх нь түүний эрх. Одоо эрийн цээнд хүрч өрх толгойлох тухайгаа бодож яваа эр хүн шүү дээ гэв. 

	Ингэ сэтгэл ихэд тавгүйтсэн байртай

	— Тийм ээ. Нэгдлийн талаар бид урагш ахихын оронд алхам ухрах болох нь гээд Юргентэй ярьсан бүхнээ нэгд нэггүй ярив.

	— Тэр шаардаж байна. Дээр үед аавынхаа шаардсан шиг шаардаж байгаа юм гэнэ. Яагаад ингэж байгаа юм бэ? Бид ямагт таарч тохирохгүй байна уу? Энэ хүү дөнгөж нэг охинтой танилцмагц намайг зайлуулах гэж байгаа юм гэж үү? Би бол Тине биш шүү дээ гэж Ингэ хэлэв.

	Георг, Юргений хэлсэн үгэнд уймарсан сэтгэлийн хямралаа дарж:

	— Түүнтэй сайн ярих хэрэгтэй. Ойлгоно биз. Өв хөрөнгийг нь чи өгөх хэрэгтэй. Тэр бол түүний юм. Чи бид хоёр бол амин хувийн өмч хөрөнгийн төлөө бус нэгдлийн төлөө байгаа шүү дээ. Тэгэхээр хамтаар эзэмшин ажиллахын төлөө маргах хэрэггүй биз. Ингэ, чи хүүтэйгээ дахин ярилц, цаадах чинь тийм ч тэнэг толгой биш гэж Ингэг тайвшруулахыг хичээв. 

	Ингэ биеэ цэхлэн алга хавсран суугаад

	— Гэхдээ хачин хувиа хичээсэн бодол шүү. Георг минь, энэ хүү бидэнтэй хамт өсөөгүй юм. Хэтрүүлж бодох юм бол бид түүнийг өсгөж өндийлгөх гэж огт тоогоогүй мэт ажээ. Нэг үгээр хэлэхэд зэргэлдээ айлын цэцэрлэгийг услаад харин өөрийнхийгөө мартсан хэрэг ажээ.

	— За хэрэггүй юм бүү ярь. Юрген болзоот хүүхэнтэй болж, амьдралд нь бага боловч өөрчлөлт орж байна. Ийм насан дээр бодол санаа нь чиг шулуун янзаараа байсан хэн байна вэ? Ингэ чи удалгүй энэ бодол нь өөрчлөгдөхийг нь үзэх болно гэж Георг мөн л авгайгаа тайвшруулахыг хичээв.

	Ингэ толгой сэгсэрч тийм биш гэж бодов.

	 

	 

	Траутег, албан тасалгаандаа орж ирэхэд Хартвиг өөрийн эрхгүй жуумалзан инээмсэглэв. Трауте эрэгтэй хүүхэд шиг харагдах ажээ. Түүний өмссөн биеийн тамирын дасгалын бараан өмдний тал хувь нь резин гутлын өргөн түрийнд шингэжээ. Энгэрийг нь задгай тавьсан гадуур цамцны дотуур эргэсэн захтай хөх нимгэн цамц өмсөж, ороолдсон үсэн дээрээ дугариг хар малгай тавьжээ. Харин нүд нь өнөөдөр, ерийнх шигээ хурц сэргэлэн бус зовхи нь улайсан агаад хамар нь шуухитнахыг харваас уйлсан нь илт. Хартвиг цонхны дэргэд халуун цай оочилж суугаа ханхар цээжтэй тариачин эрийг ширтэж:

	— Хэрэв энэ охин танайд очиж байгаа шигээ ийм сэтгэлийн зовуурьтай буцах болбоос Калдвай өөртөө тодорхой дүгнэлт хийж болно шүү гэснээ Траутед хандаж: — Бид чамайг Ротенфелд руу явуулж байгаа нь торгуул бус харин чиний хувьд шагнал болно. Охин минь, чи бол одоо сурагч нэгэнт биш болсон тул сурагчийн ширээгээ орхиж жинхэнэ хөдөлмөрийн талбарт байраа эзлэх болжээ гээд Траутег үл дуугарсанд: — Аль эсвэл чи өөрийгөө хаана ч хэрэгцээгүй байхыг хүсэж байна уу? хэмээвээс Трауте нам дуугаар

	— Тэр ч үгүй л дээ. Би Ротенфелдэд гав ганцаараа байх нь л гэж дургүйцсэн юм. Надад тэнд садан төрөл, таньдаг хүн огт байхгүй гэхэд нь цонхны дэргэд сууж байсан хүн сэтгэл илт хангалуун инээв. Энэ хүн болбоос Ротенфелдийн нэгдлийн дарга ажээ. Сайх хүн:

	— Ротенфелдэд мөн л хүмүүс суудаг юм. Тэр ч байтугай нэгдэлд тэд чамтай хамт байна. Тийм болохоор чи ганцаардахаас айх хэрэггүй. Манайхан надаас ч илүү эвсэг найрсаг улс шүү хэмээн инээмсэглэн өгүүлэхэд Трауте ч инээмсэглэв. 

	Сайн санаат өвгөн Калдевай нүүр учирсан мөчөөс аваад Траутед аятай санагдсан агаад охины сэтгэл сэргэж:

	— Юу ч гэсэн үзэцгээе л дээ. Санаанд нийцэхгүй бол би буцаад л ирнэ шүү гэхэд Хартвиг:

	— Тэгвэл ч харин тусгүй дээ. Чи Ротенфелдэд ажиллах хэрэгтэй хүн сэн гэвэл Трауте:

	— Та саяхан бас л ингэж хэлсэн. Тэгээд ч би явах гэж байна гэв. 

	Калдевай савхин хүрмээ бодлогошрон товчилж, малгайгаа даран өмсөөд

	— Тэгвэл бид замдаа гарах уу даа?

	— Би ч явган явчихмаар байна гэснээ Трауте нам дуугаар: — Би бас зарим нэг зүйлээ бодож дуусгамаар байна. Ингэхээр мотоцикл дээр бодож сэтгэж чадахгүй. Танаас нэг цагийн хойно очвол болохгүй болов уу? хэмээх нь замдаа Борина ч юм уу аль нэг таньдаг хүнтэй уулзаж Юргенд хэл хүргэхийг бодсон хэрэг ажээ.

	— Болохгүй юу? хэмээн Трауте дахин асуув.

	— Бололгүй яах вэ, хамгийн чухал нь чи л очиж байвал боллоо гэв.

	— Би ч бас чамд баярлалаа. Хэрэв чи учир зүйгээ олмооргүй бол бидэн рүү Лийбгартенд ир. Энд дотнын нөхөд чинь бий гэдгийг чи мэдэж байгаа шүү дээ гэж Хартвиг гар барин хэлэв.

	— Баярлалаа гэснээ Трауте гэнэт нулимс асгаруулан: — Миний болзоот хүн юу гэдэг бол оо? гэж мэгшин бас ч Юргенд уурлаж, яагаад гэрлэх тухайгаа дахиад ер дурссангүй вэ? Гэрлэсэн бол Ротенфелд руу биш харин Нейрен рүү очиж байхгүй юу хэмээн бодсоноо, — Хэрэв би даруйхан хүнтэй суух болбол та нар орны хүнтэй болохыг бодно биз, тийм үү? гэв.

	Хартвиг төв шулуунаар: — Өөрийгөө, амьдралаа чи шийдвэрлэх ёстой шүү дээ, Трауте минь. Бид чиний төлөө хэчнээн их санаа тавьсан ч чи л өөрөө шийдвэрлэх болно. Чиний хүнтэй суухтай холбогдуулж нэг зүйлийг хэлэхэд ямар сайхан үед амьдралаа эхлэх гэж байгаагаа чи ер мэдэхгүй байна гэснээ охины тээнэгэлзсэн харцыг ажмагц: — Чи түр суугаач гэв. 

	Түүний хэлэх ярих нь нэн ч төв шударгуу тул Трауте үг сөргөсөнгүй. Сандал татан урдаас нь харан анхааралтай сонсон сууж, Калдевай цонхны тавцан түшин зогсов.

	— Би нэг залууг таньдаг байсан юм. Насаар чиний хэртэй, мөн л гэрлэх бодолтой байлаа. Гэвч нэгэн эзэмшилд зарагдаж мөнгө бага авдаг ядуу хүү байсан учир гэрлэхээ нэлээд хугацаагаар хойшлуулж хүлээх хэрэгтэй байлаа. Түүний болзоот хүүхэн зарц байжээ. Гэрлэнэ гэхэд тэр үед өнөө үеийг бодвол дурлалаас өөр юмаар гачигддаг байлаа. Гар нүүрийн алчуураас аваад орны хэрэглэл, жижиг боловч шүүгээ хүртэл хэрэгтэй болно. Тэр хоёр олсон хэдэн мөнгөө хадгалж байж бага боловч товхийсэн хурим бэлтгэсэн юм хэмээн Хартвигийн хоолой зангирахад Трауте царайг нь ажиглан суувч Хартвиг ажигч үгүй алсыг ширтэнэ.

	— Тэгээд? гэж Трауте түүнийг хэсэг дуугүй суусны дараа асуувал Хартвиг:

	— Хуримын орой тосгоны хүүхдүүд шавар шаазангийн хэлтэрхий гэрийн үүдэнд хаяж, хүмүүс аз жаргалын ерөөл тавин байсан үед тэр залуу баривчлагдсан юм гэв.

	— Улс төрийн хэргээр үү?

	— Тийм

	— Тэгээд тэр хурим яасан бэ?

	— Хархүү арван нэгэн жилийн дараа хорих лагериас суллагдаад сүйт хүүхнээ эрэвч олсонгүй. Дайн түүнийг бусдын адил устгажээ гээд зөөлнөөр санаа алдахыг нь ажиглан Трауте

	— Та тэгээд түүнийг олсонгүй юу? Амьд байж магадгүй биш үү? гэж Хартвиг үүнийг өөрийн түүх гэж хэлээгүй атал «Та» гэж шуудхан ярьтал Хартвиг

	— Би эрсэн, тэгээд олоогүй юм гэв.

	— Харамсалтай юм болжээ. Би одоо явъя даа гэж Трауте түүнд гар сунгах нь ийнхүү шууд явснаар түүний сэтгэлийг баясгах гэсэн сэтгэлийн нь илэрхийлэл байлаа.

	— Баяртай гээд Трауте гарч одов.

	 

	Намрын өдрийн өтгөн буурал манан тэгш тал газрыг битүү бүрхжээ. Трауте хоёр дахь удаагаа эргэн харахад Лийбгартений байшингууд, станцын байр алсад үзэгдэх төдий болжээ. Трауте гүн санаа алдсанаа цааш явав. Засмал замын дээгүүр зузаан шавар бүрхсэн нь тариачид манжин, бордоо сэлт зөөж, тариалангийн талбайн зөөлөн бор шороо тракторын гинжинд наалдан ирдгийн гэрч ажээ. Борооны усанд тариан талбайн бор хөрс дэвтэж гинжит тракторын мөрөөр, шавар болон зууралдсан намрын бороотой ерийн энэ өдөр Трауте охин хөдөө газрын засмал замаар гэлдрэн явна.

	Калдевай Траутегийн гуйснаар ганцаарыг нь үлдээж, хайрцгийг нь аваад түрүүлж оджээ. Трауте бүх болсон явдлыг бодож явав. Өнөө өглөө эрт Лийбгартений ардын нэгдлийн дарга түүнийг дуудаж, тэдний өрөөнд Хартвиг болон Ротенфелдийн хөдөө аж ахуйн үйлдвэрлэлийн нэгдлийн дарга, өргөн цээжтэй тариачин эртэй уулзжээ.

	Нэгдлийн дарга шуудхан Трауте — Бид таныг нэг газар ажиллуулах гэж байна. Ротенфелдийн нэгдэл төлийн шинэ байраа барьж дуусгасан. Одоо тэнд малаа аваачих гэж байна гэснээ инээмсэглэж: — Малаа шинэ байранд шилжүүлээд зогсохгүй бас шинэ аргаар арчилж маллах хэрэгтэй. Тэгэхлээр ийм асуудал хамгийн чухал болж байна гээд ширээнээс нэг бичиг авч үзсэнээ Трауте руу харж ийн өгүүлрүүн, — Ротенфелд нэгдлийн бойжуулбал зохих тавин тугал бэлэн байна. Тэднийг өнөөдөр хотод төмөр замын буудалд авчирна. Бид тэндээс нялх тугалд газар холдох тул ачааны машинаар тээж ирнэ.

	— Тэгээд би тэнд юу хийх бил ээ? гэж Трауте асуув.

	— Чамайг Ротенфелдийн төлийн байрыг хүлээж аваач гэж бид гуйх гэсэн юм. Ротенфелдэд мэргэжлийн төл бойжуулагч байхгүй. Чи сургуулиа сайн дүнтэй төгсөж мэргэжлийн сайн малчин болжээ. Энэ зорилтыг биелүүлнэ гэдэгт чинь бид итгэж байна гэхэд нь Трауте цочих шиг болжээ.

	— Би тэгээд Ротенфелдэд хэчнээн хугацаагаар байх юм бэ? гэсэн нь түрүүчийн асуултад хариулахаас булзаарсан хэрэг байлаа.

	— Ротенфелдийн нэгдлийг өөрийн мэргэжлийн хүнтэй болтол нь, түүнээс удаан хугацаагаар ч байж магадгүй гэжээ.

	Трауте толгойгоо унжуулан бодлогошрон зогсоно. Өвөг эцгийндээ очихгүй явж болно гэж үү? Трауте эмээ ээжийгээ болон жижигхэн хашаа хөрөнгөө дээдсийн ордон мэт үнэлдэг өвгөн эцгээ бодов. «Чи гэртээ суугаад ядуугийн туйлд хүрнэ. Сайндаа зарц болно биз. Зүүн талд очвол чамд сурах бололцоо олдоно. Хоёр хөгшний эрхэнд битгий орчхоорой» гэж төрсөн эхийнхээ захиж хэлснийг дурсана. Бас Юргенийг бодно. Ротенфелд бол Нейренээс Лийбгартен хүрэхээс нэлээд зайдуу. Ийм болохоор өөрийг нь үргэлж эргэж байж чадахгүй, өвөл болж цас их орон зам дарчихвал огт очихгүй ч болж мэднэ. Ийнхүү Трауте элдвийг бодон байснаа эрсхэн:

	— Ротенфелдэд очиж чадахгүй, би хүнтэй сууна... гэчхээд ичихдээ чих нь хүртэл улайжээ. Түүний саяын хэлсэн үг үнэн байж яавч таарахгүй. Үнэн байж ч бас мэдэх бус уу? Юрген гэрлэх тухай цорын ганц удаа л ярьсан. Ердөө л ганц удаа шүү! Ай яа, Юрген минь!

	Траутегийн нүднээс нулимс асгарав. Сэтгэлийнхээ хямралд автагдан замын шавар дундуур туучна. Юрген өнөө орой Лийбгартенд ирээд намайг алга болохоор гайхна даа. Бүр ч сандрах биз. Хохь нь тэр. Миний энд ингэж гүйж яваа минь түүний буруугаас болж байгаа юм. Гайхвал ч гайхаж, эрж сурвал ч сураг.

	Энэ агшинд Траутед би ер нь өнөө орой Лийбгартен руу буцъя, Юргенийг ирэхэд байхгүй байснаас болж хэрүүл маргаан үүдэж болно гэсэн өөр нэгэн бодол төрөв.

	Гэвч би харанхуй шөнөөр энэ шавартай замаар яаж явах билээ. Тэр ч байтугай өдөр ч явахад зовлонтой юм. Өнөө орой Юргенд захидал бичье хэмээн Трауте бодон хэсэг шалбааг тойроод зогсон эргэж харав. Эргэн тойрон чийгт манан бүрхэж, замын захаар эгнэсэн саглагар мод бараантан дээгүүр нь сүрэг зэрлэг нугас ганганалдан жихүүн зэвгэр тэнгэрт хар судал татуулан өнгөрөв. Эд сүргээрээ явахад би эзгүй хээр гав ганцаараа явж байдаг. Ингэх нь надад ямар ашигтай бил ээ? хэмээн бодлогоширно.

	 

	 

	Трауте, Ротенфелдэд тариачны нэгэн жижигхэн байшингийн нэг өрөөнд суув. Гэрийн эзэгтэй нэгдлийн гишүүн бэлэвсэн авгай өрөөнд гал түлэн дулаацуулсан агаад ширээн дээр хэдэн ширхэг гэсэрт цэцэг тавьжээ. Гэвч Траутед тэрхүү сайхан цэцгийг үнэрлэх, Юргенд захидал бичих зав байсангүй. Түүнийг Ротенфелдэд очиход тугал ирчихсэн, өлсөж цангахын эрхэнд мөөрч хавчганалдан, шинэ газраа дасаагүй, тав муутай байлаа.

	Зарим нь ядарсан байртай сүрэл дээр хэвтэж босохгүйгээс гадна тэжээл ч идэх дургүй байв.

	Трауте түүний туслагч авгай хоёр гар татах завгүй шахам ажилтай байв. Тэр орой нь Калдевай хурал зарлаж, Траутег ч бас оролцохыг урив. Өөрийг нь хаанахын хэн болохыг танилцуулсны дараа Трауте урьд эзний сууж байсан байшингийн цэлгэр уудам тасалгаанд цуглагсдын дунд орж суугаад хурлын ажилд анхааралтай оролцохыг хичээвч бодол санаа нь станц бөглүү буйд нуга, тэнд орших цорын ганц хашаа хороогоор хэсүүчилж Юрген Раймер хүүг, эрж хайх бөлгөө.

	Энэ үес Юрген замаар алхаж, шавар шалбаагт халтирахдаа хараал тавьсаар урагшилна.

	Би Траутег буцааж авчирна. Трауте хэл сураггүй гүйгээд явчих ёсгүй. Тэд ч гэсэн түүнийг тийм амархан явуулчих ёсгүй. Би тэгүүлэхгүй хэмээн Юрген бодно. Трауте ийнхүү Юрген өөр лүү нь ирж явна гэж үл санах ажээ. Хуралд суусан нэртэй болж, элдвийг сэтгэх агаад хурал дээр ярьж буй зүйлийг үл сонсоно. Ядран үүрэглэж толгойгоо тонгосхийлгэсэнд дарга нь хараад:

	— Явж унт Трауте. Өдөржингөө ядарч ирэхэд нь энд дуудаж суулгасан нь миний тэнэгийнх. Мэдвэл зохих зүйлийг чинь маргааш чамд хэлнэ. Сайхан нойрсоорой гэв. 

	Трауте нүүр улайж хуралд ажил хэрэгчээр оролцоогүйдээ санаа зовон ичингүйрэв. Гэвч ядарсан нь үнэхээр тул босож талархал илэрхийлээд гарав. Хаалганы дэргэд сүүдэр сүүмгэнэв. Юрген хуралд орох эсэхээ эргэлзэн хэсэг зогссоноо түүнийг гаргаж ирье. Заавал гаргаж ирье хэмээн бодон байтал Трауте гарч ирлээ. Хурц гэрэлтэй өрөөнөөс гарсан Трауте үдшийн бүрийд цочирдон юу ч үзэхгүй байтал гараас нь нэг хүн барьж авсанд их л цочив.

	— Трауте минь! гэж Юргенийг хэлтэл,

	— Хүүеэ чи, Юрген үү? гээд Трауте ядарч зүдэрсэн, ганцаардаж сэтгэл шаналснаа огт мартаж залуу хар хүүд тэврүүлэв.

	— Ашгүй чи минь хүрээд иржээ. Тэгээд энэ харанхуйд шавар шавхайтай замаар шүү! хэмээн Трауте шивгэнэв. Юрген, охины зөөлөн амьсгаа, халуу оргисон бие, хайраар булгилах зүрхний цохилтыг мэдрэхдээ дотор нь багтан ядаж байсан уур хилэн нь дарагдав. Ийнхүү дурлалт хос сэрүүн намрын чийгтэй шөнө жижигхэн тосгоны гудамжинд зогсоно.

	— Явъя. Би нэг тохитой өрөөнд гав ганцаараа байгаа гэж Трауте залуугийн цээжнээс толгойгоо өргөн хэлэв. 

	Траутегийн сууцны эзэн авгай ирсэн оройгоо «нэг хар юм» дагуулж ирдэг бүсгүйг дотроо хачирхан зэмлэж толгой сэгсрэх болов. Сониуч авгай чих тавин чагнана. Үүдний өрөөнд орж тэдний яриаг чагнахад хөлийн чимээ гарах гээд байсанд гэрийн шаахайгаа тайлж оймстойгоо гэтэн тэдний өрөөнд тулж очоод түлхүүрийн нүхээр нэг шагайснаа хаалганы бариулаас өлгөсөн цамц тагласанд больчхоод чихээ тавьж чагнаваас цаад хоёр тун зөөлөн шивнэлдэх тул юу ярьж, юу хийж буйг мэдэхүйеэ бэрх. Гэлээ ч авгай уулаас тэсвэртэй чагнаач болох тул нэлээн удаан чагнасны эцэст энэ хоёр суух гэж байгаа юм байна, тэгэхдээ бүр хэзээ хэзээгүй гэдэг ойлгоц авлаа.

	 

	 

	Ингэ сэтгэл үймрэн авай. Георг өрөөн дундуур хэмжих мэт цааш нааш холхин явж байснаа зогсож:

	— Би нэгдэл байгуулах хурлыг ирэх ням гарагийн үдээс хойш хийхээр зарласан. Энэ нутгийн хөдөө аж ахуйн үйлдвэрлэл мөн Пульманн, Вендт, Раймер болон Вендланд нарын тариачид нэгдэх юм. Энэ бол их сайн эхлэлт гэж бодож байна. Бусад хүмүүс хавраас дагаж орох болно доо. Чи хараарай, Ингэ! гэв.

	— Би ч бас сүүлд нь орж магадгүй, Георг минь гэж Ингэ түүнээс нүүрээ буруулж, — Юргентэй тохирч санаа нийлж чадахгүй нь гэхэд Георг хэсэг хөлхсөнөө:

	— Ямар арга бач хэрэглэж байгаа нь энэ вэ, Ингэ! Чи одоогоор тариачин тул өөрөө шийдвэрлэх ёстой. Юрген дагна биз гэв.

	— Чи эртээдхэн хэлэхдээ өмч хөрөнгөө түүнд шилжүүл гэсэн шүү дээ.

	— Тэр бол миний бодол байсан. Одоо ч хэвээрээ. Гагцхүү цаг үеэ олоогүй, байна. Чи одоо бүтэхгүй байгаа ажилд улам нэрмээс хийж болохгүй.

	— Юрген хүчээр бидний эгнээнд ирэхгүй гэдгийг чи өөрөө мэдэж байгаа шүү дээ, Георг минь. Энэ хүү яг л Тине гэсэн үг. Одоо юу юунаас урьдаж бидэнд шилээ харуулж, Мюллерынх руу явна. Тэртэй тэргүй Юрген сүүлийн үед тэднийд бүгээд гарахаа больжээ.

	— Энэ нь түүнд удахгүй зовлон болно доо. Цаадуул нь түүнийг ажлын сайхан хүч хэмээн үзэж хаа дуртай газраа бөхгүй тэмээ шиг зүтгүүлэх гэж байгаа юм. Юрген уулаас чөлөөтэй, дур зоргоороо амьдралд дассан хүн. Чи түүний нь ямагт зөвтгөж байсан.

	— Тийм дээ. Тэгээд л түүнийг нэгдэлд орж дэг журамтай болог гэсэн юм. Гэтэл Юрген үүнийг хүсэхгүй байна. Энэ хоёр айлын хөрөнгийг нэгтгэх талаар их юм бодож байгаа юм.

	— Тэгээд газрын эзэн болох гээ юу?

	— Бага ч гэсэн хоёр айлын өмч хөрөнгө нийлэхэд ядахдаа дунд тариачны хэмжээнд очно л доо

	Ингэ эхлээд хүүгийнхээ бодлыг хамгаалж 

	— Хүүгийн бодож байгаа нь тийм ч муу биш ээ. Энэ нь эцгийнх нь бодож байсан зүйл! Түүнийг дахин сэргээж байгаа юм. Нэгдэлд орвол бодож төлөвлөсөн зүйл нь ус шиг урсаж арилна гэж байлаа. Тэрхэн үедээ Ингэ энэ нь Юргенд баяр баясгаланг авчрах нь байтугай өөрт нь зовлон тарина гэдгийг огт мэдсэнгүй.

	— Би түүнд одоохондоо хашаа хороо барих тухай яриад хэрэггүй гэж хэлсэн гэхэд Георг угтан авч:

	— Тэгэлгүй яах вэ, одоо баривал томоохон юм барина хэмээн Юргений бодлоос хамтын аж ахуй хэчнээн чухал болохыг харж байна уу? Өнөөдөр ганцаараа хашаа саравч баривал хэтэрхий жижигхэн болно. Ингэ минь, Юрген дургүй бол чи өөрөө нэгдэлд орох хэрэгтэй. Хэрэв чи бусдын хойно суух бол яаж бусдад үлгэрлэх бил ээ? гэв.

	— Заавал надаар эхлүүлэх хэрэгтэй гэж үү, Георг?

	— Хэн бусдын замыг заана вэ, тэр ямагт тэргүүлж явах ёстой. 

	Өрөөнд хэсэг зуур чив чимээгүй болж, зовнил, түгшил сэтгэлийг эзэмдэнэ. Ингэ тэрхүү нам гүмийг эвдэхийг хичээн:

	— Хүмүүс юу гэж байгаа бол?

	— Би өчигдөр орой тэдэнтэй дахин ярилцсан. Тэд нэгдэлд орох дуртай байна.

	— Үнэхээр үү? 

	Дууны нь өнгөнд эргэлзсэн байдал илт.

	— Би чамд хэлээд байна шүү дээ, Ингэ минь

	— Би өнөөдөр дахиад Юргентэй энэ тэрийг маргалдаж чадахгүй хэмээн Ингэ шаналсан янзтай санаа алдаад, — Би ерөөсөө л чадахгүй Георг, минь. Бидний хэрүүл хэтрээд хэдэн өдөр бид сайн үг солиогүй. Тэр, одоо надад уурлана. Бодол санаа нь орчин үеэсээ хоцорлоо гэж би түүнээс хөндийрөх үү? Түүнийг ийм болгосон нь миний буруу гэдгийг өнөөдөр л мэдэж байна. Үүнээ би засаж залах сан.

	— Тэгээд би яах вэ? Чи надад туслахыг хүсэхгүй байна уу, Ингэ? хэмээх Георгийн дуу туйлаас гомдсон янзтай сонсогдоход Ингэ сэтгэл зовон ширтэж:

	— Тэгээд би яах юм бэ? гэснээ, "Би яах хэрэгтэй вэ? Адаг сүүлд нь би хоёултай нь тангараг тасрах нь. Энэ мэтээр үг сөргөлцөөд байвал Георгтой хэрэлдэх нь" гэж боджээ. 

	Георг, Юрген хоёрын алинтай нь ч муудахыг үл хүснэ. Ингэ энэ их бэрхшээлээс гарах арга хайвч олсонгүйд үг дуугүй гараад явчихлаа.

	Гав ганцаар байж өөрөө өөртэйгөө зөвлөхийг хүсжээ. Гадаа жихүүн салхи сэнгэнэнэ. Ингэ өвсний саравч руу очиж нэгэн хамуур авч задгай унасан сүрэл цуглуулав. Зүгээр зогсохгүйг хичээвч бодолдоо автан ажлаа мартаж хана түшин мэлрэв. 

	Гэнэт хаалга тархийн дуугарах чимээгээр сүрэл цуглуулж саравч руу зөөж эхэлбэл тэнд зогсож буй мал хүртэл толгой өргөн сэвэлзэв.

	Ингэ, хуухирч буй гүүг ажигласнаа дахин гүн бодолд дарагдав.

	Юргенгүйгээр нэгдэлд орно гэдэг нь түүнээс бүрмөсөн хөндийрч, хайртай дуртай мал сүргээс нь салгаж эцгийн нь үлдээсэн эд хөрөнгийг нь салгана гэсэн хэрэг. Ингэд ийм эрх бий юу?

	Гэтэл нэгдэлд орохгүй гэдэг нь ханилсан нөхрөө бэрх тэмцлийн ид үед ганцаарыг нь хаяж үзэл бодлоосоо гажиж, намын шийдвэрийг үл хайхарна гэсэн үг болно. Ийм эрх түүнд бас үгүй. Чухам яахаа үл мэднэм бөгөөд залбирч мөргөе гэвч залбирчих бурхан байсангүй.

	 

	 

	Ёоханн Вендт намын тойргийн удирдлагад очиж Нейрений намын үүрийн нарийн бичгийн даргаас халагдахыг хүсэж

	— Би ч явдаггүй ээ. Хэтэрхий өөрийгөө бодоод байна. Гэвч хувьдаа цуглуулсан жаахан юмандаа зүрх сэтгэлээсээ хайртай юм, нөхөд минь надад туслаач гэж Георг, өөрийг нь намын үүрийн нарийн бичгийн даргын хувьд, Вендландыг тариачны тусламжийн даргын хувьд нэгдэлд эхлэн орж нэгдэл байгуулахыг шаардсан тухай яриад

	— Түүнийх ч зөв л дөө. Бид улсдаа өртэй. Бидэнд газар болоод үр өгч амьдралыг минь дэгжин дээшлэхэд тусалсан юм. Тэгээд бас намын үүрийн дарга бусдыг хошуучилна гэдэг ч зөв. Гэтэл өөрийн хүсэл санааны эсрэг зүйл дээр хошуучилна гэдэг зөв үү? Тэгвэл тэр буруу суудал дээр сууж байгаа хэрэг биш гэж үү? Яаж хүн ер нь сэтгэлийн тэмүүлэлгүй зүйлийн төлөө тэмцэж чадах бил ээ? Тэмцлийн манлайд намын хүсэл зорилготой санаа нийлсэн хүн явах ёстой биш үү? Би их оролдлоо, дахин оролдож хичээлээ. Би чадахгүй юм. Нөхөд минь миний мөрнөөс энэ албыг салгаж өгөөч, намайг битгий худалч зальхай болгооч гэв.

	— Энэ бол танай үүрийн цорын ганц асуудал байна, нөхөр Вендт. Гишүүдийн өмнө энэ хүсэлтээ тавь! Гэвч миний бодоход танай үүрийн гишүүд «Чи энэ ажлаа үргэлжлүүлэн хий!» гэж хариулна гээд намын тойргийн удирдлагын нэгдүгээр нарийн бичгийн дарга Фритц Люгнер хэмээх дунд эргэм насны, нарийхан, шаравтар эр босож Вендт рүү ойртон 

	— Чи үнэнч шударга хүн юм, хойшид ч хэвээр үлдэх болно. Бодол санааг чинь урвуулах гэж чамайг хэн ч шахаж албадахгүй. Хүсэл бодол чинь өөрчлөгдөнө... аяндаа өөрчлөгдөх болно гэв.

	 

	 

	Люгнерийн хоёр хөл бэртэнгэ тул таяг тулан түвэгтэйеэ урагшлах зуур:

	— Хэдэн минутын дараа товчооны хурал эхэлнэ. Түүнд чамайг оролцохыг гуйя. Тэгвэл бид шууд Нейрений тухай ярилцаж туслах боломж хайя гэхэд нь Ёоханн Вендт толгой дохиж чичиргэнэсэн хоолойгоор:

	— Тэд намайг зэмлэнэ дээ. Эх орныхоо сайн сайхны төлөө ажиллах дургүй намын муу гишүүн гэж хэлнэ гэв.

	— Эх орныхоо төлөө гэдгийг мэдэж л байгаа бол чи зөв зам дээрээ байна. Алив явъя, чамайг хэн ч чичлэхгүй гэж тайван өгүүлэв.

	Гурван цагийн дараа өвгөн Вендт гэрийн зүг явав. Явган ирсэн тул буцахад мөн л нэлээн алхах хэрэгтэй байлаа. Замын уртад түшиг хэмээн авч гарсан хүнд таяг уулаас тулж сураагүй түүнд гарын тээш мэт төвөгтэй санагдана. Вендт ойрхон ойрхон шалмаг алхах бөгөөд удаан жил хүнд хүчир ажилд зүтгэж эдүгээ нас хөгширсний шинж огт үгүй, бие нь цэх шулуун бөлгөө.

	Хотын захад гараад эрээлж чимсэн цонхтой нэгэн дэлгүүрийн хажууд очмогц зогсож, гэртээ аваачих юм авъя байз, жилд ганц удаа хот орж ирээд гар хоосон буцалтай ч биш дээ гэж бодоод дэлгүүрт ухасхийн оров. 

	Залуухан худалдагч эмэгтэй найрсгаар угтаж юу авахыг нь асууваас Вендт сайх охиныг царайчилсан янзтай хараад

	— Би жаал зугаа юм авах гэсэн юм. Хүү минь надад тус болохгүй юу? Манай авгай өндрөөрөө миний хэр, бүдүүнээрээ барагцаалбал хагас хувь илүү. Дараа нь жаахан хүүдээ тоглоом, охиндоо ч бас нэг юм авах юм. Охин маань буржгар үстэй юм, түүнд таны энэ хүзүүнийх шиг ийм эрээн алчуур сайхан зохих байх гэв. 

	Худалдагч бүсгүй түүнд чадах чинээгээрээ туслахыг хичээв. Авгайдаа баяр ёслолоор зүүх эрээн хормогч, Трудед торгон алчуур, хүүдээ дуугардаг резин хүүхэлдэй авч сүүлд нь нэг боодол гаансны тамхи, шил архи авч лангуун дээр зэрэгцүүлэн тавиад Вендт баяртайяа харж "тэд нар баярлана даа. Зүгээр л хот ороод аваачиж өгөх гэж байгаа шиг ийм их бэлгийг тэд маань бал сараар ч авч байгаагүй шүү дээ" гэж бодсоноо өөрөө ч гайхах шиг болов.

	Вендт дэлгүүрээс гараад «өнөө орой бид бүгдээрээ гэртээ цуглаж сайхан сууцгаана. Пульманныг урина. Эрчүүл бид нэг удаа хундага тулгана. Хоёр ч тулгаж магад, тамхи ч татна. Авгайчуул...» гэснээ амттан авахаа мартсанаа санав. Буцаж явъя гэтэл цаг бага, замдаа авъя гэтэл дэлгүүр байхгүй. Ийнхүү сэтгэлд нь баярын наран гиймүй.. Тэгээд Вендт чихэр жимсгүй харихад хүрэв.

	Буцах замдаа энэ өдрийн болсон явдлыг эргэцүүлэн бодно. Тэд намайг чичилсэнгүй хэмээн бодоод уртаар амьсгаа авахад цээж нь түхэлзэв. Намын үүрийн нарийн бичгийн даргаар би хэвээрээ байх нь. Гаръя гэтэл шалтаглах юм алга. Тэгээд ч Георг намайг нэгдэлд албадаж оруулахгүй нь мэдээж. Лав гайхна биз. Гэвч тэд зүхэж занаад байхгүй ч гэсэн дотроо надад дургүй л байгаа улс.

	Тэд урьд нь санаа зовж байжээ. Намайг яг л өвчтэй хүүхдийг өрөвдөн хардаг шиг ажиглаж байсан. Люгнер цаадуулдаа намайг уул нь нуруутай шударга хүн, гагцхүү одоо үед бид чинь нэгэн том гэр бүлийн улс гэдгийг ойлгоогүй юм байна. Одоохондоо хамт олон нь тун ч өчүүхэн төдий байгаа юм байна. Тийм ч учир зөвхөн хар амиа хичээж байгаа юм байж гэсэн.

	Гэнэт өвгөн Вендтийн бүх бие нь халуун оргих шиг болж хүрмийнхээ товчийг тайлан хүзүүний ороолтоо сулруулснаа улмаар жижиг саарал бүрх малгайгаа шил рүүгээ дарсанд нүүр лүү нь салхи сэвэлзэн үлээж байв ч зүрх нь улам хүчтэй цохилж бүгчимдэн заримдаа амьсгаадахуйяа бэрхтэй болохуйд зогсож амсхийнэ.

	Вендт замын хоёр хажуугаар үргэлжилсэн тариан уудам талбайг ажиглаваас хажууханд нь нэгэн гар анжис түшсэн хүн ганц мориныхоо араас гэлдэрч буй үзэгдэхүйн сацуу тэртэй алсад анжис чирсэн хүчит тракторын дуу хөтөл дамжин сонсогдоно.

	Люгнер өнөр гэр бүл гэж яриад байсан гэж Вендт цааш явах зуур бодолхийлнэ. Түүний ярьж байгаа тэр гэр бүлд бол би ер нь өвчтэй нялх жаал л байх нь ээ дээ. Тийм ч учраас тэд намайг халамжилж байна. Тэд намайг өөрсөд шигээ эрүүл саруул болгохыг хүсжээ. Энэ лав биеийн эрүүл мэндийг хэлээгүй хэрэг. Түүнээс биш модон хөлтэй Люгнерийг голлож анхаарах ёстой байсан. Люгнер өөрийнхөө талаар ам ангайдаггүй хүн. Харин миний сонссоноор бол үндэсний үзэлтнүүд түүнийг хөхөө өвлийн хүйтнээр мөстсөн усанд зогсоосон бөгөөд гэртээ очих замдаа хоёр хөл нь тас хөлдсөн юм гэнэ билээ... Түүнээс өөр хүн бол өдийд тэтгэврийнхээ хэдэн мөнгөөр бие амар суух байсан биз.

	Харин Люгнер тийм хүн биш, ачаатай нүсэр тэргийг уул өөд гаргахад чадлын хэрээр түлхэлцэн нөхдөдөө тусалж байна. Гэтэл би гэдэг хүн дөрвөн мөч бүтэн атлаа тэр их ажлыг хажуугаас нь ажиглаад гагцхүү хар амиа бодож сууна. Аяа, тэнгэр минь! Би гэдэг чинь ямар хүн байх нь вэ? Би тэд нарын нэгэн адил хүн биш гэж үү? Би ер нь эцсийн эцэст юугаа хүснэ вэ? Энэхэн хашаа хөрөнгөө амь шигээ хайрлаж тэрхүү бяцхан ертөнц дундаа л аж төрөх хүсэлтэй хүн. Тэгээд ч гав ганцаараа шүү.

	Тэгвэл миний хашаа хөрөнгийг тэнгэр ниргээд шатаачхаж болно. Миний бяцхан газар нэгэн жилийн гангийн халуун наранд нэвт хатаж хэдэн мал маань шүлхий өвчнөөр хиарч болох билээ. Тэр цагт би мөнөөх л гар хоосон гуйлгачин болно. Тэгэхдээ тэр үед би одоогийнх шигээ гав ганцаар байхгүй. Тэд ирцгээж миний хоёр гараас өргөн босгож өөрсдөдөө юу байгаагаа надтай хуваалцах юм. Ингэхэд би тэдэнтэй хамтран аяны их замд гарах болно. Ингэхлээр би ядуурал хоосролын зовлон зүдүүрийг урьтаж заавал амсах тавилантай гэж үү? Бас тэгээд аминдаа л зовлон зүдүүр ирэхгүй бол өнөр гэр бүлийн гадуур ганцаараа аж төрөхийг би хүсэх гэж үү? Ийнхүү Ёоханн Вендт хотоос холдох тусам сайн нөхдийнхөө үнэнч агаад нөхөр ёсны яриаг бодон бодол санаа нь ундран авай. Тэд өөрийг нь огт зөвтгөөгүй гэхдээ зэмлэж ял тулгаа ч үгүй хэмээн элдвийг бодон Вендтийн алхаа алгуур удааширсаар оройн бүрэнхийд өмнөө бараантах тосгон, түүний дундаас шинээр барьсан байшингаа тодхон үзэгдэхүйд дороо зогтусав.

	Гэрийн нь хажуу дахь саравчны цонхоор гэрэл тодорно. Авгай маань тэжээл тавьж байна хэмээн Вендт бодно. Дэнлүүгээ аваад гарчээ. Дэнлүүгээ өвс сүрлээс хол, унахааргүй сайн л тогтоосон байгаа даа. Цахилгаан гэрэл тавиулах арга бодъё. Керосин дэнлүү осолтой юм шүү. Тэгээд бас манай авгай энэ тэрийг гоочилж ажлаа хийхээс биш дэнлүүгээ болгоомжлон анхаарах нь бараг үгүй хүн. Саравчийг маань сүйтгэчхэж мэдэх юм шүү гэж бодсоноо ухасхийн алхаж гарав.

	 

	 

	Ингэгийнхэн өвлийн ногооны даршаа бэлтгэв. Тэд дор дороо даршны хоёр талаас шороо хүрздэж сүрлээр хучсан дарш дээр шидлэн хэн нь ч үл дуугарна. Ингэ шороо шидэх бүр өөрийг нь харж буйг мэдээгүй мэт зогсоо зайгүй шороо шидэлж буй Юргенийг ажиглана. Тэд ийнхүү шороогоор өнгөлсөөр яваад даршны шувтрах үзүүрт тулгарав.

	— Ингэж байх арга алга, Юрген минь! Бид хоёр ч бүр сүүл сүүлдээ бие биеэ үзэхгүй дайсан болох нь ээ гэж Ингэ сэтгэл зовон хэлсэнд Юрген

	— Тэр надаас шалтгаалж байгаа юм биш ээ, ээж минь! гэж газраас нэгэн чулуу авч хүрзнийхээ шороог арилгах зуур: — Хүү чинь өсөж эрийн цээнд хүрснийг та итгэх дургүй юм. Гэсэн ч би аргагүй л нас бие гүйцжээ гэв. 

	Ингэ цээжин биеэ үл ялих бөхийлгөж хүрзээ гялалзтал зүлгэж суугаа хүүгээ ажиглаж дотроо муу аавтайгаа яасан ч адилхан юм бэ дээ, нээрээ ч том болж дээ миний хүү гэж бодсоноо

	— Өмч хөрөнгөний тухайд чиний хэлдэг зөв өө, гэж амьсгаа дарж ядан: — Би түүнийг чамаас харамлах гээгүй. Би гагцхүү гялалзсан залуу тариачин эр нэгдэлд орж байгаа харагдаасай гэж бодсон юм гэв. 

	— Энэ чинь л надаас өв хөрөнгийг минь харамлаж байгаа хэрэг. Та түүнийг удаан эзэмшсэн шүү дээ. Одоо нэгдэлд орлоо гэхэд та мөнөөхийгөө л эзэмшсээр л байх болно. Гагцхүү бие даасан тариачин болох гэсэн миний хүслийг мохоож байна. Манай бяцхан хөрөнгө эзэмшлээс таны хийж байсантай зүйрлэшгүй зүйлийг санаж хийж чаддагаа та нарт үзүүлэх гэсэн хүслийг минь мохоож байна, ээж минь гэхэд нь Ингэ, Георгийн хэлдгийг санаж:

	— Чи Франц ах шигээ том тариачин болохыг хүсэж байна уу? гэхэд нь Юрген хэсэг дуугүй сууснаа сэтгэл хөдөлсөн байртай

	— Юуны урьд би аавынхаа өмчид эзэн сууж тариачин болох гэсэн юм. Хожим хойно юу болохыг өнөөдөр надад мэдэх юм алга аа, гээд барьсан чулуугаа шидэж гялалзсан хүрзээ арчив. 

	Сэтгэлд нь Шүлц, Тинегийн үг эргэлдэх агаад алсыг ширтэн зогссоноо,

	— Та аавтай анх гэрлэхдээ түүнд хайртай байсан уу? Аль эсвэл зүгээр л нэг тариачинтай сууя гэж бодсон уу? гэхэд нь Ингэ асуултад нь хариулах чадалгүйгээр гайхан хүүгээ мэлрэв.

	Юугаа асууж байгаа нь энэ бил ээ? Ингэж асууж болно гэж үү?

	Юрген ээжийгээ хармагц сандрав. Ээжийн нь царай зэвхий даагаад тунгалаг сайхан нүд нь үл цавчран айж эмээсэн янзтай гөлийж уруул нь чичиргэнэн байлаа. Түшиж асан хүрз нь гараас нь унахуйд Юрген ухасхийн очиж тулах гэтэл түлхэн зайлуулж:

	— Яв гэв.

	Юрген, ээжийгээ цэцэрлэгийн зүг насанд дарагдсан хүний янзтай аажуухан алхаж очоод сүрэл овоон дотроос нэгэн том шар хулуу сугалж авахыг хараад хүрзээ хаячхаад ойртон очиж:

	— Би наад хулууг чинь гэрт оруулчихъя гэхэд Ингэ толгой сэгсрэн том хулууг хоёр гараараа тэвэрч Юргений өмнө орж гандаж налсан өвсөн дээгүүр алхав. Ингэ том шар жимсээ гал тогооны ширээн дээр тавьж цонхоор гадагш ширтэж энэ тэрийг оролдохоос бус хэлэх үг үл олох ажээ. Юрген явахыг завдсанаа хаалган тус тээнэгэлзэн зогсож:

	— За, ээж минь үг дуугараач, гэснээ гэмшсэн янзаар: — Би муу юм бодсондоо ч хэлсэн юм биш шүү гэв.

	— Би тэгээд юу хэлэх бил ээ? гэж Ингэ угаалгын саванд ус хийж гар угаах завсар: — Ер нь бүх юмаа бүгдийг хэлсэн шүү дээ гэж хэсэг азнаснаа: — Цаашаа ямар ч юм явцгүй болж байгааг чи өөрөө харж байгаа биз дээ гэв.

	— Тэгвэл ээж ээ, та надад нэг зүйлийг хэлээдэх, та ням гарагт Нейрен тосгоны нэгдэл байгуулах хэрэгт тусалж бүх хөрөнгө хогшилтойгоо нэгдэлд орохыг хүсэж байна уу?

	— Би үүнийг хүссэн юм.

	— Миний хувь хамт уу?

	— Манай хөрөнгө хогшлыг өмчилж хуваагаагүй, Юрген минь. Эцгийн чинь гэрээс ёсоор энэ айлын хогшил хөрөнгийг би эзэмших болсон юм гэв. 

	Ингэ дотроо чухам яавал зохихыг би өөрөө ч мэдэхгүй байна гэж бодно. Юрген юу ч дуугаралгүй гал тогооны өрөөнөөс гарч багажаа цуглуулж саравчинд хийхээр ногооны дарш руу явав. Түүний харц дадсан зангаараа бяцхан хашаанд тусав. Нүднээ тусах хашаа хороогоо эцгийнхээ залуу үеийнх шиг шинэ үзэмжтэй сайхан байлгахыг хүснэ. Саравч хуучирч хашаа элэгджээ. Гагцхүү сууцны дээвэр шинэчлэгджээ. Харин Юрген яс модондоо хотойн суусан хуучин дээврийг сайн санах ажээ.

	Бас байшингийн яс модыг сүүлийн жил шинэчилж будсан тул өнгө үзэмж нь таатай болсон билээ.

	Тосгонд нэгдэл байгуулах тухай Юрген эсэргүүцсэн нь ер үгүй. Тэр ч байтугай нэгдэл Хоттеныхны хувьд хамгийн ашигтай зүйл мөн гэдэгт эргэлтгүй итгэсэн хүн. Тэд эдлэн газар, мал сүрэг, хашаа хорооныхоо хаана нь ч хүч хүрдэггүй, машин тракторын станцын тусламж зохих цагтаа ирдэггүйгээс ажил нь ямагт хоцорч байдаг. Нэгдэл байгуулаад энэ бэрхшээлийг давдаг эсэхийг эхлээд нүдээр үзэх хэрэгтэй. Ээж надад хашаа хөрөнгөө өгөх юм бол би: Юуны урьд хавар эрт нэг саравч барина. Үхрийн саравчинд адуу байна гэдэг бол санаанд багтамгүй хэрэг. Ер нь тэгээд унагатай гүүг заавал тусад нь байрлуулах ёстой гэж Юрген бодох ажээ. Ротенфельдэд Траутегийн маллаж байгаа тугалын байр тун сайхан эд байх ёстой түүнийгээ гайхан шагширч байсан. Жижигхэн саравчинд бас тийм тэжээлийн онгоц сэлт барьж болдог болов уу? Бага шиг саравчийг бол гараар юм уу, дөрвөн шүдтэй сэрээгээр цэвэрлэж болох биз. Аяа, би яасан сайхан зүйл хүснэ. Гагцхүү дотроо төлөвлөн байвч хийж чадаж байгаа юм алга. Бүх зүйл ээжээс л болж байна. Ээж минь миний эсрэг байх юм.

	 

	 

	Иозеф Борина нугын хажууд орших Хоттеныхны газар хагалж байгаад үдийн завсарлагаар Раймерынх руу очив. Бүдүүн гэгчийн хиам барьж амтархан зулгаах ажээ.

	— Сайн байна уу, Раймер эгч ээ! гэж хашаанд тарсан мод цуглуулж зогссон Ингэтэй мэндлээд, — Юрген гэртээ байна уу? гэв.

	— Бий, бий. Үдийн завсарлага болж байна шүү дээ. Иозеф, алив орооч, ганц аяга халуун хоол идчих.

	— Их баярлалаа эгч ээ! Би яарч байна гээд хармаанаасаа цаг гаргаж: — Завсарлага дуустал хэдхэн минут үлдээд байна. Гэтэл би тракторын чиргүүлээ тэр доор, нугын захад орхичихсон. Би зөвхөн Юргентэй уулзаж орой эндээсээ шууд Ротенфельд рүү явна. Хэрэв тийшээ явах бол надтай хамт яваарай гэж хэлэх гэсэн юм. Та хэлчхээрэй, за юу? гэсэнд Ингэ

	— Тэндээс өөрөө ирлээ гэв.

	Юрген саравчнаас Ингэ, Борина хоёрын яриаг сонсжээ. 

	Юрген:

	— Чи орооч, жаахан хоол түргэхэн шиг идчих, удах юу байх вэ? гэвэл, Борина:

	— Мастер хүн цагаа хатуу баримталдаг шүү дээ гээд эргэх зуур: — Орой нар шингэх үес явах уу, эсвэл арай эрт байна уу?

	— Наадах чинь очно оо гэж Ингэ хүүгийнхээ өмнөөс хэлээд хашааны хаалга хаав.

	Юрген,

	— Борина, манай хашааг тун ч догь юм гэж байна. Өөрөө ийм сайхан тохилог хашаа хөрөнгөтэй сэн бол хэнтэй ч хуваахгүй юм байх аа гэв. 

	Тэр хоолноосоо хоёр халбагадаад л нэг юм хэлэх ажээ.

	Тэр ухаалаг ярьдаг юм байна. Гэхдээ тэгж шийдвэрлэх хэрэгцээгүй биз.

	— Ямар ч гэсэн тэр, бусадтай хуваах хэрэггүй гэдгийг сайн мэдэж байна. Огт хашааны булангүй хүн ингэж ярихаар... 

	— Тэр бол тракторч хүн. Тэгээд трактороос морь дээр гэж байна уу?

	— Их хэмжээний тариаланд трактор хэрэгтэй гэж байгаа юм. Гэхдээ морь бол амьд амьтан. Нохой л гэсэн үг гэж байгаа юм. Амьд амьтан болохоор эзнээ таньдаг, эзнийхээ санааг ойлгодог. Тэр морин тэрэгтэй болох санаатай юм. Даанч тракторын жолооч болчихсон юм.

	— Цаадах чинь нөгөөх өөрийг нь зугаацуулдаг жүжигтээ яагаад оролцохоо больчих оо вэ?

	— Зугаацуулаад байх юмгүй, өөрөө бол театрт санаатай юм. Гэтэл тэр театр гэдэг чинь зүгээр нэг тракторын станцтай зүйрлэх эд биш байна шүү, тийм биз дээ?

	— Хэрэв жүжигчин болохыг хүсвэл хамт олон дунд л ажиллах болно. Тэгвэл машин тракторын станц дээр мөн л адил шүү дээ.

	— Хамт олон гэдэг чинь нэгдэл биш. Хамт олон чинь хашаа, эд хөрөнгийн тухай ярихгүй, гагцхүү ажил төрөл ярина шүү дээ.

	Ийнхүү ээж хүү хоёрын маргаан дахин. үүсэв. Ингэ байцайны шөлөө уулгүй хутгана. Энэ ярьж байгаа бүх зүйлийг аль хэдийний олонтоо ярилцсан бөгөөд хойшид ч олон дахин ярилцвал зохих ажээ.

	 

	 

	Москва хотын хөнгөн тэрэгний үйлдвэрт хийсэн, дотроо тавиун зайтай, нэлээд сэгэгэр өндөр бөгөөд бартаатай замд яггүй сайн тохирсон суудлын машинд Хартвиг, Люгнер, Линн нар суужээ. Хартвиг машины жолооны ард сууж газар нутгийн байдал, ажлын явцын тухай ярих зуур Нейрен тосгон ямагт станцын ажлын садаа болж байдгийг дурсана.

	— Ерөнхийдөө газар сайн байна. Харин талбай дундуур хөндлөн гулд татаж заагласан суваг шуудуунаас болж ажил алдагдах нь их байна. Одоо хаана очих вэ?

	— Эхлээд Глинке рүү очъё. Тэгээд нуга дундуур замын байдал харъя

	— Глинкийнх намаг хүрэх замын хагасад байдаг.

	— Бүр ч сайн. Түүнийг аваад нуга руу оръё гэв.

	Хашаагаар ордог зам хаалттай тул Хартвиг машинаа зам захлан тавиад сайх гурав явган хаалгаар оров. Лукс нохой нь хуцаж гарснаа тэднийг хараад сониучирхан ширтэнэ. Малын саравчны цонх нь нээлттэй авч хаалга нь хаалттай ажээ. Хашаанд хүн үл үзэгдэх бөгөөд гагцхүү байшингаас

	 

	Миний ахын хайртай хүн нь энэхэн хажууд байдаг л гэнэ.

	Мяндас сэлтээр гутлыг нь өнгөлмөгц тэрхэн зуур түүндээ очно.

	Тралла тралла, тралла, 

	 

	хэмээн бяцхан охины дуулах нь сонстоно. Росхен уулаас өөрийн үгээр дуулах дуртай ажээ. Хүний хөлийн чимээ сонсоод мөнөөх л дуугаа үргэлжлүүлэн

	 

	Цэцгийн баглаатай айсуй яваа хайртаа хүлээгээд 

	Цэнхэрхэн нүдээрээ ширтэн зогсоно, дурлалт бүсгүй нь

	Тралла тралла тралла 

	 

	гэж дуулсаар цонхон дээрээ ирэв.

	— Цэцгийн баглаа бидэнд байхгүй учир гурав гурвуулаа ирлээ шүү дээ. Сайн байна уу, бяцхан охин минь?

	— Сайн байцгаана уу? хэмээн Росхен хариу мэндэлж хагас онгойлгосон цонхны хажууд зогсож байгаа Хартвигийг эхэлж харснаа дараа нь бусдыг нь ажиглаад Хартвигт хандаж, — Таныг би үзсэн юм байна. Та машин тракторын станцаас яваа байх, бусдыг нь танихгүй юм. Та нар манайд ирж байна уу? гэв.

	— Аав чинь гэртээ байна уу?

	— Та нар Георг ахыг хэлж байна уу? Георг ах тосгонд, Вендт ахынд юм уу, тосгоны даргынд байгаа. Ээж дэлгүүр лүү явсан. Миний ах Ротенфельд рүү явсан. Өнөөдөр чинь бямба гараг шүү дээ. Бид үлдсэн жаахан тариагаа үдээс өмнө цайруулсан. Тэгээд одоо амарч байна гэж шулганан өгүүлэх нь амралтын үеэр гадагш гарсан энэ айлын хүмүүсийг уучлах ёстой шүү гэдгийг ойлгуулахыг эрмэлзэж байгаа нь илт бөлгөө.

	Хөдөөгийн хүмүүс тийнхүү ажил амралтын цагийн нарийн зааг гаргадаггүйг тэр мэдэх ажээ.

	— Та нар манайд ороод хүлээх үү?

	— Удах байх аа даа. Би танай аавыг... Георг ахыг чинь очиж авъя. Чи бидэнтэй цуг явж Георгийг түргэн олоход тусална уу?

	— Тэгэлгүй яах вэ гэж охин дуртай нь аргагүй толгой дохиж: — Хоёулхнаа машинаараа явах уу? гэснээ Хартвигийг хоёулхнаа явна гэхэд нь түүнд ойртон шивнэж: — Энэ хүмүүс яах юм бэ? Танихгүй хүмүүсийг эзэнгүй гэртээ орхиж болохгүй шүү дээ гэв. Охин үүнийг зөвхөн Хартвигт хэлсэн боловч хажуугийн хүмүүс түүнийг нь сонсжээ. 

	Люгнер инээмсэглэл зогссоноо

	— Зүйтэй, чиний зөв. Бид ч бас эзэнгүй айлд байхыг хүсэхгүй. Харин бид та нарыг иртэл гадаа сандал дээр сууж байж болно биз? гэвэл Росхен сэтгэл нь зовсон байртай

	— Бололгүй яах вэ. Цэцэрлэгт ч бас сандал бий шүү. Тэр бүр гоё сайхан бутан дунд байдаг юм. Хойно хашаан дотор үүргэнийн бут бий. Тэнд харин хэдэн жимс унжиж байгаа. Анхны хүйтнийг өнгөрөөсөн болохоор ёстой маягтай гоё амттай даа. Тун ч сайхан шүү. Манайх зөндөө их чанаж авсан гэхэд нь мөнөөх эрчүүл нирхийтэл инээлдэв. Сэргэлэн охины энэ тэрийг тоочин ярих нь сэтгэл сэргэн баясмаар ажээ. Росхен цонхноос холдоод тэр дорхноо гадаа гарч ирэв. Үүдэнд зогсож буй хүмүүстэй эелдгээр гар барьж мэндлэн хаалгаа цоожлоод Хартвигтай хамт машин руу явав. Хашааны цаана байсан машиныг охин хараад ихэд гайхан сонирхож:

	— Яасан гоё машин бэ? Би урд нь сууж болох уу? Урд нь суувал яаж жолоодохыг тань сайн харж болно гэв.

	Хартвиг инээмсэглэн хаалга нээж:

	— За охин минь суугаарай гэв.

	Люгнер, Линн хоёр цэцэрлэг дундуур байшин тойрон алхана. Люгнер таягаа тулан Росхений аялан байсан дууг исгэрнэ. Тэр аяыг нь тогтоосон авч үгийг нь мартсан ажээ.

	 

	 

	Сайх эрчүүд нуга руу явахдаа Росхенийг хамт авч явав. Энэ удаа тэр машины арын суудалд, Георг Линн хоёрын дунд суужээ. Люгнер урд нь Хартвигтай зэрэгцэн суув. Эхлээд хэсэг зуур эрчүүлийн ярихыг сонсож аснаа яриа завсарлах үес:

	— Эмэгтэй хүүхэд бас ийм машины жолооч болж болох уу? гэв.

	— Бололгүй яах вэ, арван найман нас хүрэхлээр болно.

	— Тэгвэл ч яагаа ч үгүй байна аа! гэж Росхен санаа алдаж: — Дандаа л томчуул гэх юм. Хүүхэд бидэнд юу ч итгэж найдахгүй юм.

	— Бид та нарт итгэж найддаг тухай гэвэл гэж Люгнер машины толинд Росхений төв зоримог царайг харахад Росхен ч бас түүний нүүрийг толинд харав. Люгнер түүнд толгой дохин инээмсэглэж: — Чи дуулах дуртай биз?

	— Тийм ээ, би үргэлж дуулдаг, ээж заримдаа уцаарладаг юм. Ээж уурлахаараа намайг "гиншгэнэхээ боль!" гэдэг юм гэхэд нь бусад нь инээлдэв.

	— Росхен, чи пионерын бүлгэмд явдаг уу?

	— Тэгэлгүй яах вэ.

	— Тэндээ бас дуулдаг биз дээ?

	— Заримдаа л

	— Чи жүжгийн ч юм уу, дуулдаг, жүжиглэдэг тийм бүлгэмд орох уу?

	— Ёстой гоё! гэж Росхен тэр дороо баярлаж: — Бид хэзээ тийм бүлгэмтэй болох вэ?

	— Хэзээ бүлгэмтэй болох вэ, гэнэ ээ? гэж Люгнер инээж:

	— Бид тийм бэлэн зэхсэн юмыг хотоос авчрах юм гэж чи бодож байна уу? Тэгвэл тусгүй шүү гэхэд нь

	— Үгүй ээ, тийм биш хэмээн Росхен нэлээд бодлогошрон: — Тэгээд бид яаж тийм бүлгэмд орох вэ? гэв.

	— Та нар өөрсдөө бүлгэм байгуулах хэрэгтэй. Тийм бүлгэм удирдаж чадах хүн таних уу, чи? гэж Люгнер том хүнтэй ярих мэт бяцхан охинтой ажил хэрэгчээр ярилцаж цаад охин ч мөн л үнэнээсээ бодлого болсноо:

	— Заавал багш хүн байх уу?

	— Заавал ч биш, гэхдээ байж бас болно.

	— Заавал багш хүн байх албагүй бол би өөр нэг хүн мэдэж байна. Нэг л хүн. Тэр хүн одоохондоо энд байхгүй. Ротенфелдэд байгаа юм. Сайхан бүр шинэ дуу дуулдаг.

	— Их сайн байна Росхен. Дараа хоёул энэ тухай ярилцъя. Одоо бүгдээрээ бууцгааж нуга руу жаахан явган явъя. Чи бол машиндаа үлдсэн нь дээр. Тийм биз?

	— Тэгье, тэгье

	Сайх эрчүүл нугаар явж газар үзэж урт өргөнийг нь хэмжинэ. Макс Линн Георгт хандаж

	— Замын зураг төсөл гарахтай нь зэрэг зам тавих ажлаа эхэлье. Өвөл газар хөлдөхөөр барих материалыг буулгаж эхлэх хэрэгтэй. Машин тракторын станцыг туслалцуулахаар ярья. Чи ер нь аргагүйд хүрвэл трактор юм уу, индүүний тэрэг барьж чадна биз?

	— Хоёулыг нь чадна.

	— Тэр тусмаа сайн. Бид чиний туслалцааг авна гэв.

	Энэ үес машины дохио хэдэнтээ сонстоход Хартвиг инээж:

	— Манай бяцхан нөхөр тэсэн ядаж байна гэв.

	— Аргагүй биз.

	— За нөхөд өө, жаахан түргэлье.

	Георг сэтгэл зовсон янзтай Люгнерт хандаж

	— Чи машин руугаа очиж бай. Дараагийн тойрууг өнгөрөхөд зам шавартай болж чамд төвөгтэй болно. Би чамд дараа нь ярих хэлэх зүйлээ ярья. Росхен чамтай хамт байхдаа баярлах биз. Чамд ч мэдээжийн хэрэг, цаг хялбар өнгөрнө гэв. 

	Дараа нь асар удалгүй мөнөөх гоё машин хашааны гадаа ирэв. Росхен гал тогооны өрөөнд байгаа ээждээ машинд суусан тухайгаа ярихаар гүйж оров. Эрчүүл сууцны өрөөнд оров. Ингээд тэдний улам улам чангаран буй дуу тодхон сонсогдоно.

	Тэд их л чухал яриатай улс юм гэж Ингэ дотроо бодоод хар цай оруулж өгвөл яриаг нь саатуулдаг болов уу хэмээн эмээнэ. Эрчүүд цай уух завгүй, Люгнерээс бусад нь зогсоцгоож байлаа.

	— Георг минь, бид чамд нэгэн шийдвэр сонсгох гэсэн юм. Чи даваа гарагийн өглөө машин тракторын станц дээр ажлаа эхлэх хэрэгтэй. Тэр болтол албан ёсны шийдвэрийг бичгээр авах болно. Зүйтэй юу? гэж Макс Линн хэлсэнд Георг,

	— Даваа гарагт гэнэ ээ? Миний хувьд бэлэн. Гэхдээ бид замын ажлаа эхлэхгүй гэж үү? Түүнийг хэмжиж амжаагүй л байна шүү дээ гэж дурамжхан хэлэв.

	— Бид хөдөө аж ахуйг түргэн шуурхай өөрчлөх ажил хийж байна. Нуга дундуур зам тавих ажил бол түүний зөвхөн нэг хэсэг нь юм. Манай тойрогт энэ ажил удаашралтай явж байна. Үүнийг өөрчлөх хэрэгтэй, түүнд Георг чиний тус дэм шаардагдаж байна шүү дээ.

	— Би тэгээд машин тракторын станцад юу хийх бил ээ?

	— Ажиллана. Чи ямар нэгэн асуудлыг шийдвэрлэх бүх талын арга зам олж чаддагаа ажил дээрээ харуулсан. Одоогоос хэдэн жилийн өмнө чи хотын дарга байхдаа ханцуй шамлан хүрз бариад гарахад чиний хойноос бусад чинь дагаад ажилладаг байсан. Одоогийн чинь албан тушаалд энэ ажил тохирохгүй байна. Бодол санаа чинь зөв боловч мэдсэн зүйлээ ойлгуулах, хүссэн хүслээ бусдад дамжуулахын тусыг чи ойлгохгүй хүн юм. Чи ихэнх хүмүүсээс хэт их зүйлийг тулган шаардаж, зорилгодоо хүрэхийн тулд буруу арга хэрэглэхэд хүрдэг тэвчээр муутай хүн гээд Люгнер, Георг үгийг нь таслах гэтэл гар дохин дуугүй болгож:

	— Чи одоо дургүйцэх явдалгүй, Георг. Бид чамайг зэмлэх эрхтэй. Чи бүх асуудлын төлөө хэт ганцаараа зовж, бэрхшээл тохиолдсон үедээ намдаа учраа тайлагнахгүй байна. Хүн ганцаар чадахгүй зүйлийг олуулаа хамтарвал амархан шийдэж чаддагийг чи мартаж байна гэв.

	— Би намд очих хэрэгтэй гэнэ ээ? Одоо энэ Нейренд үү? Манай үүрийн гишүүдийг та нар мэдэх үү? Бас нарийн бичгийн даргыг мэдэх үү? Тэр бэрхшээл чинь бүр намын үүр дотор оршиж байгаа юм. Манай үүр чинь саа өвчин туссан хөгшин чавганц... 

	— Биш ээ, нялх нярай хүүхэд гэж хэлэх гэсэн биз. Өсөж томорно оо.

	— Тийм байж болно оо. Одоохондоо сулхан л байгаа юм. Энэ сулхан асуудал нарийн бичгийн даргаасаа эхэлж байна.

	— Хэн түүнийг намын үүрийн дарга болгосон юм бэ?

	— Би л үгүй.

	— Чи ямар ч нөлөө үзүүлээгүй биз? Сонгууль чамд ердөө хамаагүй байсан уу? Чи өөрөө намын гишүүн, тэгээд чи бас Вендтийг мэддэг байсан шүү дээ. Гэтэл одоо болоход ажил хариуцаж түүнийгээ бүтээж чадахгүй болохоор намын үүр лүү түлхэж байна.

	— Чи ардын үйлдвэрлэлийн нэгдлийн тухай ярьж байгаа бол тэр маргааш байгуулагдана.

	— Байгуулагдах л болтугай хэмээн Хартвигийг хүйтнээр өгүүлэхэд Георг уурлаж:

	— Нөхөр Хартвиг, чамаар би егөөдүүлэхгүй. Чамаар ч сургуулилахгүй.

	— Чи өөрийгөө сургах хэрэгтэй.

	— Нөхөд минь, битгий марга! гэж Макс Линн тэдний ярианд хөндлөнгөөс орж, — Та хоёр хоёулаа багагүй зүйл гаргах улс байна. Би харлаа. Та хоёр учир зүйгээрээ ярилцаж чадахгүй юу? Чи битгий Георгийн яриаг таслаад бай гэж Хартвигт хэлснээ Георг руу хандаж, — За цааш нь яриач. Хүсэл мөрөөдлөөсөө эхлээд бүгдийг нь ярь гэв.

	— Цааш нь яриад байх юм үгүй, маргааш Нейрен тосгонд нэгдэл үндэслэгдэнэ гэдгийг хэлсэн гэж Георгийг шулуухан өгүүлэхэд Люгнер толгой дохиж:

	— Танай өөрсдийн чинь нэрлэдгээр Хоттенынхон гэдэг газар тариалангийн үйлдвэр байдаг. Тэр газар тариалангийн ажилчид нэгдлийн тариачин болоход бэлэн байна уу?

	— Бүгдээрээ бэлэн

	— Сайн байна. Өөр хэн бэлэн байна вэ?

	— Дөрвөн тариачин, нэрийг нь сонирхож байгаа бол... 

	— Маш их сонирхож байна.

	— Шинэ тариачдаас Пульманн, Вендт, хуучин тариачдаас Вендланд, мөн Раймер нар байгаа юм. Раймерийнх газрын хагас нь хуучин эзэмшил, хагас нь шинээр авсан газар юм.

	— Тэр тариачин эмэгтэй чиний авгай биз дээ? 

	— Яг тийм.

	— Чи авгайгаа нэгдэлд оруулах гэж шахаж шаардан амьдрал байдлыг нь хүндрүүлэх хэрэггүй. Авгайд чинь нэгдэл, хүү хоёрынхоо алиных нь аяыг дагахаа шийдвэрлэх бэрх үе тулгараад байгааг бид сонссон.

	— Чи нэгдэл, хувийн аж ахуй хоёрын заагийг шийдвэрлэх гэдгийг хэлж байгаа биз. Тэр чинь аль давшилттайг нь сонгох хүн.

	— Би бас тэр хүүг ч авахыг хүсэж байна. Бид залуусаа бас эгнээндээ нэгтгэнэ шүү, Георг минь

	— Энэ тухай та нарт хэн ярьж байна вэ?

	— Нөгөөх бяцхан охин гэж Линн хаалга руу толгой дохиж; — Тэр ёстой шулуун шударга охин юм. Бид жаал зугаа юм асуусан юм. Түүний буруу байхгүй шүү гэв.

	— Өөр бас хэлмээр юм бий. Гэхдээ тэр Росхеноос гараагүй.

	— Юу бил ээ?

	— Вендт нэгдэлд орох дургүй байгаа. Чи түүнийг албаар оруулах санаатай байна. Энэ явдал чинь Вендтийн эгдүүг хөдөлгөж зөрүүд занг нь дэвэргэн гомдоход хүргэжээ. 

	Үүнийг сонссон Георг тэсэж ядан уурлаж царай нь минчийн тасалгааны голд гараа зангидан зогсоод

	— Тийм бол энэ асуудлын талаар та нар чухам ямар бодолтой байгааг би мэдэхийг хүсэж байна. Ямар ч гэсэн нэгдэл заавал байгуулагдах ёстой. Орох асуудал хүн бүрийн хувийн хүсэл санааны хэрэг. Энэ хэрэгт би тариачдыг аль болохоор ойртуулах ёстой. Чадан ядан байж ажил хэргийг нааштай дөрөөр нь хөтлөх болоход та нар ирж тэгж ч болохгүй, ингэхийг ч хүсэхгүй, энийг ч чадахгүй гэсээр бүгдийг болохгүй бүтэхгүй болголоо. Ингэхлээр манай ажлыг хэн унагааж эсэргүүцэж байна вэ? Та нар уу, би юу чухам хэн бэ?

	— Тэр зүйтэй асуулт, Георг. Гэхдээ түүнийг сүр бадруулах хэрэггүй юм. Бид бүгдээрээ алдаа гаргасан. Хамгийн анхны гаргасан ноцтой алдаа бидний дунд байна. Энэ нь бид чамайг хотод хэт удаан барьсан явдал юм. Ийм учир бид чамайг одоогийн үүрэгт ажлаас чинь чөлөөлж машин тракторын станцад ажиллуулахаар шийдвэрлэсэн юм. Тэнд бас цэвэр салхи шаардлагатай байна. Хартвиг ганцаараа тэнд урагшлахад төвөгтэй байна. Чи ч гэсэн тэндхийн эртнээс уламжилсан муу зуршлыг мэднэ шүү дээ.

	— Өөрөөр хэлбэл, торгуулийн алба юм биз дээ?

	— Болиоч Георг. Бид...

	— Торгуулийн алба... энэ чинь! гэж Георг чангаар хашхирч зангидсан гараар ширээ шааж: — Та нар надаар юу хийж байгаагаа мэдэж байна уу? Та нар намайг санасан зоригоороо ийш тийш нь түлхэж байна. Би гэдэг чинь шатрын хүү биш гэдгийг та нар ойлгож байна уу? Энэ ажлыг хийхгүй ээ. Хэдэн жилийн өмнө хотын дарга байхдаа мэдлэг чадвар минь хүрэхгүй байгааг мэдсэн. Үүний улмаас сургуульд сурахыг хүссэн... гэснээ Георгийн дуу гэнэт нам болж гагцхүү түүний сэтгэл хөдөлснөөс хоолой нь чичирхийлнэ. Нүүр лүүгээ унжсан буржгар үсээ илээд, — Би сургууль төгслөө. Дараа нь та нар хүрч ирээд намайг тосгоноос минь авч явсан. Та нарын дэргэд тойргийн удирдлагад гурван жилийн турш ажиллаа. Би тэнд очих хүсэлгүй байсан. Очихоосоо татгалзсан. Та нар ажлын шаардлагыг харж үз гэсэн. Түүнийг харж үзсэн минь үгүй боловч очих нь очсон. Ёс журмыг бодож л очсон юм шүү дээ. Угаас конторын албанд дадаагүй надад тэндхийн байдал тун ч цэвэр цэмцгэр санагдсан. Ингэснээр та нар намайг албан тасалгааны цэмцгэр болгосон. Гурван жилийн дараа та нараас холдъё гэсэн. Гэтэл та нар намайг тосгон руу явуулахын оронд мужийн удирдлага руу явуулсан. Өндөр, хариуцлагатай албан тушаал гэж та нар хэлж байсан. Би мөн л явлаа. Долоо хоногт ганц удаа гэрийн бараа хардаг тийм л ажилтай болсон.

	Сая та нар намайг тусгай даалгавар өгч тосгонд ирүүлсэн. Тэр үүрэг даалгаврыг биелүүлэх нь миний зүй ёсны хэрэг байлаа. Би асуудлыг амьдралд байгаагаас нь арай хялбараар ойлгож байжээ. Би өнгөрсөн найман жилийн хугацаанд энэ тосгоны хүмүүсээс нэлээд хөндийрчээ. Тэдний хувьд бол би өөрсдийн нь тусын тулд олон жилийн турш юу ч хийгээгүй үл итгэгдэх харийн хүний нэг ажээ. Би тэдний эсэргүүцлийг даван туулахаар чулуун ханын эсрэг зүтгэх мэт тэмцлээ. Тэднээс олон хүн намайг шоолж инээж байлаа. Тэр хөдөлшгүй чулуун хана унах хариугүй дөхөөд өрөөсөн эвэр минь мулт үсрээд байхад та нар дуудлаа. Үгүй ээ нөхөд минь би ухна биш унах эвэр ч надад байхгүй. Тэрхүү чулуун ханыг нурааж дуусаад байтал та нар «Георг, чи буруу ажил хийж байна. Бид чамайг машин тракторын станцад ажиллуулна» гэх юм. Буруу ажил дээр, нөхөд минь, би найман жил байлаа. Харин одоо бол би зөв ажлаа олоод байна. Би тосгонд эргэж ирсэн, эндээс би нохой шиг хөөгдөхгүй ээ. Эндээ үлдэж нэгдлийн тариачин болно хэмээн урсган буй яриаг нь бусад нь сонсож сууснаа Люгнер бодлогоширсон байртайгаар толгойгоо өргөн:

	— Буруу ажлын тухай яриа бол, яг ч тийм биш ээ, Георг. Намын гишүүн хүн намын аль шаардлагатай хэрэгцээтэй газар ажиллах ёстой. Ажил болгоныг тэгш сайн хийж чадах эсэх талаар зөв байж болох юм. Авгай чинь хүүдээ санаа зовох юмгүй байгаад, гэр бүл чинь ямар ч маргаангүй байсан сан бол бид чамайг нэгдлийн тариачин болохыг өөрсдөө ч гуйх байсан байж болох билээ. Чи тэднийхээ дунд үнэхээр сайн сайхан байсан. Гэхдээ би энэ удаа чамд яавал зохихыг зөвлөхгүй ээ. Уул нь тэр жаал хүүд нэлээд юм хэлж ойлгуулах ёстой байсан юм. Түүнийг яаж хүрээндээ оруулах талаар бид ухаан зарах ёстой. Болзоот бүсгүйгээр нь дамжуулбал яадаг бол? Хартвигийн хэлэх нь тэр охин сайн хүүхэд гэнэ. Гагцхүү нөгөө Германаас олон янзын бодол санаатай ирсэн хүн.

	Георг урт амьсгаа авч хойш урагшаа хөлхөж тэднийг ээлжлэн хараад толгой сэгсэрч:

	— Та нар одоо их зав чөлөөтэй явна. Дараагийн хуралд огт өөр хүн ирж бас нэг чиглэлийн манан татуулна даа гэж ёжлов.

	— Харин түүнээс л чи манай ажил хэчнээн төвөгтэй болохыг мэдэж авах болно. Бид өмнөө зорилго тавьсан бөгөөд түүнээ биелүүлнэ. Гэхдээ яаж биелүүлэх арга замыг юуны урьд туршина, олно. Энэ явдал зарим үед хэн нэгнийг нь гомдоход ч хүргэж мэднэ. Үүнийг бид өөрчилж чадахгүй. Өнөөдрөөс илүү их аз жаргалтай, элбэг хангалуун маргаашийн төлөө л ингэж байгаа юм шүү дээ. Хамгийн мартаж болохгүй нэгэн зүйл бол бүх хөгжлийн гол зүйл хүн байх билээ. Тэднийг хайн олох арга зам мянга түм хүн тус бүрд хүрэх нь тус тусдаа байдаг. Чи машин тракторын станцад очихдоо эцсийн эцэст энд анх ирэхдээ тавьсан зорилгоо биелүүлэх л үүрэг авна.

	Чи тэнд очлоо ч гэсэн нэгдлийн төлөө л ажиллах болно. Бид одоо учраа ололцов уу?

	— Би бодож байж болъё.

	— Сайн бод, Георг. Харин нэг зүйлийг сонс. Захиргааны байгууллагад хүсэл саналыг чинь эс харгалзан ажиллуулсан боловч энэ чинь манай үйл хэрэгт хэрэгтэй байсан шүү гэж Хартвиг салах ёс гүйцэтгэн гар барихад нь Георг:

	— Бид эсрэг тэсрэг хоёр шүү дээ.

	— Хувийн талаар магадгүй юм даа гэж Хартвиг инээмсэглээд, — Манай хамтын үйл хэрэгт хамаарах асуудалд, Георг, бид хоёулаа нэг чиглэлд нэгдсэн санаа өвөрлөнө. Ийм байдлаар хойшид ажиллана гэж би бодож байна гэж Георгт гар сунгахад Георг ч гар барилаа.

	Линн, Люгнерт хандаж

	— Яггүй хоёр толгой шүү. Энэ хоёр хоорондоо эв зүйгээ ололцох нь болсон улс гэв.

	Ингэ үд хүртэл хүлээлээ. Амралтын өдөр амтлан шарсан мах ч хөрлөө. Росхен ч бүрсэн амтат зуушаа хийж дуусгалаа. Юрген ирсэнгүй. Юрген Ротенфелдед хоносон гэдэгт Ингэ гайхсангүй. Гагцхүү үд дунд болтол тэнд байна гэдэг нь хачирхалтайн гадна Ингэгийн аргадаж гуйсны хариуд «Үгүй ээ» гэсэн нь одоо сэтгэлийг нь зовоох ажээ. Өнөөдөр үдээс хойш нэгдэл байгуулах хурал болох гэж байдаг. Юрген ээжтэйгээ хоёулаа нэгдэлд орох ёстой. Гэтэл Юрген ирсэнгүй. Одоо чинь яах хэрэгтэй бил ээ?

	Ингэ Георгийн юмыг бэлтгэж тавиад хувцаслаж эхлэв. Одоо яадаг бил ээ? Юу ч гэсэн хувцаслах зуур жаахан бодвол бас санаа орж магадгүй гэж горьдоно. Гэвч түшээд дулаацдаггүй дүлий зуух лугаа адил бодол санаанд орох юм юу ч байдаггүй.

	Жаахан эртхэн гарч Вендт ахтай уулзъя гэвч өөрийгөө яая гэж байгаа хүн надад юугаа ч зөвлөх билээ. Яасан хэцүү юм бэ... 

	Георг олигтой зөвлөгөөн өгөх нь байтугай Ингэгийн асуух бүрд «өөрийнхөө хүслээр бол» гэхээс өөр юм хэлэхгүй. Ийнхүү Ингэ эр нөхөр, төрсөн хүү хоёрын дунд ганцаар ажээ. Ингэ ганцаардаж гайхшаа барахдаа өвгөн ах Вендтдээ очих боллоо. 

	Ёоханн Вендт диван дээр хажуулдаж гаансаа зууж радиогоо түлхэн мэдээ сонсож аснаа Ингэг орж ирэхэд их л гайхан харж:

	— Чи яасан эрт ирэв ээ? Аль эсвэл би... гэж энд тэндээ эрсээр цагаа гарган харж: — Үгүй ээ, яагаа ч үгүй байна шүү дээ. Юу бол оо вэ? гэв.

	— Хэвт, хэвт гэж Ингэ түүнийг босох гэхэд нь хориглож: — Ядарсан хөлөө жаахан ч гэсэн амар аа! гэж ойртон сууж: — Вендт ах минь, сэтгэл зовж явна гэв. 

	Ёоханн түүний яриаг хэсэг зуур чимээгүй сонсож сууснаа сэргэх шиг болж:

	— Ер нь би юу ч ойлгохгүй байна. Бодоход чи юу хүсэж байгаагаа өөрөө мэдэхгүй яваа юм байна. Энэ чинь инээдэмтэй юм.

	Ингэ дургүйцсэн янзаар

	— Огт инээдэмтэй биш ээ. Би юү хүсэж байгаагаа өөрөө мэдэж байна. Гагцхүү би өнөөдөр ганцаараа нэгдэлд элсчихвэл сайн болох эсэхийг мэдэхгүй байна. Аль эсвэл би хүлээсэн нь дээр байж ч магадгүй юм.

	Ёоханн ухасхийн өндийж:

	— Дахиад хэлээдхээч гэвэл Ингэ:

	— Аль эсвэл больдог ч юм бил үү? гэв.

	— Чиний санаа ч ёстой эх захгүй эргэж урваж байна даа! Чи үнэхээр тугал сүүлээр нь залав гэгч болжээ гэж Вендт гаансаа угсран угзарснаа диван дээрээ тогтож чадсангүй үсэрч босон оймсоороо өрөөн дотуур хөлхөж: — Үгүй ээ бас!.. гэснээ Ингэгийн өмнө зогсож: — Нэгдлийн асуудал бол зөвхөн газар тариалан, түүн дээр их ургац авч бага ажиллахын төлөө юм гэж саяхан хэлж байсан чинь чи биш үү? Нэгдлийн тухай яриа бол зөвхөн арвин ихийн төлөө бус сэтгэл сэргээх аялгуу, хөгжөөн, жаргал баяслын төлөө гэж саяхан надад хэлж байсан чинь чи биш үү? Аа? Чиний нөгөөх сэтгэл сэргээх аялгуу, хөгжил цэнгэл хаачсан бэ? Чи өөрийнхөө хэлсэн үгийг мартчихаа юу? хэмээн шалгаах тэрхүү зүрх нь хөөрсөн өвгөнийг Ингэ цөхрөнгүй харцаар ширтэж:

	— Мартсан зүйл огт үгүй ээ. Харин тэр үед бодож санаагүй бэрхшээлтэй өнөөдөр би тулгараад байна. Үүнийг л би ярих гэсэн юм.

	— Надад ч гэсэн тэр үед бэрхшээл байсан. Чи түүнийг хараагүй, харин ярьж чаддаг байсан.

	— Та нар тэгээд яах гэж байна вэ?

	— Гишүүнээр орно хэмээн итгэл төгс өгүүлсэн нь Ингэ дахин өөр юм асууж ч чадсангүй, зөвхөн толгой дохин сууна.

	— Би ч өөрийн цэвэр замаа олоход тийм ч амаргүй байлаа гэж Вендт зөөлөн диван дээр эргэн сууж: — Үнэнээ хэлэхэд надад бас л зарим талаар зовлонтой л байгаа юм. Тэгэхэд одоо яая гэх вэ, нэгэнт би хэнд хамаарагдах хүн бэ гэдгээ ойлгосон үүнийг цаадуул чинь хотод байхад ч хэлсэн юм. Тэд миний амьдралын замыг зааж өгсөн. Би ч ер нь ингэхэд буруу зам руу орох дөхсөн хүн шүү.

	— Хүн ч ер нь буруу тийшээ хазайхад амархан шүү гэж Ингэг өгүүлэхэд Ёоханн Вендт:

	— Хэрэггүй юм ярьж байна. Зүг чиг заагчид өдий төдийгөөрөө байна. Гагцхүү тэдний үгийг л сонсох хэрэгтэй гэж цагаа харснаа хаалга руу гялалзтал алхаж: — Хөгшөөн! гэснээ гал тогооноосоо авгайнхаа хариу хэлэхийг сонсоод, — Наадхаа дуусгаач, явах цаг болчихлоо гээд хаалгаа хаан алгуур алхсаар орж ирэв. Гэнэт санаанд нь нэгэн зүйл орсон бололтой, буцаж очин хаалгаа онгойлгон:

	— Чи нарийн хоол хийнэ шүү! Өнөөдөр чинь ерийн сайн өдөр биш, ер бусын өдөр шүү гэхэд нь

	— За, за гэж авгай нь уцаарласан янзтай хариулснаа өөртөө, — Ойворгон зан нь хөдөлчхөж гэв.

	 

	 

	Өвгөн Шүлце энэ өдөр ихэд догдлон

	— Би тэнд очоод тэдний яахыг нь харъя. Хэрэв бид энэ талаар санаа тавихгүй бол цаадуул чинь сүүлээ сэрвээн дээрээ тавьж аваад тэр нохойг дагаад л хошуурчихна шүү гэж үглэхэд

	Фритц

	— Бид санаа тавилаа ч гэсэн түүнийг дагах л болно. Тэд өөрсдийн дотнын найз нараа биечлэн урьжээ. Гэтэл бид урилгаа хар самбараас уншчихаад л орно доо гэж цөхөрсөн янзтай хариу өчив.

	— Эрт цагт, Фритц ээ, намайг Нейрений тосгоны дарга байхад наад муусайнууд чинь хонь шиг дагаж гүйдэг байж билээ. Өнөөдөр харин бид хонь болж тэднийг дагах болжээ гэж өвгөн хүүгээ ууртайгаар ширтэж: — Фритц, чи энэ хэрэгт буруутай. Чи тэдэнтэй арай өөрөөр харьцах ёстой байсан юм. Чи тэр «тэнцүүрийн утсан» дээр зогсож чадсан бол тосгоны дарга байж болох байлаа. Чамайг би сургасан нь оройтоогүй. За даа манай Фритц мөн ч гялалзсан эр болно доо, энэ маань тосгоны «нэгдүгээр хийл хөгжим тоглох» хүн болно гэж боддог байлаа. Гэтэл тэр маань ямар хүн болов оо? Нусаа татсан унтаахай л боллоо шүү дээ гэхэд Фритц:

	— Уураа дарвал зохино. Таны яах нь надад хамаагүй. Цаадуул чинь таныг хөөснөөс бус намайг хөөгөөгүй шүү. Та үүнийг март аа юу? гэхэд нь өвгөн тал засаж:

	— Фритц тэгээд одоо бид яах вэ? Тэдэнд дөнгүүлчихгүй байхыгаа л бодоорой. Тэд сайхан аргалж байгаад манайд хааяа ирж ажилладаг нөгөөх хэдэн авгайчуудыг аваад явчих гэж байгаа юм. Би ер нь тэр хуралд очиж тэр хэдэн авгайчуулыг анхаарч байя.

	— Миний бодоход та биднийг яг хөөддөг дээрээ байна, аав минь! гэж Фритц тоомсоргүйгээр эвшээж: — Хайран сайхан амралтын өдөр! гэв.

	— Би ганцаараа явъя даа.

	— Та эндээ үлдэх болно гэж Фритц, өвгөний сандлыг гэдрэг нь татаж босон: — Таны паянг би мэднэ. Маргааш хүүхэд нохойн доог болно. Ер нь заавал манайх оролцох юм бол би очъё.

	— Чамаар цаадуул чинь тоглоом тохуу хийхгүй юм уу?

	— Зөвхөн намайг тантай андуурвал л магадгүй. Миний азгүй явдал ч таныхаас дутахааргүй шүү дээ.

	Ийнхүү эцэг хүү хоёр маргалдана. Нэн ялангуяа сүүлийн үед маргалдах нь улам ихсэж хэрүүлийн муу үг харилцан шидэлцсээр бүдүүн өвгөний амьсгаа давхцаж диван дээр савж унах нь хүртэл үзэгдэнэ. Хэрэв хоёул эв түнжинтэй бол авгайчуул руу дайрч гарна. Төрөлхийн хорчгор туранхай эмгэн Шүлце хэрүүл, маргаан бүрд хөндлөнгөөс орж «Амаа тат! Багашигхан чалчиж агаар сорохоо бод цүдгэр минь! Энэ ярианд оролцсоноос биеэ хөдөлгөж жаахан турахыг бод!» гэж өвгөнөө загнахад хэрүүл завсарлана. Харин Фритцтэй бол арай болгоомжтой харьцана. Түүнийг хэл амаар давах ганц хүн нь Фритц бөлгөө. Гэтэл Фритц зальжин хэлэмгий авгайдаа хэрүүлээр дийлдэх нь олонтоо бөгөөд ийм үед ээж нь арга буюу түүнийг хамгаална. 

	Ээж нь үүнийг санаад хүүдээ

	— Хуралд Аннаг авч очооч. Бусад хүмүүс бүгдээрээ авгайтайгаа очиж байна гэхэд Фритц дургүйцэж:

	— Би эсгүүрчдийн уулзалтад очих гээгүй, эр хүн байна, эвээ олж чадна гэв.

	— Чи ер нь бид тэр нэгдлийг дэмжиж байна энэ тэр гэж ярихгүй биз дээ? Номхон тэмээ ноолоход амар гэдэг үгийг мэднэ биз гэж өвгөн Шүлцийг хэлэхэд Фритц ёжтой инээж,

	— Яалаа гэж, аав минь, би түүнийг танаас сурсан юм. Ердөө л тэдэнд нэгдлийг бид сонирхож байгаа найрсаг байдал үзүүлнэ. Ер нь манай тосгоных шиг ийм хашаа хороотой... өөр аж ахуй байхгүй байна шүү дээ. Бид тэднийхээ зөв талаар нь оролдох юм бол тэд нар өөрсдөө бидний араас орно гэхэд нь өвгөн Шүлц

	— Хашааны талаар ярих бол тэд биднийг хамрах нь зайлшгүй гэснээ бодлогошрон толгой дохиж: — Хэрэв тийм яриа гарвал бид туулайн бүхээг мэт саравчтай бусад хүмүүсээс арай илүү орлого авах ёстой юм шүү, гээд хэсэг зуур бодолхийлснээ, — Цаадуул чинь хашаанд хэр зэрэг юм өгөх бол? Бид өөрсдийн ашиг олзыг хаанаас олж авах вэ? гэж сэтгэл зовуурьтайгаар санаа алдаж: — Хэрэв нэгдэл, сайн зарц хоёрын аль дуртайгаа сонгодог сон бол мөн хялбар санж. Даанч тэгж сонгож болохгүй юм даа гэв.

	— Энэ балай ажил нэг дарагдвал, аав минь, учир нь олдоно. Манай газар мундахгүй их газар. Бид амжуулах л юм бол шинэ жил болтол газар доорх өвөлжих тариагаа авчихна.

	— Тийм ээ, тийм гэж өвгөн бүгшүүлж: — Би ер нь үргэлж хэлдэг шүү дээ. Муу цаг иржээ. Ердөө л муу цаг түй! гэв.

	 

	 

	Хурал дээр тийм ч их яриа гарсангүй. Бүх асуудлыг сүүлийн хэдэн өдөр лавлаж ярилцсан байлаа. Бодол санаа нийлж шийдсэн хэсэг тариачид хамгийн урд эгнээнд суух нь хурлыг тэргүүлж байгаа мэт харагдах ажгуу. Түүний арын эгнээнд Хоттенынхний аж ахуйн эрхлэгч Карл Шальник авгайнхаа хамт, мөн тэнд ажиллаж асан тосгоны даргын авгай Пеперманн болон тэндхийн хоёр ажилчид суужээ. Мөн машин тракторын станцын улс төрийн шинэ удирдагч Хартвиг иржээ.

	Түүний дараах эгнээний ганц суудлаас бусад танхимын голын суудал тэр чигээрээ хоосон ажээ. Тэнд Ингэ сууна. Нэгдлийг үнэлж үздэггүй гагцхүү сонирхож ирсэн хэсэг тариачид бүр ард хананд тулан суужээ. Тэдэнтэй Фритц Шүлце нийлэв. Фритц хэдийгээр урагш суухыг хүсэвч шинийг бэхжихээс өмнө хууччуулаас хөндийрөхийг хүссэнгүй ээ. Ийнхүү тэр Надлер, Линзе болон бусад хүмүүстэй суугаад,

	— Юу болдог бол доо, үзье дээ гэж албаар мушилзан инээж: — Хэрэв тэд хөлс сайн өгвөл бид орно, та нар юу гэж бодож байгаа вэ? гэснээ цаадуул нь огт дуугарсангүйд өөрөө ч дуугүй болов.

	Хоттены газар эдлэлийн талаар яльгүй яриа гарав. Хувийн газаргүйгээр нэгдэлд элсэж байгаа тарианы ажилчид өдий хүртэл хөлсөөр ажиллаж байсан газраасаа хувийн багахан газар авч ингэснээр газартайгаа нэгдэлд элссэн тариачид лугаа нэгэн адил мөн жилийн эцэст өөрийн гэсэн газраас авсан зүйлээ тооцох боломжтой болжээ. Бүр сүүлдээ тэд аминыхаа хэрэгцээнд малтай болох эрхтэй ч боллоо. Тэдгээр ажилчдын нэг болох дайнаас хамраа гэмтээсэн намхан биетэй халзан эр босож

	— Бид Уленвинкельд хэд хэдэн нуга, тойром газар болон дээр үед эзэмшилд хамаарсан газар дээр ажиллаж байсан гэснээ баруун жавжаа язав татавхийлгэн, — Тэндээс бид хувийн газар авч болох сон болов уу? гэв.

	— Колбе, чи яагаад заавал Уленвинкелээс газар авах гээд байгаа юм бэ? гэж Георг асууваас мөнөөх муруй нүүрт баахан тэвдэн хэлэх үгээ олж ядахуйд авгай нь хажуугаас нь нударч:

	— Болиоч дээ! гэж шивнэнэ.

	— Чиний асуултын учрыг нь олохгүй байна, Колбе. Үнэнээ хэлчих. Чи яагаад Хоттены газраас авахгүй хэмээнэ вэ? Чи нэгэнт нэгдлийн тариачин болох юм бол бүх зүйлийг бүгдээр хамтарна, тариа хураахдаа ч мөн л адил шүү дээ. Ингэхлээр чиний хэрэгцээнд очих хувь газар хаа ч байсан адил юм биш үү?

	— Юу гээд байгаа юм бэ... намайг битгий нудраарай! гэж Колбе авгайнхаа гарыг дургүйцэн түлхэж: — Учир гэвэл... энэ газрын эзэн эргэж ирэхгүй гэдэг нь хэн бүхэнд тодорхой юм гэж бодох юм. Харин Хоттерын хувьд бол өөр юм. Тэр учрыг нь ойлгох юм бол буцаад ирнэ... Манай засгийн газар энэ талаар их бодлоготой ханддаг. Тиймэрхүү оргож босож яваад буцаж ирэгсдэд урьд нь юу л байсныг нь буцааж өгч байхыг нь би нүдээр үзсэн хүн. Би нэгэнт нэгдлийн тариачин болчихвол хэн ч миний юмыг өөрчлөхгүй биз гэдгийг мэдэх гэсэн юм. Зөв биз?

	Хоттер аль хэдийний явчихсан. Бидний ажилд нөлөөлөх нь өнгөрсөн. Та нар л газрыг нь тордож янзалж аваагүй бол түүний газар энэ удаан хугацаанд ямар болох сон бил ээ? Хатаж хоосорчих биш үү. Тэр ирлээ ч бид түүнтэй ярих алба үгүй. Бид харин нэгдлийнхээ эрх ашгийг л хамгаалах ёстой. Тэр ирсэн ч та нартай ижил хэмжээний газар тордож нэгдлийн тариачин болох хэрэгтэй. Ингэх нь буруу гэж үү?

	— Зөв байлгүй яах вэ гэж Колбийн дэргэд суусан авгай нь түүнийг суулгах гэж ядна. Гэтэл тэртэй араас доогтой маягийн чанга дуугарч:

	— Яасан ухаантай, сайхан санаатай улс вэ! Тэдний дэргэд Хоттер ажилчин болоод байх гэнэ шүү гэв Хартвиг толгойгоо өндийлгөж харвал тэр нь Фритц Шүлце байлаа.

	— Ажилчин болох чинь тийм ичгүүрт зүйл гэж үү? 

	Фритц нэг л биш үг хэлснээ ухаарч хэлснээ зөөлрүүлэх санаатай

	— Ажил хөдөлмөрийг өнөөдөр урдынхаас өөрөөр үзэх болжээ. Хэн ч ажилчин болохыг хүсэхгүй болж бүр зарц хүүхэн ч олдохоо байжээ гэсэнд Хартвиг их л нухацтайгаар

	— Ажилчин хүн байсаар байх болно. Харин зарц байхгүй болно. Үүнийг та хэлэх гэсэн биз дээ? Ардын нэгдэлд зарц байна байх гэж та бодож байна уу? гэв.

	Фритц бүүр хэлэх үгээ олж ядаад дэмий л 

	— Зарц шивэгчингүйгээр ажлаа гүйцээхгүй нэг нь яах вэ? Тэд өөрсдөө нэгдэлд орж хамт ажиллаж болох уу? гэж асуутал Ёоханн Вендт:

	— Чам шиг залхуу адгуусыг бол үгүй! гэж үсрэн босож хуруугаараа чичин: — Залхуу адгуусыг нэгдэлд ч гэсэн хэрэглэхгүй. Биднийг сувиллын газар байгуулж тусгай орон тоо гаргаад та нарын нурууг маажуулж байх юм гэж чи бодоогүй биз? Тэгж л загатнаад байгаа юм бол шалхгар өөхнүүд та нар өөрсдөө маажицгаа! гэхэд Георг:

	— Ёоханн, юундаа ингэж цухалдаа вэ гэж тайвшруулав. 

	Хартвиг Вендтийн сэтгэл хөдлөн үг хаях, бусдын санаа зовсон царайг үл анзаарсан байртай,

	— Таны саяын ярьдаг шиг тийм тариачдыг нэгдэлд элсүүлэх эсэхийг ямар ч гэсэн нэгдэл өөрөө л шийдвэрлэх юм гэснээр Фритцийн хувьд асуудал тодорхой боллоо. Гишүүнээр элсэж байгаа хүмүүс бүгд л түүний эсрэг байгаа учир нэгдэлд элсэх өргөдөл гаргах, энэ тэрийг асуух хэрэггүй гэдгийг Фритц нэгэнт мэджээ. Тэгээд урамгүйгээр сандал дээрээ эргэн суув. 

	Тэр үед Колбе зогссон хэвээр,

	— За, тэгээд? гэж шаардана... 

	Гэтэл Пеперманны авгай босов. Түүний өргөн ханхар цээж, булчин шөрмөс нь зангирсан хүчит гарыг харваас хүнд хүчир ажилд дассан хүн болох нь илт ажээ.

	— Чи хэрэггүй юм ярьж байна, Колбе! Бид олон жил энэ газар өөрийнхөө юм шиг ажилласан. Тэгэхдээ бидний хэн нь ч өөрийн төлөө юү, тосгоны төлөө юу аль эсвэл Хоттерын төлөө юу гэж асууж байсангүй. Хэн нэг хүн асуудаг юм аа гэхэд бидний хэн нь ч «Хоттерын төлөө биш ээ!» гэж хариулах сан байх гэснээ ташаа тулан хөндөлсөж тэргүүлэгчдийн ширээ рүү хараад, — Өнөөдөр бид тэр талаар ярих шаардлагагүй гэж түр бодолхийлснээ, — Өнөөдөр бид зөвхөн нэгдлийн тухай ярилцъя. Амин хувийн аж ахуйн тухай яриагаа хойш тавьж чухам үүнийг л тас цохивол таарна. Саравч дахь хамгийн сайн үнээ бол биднийх, харин минийх, чинийх гэх юм үгүй ээ гэж Колбе руу харан, — Биднийг тариачдаас дорд амьдруулахгүйн тулд бидэнд хувь газар өгч байгаа юм, ухаарав уу? гэв. Энэ авгайг үг хэлсний дараа бүх юм шулуун замдаа оров. Хоттеныхноос гадна тариачин Вендт, Пульманн, Ваш нар гэр бүлээрээ нэгдэлд элсэв.

	Ингэ ганцаар суусаар агаад өөрийгөө албадан тайван байхыг хичээнэ. Байсхийгээд л Ингэ, Георгийн харцтай тулгарна. Георгийн харц бол асуулт гуйлт, зэмлэл ажээ. Ингэ толгойгоо үл мэдэг сэгсэрнэ. Намайг ойлгооч дээ, хэмээх арга ядсан байдал харцанд нь илт ажээ. Би эрийн цээнд хүрсэн хүүтэй хүн шүү дээ. Тэр минь үүнийг ойлгохгүй намайг орхин хөндийрөх болно. Георг минь, чи бол одоо намайгаа хаяхгүй шүү дээ. Би чинь чиний гэргий мөн агаад чамдаа ямагт хайртайг чи өөрөө мэднэ шүү дээ. Харин би хүүгээ тийм ч амархан эргүүлэхгүй дээ. Георг минь; Чи минь нөгөө л урьд өмнийн хэвээрээ байж надтайгаа учир ойлгож харьцаач. Би нэгдэлд хэзээд орно, гэхдээ өнөөдөртөө больё хэмээн сэтгэн Георгийг ширтэн ширтсээр агаад өөрт нь хэзээд ирэх асуултаас зүрх шимшрэн сууна. 

	Гэтэл Пульманн

	— Ингэ, чи яагаа вэ? Яачихаа вэ? Бие чинь өвд өө юү? Царай чинь яасан тусгүй харагдах юм бэ? гэж санаа зовсон янзтай асуув.

	— Би... би ч чадахгүй нь... би нэгдэлд орж чадахгүй нь гээд Ингэ, Георгийн хамар дээгүүр зурайх хоёр гүн үрчлээс, хүрлийх царайг нь харан дув дуугүй болов. 

	Гэвч түүний шивнэсэн үгийг бүгд ойлгожээ. Фритц Шүлце эгдүүтэй гэгчээр инээж: 

	— Та нар харцгаав уу! Нөгөө уухайлагчид маань өөрсдөө итгэхгүй байна! Бусад нь орчхоод байхад эд хувиа хичээгээд ар хударгаар нь үлдчихлээ! Эд чинь ам л ангайвал улс төр, сайн цаг гээд л худал чалчиж байдаг улс гэв. 

	Фритц ам нь халаад сүүлийн хэдэн цаг хадгалж асан бүх зориг хүчээ нэгмөсөн цацчихав. 

	Гэвч тэр хол явсангүй ээ. Вендт үсрэн босож танхимын хаалга түлхэн нээхэд Фритцээс нарийвтар боловч биеэр өндөр Ваш гарыг нь хумин тэвэрч аваад түлхэн гаргав.

	Вендт:

	— Өөдгүй адгуус! гэснээс өөр хэн ч дуугарсангүй. Шүлцийн найзууд хүртэл чив чимээгүй. Ийнхүү хоёр хором хэр нам гүм болсны эцэст тосгоны дарга Пеперманн босож:

	— Нөхөд өө, одоо бид хурлынхаа ажиллагааг үргэлжлүүлье... хэмээн ярьж эхэлтэл бас нэг сонин явдал боллоо. Үүдний орчим хөлийн чимээ шуугиан гарахуйд Пеперманн хэлэх үгээ эвлүүлж ядан түр зогстол хаалга нээгдэж тосгоны хүүхдүүд орж ирэв. Тэд цагаан цамц дээр хөх бүч зүүж цэцгийн баглаа барьсан агаад үүдэнд сониучирхан энэ тэрийг харж зогсоход шар үстэй залуухан багш эмэгтэй тэднийг урагш яв гэж дохив.

	Ажилчин Колбийн бяцхан хүү урагш гарч цээжилсэн шүлгээ уншсанаа хагасыг нь мартаж чимээгүй болов. Хэн ч түүнд сэлбэн хэлж тусалсангүйд урагш алхан ээж аавдаа өнгийн цэцгийн баглаа өгӨөд:

	— Би том болоод гүйцээж уншиж та нарыг баярлуулна гэснээ эргэж багш руугаа харж: — Тийм ээ, багш аа? гэхэд танхимын хүмүүс нирхийтэл инээж алга ташив. Колбе хүүгээ өвөр дээрээ суулгах гэвэл хүү нь эргэн нөхөд рүүгээ очив. Хүүхэд бүр баяр хүргэж нэгдэлд шинэ элссэн гишүүн бүр цэцгийн баглаа авлаа. Бүүр араар суусан улсын дунд Надлер байх агаад шүдээ хавиран, шинэхэн цагаан цамц өмссөн Катрике охиноо харна. «Би гэж нэг мал охиндоо цагаан цамц авч өгвөл бусдаас ялгагдахгүй болно» гэж амандаа бувтнана. Катрике энэ завсар аавыгаа ч ажиглаж харсангүй шууд Пеперманны авгайд баяр хүргэхэд тэр авгай охиныг элгэндээ тэврэн энхрийлж буйг Надлер аргагүй л нүдээр харахад хүрлээ. Тэд бүүр албаар ийнхүү нэг нэгэндээ сүжрэн буй мэт санагдах ажээ. Надлер охиноо дуудан явъя гэтэл хүүхдүүд бүгдээрээ эгнэн зогсоод:

	 

	Хорвоо дэлхийд хазгай гишгүүлэхгүй, 

	Хойшдын бүтээх үйлсийг заах 

	Холын зорилго өмнө чинь тодхон... 

	 

	хэмээн баясгалантайяа дуулав.

	Надлер охиноо орхин гарлаа. Энэхэн үес Ингэ ч босов. Хоёр хэсгийг зааглан сууж тэссэнгүй. Бусад нөхдийн асуусан харцыг тэсвэрлэхүйеэ бэрх ажээ.

	Хаалганы тус тэр Надлертай тулгарав. Ингэ түүний өөртэйгөө ярихыг энэхүү бүрхэг орой анх удаагаа үзэх нь энэ ажээ.

	— Раймер авгай чи ч хуучин цагийн хүн аргагүй л мөн дөө, хэмээн Надлер итгэлтэй янзаар мөрөн дээр нь гараа тавьж: — Би ч итгэж... гэхэд нь Ингэ үгийг нь тасалж нөхөрсөг мөртөө чиг шулуухан янзаар гарыг нь мөрнөөсөө зайлуулж:

	— Бид хоёулаа өнөөдөр алдаа хийлээ, Надлер минь, учир явдлаа олж байгаад алдаагаа хоёулаа засах ёстой гэв.

	Надлер уулаас Ингэгийн үгээр байдаг хүн. Хүүхдийн цагаан цамцны тухай ярьсныг хэдийгээр хэдхэн хормын өмнө санан уур нь хүрч байсан авч Надлер одоо түүнийг аль хэдийний мартжээ. Тэр Ингэг даган гудамж хөндлөн гарч замд тохиолдсон шавар шавхайг тойрон явна.

	— Чиний хувьд тийм ч амаргүй байгаа биз дээ. Нөхөр чинь нэгдэл нэгдэл гээд л байхаар чи бодол санаагаа гаргуунд нь гаргах болдог биз. Энэ талаар Фритцийн хэлдэг ч үнэний хувьтай шүү гэснээ гэнэт зогсон Ингэгийн гараас барьж нүүрийг нь эгцлэн харахыг хичээнэ. Түүний дуу уян зөөлөн болоод, 

	— Ингэ, чи хэлээч, Георг та хоёрын байдал нэг л биш байна аа даа? гэхэд нь Ингэ гайхан зогтусаж:

	— Чи яагаад ингэж асуух болов? гэсэнд Надлер

	— Яах вэ дээ, чиний сэтгэл их уймруун болж, бас чи өөрийнхөө замаар замнах болжээ. Мундахгүй олон жил Георгийн амыг дагасаар одоо аргагүй л тэр нь мухардаад ирэхлээр тэр янзаар явж болохгүй байгаа биз дээ? Энэ бол улс төртэй, шашны нэгэн адил харьцана гэсэн үг. Хэзээ нэгэн цагт хүн замаа шийдэх хэрэгтэй. Минийх зөв биз? гэв.

	— Шийдэх гэдгийн тухайд чинийх зөв. Би ч бас аль хэдийний шийдсэн хүн. Би гагцхүү хүүгээ л авч орох гэсэн юм. Тэр маань над шиг хурдан ухаардаггүй хүн. Энэ нь түүнийг олигтой хүмүүжүүлж чадаагүй миний буруу байж магадгүй... Гэлээ ч би түүнийг одоо зөнд нь орхиж болохгүй, тийм биз дээ? Энэ учрыг бас бусад хүмүүст хэлэхгүй бол тосгон даяар андуу яриа тарчихна. Надлер, илэн далангүй хандсанд чинь баярлалаа гээд гайхан мэлийсэн сайх эрийг орхин одов.

	 

	 

	Тосгоны цорын ганц дэлгүүрийн хаалган дээр «Хоршоолол» гэсэн үг хадсанаас хойш Тине Раймер тэнд орохоо больжээ. Энэ явдал нугын тэртээгээс нүүсэн тэр өдрөөс нь шахам эхэлсэн билээ. Дэлгүүрээс жаал зугаа юм авахаар бол ямагт Амандаа Мюлманийг явуулна. Учир нь Тине чавганц «Хоршооллын» дэлгүүрт муудаа биш харин тэр дэлгүүрийг Георг тохижуулсанд орших бөлгөө. Георгийн санаачлан оролцсон амьдралын алив нэгэн зүйлд Тине хэчнээн зайлшгүй чухал зүйл байлаа ч хамаагүй, оролцохгүй хавьтахгүй байхыг хүснэ.

	— Мюлманн минь яв, саван хаймран тууз, захианы марк авчир гэж Тине хэдэн мөнгө гаргаад Амандагийн өмнө ширээн дээр тавьж: — Бас жаахан элсэн чихэр авчраарай, би алим чаная гэснээ Амандаг хэдэн мөнгийг нь халаасандаа хийж гарах гэхэд нь: — Чи наад үсээ самнаач, чиний байдал, өнөөдөр мөн л гар нүүрээ угаагаагүй хүн шив дээ гэв.

	— Ээ бурхан, Тине чи ер нь надтай яг л хүүхэд шиг ярих юм. Нүүр гараа угаалгүй яах вэ дээ. Үсээ ч, нөгөө гайхал үе мөчний өвчин хөдөлж гар өвдөөд байхлаар нь самнаагүй юм гэснээ явж үсээ янзлахад нь Тине:

	— Шуудан зөөгч яваад өнгөр өө юү? гэв.

	— Түүнийг хараагүй шүү. Ер нь явж амжаагүй л болов уу. Би мөн л хүлээж байна. Манай ноён ч бидэнд бүр захидал бичихээ больжээ. Урьд тэр биднээс мөн их зүйл шаарддаг сан. Өнөөдөр болоход өөрт нь үнэнч явсан хөгшин Мюлманн түүнд сохор зоосны үнэгүй болжээ. Энэ ч түүний шинжгүйн гэрч. Тийм биз дээ Тине? Би хог новшных нь төлөө мөн ч их зовсон доо. Түүний төлөөнөөс л би амьтан хүнтэй ам мурийж адаг сүүлд нь ад болсон.

	— Чи хэт их санаа тавьж байсан байж магадгүй дээ. Тэр ноён чамд талархах ч үгүй биз.

	— Энэ ажилчдыг ийм суудал бөхтэй улс гэж хэн мэдэх билээ дээ, Тине минь, чи ч өөрөө тэгж бодоогүй. Үүнийг урьдаас тааж мэдсэн сэн бол чи нугын зам дахь муу гэрээсээ гарахгүй байсан биз. Танай бэр ч Фридагаас муудах юмгүй шүү. Фрида ч чамайг мөн хутганы ирэн дээр хаясан даа. Очиж очиж чиний ганц хайртай охин чинь шүү гэтэл Тине: 

	— Дуу чи! хэмээн зандарч хуучны муу найз чавганц руугаа хүйтнээр ширтэж: — Чи муу бас тугаа хийсгэх салхины шинэ чиг эрэх бол оо юу? Зүйтэй, харин загатнасан газар маажих шиг боллоо.

	— Бурхан минь яалаа гэж, хэн ч чамайг хэрүүлч гэж хэлэхгүй л байх болтугай! За юу бил ээ? Элсэн чихэр, захианы марк, хаймран тууз гэж Амандаг ухасхийтэл Тине хойноос нь:

	— Бас саван! Саван битгий мартчихаарай! гэж хашхирахад Аманда

	— Бас саван гэж давтаж хэлэх зуур урт банзлаа өргөж шалбааг дээгүүр үсэрч аман дотроо: — Хүн ер савантай зууралдаж яана вэ гэж үглэнэ. Аманда удаж удаж ирээд

	— Нөгөөх үйлдвэрлэлийн нэгдлийг цаадуул чинь бэлэн болгож гэнэ. Тине минь, танай муу Франц хайран сайхан эдлэнгээсээ бүрмөсөн салжээ. Бурхан минь, тэднийг чи юу хийж байгаа гэж санана?.. Чи бүр яагаад ч итгэхгүй! Францийн газраас үргэлжилсэн газрыг бүгдийг нь хагалж тариалах гэнэ. Газар хязгаарласан өргөст бутнуудыг хүртэл үндсээр нь сугалж хаях гэнэ. Ингэхлээр танай Георг ч мөн сэтгэл хангалуун байгаа биз дээ!

	— Нээрэн гэж үү?

	— Нээрэн гэм. Чи одоо зүгээр Францад л бичиж орхи. Харин тэр одоо Нейрен тосгонд эргэж ирэх хэрэгцээгүй шүү.

	— Тэртэй тэргүй ирэхгүй биз. За энэ ч яах вэ, харин тэр зааг хязгаарыг тэгшилж хагална гэдэг чинь...

	— Танай бэр чинь түүнд ороогүй гэнэ шүү. Юргенээс болсон гэж хүмүүс ярьж байна. За тэгээд чи бодоод бодоод учрыг нь оломгүй бас нэг сонин дуулгая гэж Аманда дэлгүүрээс авсан юмаа хармаанаасаа гарган ширээн дээр тавиад: — Пеперманны авгайг чи мэднэ шүү дээ, нөгөө өндөр, палбигар, ямагт зөрж ярьдаг. Түүнийг цаадуул чинь даргаар сонгосон байна шүү.

	— Үгүй ээ бас Пепер... Юу болж байгаа нь энэ вэ! Бүүр учрыг нь ойлгохоо байлаа, Мюлманн минь. Тэр муу эм үү? Тэгээд бас эрчүүдийг захирах хэрэг үү? Цаадах өлбөгөрүүд нь тааламжтай л байх юм уу?

	— Тэд нар чинь өөрсдөө саналаа гаргасан юм чинь. Бурхан минь ёстой хөгтэй юм аа! гэж Аманда сэтгэл хангалуунаар наг наг инээхүйд цүдгэр гэдэс нь овс овсхийж, онигор нүд нь жийхайн нулимс гүйлгэнэнэ. — Пеперманны бүдүүн одоо Хоттены эзэмшилд харчуулын захирагч болж цаадуул нь онцгой хувцас авч өгөх байх аа. Хи хи хи, ийм ч хөгийн юм байдаг аа, Тине минь гэж инээв.

	— Энэ бол инээдэм биш, Мюлманн! Ийм бурхан шашнаа алдсан дэлхий ертөнцийн төлөө уйлбал зохино. Бүх ёс журмыг эвдэж байна. Эм хүн ямагт эрийн боол байх ёстой гэж ном сургаалд заасан байдаг юм. Гэтэл тэд юү хийж байгаа нь энэ вэ? гэж Тинег эрсхэн хэлсэнд Мюлманн

	— Ном сургаалын тухайд бол яг түүгээр явж байгаа хүн ердөө байхгүй, Тине минь. Чи ч бас муу өвгөнөө мөн л хазаарладаг байсан шүү гэхэд нь Тине тоосны алчуур авч энэ тэрийг арчих аядсанаа:

	— Хүмүүс ярьж байна гэв үү, чи?

	— Тэгэлгүй яах вэ!

	— Хоршооллын дэлгүүрт үү?

	— Юу хоршооллын дэлгүүрт гэж?

	— Тэнд ярьцгааж байна уу?

	— Тэнд ч бас л ярьцгааж байна гэв.

	Тине зуухаа төнхсөнөө болиод тавагтай алим авчирснаа хальсыг нь ч авсангүй. Хийх юмаа олж ядан холхиж аснаа гэнэт хормойвчоо авч хаяад шүүгээнээсээ өөр нэгийг авч зүүн:

	— Би тийшээ нэг яваадахъя гэхэд нь Аманда аль хэдийн цонхны дэргэд суучихсан байснаа эргэн харж их л гайхан:

	— Чи хаашаа явах нь вэ? гэв.

	— Хоршооллын дэлгүүрт

	— Одоо л нар баруунаас гарах нь! Чи явж... 

	— Би явна аа гэж Тине толины өмнө нэгэнтээ эргэлдэж үс гэзгээ янзлаад: — Хөөе Мюлманн, чамд дэлгүүрээс авах юм байхгүй юу? Идэж уух юм цөм бүрэн. Юу ч авахгүй байж дэлгүүрт очиж яах билээ.

	— Тийм ээ, зүгээр очиж ердөө болохгүй. Тине минь дутаж байгаа юм байна уу, сайн үзээрэй. Хэрэг болоход хэрмэн сүүл гэгчээр цагаа тулахад дутах юм байдаггүй байна шүү гэж Аманда бодлогоширсноо гэнэт цочсон мэт: — Тине, саван! Би сая саван авахаа мартжээ гэв.

	 

	 

	Ёоханн Вендт Хоттены өвсний саравчны өмнө тэрэгний арал дээр сууна. Вендтийн хөдлөх бүрийд арал нахилзаж хашааны цардмал талбайд шүргэнэ.

	Вендтийн хажууд зогсож байсан Пеперманны авгай

	— Бид ярилцъя. Аль нь ашигтай болохыг тогтоогоод л хийх болно гэнэ.

	Вендт тэрэгний арлыг улам хүчтэй нахилзуулан

	— Би нэг л зүйл гуйя, Пеперманн минь. Танай нөхөр энэнд оролцох ёсгүй шүү. Тэр ердөө л тосгоны дарга болохоос биш нэгдлийн гишүүн биш шүү. За юу?

	Сайх эмэгтэйн улаан хацар дээгүүр ялимгүй уурлах тэмдэг тодорч ташаа тулан зогсоод

	— Тэнэг толгой! Чи саяхан тэр саравчийг нүдээрээ үзлээ. Үнээ нь мөн эндээ л байж таарна гэдгийг хүүхэд ч гэсэн мэднэ гэв.

	— Томхон сайхан саравч юм. Энэ нь ч зөв. Сүүний чиглэлээр өсгөх бага насны малын саравч тохижуулахад хялбар гэдэг ч бас л үнэн үг. Харин шинэхэн сайхан саравчинд минь гахай оруулна гэдэг чинь л балай хэрэг.

	— Чиний бодлоор гахай шинэ байранд торниж болохгүй юу? гэж эмэгтэйн хошигноход Вендт:

	— Битгий дэмийр! Энэ чинь чухам юу болох вэ гэдгийг чи өөрөө мэднэ шүү дээ. Гахай дураараа гүйж холхиж байх хэрэгтэй. Гэтэл хаана гүйх вэ? Идэшний ногоо тарьдаг цэцэрлэгт минь л магадгүй юм. Тэнд гахай оруулж сүйтгүүлэх гэж үү?

	— Нэг буланг нь хашчихна биз.

	— Тэглээ ч гэсэн, би гахай маллагч болж чадахгүй ээ.

	— Төл малд бид бас байр олох хэрэгтэй. Эвтэйхэн суугаач, наад арал чинь хугарлаа! гэснээ Пеперманны авгай яриагаа үргэлжлүүлж: — Хонь маллагааны талаар бид бас бодох хэрэгтэй. Өвөл болж байдаг, гэтэл хонио олигтой бэлчээрлүүлж чадахгүй байдаг л хэцүү байна. Нугад бол овоо их тэжээл бий. Чи л уг нь гахай авбал сайн сан. Чиний хүрэн морь байгаа газарт тэжээлийн тогоо тавьж болно гэхэд Вендт:

	— За за больж үз! гэж уурлахад Пеперманны авгай:

	— Вендт наад арал чинь болохоо байлаа гэв.

	— Доор нь юм ивчихгүй юу!

	— Зүйтэй хүлээж бай, би одоохон нэгийг аваад ирье гээд Пеперманны авгайг ухасхийхэд Вендт:

	— Зогс! гээд босоход нь түүний сууж асан тэрэгний арал хэсэг нахилзсанаа намдав.

	
— Адууг бол би дуртай авна. Адуу гахайнаас цэвэрхэн амьтан. Тэр, газар сэндийлэгчдийг больё нэгэнт хашаандаа оруулах бол өнгөрч байгаа нь тэр. Чи надад адуу маллуулах санал тавьж болох шүү дээ. Би ёстой нэг хадаас нь зэврээгүй шинэхэн хашаатай хүн гэдгийг бод. Гахайгаа Пульманнд өг. Энэний хашаа эцэг өвгийн үеийнх, тэгээд ч одоо хуучирсан билээ.

	— Ямар хүн болохоо харуулж байгаа чинь энэ дээ, Вендт! Чи л хашаандаа новшгүй байвал бусад нь ямар ч байсан хамаагүй байх нь ээ?

	— Пеперманн минь зөвхөн хог новшны тухайд ч биш, гол нь шинэ сайхан саравчаа хайрлаж байна. Хайран юм шүү дээ.

	— Саравч сүйтгээд байх юмгүй ээ. Гахайд ч гарз учрах юм алга. Пульманний саравч ямар ч нэмэргүй. Тэнд хийх юм бол гуравхан хоногт л дэлбэ татаад гарна. Гэхдээ ганц миний саналаар болох биш. Гагцхүү санаснаа л хэллээ. Яавал зөв болохыг өөрөө л бод доо гээд лагс гүжирмэг алхаагаар цааш эргэн явтал Вендт яаран гүйцэж ирээд:

	— Би, би зүгээр л саравчаа... гэхэд нь сайх эмэгтэй зогсож:

	— Би нөхрийнхөө үгийг давтаад ч яах вэ зүгээр, тэр энд байсан бол одоо «миний» гэдэг үг байхаа больсон. Энэ нь «Бидний» гэдэг үгээр солигджээ. Харин Вендт чи «бидний» гэдэг үгийг ганц ч удаа хэлсэнгүй шүү гэх биз гэв.

	 

	 

	Хар хэрээнүүд өндөр улиангарын оройгоор шавааралдан суусан нь өргөст бутнаа бурзайх хар үүргэнийн жимс адил үзэгдэх агаад трактор нижигнэн яваа үржил шимт газрыг тээр дээрээс ажиглан ширтэнэ. Гэвч тэнд удаан сууж үл тэвчин нүргэлэн урагшлах тракторын анжис онгичин хаясан сул шороог маажиж малтахаар буух бөгөөд үй олон чийгийн улаан өт ил гарсан үзэгдмүй. Аргагүй идэш тэжээлээр арвин баялаг үе гэлтэй. Трактор дээр сууж яваа Георг балай амьтад сүүлийн жилүүдэд энэ хэрээ яасан их олшроо вэ, тариалангаа хамгаалах гэвэл хэрээний хор тавих хэрэгтэй болжээ хэмээн сэтгэнэ.

	Иозеф Боринагийн байгаа бригадад Георг ажиллаж байлаа. Иозефын трактор түүнээс хагас тойргийн өмнө явна. Тэд Лийбгартены ардын нэгдлийн тариан талбайд шан татаж байгаа ажээ.

	Георг үдийн амралтаар Боринад

	— Эд нар хэтэрхий оройтуулж үр суулгаж байна. Хөх тариа өдийд ногоорчихсон байх ёстой атал өдий болтол үрийг нь суулгаагүй байх юм гэхэд Борина тэр дор нь хариу хэлсэнгүй. Өглөө Георгтой маргасан бөгөөд түүнд нь гоморхсоноо илэрхийлж буй нь энэ ажээ. Бригадын ахлагч Отто Карбе урьд орой нь Боринад сангийн аж ахуйн тарианы шан Георгтой хамтарч татахыг даалгажээ. Бригадын бусад гишүүд станцдаа буцаж ирээгүй байв. Хоёр нь хэдэн өдрийн тэртээгээс чухал хэрэгцээтэй гэгдэх барилгын мод буулгахаар явсан, бусад нь талбай цэвэрлэж, өвлийн тариалах талбайд шан татаж байлаа.

	— Энэ чинь ёстой завхарсан юм болж байна! хэмээн Георг гэнэт Боринаг цочин гайхтал уурлан хашхирч: — Чи бид хоёулхнаа энэ том талбайд юу гийгүүлэх бил ээ? Улаан буудайгаа шинэ жилээс өмнө эсвэл хаврын баяраар газарт суулгах гэж байгаа улс уу? гэхэд Борина:

	— Би тэгээд яах бил ээ? Чи ер нь намайг юунд гоочилно вэ? гэв.

	— Чи яах ёстой байснаа одоо надаас асууж байна уу? Уржигдар чамд би миний төлөөнөөс тушаал битгий хүлээж аваарай гэж хэлсэн шүү дээ. Би тэр Карбетэй өөрөө уулзаж яръя. Түүнд би хоёрхон трактороор тариан шан татаад юунд хүрдгийг ойлгуулаад өгье! Гэтэл миний үнэрийг авмагц замаа буруулаад байгаа юм. Би түүнийг өчигдөр оройхон хүртэл эрсэн. Гэтэл тэр нуугдаж, чи түүнийг хаацайлж байна билээ гээд Боринаг орхичхоод ажлын байр луу манаргачхав.

	— Хартвиг хаана байна вэ?

	Хартвиг мужийн төв рүү семинарт суухаар явчихжээ. Георг шүдээ зууж:

	— Семинар! Хийх юмаа олж ядсан юм шиг! Шинэ жил хаяанд ирчхээд байхад үрээ газарт нь ч суулгаагүй байдаг! Эзэн тэнгэр! Чи мөн ч олон шинэ жилийн өвгөнтэйеэ! гээд буцаж ирээд Боринад

	— Чи ч мөн нэг нь шив дээ гэж хүйтнээр өгүүлэхэд цаадах нь гайхан:

	— Юуны нэг нь гэж?

	— Шинэ жилийн өвгөн! Алив тарчигнуур дээрээ! гээд Георгийн ухасхийхэд Боринагийн дургүй хүрэв. Энэ нөхрийн аашилж байгааг нь! Энэ ер нь станц дээр ирээд сайн юм болсонгүй, арван бригад захирагч шиг энэ тэрийг командлахаас өөр юм алга гэж бодсоноо,

	— Амаа цуурахаас өмнө наад төмөр азаргаа унаад тонил. Албан тушаалын хэнхэг минь, шан хагалагчийг миний энд хүрч барьж ч чадахгүй ээ. Чи дээ үүнийгээ дийлэхээ болихоор өвөл хүйтрэх үес дулаан суудал эрээд жилийнэ биз дээ гэж айхтар зүрх гарган зэмлэхдээ тракторын моторын нүргээн дунд хэлсэн тул хэн ч түүнийг нь сонссонгүй. Тэгээд нугын тэртээгээс ойн зах хүртэл гүвийн хүрэнтэх тариан уудам талбай түүний шан татсан хэсгийг ажиглаж зогсов. Лийбгартены урьдын ноёны эзэмшил, өнөөдөр тэдний хагалах талбай уудам их ажээ. Тэд үдээс өмнө завсар зайгүй трактороор зүтгүүлэхдээ ердөө л дөрөвхөн удаа тойрчээ. Энэ нь онц гавих зүйл биш ээ. Газрын хөрс нойтон, шавар шавхай болсон тул хоёроос илүү хагалагч зүүж болохгүй ажээ. Георгийн хэлдэг ч бас үнэн агаад нээрээ л өвөлжих тарианы ид үе болоод байлаа.

	Тэд зэрэгцэн сууж ундаа уух зуур Георг бас л

	— Тариа өдийд ногоорсон байх ёстой атал үр нь тал дунд шуудайтай хэвтэж байна шүү дээ гэв.

	— Чи юунд нь санаа зовно вэ. Георг, энэ чинь ямар чиний буудай юу?

	— Бас чинийх шүү дээ, Иозеф

	— Чамд дуурайдаг загвар байна. Тэр чинь чамд яг таарах юм Георг минь гэхэд нь Георг дахин уурлаж биеэ хураан агзганаж:

	— Иозеф, чи ер юунд уурлаад байгаагаа хэлээч?

	— Би юундаа ч уурлах бил ээ?

	— Чи салхины эсрэг ямагт нулимж байх хүн юм. Өөртөө юу хамаарахыг хүртэл мэдэхгүй байна уу?

	— Яг л нүүрэн дундуур ялаархсан үнээний сүүл шиг ороолгоод байгаа биз. Тийм үү? Тэгтэл чи түүнээс буруу тийшээ зайлчхаж дээ, найз минь. Би бол хоосон нулимахгүй ээ. Бусадтай л адил ярина.

	Георг үүнийг хичээнгүй сонсож байснаа:

	— Хэн тэгж ярьж байна вэ? гэв.

	— Бүгдээрээ

	— Бүгдээрээ гэвэл худлаа. Харин хэн бэ?

	Борина гарынхаа араар амаа арчаад дашмагаасаа хүйтэн хар цай балгаж талхнаас том гэгч нь хазав. Тэр хариу хэлэх завгүй байлаа. Георг дахин,

	— Карбе бас ингэж ярьдаг уу? гэж лавласанд

	Борина хоолойгоо засаад

	— Тэр ч бас л тэгж байна билээ хэмээн ярихад нь талхны үртэс Георгийн нүүр лүү үсчихэд цаадах нь нүүрээ илэн дуугүй сууна. Эдний бригадад ажил төрлийн маргаан ерөөс үгүй учир аахар шаахар ажлаа урьтаж хийгээд амин чухлыг нь хойш тавина. Иймээс ч энэ талбайг өдий болтол тариалаагүй байгаа юм. Ээлжийн ажил огт хийхгүй бөгөөд шөнө ажиллах талаар бүр ч чимээгүй ажээ.

	— Бид тун бага ажиллаж байна гэхэд Борина нүдээ бүлтийлгэн,

	— Юу?

	— Тун бага ажиллаж байна гэж би хэлж байна шүү.

	Борина үүний учрыг олохыг хичээн бодолхийлнэ. Георгийн үг түүний дотрыг загатнуулах шиг болсонд хор шарыг нь хөдөлгөх ярианы сэжүүр гарав хэмээн,

	— Чи чинь өөрөө үргэлж ажлын өдрийг найман цаг болгоно гэдэг байсан, тийм биз дээ? гэвэл,

	— Гэхдээ тариан талбайг эзэнгүй хаяна гэж ярьж байгаагүй. Найман цаг, гэхдээ бүтээлч ажлын найман цаг шүү.

	— Энэ хугацаанд чинь ажлаа хийгээд амжуулахгүй бол яах вэ?

	— Тэгвэл давхар ээлж зохионо. Яагаад бид дахиад нэг ээлж хийж чадахгүй байх бил ээ?

	— Яагаад гэвэл чи өөрөө нохойн амьдралд хүрэх учраас л. Трактор дээр арван зургаан цаг суучхаад гэртээ буцна, нүүр гараа угаана хооллоно, өглөө мөн нэг цагийн өмнө босож ажилдаа зэхнэ. Тэгэхээр чи хэдийд нь унтах хүн бэ? Нохой бол ядах юмгүй өвсөн доогуур шургачихна. Харин хүн бол соёлжилтын улмаас тоос шороогоо угааж арчиж, ор дэрээ янзалж унтана шүү дээ. Тийм биз дээ?

	— Бид хоёрыг хоёр ээлжээр ажиллаад өвсөнд шургаад унтахыг хэн хориглоод байна вэ? Тарианы үрийн төлөө л шүү дээ, Иозеф! Хойтон жилийн ургацын төлөө л ингэж байгаа юм. Чи надтай хамтрах уу? Борина тонгойж:

	— Бригадын дарга дургүйцэх биз гэв.

	 

	 

	Хартвиг харилцуурын жингэнэн дуугарах чимээгээр сэрэх үес шөнө дунд болж байлаа. Нейрен тосгоноос ярихаар дуудуулсан нь тэр байлаа. Георг Глинке гэртээ очоогүй тул ээж нь сэтгэл зовон юу болсныг лавлуулахаар өөрийг нь тосгон руу явуулж станц руу утасдуулж байгаа нь энэ гэж Юрген Раймер ярьж байлаа. Тэгээд шөнө дүлээр ийнхүү утасдаж нойрноос нь сэрээсэндээ сэтгэл зовон уучлалт гуйв.

	Хартвиг эхлээд санаа зовж Георгтой хэдийд хаана уулзсанаа нэг нэггүй эргэж бодно.

	Орой трактор эгнүүлэн зогсоосон том хашаагаар явж байхад нь хоёр трактор дутуу байсныг санаж Хартвиг:

	— Жаахан хүлээж байгаарай гэчхээд унтлагын хувцастайгаа хашаан дотуур гүйн албан тасалгаандаа очиж Карбийн бригадын ажлын хуудсыг үзэв. Георг Глинке, Иозеф Борина хоёр Лийбгартены нэгдлийн тариан талбайг хагалж байгаа ажээ.

	Хартвигт нэгэн бодол гялсхийн төрж царайд нь баярын мишээл тодров.

	Харих замдаа исгэрэн явав. Машин тракторын станцад ирсээр сэтгэл нь сэргээгүй байгаа хүн хэмээн хүмүүсийн ярилцдаг улс төрийн шинэ удирдагч сэтгэл хангалуун исгэрч явна. Бүр шөнө дундын үес шүү!

	Хартвиг харилцуураа аван,

	— Бүх юм янздаа! Санаа бүү зов гэж ээждээ хэл. Глинке станц дээр хононо гэж хэлчхээд хувцаслан гарч тракторчдын тогооч авгайг сэрээж:

	— Надад хоёр хүний өглөө, оройн хоол, сайхан чанасан кофе цай, халуун сүү өг. Манайханд халуун сав бий юу? гэхэд тогооч авгай юу болж байгаа нь энэ вэ гэж гайхширан, яах гэсэн юм бэ? хэмээн гурав дахин асуусны эцэст л үнэхээр хоол цай бэлдүүлэх нь гэж ухаарав. Чухам хэнийг дайлах гэж байгааг нь бурхан мэдэх болтугай. Энэ чинь гоонь хүн. Тэгээд бүр шөнө дундын үед шүү... Өөрөө тэгээд ассан гал шиг шулуухан дүрэлзчихдэг хүн дээ гэж тогооч авгай дотроо бодов.

	Хартвиг жаахан явсхийгээд эндхийн газар орчинд дасаагүй тул тун ч баримжаа муутай яваагаа мэдэв. Эргэн тойрон пад харанхуй агаад өтгөн манан нэвсийн буужээ. Хааяа ганц нэгхэн од үүлэн сиймхийгээр шагайвч газар дэлхийд гэрэл үл тусах ажээ. Хэрвээ сартай бол!

	Хартвиг машины дугуйн аяар ховилтон гөлчийсөн замаар тэмтчин явна. Өчүүхэн төдий хазгай гишгэвэл халтирч шалбаагт гишгэнэ. Хэдийгээр гар чийдэнгээ барьж болох боловч түүний бүдэг гэрэл замын өчүүхэн хэсгийг гэрэлтүүлж эргэн тойрны харанхуйг улам ихэсгэх шиг болно. Тэгээд чигээ алдахгүйг хичээн хагалсан газраар баримжаагүй бүдчин явав.

	Яв явсаар Хартвигийн хөлд ашгүй эрүүл газар, чулуу хайрган хөрс тааралдав. Бас ч тарианы аятайхан үнэр хамарт нь хадах ажээ. Хартвиг дороо зогсож чих тавин чимээ чагнав. Гэтэл энд ганцхан цагийн өмнө тарианы талбайгаар тодхон гэрэл хол тусаж хүчит хөдөлгүүрийн дуу нүргэлэн байсан гэдгийг мэдэх арга даанч үгүй. Газар дэлхий чив чимээгүй агаад шөнийн харанхуй өвч бүрхээд тэрхүү гүн харанхуйн цаана бага зэрэг гэгээ татсан тэнгэр байшингийн хана мэт цайвартмуй. Тэр хананаас наахна нэгэн дөрвөлжин бараан юм тодрох нь малчид тэнгэрийн муухайд ашигладаг саравч ажээ. Хартвиг тэрхүү саравч руу очлоо. Түүний үүдэнд хоёр трактор ижилсүүлэн зогсоожээ. Задгай саравчны тэртээгээс тайван хурхирах чимээ сонсогдоно. Хартвиг гар чийдэнгийнхээ гэрлийг алгаараа халхлан ажиглав. Өмнө нь, зун үлдээсэн жаахан өвсөн дээр Георг Глинке, Иозеф Борина хоёр бөх гэгч нь нойрсож байлаа. Хартвиг хоёр нөхрөө сэрээхгүйн тулд хаалганы орчим талхтай цүнх хоёр том халуун саваа сэмхэн тавьчхаад аяархан явж одов.

	 

	 

	Өвөлжих тариан дээр давхар ээлж ажиллуулахыг хэдэн өдрийн дараа Георг бригадын зөвлөгөөн дээр шаардав. 

	Тракторчид түүнийг нь эсэргүүцлээ.

	— Глинке чи битгий нарги!

	— Яльгүй ч гэсэн урагш ахиулах санаа байх шиг байна. Гэвч тэр чинь хүн амьтныг үймүүлж сандаргах тул ямар ч ашиггүй.

	— Ийм хүнд ажилд давхар ээлж гэнэ шүү!

	— Бусад бригадууд биднээс их зүйл бүтээж байна шүү хэмээн Георг тайвнаар өгүүлэв.

	— За сонсож бай, нөхөд өө... 

	— Нөхөд өө! хэмээн Карбе урагш гарч ирэхэд тэд ам амандаа шуугилдахаа болив. 

	Хүрэн өнгийн судалтай костюм дээр ногоон хээтэй галстук тохируулж, нүдний бараавтар эвэр хүрээтэй шил зүүсэн нь машин тракторын станцын тракторын бригадад байснаас эрт цагийн өмгөөлөгчийн албан өрөөнд арай илүү зохимжтой мэт үзэгдэнэ. Харин, үзвээс бригадынхныгаа хөдөлгөдөг бололтой хүн ажээ. 

	Түүнийг үг хэлэх үес цаадуул нь жагсаалдаа байгаа цэрэг адил бүгд хөдөлгөөнгүй зогсож байлаа.

	— Бид ажлаа амжуулсан уу? Амжуулсан! Тариагаа хурааж авсан уу? Тэр... гэтэл Георг:

	— Нейрений хөх тарианы талбайгаас бусад нь шүү хэмээн: — Тэнд та нар, тариан түрүү хоосорч, үр нь аль хэдийний унасан хойно хадсан гэхэд Карбе хэн юу ч хэлээгүй, юу ч сонсоогүй мэт дүр үзүүлж:

	— Тариагаа бид хураасан. Бид ажлаа ямагт давхар ээлжгүйгээр барж байгаагүй бил үү? Бид ажлаа түүнгүйгээр барж байсан, нөхөд өө! Бид жилийнхээ гол ажлыг хийсэн. Бид одоо... гэтэл Георг:

	— Хэрэв бид одоо олигтой хөдлөхгүй бол жил бүрийнх шигээ энэ жил мөн л өвөл дундуур шан татах гэж үйлээ үзнэ шүү хэмээн үгийг нь тасалснаа биеэ барив дуугүй болов.

	Зарим хүмүүс шивнэлдэн жиг жуг гэлцэнэ.

	— Дуугүй болооч, Георг хэмээн Борина түүний хүрмийн ханцуйнаас татаж: — Цаадах чинь чамд хорон санаа өвөрлөх юм бол санаанд орохгүй хэцүү ажил өгнө шүү гэж шивнэх үес Карбе тэдэн рүү алгуур эргэж:

	— Нөхөр Глинке, миний ярианд битгий их саад хийгээч, би гуйя. Бид энд бригадын зөвлөгөөн хийж байна. Тэгэхээр би бол бригадын... гэтэл

	— Сармагчин биз дээ! гэж Георг тохуурхан хэлснээр түүний ам таглагдав. Тэгээд Георг бусад руу нь хандан: — Та нар яагаад хэлгүй мэт дуугүй зогсоно вэ? Та нар муу ажил өгнө гэж айгаа юу? Муу ажил гэж ер нь байдаг юм уу? Миний бодоход хүнд хүчир авч шаардлагатай ажлыг заавал хийх хэрэгтэй юм гэв. 

	Тасалгаанд шивэр авир хийлдэв.

	— Бид хэл амгүй амьтад биш ээ, Глинке. Өвөл хаяанд ирж өдөр богиносон хүйтэрч байгаа одоо үед чиний ярьдаг давхар ээлж газар авахгүй ээ гэцгээв. Карбе хэлсэн үг бүгдийг нь шүүрдэн хаях гэсэн мэт гараа савчаад

	— Нөхөд өө! Ажилдаа гарцгаая. Та гурав... хэмээн Карбе зүүн талдаа зогсож буй хэдэн багачуул руу хандаж: — Ротенфельдэд очиж нэгдлийн өвлийн тариалангийн шан тат. Та хоёр Лийбгартенд өтгөнд яв. Ханс чи өтөг ачигчаар явна. Бас Глинке... гэснээ тэрээр гэнэт тэмдэглэлийн дэвтрээ үзэж: — Глинке трактортайгаа явж Нейренд газар хагал. Бүх ажил дуустал тэндээ байх болно. Эхлээд тариачин Шүлцийнд дараа нь Надлер, Мюллерийнд тарианы шан татна гэв.

	— Ухаанд нэг л буухгүй байна хэмээн түрүүчийн дүгнэлтийн хариуг авсан Георг: — Хэрэв би Нейренд очих юм бол нэгдэлд ажиллана. Тэд бас л үр суулгаагүй.

	— Нэгдэл манайтай гэрээ хийгээгүй юм.

	— Тэр чинь байгуулагдаад дөнгөж ганц долоо хоног болж байна. Бас орон нутгийн хөдөө аж ахуйн үйлдвэрлэл... гэтэл Карбе

	— Тэр байхаа больсон хэмээн дургүйцэн, үгийг нь тасалж: — Түүнээс гадна би бол бригадын дарга. Тэгэхлээр тариачдынхыг яаравчлах хэрэгтэй. Үр суулгах ёстой. Би чамайг захирах ёстой гээд гарч одов.

	— Энэ ч бүрмөсөн солиорчээ! хэмээн Георг шүдээ зуун. — Ингэж болохгүй шүү, нөхөр минь! гэж түүнийг гүйцэхээр яаран алхаж: — Зогс! хэмээн зандрав. 

	Карбе түүнийг эргэж ч харсангүй, яаран мэгдэн моторт дугуйгаа унан утаа татуулан одов.

	— Чи ч мөн баллуулав аа! хэмээн бусад нь тохуурхаж: — Чи хар толгойгоороо хад мөргөх чинь энэ дээ! Тэр ямар эрхтэй болохыг биднээс өөр хэн ч сайн мэдэхгүй. Бид ч яах вэ сурсан улс болохоор амраар нь хүслийнх нь дагуу л хийдэг улс. Чи ч бас сурах болно оо. Түүний эсрэг тэмцээд чи юу ч хожихгүй.

	— Тэгнэ байх аа, танайд намын үүр байхгүй юу?

	— Тэр ч бий, тэгэхдээ хэн ч Карбийн эсрэг ам нээхгүй шүү дээ.

	— Та нар намайг өшиглөсөн зүг рүү бөмбөрч байдаг бөмбөг гэж битгий бодоорой. Би Нейрений далдуур хутган үймүүлэгчдэд ажиллахгүй ээ гэсээр сүрлэг бадируун Георг баргар царайлан хаалган тус зогсож байлаа. Түүнийг элэгсгээр угтан мэндлэхээр боссон Хартвиг гайхан зогсож хөмсөг зангидан энэ залуу бас яагаад тэнэг толгойлж яваа юм бол? гэж бодоод

	— Тарианыхаа үрийг суулгаж чадаагүй тариачдын тухай ярьж байгаа бол тэдэнд газар хагалж туслах болно!

	— Би тэр тухай бодохгүй.

	— Яагаад? гэж би асууж болох сон болов уу?

	— Хэрэв тэд туслалцуулах бодолтой юм бол нэгдэлд орох хэрэгтэй.

	— Тэгэхлээр одоогоор ороогүй байна шүү дээ.

	— Тийм учраас л би тэдний газрыг хагалахгүй ээ.

	— Энэ чинь маш буруу Георг, гэхэд Георгийн хамар дээрх хоёр үрчлээс тодорч Хартвигийн цэнхэр ноосон цамцнаас заамдаж аван сэгсчмээр санагдана. Тэр намхан эр өөрийг нь уурлуулж чадсандаа сэтгэл нэн ч хангалуун байгаа мэт санагдах ажээ.

	— Нөхөр, Хартвиг, бидний хамтын хөдөлмөрийн асуудал чамд ер нь хамаа байна уу? хэмээн Георгийн уурлан асуухад Хартвиг тайвнаар:

	— Тариачдын хувийн тариа бол нөхөр Глинке, мөн л бидний хамтын үйлс шүү дээ.

	— Ямар баларсан дүйнгэ толгой вэ! хэмээн Георг хаалга чулуудан гарав. Хартвиг түүний шатаар буух дороо зогсох, буцаж ирэх чимээг сонсон зогсоно. Георг шуудхан хаалга угз татан

	— Тэгэхээр нэгдэл хавар л үр суулгах уу? гэхэд Хартвиг түүнийг гайхан харж:

	— Тэнд тулгамдсан юм алга гэж би өчигдөр сонссон.

	— Тэгвэл тэнд үр суулгах газрын бэлтгэл яагаа ч үгүй байна гэдгийг одоо сонсчих доо! Би тэнд ажлаа эхэлнэ.

	— За, тэг дээ. Би одоохон бас нэг трактор Нейренд явуулах арга хэмжээ авъя.

	Тэр хоёр бие биесийг ажин зогсов.

	 

	 

	Юрген оройн хоолоо идээд хэсэг зуур амарсны дараа гал тогооны өрөөнд орон ээж, Росхен хоёрынхоо сав суулга угааж арчихыг дэмий л харан суух агаад энэ үдэш нэг л уйтгартай урт удаан мэт санагдана. Тэгээд Траутегаа бодов. Хэдхэн өдрийн өмнө очиж уулзсан бөгөөд ирэх ням гарагаас нааш уулзахгүй тул тэр болтол гурван өдөр, гурван цэлийсэн орой, гурван урт шөнө өмнүүр нь хөшиглөн татна. Ийнхүү ням гараг хүртэл санаж мөрөөдсөн түүнд бүхэл бүтэн үе улирах гэж буй мэт санагдахуйд дугуйгаа саравчнаас гарган Ротенфелдийн зүг явлаа. Хэдийгээр цэлмэг тогтуун байвч замын хонхрын шалбааг хатаагүй ажээ. Тас харанхуй орой дугуйны сүүмгэр гэрэлд Юрген хичээвч хурдалж үл чадна.

	Траутегийн өрөө харанхуй байв.

	Байрны нь эзэгтэй бүдүүн гэдэс дээрээ гараа зөрүүлэн зогсоод,

	— Саравчинд л байгаа шүү.

	— Та орж байна уу? гэхэд Юрген:

	— Зүгээр би саравч руу очъё гэв.

	— Таныг оруулбал ч яах вэ очих л юм биз. Уул нь хүн оруулахгүй байлаа юм. Тэр тусмаа гаднын хүнийг бүр ч хавьтуулахгүй биз. Тахал гараад...

	— Юу гарсан гэнэ ээ?

	— Туурайны халдварт өвчин нялх тугал дунд гарсан юм. Нэгдлийн малын тоо толгойд их аюултай болж байгаа гэж сонслоо гэв. Юрген сайх авгайн үгийг сонсохуйд сэтгэл зовон:

	— Тэгээд Трауте саравчинд юу хийж байгаа бил ээ? Орой болж шүү дээ.

	— Малын эмч тэнд байгаа юм аа. Тэд саравчаа тусгаарлах санаатай гэнэ. Сайх авгай улаан болсон гараа хооронд нь үрэн зогссоноо элгэвч доогуураа хийж: — Тэгээд ч нэмэр болно гэж үү дээ! Энэ ч ёстой л салхиар хөлөглөж тархдаг өвчин юм гэв.

	— Сонин юм байна даа хэмээн Юрген санаа алдаад, тэгэхээр тун болгоомжлох хэрэгтэй болох нь ээ! Өвчтэй тугал байгаа хашааны өтөг шороог гутлынхаа уланд наалдуулж аваад явчхаж болзошгүй юм. Ер нь би хүлээсэн нь дээр биз гэв. Траутег ирэхийг хүлээж ядаад гадагш гарав. Саравчны цонхны дор очоод шүгэлдье, Трауте миний шүгэлдэхийг таниад заавал гарч ирнэ гэж боджээ.

	Шинэ саравчны ойролцоо барилгын материал энд тэндгүй хөглөрчээ. Юрген хураалттай төмөр, банз дамжиж явсаар халтирч унаснаа босож гэрэлтэй цонхны дор очоод өлмий дээрээ өнгийвч юу ч үл үзэгдэнэ.

	Цонхны шилийг дотор талаас нь цагаан будгаар буджээ. Юрген зун цагт зугаатай жиргэх шувуу адил гурвантаа шүгэлдэн хүлээж зогсов. Хажуугийн саравчнаас ялзарсан сүрлийн нялуун үнэр ханхална. Даршилсан сүрлээ эд нар ингээд зүгээр хаячихдаг юм байжээ. Хэн ч миний юм гэж өөриймсдөггүйгээс л ингэж байна. Бие биедээ найдсаар эцэст нь ийм болдог байна шүү гэж залуу тариачин бодоод цааш явсаар хэдэн цонх өнгөрөн дахин шүгэлдэв.

	Тэгтэл ч Трауте гарч ирлээ. Цагаан нөмрөгтэй гарч ирэхийг нь үзвээс эмч гэлтэй. Трауте Юргенийг хармагц гараа өргөн анхааруулж

	— Зогсоорой, залуу минь надад хүрэх хориотой гэхэд нь Юрген зогсоод,

	— Нааш ир, Трауте, нөмрөгөө тайлаад гар нүүрээ угаагаач хэмээн хошуу цорвойн өчсөнд Трауте толгой сэгсрэн

	— Би очиж чадахгүй Юрген минь. Би өнөө орой саравчны эргүүл учир ажлаа шууд орхиж болохгүй байна гэв.

	— Тэгвэл би одоо гэрээдээ буцах уу?

	— Битгий уурла Юрген минь. Гэвч үнэндээ чи гэрээдээ явсан нь л дээр гэвэл Юрген үг дуугүй эргэн одов. 

	Юрген болзоот хүүхнээ ойлгосонгүй. Өвчтэй тугалаа арчилж янзлах нь түүний зөв гэдгийг тэр ойлгоно. Харин ийнхүү шуудхан хөөдөг нь... 

	Трауте бодлогошрон, боодолтой сүрэл дээр сууж байгаад хэсэг зуур үүргэлжээ. Сэрэхэд нь шөнө болсон байлаа. Трауте өвчтэй тугалаа асран бөөцийлж заримд нь үе үе жаахан сүү өгсөөр тэндээ хонов. Ийнхүү чадлынхаа хэрээр хичээсэн авч маргааш өглөө нь хоёр тугал боссонгүй. Үхсэн тугалууд амаа ангайн тэрийн хэвтэнэ. Эрчүүл хүрч ирээд тэднийг түрдэг тэргэн дээр тавин авч явав.

	Трауте нулимсаа арай ядан барин «Би чадах бүхнээ л хийсэн» гэж амандаа үглэнэ. Тэд анх энд ирэхдээ л халдвар авчихсан байсан биз. Яагаад би сэтгэлээ шаналгаж өөрийн биеийг зовоох бил ээ? Нэгдлийн л тугал шүү дээ гэж бодсоноо энэ бодлоо ямар ч утгагүй болохыг мэдрэв. Сайн ашиг шимтэй мал болох аль нэгэн тугал үхсэний төлөө сэтгэл зовсонгүй, харин хариуцан авч өсгөвөл зохих тугалаа хорогдон буйд харамсана. Энэ нь чухам нэгдэлд хамаарах зүйл биш, гагцхүү охины хувийн хэрэг ажээ.

	Трауте өглөөний ажлаа нэлээд ядрангуй эхлэв. Өвчин хөнгөн туссан тугалыг тэжээлээр тусгаарлаж тусгай тэжээл аваачихад хошуугаа буруулна. Тугалын ам шархлан сэдэрч өвс идэхэд нь хөндүүрлэх учир бага зэрэг сүүнээс өөр юм амсахгүй ажээ. Туурай нь хавдсан тул ямагт хэвтэнэ. Трауте тугалын дэргэд цомцойн сууж хүүхдийн адил үсийг нь илбэж өрөвдөн хайрлаж өхөөрдөвч тус болох нь үгүй. Мөнөөх эрчүүл орой нь бас дахин нэг тугалын сэг зөөв. Хоног өдөр өнгөрөх бүр энэ нь улам олширлоо.

	Тугалд энэхүү өвчин хүрснээс хойш тэр нялх малын төлөө Трауте санаа зовж үнэн сэтгэлээсээ хайрлан харуусна. Түүнийг саравчнаас ганц ч цагийн хугацаагаар хөндийрүүлж үл чадна. Зав зай үгүйгээс Юргенд танилаараа мэнд дамжуулжээ. 

	Калдевай дарга саравчны өмнө зогсож асуусан харцаар ширтэхэд Трауте:

	— Намайг солих хэрэггүй ээ. Өвчтэй тугалтай хэдий цөөн хүн холилдох тусам энэ өвчнийг тархаах нь бага шүү дээ гэнэ. 

	Өдөр бүр ирдэг малын эмч түүнийг магтаж саналыг нь дэмжихэд Калдевай хэдийгээр санаа зововч зөвхөн толгой дохино. Калдевай дарга зөвхөн тугалын төлөө бус бас саалийн үнээний төлөө санаа зовно. Үнээнүүдийг энэ өвчнөөс урьдчилан яаж хамгаалах бил ээ? Сүүлийн хэд хоногт турж гонзгойдуу болсон авч залуугийн жавхаа нь хэвээр Траутегийн ялдамхан царайг ажин зогссоноо Калдевай,

	— Хэт ядарчихгүй биз, охин минь? гэвэл

	— Зүгээр хэмээн Трауте үл ялиг инээмсэглэж: — Хэрэв чадахгүйд хүрвэл би хэлнэ гэнэ.

	Тариачин эр сайшаан толгой дохиод дутаж гуцаж байгаа юм юу байна? гэхэд нь Трауте толгой сэгсэрч:

	— Миний хэрэглэх юмыг манай байрны эзэгтэй авчирч өгдөг гэв.

	Нэгдлийн бүх тариачид охиныг хайрлан түүний төлөө санаа тавьдаг болов. Траутегийн байрны эзэгтэй гэр саравч хоёрын хооронд урьдаас улам олон явах болов.

	— Энэ сайн шарсан тахианы гуя шүү, хүүхээ. Чи үүнийг халуун дээр нь идчих! гэнэ. 

	Дараахан нь мөн л ирчихсэн, хэн нэгний нь төрсөн өдрийнхөө баяраар тохиолдуулан амталж жигнэсэн боов, кофе цай авчирсан байна. Хавийн авгайчуул Траутед зориулж хамгийн амттай жимс авчирна.

	Авчирсан хоол ундыг нь авахаас татгалзвал цаадах нь идэж уухгүй л юм бол энэ их ажилд ядарна гэнэ. 

	Ашгүй аюул дарагдаж тугал үхэхээ болилоо. Трауте хэдэн хоногоор хавираагүй байрандаа очиж хөл жийн унтаж амрахаар ортол түүний ширээн дээр «Хүний үр Дитте» гэдэг ном байх бөгөөд номын эхний хуудсан дээр «Бид чамд их баярлалаа» гэж бичээд олон нэр цувруулан бичжээ. Сэтгэл нь хөдөлсөн Трауте «Ийм улс байжээ. Эд нар ийм сайн хүмүүс юм. Гэтэл би удахгүй эднийг орхино, харамсалтайяа» гэж бодов.

	 

	 

	Үүргэнийн бутны сүүлчийн навчийг зөөлөн салхи сэрчигнүүлнэ. Бутны доод хэсгийн нов ногоон навчис улаан хүрэн болжээ. Тарианы газрыг хуваасан өргөн зурвас газар луу эрт дээр үеэс газар хагалагчид тариан талбайд тааралдсан чулууг тэрхүү бутны ёроол руу хаясаар одоо үзэхэд зориуд чулуу суулгаж хиллэсэн мэт болжээ. Энэхүү хил зааг хэдэн зууныг элээж өргөжин тэлэх бүрэн боломжтой байлаа. Энэ нь дээр үеийн эздийн том газрыг жижиг тариачны өчүүхэн газраас ялган салгаж газар нутгийн зураглалыг буй болгожээ. Хавар эрт үүргэнийн бут цав цагаан цэцгээр чимэглээд тал дундуур зурайн цайвартана. Өвөл болоход цагаан цасан талбайд хэрэм мэт харлан үлдээд салхины хүчийг сааруулна.

	Одоо харин тэдгээрийн ийнхүү урьд өмнийн адил хэрэмлэн байх хугацаа нэгэнт төгсөх тийшээ хандаад тариачид эхлээд сүрэл буулгаж дараа нь тос асган галдахад хар хэрээ бархиралдан нисэж өтгөн хар утаа тариан талбайгаар суунаглаж шан татаж асан хоёр тракторыг агшин зуур бүрхэж авав.

	— Үүргэнийн бутыг нэг шатаачихвал өргөс үгүй болчихдог юм гэж Ёоханн Вендт барьж агсан хурц сүхээ өвс рүү чулуудаж: — Яггүй ажил шүү хэмээн шүлсээ хаяж шатаж буй бутыг ажиглан: — Үүргэнийн мод яг л төмөр гэсэн үг. Сүх халтираад даахгүй, харин үндсээр нь авбал арай дээр юм гэхэд түүнтэй хамт ирсэн Карл Шалник Колбе хоёр толгой дохино.

	— Эхлээд чулууг зайлуулах хэрэгтэй хэмээн Вендт: — Энэ их чулуу мөн ч их түвэг удна. Гэхдээ энэ чинь ер нь тийм ч их биш байна. Би бүр бага байхдаа эзний газрын чулууг түүж байсан юм. Мөн зовлонтой ажил шүү. Бүхэл өдөржингөө тонголзон чулуу түүж сагсанд хийж түүнийгээ чирч явсаар асгаад дахин тонголзох нь тэр. Харин одоо өвгөн болсон хойноо үүнийг дахин зөөж доорх газрыг нь хагалах хэрэгтэй болж байна гэхэд Шальник:

	— Үүнийг зөөгөөдөхвөл нэг амарч дээ гэвэл Вендт:

	— Чи мөн ч тэнэг юм ярьж байна даа. Бид үүнийг одоо зөөж нэг газар овооллоо гэхэд удалгүй дахиад л нэг өдөр өөр газар зөөх хэрэгтэй л болчихсон байна гэв. 

	Шальник инээж:

	— Гайгүй байлгүй. Яагаад гэвэл бид энэ чулууг тарианы талбарт биш нугад аваачиж хаяна шүү дээ.

	— Ээ үхэр! Нугад асгаж яах нь вэ? Нугын хөвөөг одоо тэгж баллах нь уу? Өвсөнд ганц чулуу л байвал хадагч машины араа шүдийг үйрүүлчихдэг юм.

	Шальник алгуурхан шатаж буй гал ширтэж сууна.

	— Яг хэлж мэдэх юм алга. Эд нар ер нь л зам тавих гээд байгаа бололтой.

	— Нүдээр үзэхээс наана итгэхгүй.

	Тэд дуугүй бодлогошрон суув. Вендт, Колбе руу очиж хоёул хамтран хөлсөө гартал ажиллаж байх үес шан татаж буй хоёр трактор ойртон ойртсоор хуучин зааг газарт хүрч ирэхэд бутны үндэс хиагаас барьцалдсан хөрс тракторын ард тоос манарган бондгонох тул Георг сайх хоёр эрийн хажууд ойртон ирмэгц трактороо зогсоон үсрэн бууж тэрхүү үндсэнд зуурсан бөөн бөөн хөрсийг давтан гишгэвч үл салав.

	— Жинхэнэ тарианы хөрс болтлоо ч!.. хэмээн Георг хөмсгөө зангидаад, — Тарианы хөрс болгоход үүнийг яах хэрэгтэй вэ, Ёоханн? гэвэл царай нь улайсан Вендт,

	— Өвөлжингөө хөлдөөх хэрэгтэй. Хавар эрт олигтойхон засаж янзлаад вандуй тарьчихна. Үрээ суулгахдаа нарны гэрэл газарт тусахгүйгээр ойрхон шигүүлэх болох байх. Дараа жилээс төмс тарина. Ойр ойрхон өөрчилж өөр зүйл тарьсаар хөрс сайжирна гэдгийг баталъя гэв.

	— Аргагүй л төрөлхийн тариа бригадын дарга хүн юм, Ёоханн! хэмээн Георг инээмсэглэн: — Чи яагаад түүнийг зөвшөөрөхгүй байгаа юм бэ? гэхэд Вендт:

	— Муу өвгөн ахаараа битгий оролдоод бай. Би юу хийхээ өөрөө мэднэ. Нэг албан тушаалдаа үүртэж байж хоёр дахийг нь нэмэхээ больё доо.

	— Гэхдээ Ёоханн чи тариа бригадын даргыг чадна шүү дээ... 

	— Тэгж ярихгүй ээ, би амрахыг хүсэж байна.

	— Биеийн амрыг хардаг тэнэг толгойнуудын нэг байжээ.

	— Өөрөө нэг нь биз. Тэгээд цааш хэр ахихаа яваад үз. Чиний энэ тарчигнасан юмны утаа хайран сайхан агаар бузарлахаас өөр юм алга хэмээх нь түүний зөрүүд зан хөдлөв бололтой. Карл Шальник Георгт хандаж толгой сэгсрэн инээмсэглэх нь өвгөний зөрүүдийг эс мэдэх биш дээ гэж хэлэх мэт ажээ.

	— За тэгвэл баяртай өвгөн! гээд Георг Вендтийн мөрөн дээр алгадаж: — Манайд нэг оч л доо. Ингэ, өөрийг чинь бидэнд уурласан юм болов уу л гэж байна билээ гэвэл

	— Тийм ээ. Би та нарт хэлсэн шүү дээ. Ажлаа барж амьсгаагаа дарж байж нэгдэлд орно гэдэг ямар ч утгагүй зүйл. Хүн шиг байхыг хүсвэл ажлын анхнаас нь тусал гэж түүнд хэлээрэй гэв. Георг толгойгоо дохин трактортаа суув. Тэгээд түүнд хэлээрэй гэнэ шүү. Аяа, Ингэ минь, чи хэчнээн их бэрхшээл учруулна вэ хэмээн сэтгэнэ.

	 

	 

	Густе Мюллер холын аянд явах мэт бэлтгэнэ.

	Өдөр тутам өмсдөг хуучин хувцсаа булан руу хаячхаад өнгөтэй өөдтэй гэснээ өмслөө. Густе ийнхүү гоёж гоодох зуур нөхөртөө:

	— Намайг иртэл хашааны хаалгыг сайн хааж байгаарай. Бенгелийнхэн араас ирж шоглочих вий, мэдэж байгаарай. Намайг таваас өмнө ирэхгүй бол тахиануудаа хооллож, галуугаа оруулаарай гэхэд Карл Мюллер

	— Ийм их ажил хэмээн санаа алдаж: — Би бас өвс сүрлийн хольцтой тэжээл бэлтгэнэ. Сүүлийнхэд тэр тахиа чинь гар урчихсан гэвэл Густе

	— Битгий гоншигноод бай! Би өдөрт суудалгүй гүйдэг. Чи ганцаараа болох л байлгүй гэв. Густе Мюллер явдал дундаа хувцас хунар үс зүсээ янзлан засаж гудам уруудан булан тойрч нугын хөндийн замд оров. Густе Мюллер хаалгыг нь цохин орж ирэхэд Ингэ багагүй гайхав. Густе тун ч олон янзын юм өмссөнөөс халууцаж улайсан нүүрнийхээ бурзайсан хөлсийг арчина.

	— Би зүгээр л ирж байгаа нь энэ... Хүмүүс ураг төрөл болох бол урьдаад ярилцаж байх хэрэгтэй. Танай галын өрөө харин зайтай юм байна шүү.

	— Танд таалагдаж байна уу?

	— Намайг зүгээр л чи гэж бай. Удахгүй бид ургийн холбоотой болох улс шүү дээ. «Айл гэрийн амгалан тайван нь алтнаас үнэтэй эрдэнэ болой» гэж зуухны бөөрөнд бичсэнийг уншчихаад Густе эргэн тойрныг ажигласнаа: — Танайх бас аятайхан эргэнэгтэй юм аа. Трауте хэлэхдээ их хоцрогдсон юм л гэдэг шүү дээ гэхэд Ингэ:

	— Хуучны юм аа. Намайг энд ирэхэд л байсан юм гээд Густе Мюллерийг сууцны өрөөнд урихад мөн л доторх тавилыг сайтар ажигласнаа түшлэгтэй зөөлөн сандал дээр тухлан суув. 

	Ингэ идээ тавин цай аягалан ширээнд зэрэгцэн суухад асар удахгүй болох хуримын тухай Густе ярьж эхлэв.

	— Ингэ минь хурим ямар ч яриангүй манайд болно. Үүнийг би зохицуулна. Чи хэдэн тахианы мах нэмэрлэж болох юм. Илүү юм байвал ганц тугал ч гэсэн. Тугалын шарсан махгүй бол ямар тариачны хурим болох билээ. Бас нэг сагс өндөг байвал зүгээр. Тийм үү? Иймэрхүү юманд өндөг нэлээд хэрэглэж байгаа юм. Гахайн мах бий юү? Аль эсвэл та нар энэ жил эрт бодийг нь хөтөлчихсөн уу? хэмээн Густе яриад л тооцоод л нэхээд л байсаар арай гэж ам хамхихад нь Ингэ

	— Мюллер ээж ээ, та настай хүн. Ингэж их хөл болбол та ядарчихна биз. Миний бодоход бид... гэтэл Густе гараа сарвалзан дохиж:

	— Чи юу бодно вэ, Ингэ? Ядраад байх юм алга. Би тэр хэдэн өдөрт тогооч хөлсөлчихнө. Тэр амтат бялуу мах будаа жигнэхээс эхлээд бүх юмыг хийчихнэ. Би гагцхүү түүнийг идээ будаанаас цаашаа хийчихээс нь сэргийлж харж байх үүрэгтэй. Ер нь хуримыг хүүхний гэрт хийдэг жам ёстой шүү дээ. Траутегийн гэр гэвэл манайх юм гэхэд нь Ингэ:

	— Миний бодоход Трауте машин тракторын станц дээр хуримаа хийх дуртай байгаа юм гэв.

	— Тэгвэл л таарах байж дээ! Тийм юмны тухай ер нь яриагүй шүү. Би үүнийгээ ч өөрт нь хэлсэн. Гэтэл та нар яаж байна вэ? Юмны учир мэдэхгүй тэр охины хөнгөмсөг сэтгэлийг улам л хөгжөөгөө шив дээ!

	— Энэ бол залуусын өөрсдийн нь хэрэг, Мюллер ээж ээ, гэтэл Густе Мюллерийн хор шар нь хөдөлж

	— Та нар ч мөн таарсан улс аа! Та нарын хуруу дүрээгүй юм гэж байхгүй. Хаана ч гэсэн та нар хамгаас урьтан хошуу цорволзож байдаг. Харин хамрах юмаа болохоор анхаарч санаа тавина гэж байхгүй. Станц дээр хурим хийх шүү! Тракторын байранд хийх гэнэ. Үгүй ер, хүмүүс юу гэх бол оо?

	— Энэ гол нь биш. Гол нь Трауте Юрген хоёрын хүсэл л шүү дээ гэхэд нь Густе юу ч хэлсэнгүй. Трауте хуримаа машин тракторын станц дээр хийнэ гэж өөрт нь хэлсэн тэр нэг ням гарагийг дурсан санана. Машин тракторын станцынхны нэг болох Хартвиг энэ саналыг гаргасан юм гэнэ билээ. Юрген ч бас түүнд нь нэмэрлэсэн. Бүр тэр үед Густе байдаг чадлаараа эсэргүүцэж байв. Тэр эртний заншлыг өмнө тавьж хойшдын явдлыг нь шашин шүтлэгээр сүрдүүлэн

	— Хуучны ёс бол мянга мянган удаа шалгарсан хэрэг шүү дээ. Бүх сайхан юманд заавал гурван юм байдаг, жишээлбэл шарсан өөхтэй мах, жимсний сайн архи, тохитойхон лам, хөгжөөнтэй хөгжимчин гэтэл:

	Трауте

	— Эмээ, юу болж байна аа? Та дөрвөн юм тоолчихлоо, яаж ингэж болох вэ дээ гэхэд нь Густе сандран тоолсноо:

	— Нээрэн нэг нь илүүдчихжээ гэсэнд Трауте:

	— Тэгвэл тохитой ламыг нь хасчхаад, гурван сайхан юм нь үлдэг гэсэнд Густе бодлого болж Траутегийн хэлсэн үгэнд инээх уурлах аль ч учраа үл мэдэн сууж билээ. Ийнхүү элдвийг эргэцүүлэн бодож агсан Густе бин хазан хар цайнаас аягалж ахиад л хуримын тухай ярив. Ингэ яриаг нь тэсвэртэйгээр сонсож толгой дохих үед дохиж сэгсрэх үед нь мөн л сэгсэрч сууна. Оройн нар шингэн байшинд харанхуй болох үес Ингэ гэрэл асаахаар бостол Густе цочин босож:

	— Бурхан минь, бүрэнхий болчих нь энэ үү? Өдөр хэчнээн богиноссоныг хараач, ямааны сүүл л гэсэн үг. Гэртээ би бушуухан очилгүй болохгүй. Очихгүй бол Карл тахиан дундаа хөлөө хийгээд хашчих хүн шүү. Миний хүрмийг чи хаана өлгөсөн бэ, Ингэ? гээд гарахынхаа өмнөхөн: — Боов хийх хэдэн пүү улаан буудай тээрэмдүүлж чадах болов уу... манай буудай түлэгдчихсэн гэв. Ингэ зочноо гэрээсээ гаргачхаад уртаар санаа алдах нь сэтгэл амарсан байдал илт ажээ. Харин Густе гарангуутаа явахыг ч бодсонгүй, хашаан доторх эд агуурсыг нэгд нэггүй ажин

	— Танай энд тун ч сайхан юм. Би энд ирэлгүй уджээ. Та нарт юм бүхэн хангалттай юм. Чи ер нь Юргенд хувийг нь тастаж өгч бүртгэлд оруулсан уу? Үгүй гэнэ ээ? Яаж болох вэ? Ингэ минь залуучууд уух шөлөө тусад нь чанахыг хүсдэгийг чи ч өөрөө мэднэ шүү дээ. Трауте инжтэйгээ ирнэ. Түүний орны солих давуу сайн даа. Би ээжтэй нь хамсаж чадлынхаа хэрээр бэлдсэн дээ. Харин шинэ ор өгч чадсангүй, миний хучин ор сайн юм даг. Тэртэй тэргүй Трауте сүүлд авах юм хойно яах вэ. За одоо ёстой явалгүй болохгүй хэмээн явахад нь Ингэ хашааны хаалга хүртэл гарган өгч Густегийн хойноос түүний яарч сандарч явааг ажиглаж зогсоно.

	Баруун гараараа дээш өргөвч өргөн урт банзал нь даллаж гуядсаар бөлгөө.

	 

	 

	Хурим болж байгаа соёлын ордны гол танхимд эрэгтэйчүүд идээ цай базааж байна. Орж ирсэн тариачид залуу хөгшингүй инээлдэн баярлалдаж энэ тэрийг ярьсаар суудлаа эзэлнэ. Гэрлэх хос танхимын голд зогсож хүрэлцэн ирсэн зочидтой мэндэлж цаадуул нь ерөөл хэлнэ. Тине, Густе Мюллерийн хажууд суудал сонгов. Тэр насны залууд гэр бүлийн товчоонд өмсөөд зогсож асан хуучин урт хар платиа арай л нарийдахад нь боломжтой оёдол бүрийг нь тавин өмссөнд дасаагүй хувцас хоолой барин, дотор цухалдуулах авч тэсвэрлэн сууна. 

	Тине Густед

	— Цаадуул чинь бүх юмаа буруу хийж байна. Гэр бүл болох ёслолын дараахан хуримын идээ будаа ширээн дээр бэлэн байх ёстой хэмээн шивнэхэд өөрийндөө хурим хийлгэж чадаагүйдээ хорссон Густе:

	— Тэр ч оройноос нааш бүтэхгүй ээ! гэнэ.

	— Цаадуул чинь ердөө л элдсэн боорцог хийжээ гэж Тине тавиур луу хялалзан, — Чи бол арай дээр бялуу хийх байсан даа, Густе! гэвэл Густе:

	— Манайд бол хотол бялуу идэх байсан юм, өөрсдөө хүсээгүй юмыг яая гэхэв дээ гэв. 

	Гэтэл задгай хаалгаар хотол бялуу барьсан охидын эгнээ орж ирсэнд сайх хоёр авгай ихэд гайхан Густе: 

	— Тав! хэмээн тоолж: — Энэ бол гарз! Энэ их юмаа бүгдийг гаднын хүнд өгөх ямар хэрэгтэй юм бэ? Тине манай гэрт баяр хийсэн бол ердөө л хоёрхон ширхэг хүрэх байсан юм. Хүүе Траутхэн! гэж дуудахад цагаан торгон өмсгөлөөр залуу биеийг чимж санаа сэтгэлийн хөгжөөнөөр хацар нь ягаарсан Траутег гүйж ирэхэд Густе зэмлэнгүйгээр

	— Юунд ийм их зардал гаргана вэ? Та нар тийм их мөнгөтэй улс уу? Ийм их юм гарздаж байхын оронд хувцас хунар худалдаж авахгүй юу? гэвэл Трауте,

	— Эмээ минь, зовох хэрэггүй гэж инээн, — Энэ баярт биднээс сохор зоос ч гараагүй юм.

	— Тэгэхдээ энэ боорцог, хотол бялуу та нарынх биш гэж үү? гэж Тине эргэлзэнгүй асуувал Трауте:

	— Тэр элдмэл боорцгийг Лийбгартены ардын нэгдлийн хуучин найзууд бэлэглэж, хотол бялууг Ротенфельдийн ардын үйлдвэрлэлийн нэгдлээс ирүүлсэн юм. Кофег машин тракторын станцынхан бэлтгэсэн юм. Ингэхээр та юу хэлэх вэ дээ? гэж сайх хоёр хөгшнийг харвал учрыг нь нэг л сайн ойлгоогүй янзтайд дахин тодруулж: — Эмээ та, хурим бол эмэгтэйн гэрт болох ёстой гэж ярьдаг байсан. Тэр үг нэг ёсондоо биелсэн шүү дээ. Би Люнебургээс явснаас хойш миний гэр бол Лийбгартен, Ротенфельд болсон юм. 

	Мөнөөх хоёр авгай дув дуугүй болсноо Траутег явж Юргений дэргэд суусны дараа Густе:

	— Үхэр малыг нь гайгүй сайн арчилж өгч байгаа хүүхний хуримд цаадуул нь арай аятайхан кофе чанаж болох сон доо, тийм ээ хө, Тине? гэхэд Тине үг дуугүй толгой дохино. 

	Тинегийн бодол өөр зүйлд чиглэсэн байлаа. Хуримын бэлгээ ёстой яг л ид үед нь гардуулна. Тине хуран цугларагсдын баяссан царай зүсийг өдөржингөө харан сэтгэл тэнэгэр суув. Гэхдээ л баярын мишээл, залуугийн жавхаа гялалзан тэрхүү үл таних олон хүнийг хараад нэг л итгэл төрөхгүй ажээ. Тэр бэлгээ хийсэн хар цүнхээ гарынхаа хөлсийг гартал зуурчээ. Түүний бодлыг Густе үймүүлж:

	— Гэрлэх ёс ч мөн гоё байсан юм шүү, огт өөр байсан юм. Хөгжим ч гэж ёстой л хөгжим байлаа. Найрал дуу ямар байсан гэж санана! Тийм юмыг би амьдралдаа дахин сонссонгүй гэхийг Тине хагас дутуу сонсож хэдэн өдрийн өмнө ирсэн захианы тухай бодон сууна. «Бүх хүмүүс, лам, ямагт нэг юм хэлж байдаг Глинке зэрэг хүмүүс үг хэлсний дараа чи өөрөө босоод зочдын өмнө миний явуулж байгаа баяр хүргэсэн бичгийг чанга дуугаар уншиж хуримлаж буй хоёрт бидний өмнөөс баяр хүргэн гардуулаарай» гэж тэр захидалд өгүүлсэн байлаа. Гэтэл лам хувраг ч байсангүй. Георг Глинке байлаа, хотоос нэг үл таних хүн ирж үг хэллээ. Бас Траутег хуримаа иймэрхүү янзаар хийхийг зөвлөсөн, станцын нэг намхан хүн үг хэллээ. Түүнээс гадна Тине амьдралдаа үзэж хараагүй гоё сайхан залуус байлаа. Харин Тинегийн хувьд хамгийн тусгүй зүйл гэвэл хөгжимчид байлаа. Хөгжмийн зэмсгээ гайгүй сайн эзэмшсэн таван эрс бүгд ардын цагдаагийн хувцастай ажээ. Энэ хүмүүсийн нүүрэн дээр Тине баруунаас ирсэн захиаг гарган уншихад зүрх алдаж:

	— Би энэ захиаг хүнгүй байхад л тэдэнд зүгээр өгчихье гэж Густед хэлэхэд цаадах нь юун захиа болох учрыг үл ойлгон:

	— Юун захиа бил ээ, Тине? гэтэл нэг нь хундагаа тогшин Ротенфельдийн нэгдлийн дарга Калдевай үг хэлэх болов.

	 

	 

	Раймер, Мюллерийнхнийг садан төрлийнх нь хамт авчирсан жижиг автобус Нейрен тосгонд нь буцааж аваачлаа. Тэднийг соёлын ордны өмнө салах ёс гүйцэтгэх үес аль хэдийний харанхуй болсон байлаа.

	Иосеф Борина Юргенд,

	— Одоо чи авгайтай боллоо. Удахгүй хуучин муу найз тракторч Боринаг мартана, гэж уйтгартай царайлахад Трауте арга буюу инээд алдав.

	— Битгий урвагана, Иосеф минь, чамаас найз нөхөр чинь хөндийрсөн бус харин ч бас нэг найз нөхөр нэмэгдэж байна шүү дээ. Тийм биз гэхэд нь Борина залуу эхнэрийг сэтгэл баясан харж:

	— Нэг найзтай байна гэдэг сайн хэрэг хоёр болбол бүр ч сайн. За одоо автобусандаа сууцгаа би явъя гэхэд нь мотор хүржигнэн автобус ягуухан хөдлөв.

	Карл Мюллер замдаа Густед:

	— Эд ямар их зардал гаргана вэ, энэ бол зөвхөн нөхөрлөл найрамдлын улмаас биш нэг учиртай юм. Цаадуул чинь энэ хоёрыг... гэж ард суусан хос руу толгой дохиж, — Цаадуул нь энэ хоёрыг ястай арьстай нь хашаатай газартай нь залгих гэж байгаа юм. Би хэллээ шүү. Энэ хүүхдүүд буруу замаар л явж байна. Манай эд хөрөнгө чөлөөт тариачны эдлэн хэвээрээ л байна шүү дээ гэв. 

	Замын урт мэдэгдэлгүй өнгөрөв. Тине Нейренд буухдаа Густе Мюллерт

	— Хурим танайд болсон бол би хамт сууж хооллох байсан юм. Харин тэднийд очихгүй ээ гэсэн нь Ингэ, Георг нарыг хэлжээ. Ингэ түүний үгийг сонссон авч огт үг дуугарсангүй гагцхүү дотроо «уриад байхад очихгүй бол яах вэ. Ер нь тэгээд миний хурим биш ач хүүгийн нь хурим шүү дээ» гэж бодож явна. Трауте ч түүнийг хамт яв гэсэнгүй. Бүр өдөр, түүний хүйтэн царайнд дургүйцэж байжээ. Юрген хүртэл хэл ам хэрүүл маргаанаас нь төвөгшөөн гэртээ оч гэж хэлж зүрхэлсэнгүй. Тине шуудхан босож зогсоод царайгаа барайлган пальтогоо тайлж:

	— Машинаа зогсоо гэж цаадхадаа хэл! гэж жолоочийн зүг толгой дохин Юргенд тушаав. Юрген гайхахдаа Борина руу харахад цаадах нь Тинегээр тоглоом хийх янзтай мөрөө хавчин нүдээ бүлтийлгээд хөдөлгүүрээ тэр дор нь унтраалаа. 

	Бүх хүмүүсийн харц Тине дээр тусав. Тэр гар цүнхнээсээ нэгэн хуудас гарган Юргенд өгч:

	— Май, Франц ах Фрида эгч чинь чиний хуримын бэлгийг явуулжээ гэв. Тэрхүү хуудсанд Франц урьд Раймерын эзэмшил байгаад хожим нь Фридагийн инжинд ирсэн газрыг Юргенд шилжүүлэн өгөх тухай бичжээ. Трауте хажуугаас нь Юргенийг ёврон

	— Ах чинь бидэнд юу бэлэглэ ээ вэ? Газар уу? гэж асуухад Тине хөгшин хажуугаас нь:

	— Та нарт бүхэл өв хөрөнгөө тэр чигээр нь шилжүүлэх гэсэн юм. Гэвч тэр газрыг нь цаадуул чинь та хоёрт яагаад ч өгөхгүй гэдгийг ах чинь бас мэдэж байна. Харин дээр үед манай эзэмшилд хамаарч байсан газрыг та хоёрт заавал өгөх ёстой гэв. Бүгд гайхан чимээгүй болсонд

	— Түүнд би тун их эргэлзэж байна. Тэр газар нэгдлийн өмч болсон. Түүнийг хэсэгчлэн хувааж байх хэрэг юу бил ээ? Харин Юрген нэгдлийн гишүүн болж тэр газар ажиллаж болно гэх Георгийн үг нам гүмийг эвдэв.

	— Тэгвэл ч буруу шүү, Георг! хэмээн автобусны ард сууж агсан Карл Мюллер омогтой нь аргагүй урагшлан ирж: — Энэ чинь хүн өөрийн газар дээр ажиллахыг хүсвэл нэгдэлд заавал орох хэрэгтэй гэсэн үг байна гэхэд нь Георг:

	— Яг үнэн гэв.

	Юрген:

	— Тэр ер болохгүй. Энэ бичигт уул газрыг нэгдэлд өгөхгүй, намайг ав гэж тодорхой дурдсан байна шүү дээ гэхэд нь Георг тохуурхан хүйтнээр тас тасхийн инээж:

	— Ёстой хөгийн юм байна даа, Франц Хоттер үүрнийхээ гадна өндөглөчихжээ. Яриад байгаа газар нь аль хэдийний нэгдлийнх болжээ гэхэд нь Ингэ ханцуйнаас нь татаж:

	— Дуугүй байгаач хэмээн гуйж аргадан: — Өнөөдөр битгий хэрүүл гаргаач! Юу ч болсон өнөөдөр хүлээ гэхэд Георг:

	— Юу болдог юм бэ? хэмээн мөн л инээсээр: — Юу ч болохгүй, бүр юу ч болохгүй шүү гэв.

	Жолоочийн суудал дээр хажуулдан суусан Борина тэрхүү маргаанд туйлаас сонирхож буй нь илт ажээ. Гоёж гоодсон эхнэрийнхээ дэргэд цайны ганц костюмаа өмсчхөөд цэмцийн суусан Вендт энэ маргаанд оролцохыг өөрийн үүрэг хэмээн сэтгэж:

	— Хоттер энэ сайн санаагаа эртхэн шиг гаргах нь зүйтэй байсан юм гэснээ босон харайж автобусны хаалганы тус Карл Мюллерийн дэргэд очиж: — Хоттер тэр газрыг хэзээ ч ашиглаж байгаагүй. Одоо харин хэрүүл маргаан үүсгэх нэгэн шалтаг болжээ. Бэлэн баталгаа ч энэ байна гэж Юргений гарт байгаа бичгийг заан: — Энэ бол хэрүүлийн тариалан, залуу хүүг тосгоныхны эсрэг солиоруулан мунхруулах гэсэн үг. Энэ бол бэлэг биш харин гай удагч гэдгийг та нарт хэлье гэв.

	— Ёоханн, чи тэгж хэлж болохгүй ээ гэж Карл Мюллер ууртаа салганан чичирч Вендтийн гараас атган сэгсчиж: — Энэ чинь улаан буудайн маш сайн чанарын тариалан шүү. Жаахан газар минь хажууд нь байдаг болохоор би тэр газрыг сайн мэднэ. Та нар тэр газрыг энэ хүүд өгөх хэрэгтэй. Газар гэж тэр чигээрээ алт гэсэн үг гэхэд Вендт:

	— Чи дуугүй! Чиний хувьд энэ ярианд хутгалдах эрх байхгүй шүү гэв.

	— Хэрэв чи хөндлөнгөөс оролцвол... гэж Карл Мюллер шүдээ хавиран чичирч: — Ёоханн, харин чамд оролцох эрх байхгүй, би бол чамаас арай ойр шүү. Би эхнэрийн нь талын өвгөн аав, чи бол хүүгийн өвгөн ах нь гэхээс өөр юмгүй юм даа гэсэнд Ёоханн Вендт,

	— Чи бол өвгөн эцэг биш өвгөрсөн тэнэг толгой. Би тэр эзэгнэгчдийн нэг учир мөн ганц үг нэмээд хэлэхтэйгээ гэж бодож байна, ойлгов уу? хэмээвэл Мюллер түүний үгийг үл тоомсорлон

	— Үгүй ээ бас үүний сайрхаж байгааг! хэмээн, — Чи ч уул нь үйлээ эдэлсэн гуйврын ажилчин байсан даа. Тэр үед чинь би... гэтэл Вендт:

	— Чиний үйлээ эдэлсэн хоргуусаа тоологч байхад уу гэж Карл Мюллерийг заамдан авч: — Миний гуйврын ажилчин байсан тухай дахиад нэг муу үг хэлээдхээч! гэв.

	— Та муусайн луйварчид! гэж Карл Мюллер хашхирч: — Та нар хүний юмыг булаан авч түүний төлөө чанга хашхирч байна!

	— Чи л өөрөө хашхирч байна шүү дээ!

	— Ер нь та нарт хэлэхэд нэгэнт би ач охиндоо өөрийн бүх өв хөрөнгөө тэр чигээр нь өгч байгаа болохоор хүргэний авах ёстой зүйлийг шаардах хүн юм шүү! гэхэд Георг яриаг нь тасалж:

	— За больё, энэ асуудлыг шийдвэрлэх болно. Гэхдээ одоо энд шийдэхгүй. Нөхөд минь хөдөлцгөөе гэхэд нь сайх маргааныг зарим нь сонирхож, зарим нь сэтгэл түгшин сонсож агсан бусад зочид цөм толгой дохин

	— Тэгье явцгаая гэв.

	— Борина хөдлөөрэй! гэв. 

	Борина алгуур эргэн суудлаа эзэлж хөдөлгүүрээ асаав. Ёоханн Вендт Карл Мюллер хоёр маргалдсаар тул Ингэ:

	— Вендт ах аа, суугаач гэхэд Вендт үг даган суулаа. 

	Мюллер ч суудлаа бараадав. Мотор нүргэлэн автобус чичрэн доргивч үл хөдөлнө.

	— Яагаад явахгүй байна вэ, Бюрина? хэмээн Юргений асуухад Борина:

	— Тэр хөгшин бууна гэж анх зогсоосон шүү дээ. Аль эсвэл наадах чинь хуримын баяр баллах санаатай та нарын дунд маргаан гаргах гэж зогсоосон юм уу? гэтэл Тине цочин сандарч муу дээлээ шүүрч Боринагийн яаран онгойлгосон хаалгаар гартал Вендт:

	— Баяртай Тине, цаадхадаа арилжаанаас чинь ямар ч ашиг гарахгүй нь гэж бичээрэй гэв.

	— Явъя хөгшөөн, бид бууя гэж Карл Мюллерийн дуудахад өтгөн кофе ууснаас царай нь улайж зүрх орсон Густе толгой сэгсэрч:

	— Үгүй өвгөн минь, эдэнтэй хамт явна гэхэд нь Карл Мюллер хаалга руу дөхөж

	— Бууцгаая, би ийм нэрэлхүү хүмүүстэй явахгүй... гэв.

	Георг сайх өвгөнийг Густе рүү нь түлхэж

	— Одоо чимээгүй! Та нар хамт явна. Ёоханн чи ч гэсэн суу гэж Боринад явах дохио өгөв. Автобус хөдлөхдөө шалбааг дайран гарч Тинег шавхайдахыг хэн ч анзаарсангүй. «Хөгшин яатуу» гэж Борина тоох ч шинжгүй өгүүлэхийг моторын нүргээнт дуунд хэн ч сонссонгүй. 

	Густе Мюллер өвгөндөө:

	— Намайг тэр сайхан шарсан мах загас, бялуу тэргүүтнээс зугтаана гэж чи сана аа юу!? гэв.

	— Тийм их идээ будаа бий гэж үү? хэмээн Карл үл итгэх янзтай өгүүлж: — Энэ зөрүүдийн ярьдаг арай ч хэтэрч байна. Хүний газрыг шууд авчхаад тэгээд өмчлөөд байх санаатай. Үүний учрыг ч харин шүүгээд өгөх байх шүү! гэвэл Вендт

	— Наадах чинь гарахдаа газартайгаа унаагүй ч өвгөнийхөө жаахан юмыг өвлөж авчхаад эр хонгор дуугаар зандрах санаатай юм гэж Карлын хорыг малтав. Хэрэв би энэ газрыг авах юм бол Мюллер Хоттер Раймерын газрын зааг газрыг хагалж нийлүүлээд ганц сайхан талбайтай болох юм. Нугын хэсгийг тоолох юм бол манайх арван нэгэн гектар газартай болно доо гэж Юргенийг шивнэхүйд Трауте:

	— Арван нэгэн гектар гэдэг чинь том газар шүү. Тийм биз гэв.

	— Чи биеэ барьж, тэсэж үзээч Георг минь. Энэ хоёр зөнөг толгой манай баяр хөгжөөнийг эвдэх санаатай байна хэмээн Ингэг шивнэхэд Георг:

	— Тийм болохоор Хоттерын бах ханаж байгаа юм. Ирүүлсэн бэлэг нь зорилгыг нь биелүүлж эхэлж байгаа нь энэ гэв.

	Ёоханн Вендтийн бяцхан ач жолоочийн дэргэд зогсож түүнийг ажиглаж байснаа ээждээ ирж:

	— Ээж ээ, Шартеке гэж юу юм бэ? гэж шулганахад Труде:

	— Дуугүй бай! гэхэд Трудегийн нөхөр нь инээж.

	— Борина ахын найз бүсгүйн нэр гээд бяцхан хүүгээ өвөр дээрээ авав. 

	Замд ярьсан бүх яриа моторын дөжрөм дуунд шингэн замхарч нугат хөндийн айлд автобус хүрэлцэн ирэхэд бүх хүмүүсийн сэтгэл сэргэн хөгжив.

	 

	 

	Юргенийг орноосоо аяархан өндийх үес үүр гийгээгүй л байлаа. Хажууд нь авгай нь дуг нойрондоо дугжран авай. Юрген түүний тайван агаад нэгэн хэмийн амьсгааг сонсохуйяа сэтгэл баясан энэ минь миний дэргэд насан туршдаа байх болно хэмээн сэтгэн үнсэхээр бөхийснөө өглөөний ажлыг ээж хийнэ биз, энэ маань тайван нойрсог гэж бодон сэрээхгүйг хичээн хойшоо болов. Тэгээд харанхуйд хувцаслан сэмээрхэн гарч хаалгаа бараг дуугаргалгүй хаав. Малын саравчинд бүлээн уур савсана. Юргенийг саравчинд ороход гүү нь үүрсэн угтахуйд хүзүүг нь алгадаад хажууд нь зогсох унаганы хүзүүг өхөөрдөн алгадав. Үнээнүүд алгуурхан босож дардгар эвэртэй толгойгоороо тэжээлийн онгоц руу зүтгэхэд Юрген тэжээлийн хаалтыг авч дадсан зангаараа морьдоо эхлэн тэжээв. Тэжээл найруулахын үес өчигдөр баярын өдөр байсныг санаж үхэр малдаа нэмэгдэл тэжээл тавиагүйгээ мэдэв. Цагаан сар болоход л ээж нь малдаа зориуд боов боорцог өгч «бид бүгдээрээ л баярлах юм бол адгуус мал ч гэсэн бас хувиа авах ёстой» гэдэг бус уу. Гэтэл Юргений хуримын баяр цагаан сараас дутах нь юу бил ээ?

	— Өнөөдөр цэвэр овьёос идэх өдөр шүү дээ гээд Юрген эхлээд морьд руугаа дараа нь үнээ рүүгээ хараад, — Та нарт би хивэг өгье. Намайг дороос авчиртал жаахан тэвчиж үз хэмээн гарахад адуу мал нь хачирхсан мэт араас нь ширтэв. Асар удалгүй бүгд л тэжээлийн онгоцноо хошуу дүрлээ. Адууны нь овьёосоо тэжгэнүүлэх дуу саравчаар нэг цуурайтан залуу тариачин түүний нь аясаар исгэрэн зогсмуй.

	— Тосгоны даргын амрыг айлтгая хэмээх шуудан зөөгч өвгөний гар үл мэдэг чичрэх авч эрт урьдынх шигээ хараа нь хурц агаад сэргэлэн ажээ. Тэр өвгөн зуухны аманд гараа ээн

	— Тойргийн төвөөс яаралтай бичигтэй яваа хүн. Зориуд энэ хүрч ирлээ. Мөнөөх явдгаараа тойрч ирэх гэвэл бага үдээс наашгүй, тэгтэл аль хэдийний явчихсан байвал зохих чиний хувьд хэт оройтчих юм гэснээ зуухны ам хаагаад захидлын дугтуй задалж буй Пеперманн руу хандаж: — Тосгоны дарга, ийм яаралтай бичиг ирэхэд сэтгэл тань догдолдог биз? Би бас тийм хүн шүү дээ гэнэ.

	Пеперманн бичгийг уншиж дуусав. Нуга дундуур тавих замын талаар хийх зөвлөгөөнд маш яаралтай очих хэрэгтэй боллоо. Пеперманн цагаа харснаа цонх руу эргэвэл гадаа цас орж байлаа. Зам халтиргаатай болжээ. За байз, ямар ч гэсэн явъя гэж бодон зогстол өвгөн шууданч сэтгэл тавгүй байгааг нь ажиж мэдээд

	— Яаралтай бичиг хүсүүштэй юм биш, тийм биз тосгоны дарга аа? Би бас тэгж боддог юм. Яаралтай бичиг, захиа авмагц л би шуудхан гараад л шударчихдаг хүн. Мөн ч их солио шүү, тийм биз? гэхэд Пеперманн бичгийг эвтэйхэн нугалж: — Заримдаа ч ингэх нь зөв. Гэхдээ ер нь онц их яарах хэрэггүй юм ч байдаг. Бичсэн хүн нь хэт сүржин загнаснаас л тэр шүү дээ, гэв.

	— Тэгвэл энэ бичиг мөн л... 

	— Үгүй ээ, энэ бол ёстой яаралтай бичиг байна, би одоохон явъя.

	— Тэгвэл би ч бас дарга минь таныг саатуулахаа болъё, замдаа гаръя. За баяртай гээд эргэтэл хаалганы тус Юрген Раймертай халз тулгарав.

	Пеперманн Юргентэй мэндэлж хэсэг зуур гайхан зогссоноо:

	— За залуу минь, юу гэж явна вэ? гэвэл Юрген:

	— Надад нэг гуйх, нэг ёсондоо шаардах юм байна, дарга минь. Би газар авах боллоо гэхэд хуримын будилаантай бэлгийн тухай аль хэдийнээ сонссон Пеперманн:

	— Уухайс, чи газар авна гэв үү? гэж асуув.

	— Тийм ээ. Миний ах Франц Хоттер дээр үед манай эдлэнд орж байсан газрыг бэлэглэсэн юм.

	— Ах чинь энд байхгүй шүү дээ.

	— Гэхдээ тэр надад баримт бичгээ явуулсан гээд Юрген тосгоны дарга Пеперманнд мөнөөх бичгээ өгч түүний уншихыг сэтгэл түгшин ширтсэнээ: — Дарга аа, та надад энэ газрыг өгнө биз? гэхэд нь Пеперманн

	— Үгүй ээ, хүү минь. Энэ газрыг чамд өгч ердөө чадахгүй. Тэр чинь нэгдлийн газар шүү дээ гэж хэнэг ч үгүй өчив.

	— Гэтэл тэр газар минийх боллоо гэдгийг энэ цагаан цаасан дээр хараар бичсэн байгаа биз дээ?

	— Энэ бол тэнэг хэрэг гэдгийг Юрген чи анзаарахгүй байна гэж үү? Хамгийгаа хаяад зулбасан ах газар худалдах, шилжүүлэх, бэлэглэх эрхгүй гэвэл

	Юрген дурамжханаар

	— Та нар тэр газрыг өгөхийг хүсэхгүй байгаа юм шив дээ? Тэгвэл очдог газар нь очно доо гэв.

	Пеперманн

	— Тэр болно, хүү минь. Чиний дараагийн очих газар бол хөдөө аж ахуйн нэгдэл юм. Чи одоохон тийшээ явж болно. Тэнд энэ хүсэлтээ тавивал дарга нарын санаа адилхан л байх вий. Тэднээс ямар үр дүн гарах л... гэж тайвнаар өгүүлсэнд,

	Юрген

	— Нэгдэлд би хэзээ ч очихгүй. Тэд чинь гагц өөрсдийнхөө сагсыг дүүргэхийг боддог улс, би харин тойргийн захиргаанд очно гэж өөрийнхөөрөө зүтгэв.

	— Хүү минь, чи учиртайхан байж үз. Энэ ярьж байгаа зүйл чинь огт утга учиргүй юм. Ер нь ингэхэд энэ талаар Георг ахтайгаа ярилцсан уу?

	— Энэ асуудалд тэр оролцох шаардлагагүй. Тэр бол ерийн нэг тракторын жолооч, өөр юу ч биш шүү дээ.

	— Гэхдээ чамд зөвлөхтэйгөө л байх шүү. Тэр чинь чамаас арай илүү юм мэддэг хүн шүү, Юрген. Чи дуугүй түүнтэй зөвлөөд л үз.

	— Юу гэж хэлэхийг нь би мэдэж байна.

	— би ч бас мэднэ гээд Пеперманн, Юргенийг халз ширтэж: — Ингэхэд ер нь юу боллоо гэж энэ газрыг хэсэглэн салгах бил ээ? гэж тэр хэлэх болно. Хэрэв чи нэгдлийн гишүүн тариачин болох юм бол тэртэй тэргүй энэ чамд очно. Бас Хоттений газар нэмэгдэнэ.

	— Би хэзээ ч нэгдлийн гишүүн болохгүй, дарга минь. Үгүй шүү. Тэнд орвол юу болохыг цаадуул чинь Хоттены эдлэнгээр харуулж өгсөн. Хөх тариа нь газартаа булшлагдаад, идэх төмс нь хөлдчихсөн.

	Пеперманн толгой дохин зөвийг өгч

	— Би ч тэр талаар уурлаж, үглэдэг юм. Төмсний талаар ямар ч нэгдэлд тохиолдохооргүй асуудал. Тэд хурааж авч чадах байсан юм гэв.

	— Бие даасан тариачдад ч гэсэн тохиолдохгүй асуудал. Тариачин хүн аминыхаа эдлэнд эзний ёсоор ханддаг шүү дээ. Харин бүх зүйл хүн бүрийн дунд цацагдахаар хэн ч санаа тавихгүй байна.

	— Энэ ч тийм биш шүү, Юрген минь, нэгдлийн идэвхтэй сайн тариачин бол гагцхүү хар амиа бодох бус бусдыг урагш дагуулж хөтлөх ёстой юм. Чи ч гэсэн бас л... гэтэл Юрген яриаг нь тасалж:

	— Тосгоны дарга минь, та үүний төлөө, биеэ зовоох хэрэггүй. Би тантай нэгдлийн тухай бус харин газрын тухай ярих гэж ирсэн гэхэд нь

	Пеперманн албархуу маягаар

	— За тэгэхээр чи өргөдлөө бичгээр өгчих. Бид дараагийн зөвлөгөөнөөр хэлэлцье. Харин нэг зүйлийг чамд урьдчилан хэлэхэд нэгдлийн тухай яриа хамгийн голлох нь юм шүү гэв.

	Юрген хаалга руу эргэж

	— Тэгвэл би танд өргөдлөө өгөх хэрэггүй юм шив дээ. Би энэ асуудлаа шууд тойргийн захиргаанд тавина хэмээвээс Пеперманн

	— Чи засгийн газар очсон ч өргөдөл өгөх л болно доо! Дураараа л болоорой. Гагцхүү хөлийн чинь гарз л болно доо гэж хариу өчив.

	 

	 

	Трауте галын өрөөнд, мөнөөх л уйтгарт өдөр эхэллээ! хэмээн бодлогошрон зогсоно. Хуримын дараах өдрүүд Траутед аятай таатай байлаа. Бүх юм түүнд сайн сайхан санагдаж хавь ойрын хүн бүр түүний ажлыг хөнгөвчлөхийг хичээн ая засна.

	Өдөр хоног улиран өнгөрсөөр хэдэн долоо хоноход Трауте тух тав алдаж, дасаж сурсан ажил хөдөлмөрөө мөрөөдөн уйтгарлана. Тэгэхээс ч өөр замгүй ажээ. Юрген өглөө босонгоо малын саравчинд орж тэжээл тавьж хэвтэр цэвэрлэнэ. Ингэ үнээгээ сааж гахай, шувуугаа тэжээж арчилна. Трауте өглөө босож галын өрөөнд ороход гал ноцож данхтай цай буцалж байлаа. Трауте шөл буцалгаж ор дэвсгэрээ хурааж тоос шороо арчих зэрэг хийж хэзээ ч үл барагдах ажилдаа орно.

	Ядахдаа зун гэрлэсэн бол тариан талбайд очиж нугад өвс хадах, цэцэрлэгт жимс сэлт тариалахад гар бие оролцож сэтгэл зугаацаж болох сон. Гэтэл одоо өвөл болжээ. Анхны цас унаж цонхны шилэнд мөсөн цэцэг цайвартана.

	Өнөөдөр ч бас л Юрген, Ингэ хоёр тус тусын ажилд гарч Трауте мөнөөх л өнгөрсөн өдрүүд шиг хавчиг ганц өрөөнд гартаа утас, нэхмэлийн зүү барьсаар уйтгарлан суух болно. Вендт ахаас нь өөр хэн ч түүнийг эргэж ирсэнгүй. Иозеф Борина ч ирсэнгүй. Бүсгүйн амьдрахуй ертөнц яасан ч өчүүхэн бол оо вэ! Зөвхөн өчигдөр орой л нэгэн хүн ирсэн нь Траутед гэрээс нь хүн ирсэн мэт сонин сайхан санагджээ. Трауте түшлэгтэй сандал дээр цомцойн сууж ширээ тохойлдон шанаа тулж ядарсан байртай бодлогоширно. Ротенфельдийн тухай, тэнд амсхийх завгүй ажиллаж, ялангуяа тугалын халдварт өвчинтэй нойр хоолгүй тэмцэн байснаа дурсана. Заримдаа ядарч бүр ч их сульддаг байсан ч сэтгэл дүүрэн, санаа амгалан байсан сан.

	Гэтэл одоо хийсэн юмгүй суух тул сэтгэл ямагт дундуур ажгуу. Сайн нөхөд нь Ротенфельдэд ажил хөдөлмөртөө шамдаж байхад Трауте энд ямар ч ашиггүй зүйлээр өдрийг өнгөрөөнө. Нялх тугал маллаж байсан нэг авгай эмнэлэгт хэвтсэнийг Трауте өчигдөр мэджээ. Калдевай өчигдөр ирээд

	— Би зүгээр л залуус та нараар сонин юу байна вэ л гэж ирсэн юм гэсэн боловч тариачин эрийн дугариг царайнаас Трауте ямар нэг юманд санаа зовж явааг нь олж харжээ.

	Трауте шуудхан

	— Юу бол оо вэ? Тэр авгай нэг л болохгүй байна

	уу? гэвэл Калдевай:

	— Түүний бие шалтгаантайг нь чи мэднэ биз дээ гэж тайвнаар өгүүлэхэд Трауте:

	— Тэгэхдээ хавар таван сараас наана амаржихгүй шүү дээ гэв.

	— Хөөрхий минь ураг хөндчихсөн. Сүрэл авах гэж байтал шат нь гулсаад уначихсан. Одоо эмнэлэгт хэвтэж байна. Ажилдаа ч мөд орохгүй бололтой.

	— Тугал, тугал минь яаж байна вэ, Калдевай?

	— Одоохондоо болж л байна. Хүнд бэрх үеийг нь чи нугалж өгсөн. Харин Трауте минь зарим нь айхавтар тордуулмаар байгааг чи мэднэ шүү дээ. Бид ч тун их санаа тавин тордъё гэхэд тэжээл нь дийлдэхгүй байна. Хуучны туршлагатай тариачин авгай нар өдөр бүр л өөрсдийн мэдэх чадах өөр өөр аргаар тэжээх юм. Хайран их сүүг маань нялх тугалд л хувин хувингаар нь залгилуулж байна. Ингэж ер нь болох уу, Трауте? хэмээснээс бус өөр юу ч хэлээгүй боловч ийнхүү ирсэн нь хамгаас тодорхой цорын ганц хүсэлт байсныг Трауте ойлгож мэджээ.

	Гал дээрх шөл дэврэхэд Трауте санаа алдан босож тогоотой шөлөө авч тавиад саравчинд орохдоо өмсдөг элгэвчээ аваад гарах гэснээ тээнэгэлзэн зогсов. Саравчинд очоод юу хийх бил ээ? Цорын ганц тугалаа Ингэ аль хэдийний эхийн нь халуун сүүгээр угжчихсан..

	Трауте Ройтенфельдийн цэлгэр уудам саравч, тэнд тонгочин наадах зүс алаг хөөрхөн тугалуудыг дурсан бодно. Тэр хөөрхөн амьтныг тэжээлийг нь тааруулахгүй алчих юм биш биз? Очиж үздэг юм бил үү? Би ч хийх юмгүй л сууж байна шүү дээ. Ройтенфельд рүү явбал удаан зүгээр суусан биеийн минь чилээ гарах биш үү хэмээн сэтгэв.

	Трауте ингэж хурдан шалмаг хувцаслалгүй их л уджээ. Биеийн тамирын дасгалын хувцсан дээр пальто өмсөн шүүгээнээс ноосон алчуур гаргаж толгойдоо зангидаад дулаан гутал өмсөв. Ийнхүү яаран сандарч сэтгэл нь хөөрөн догдлоод сууцны өрөөний зуух галлаагүй, өглөөний цай уугаагүйгээ ч таг мартжээ. Трауте дуу аялан хашаагаар хөгжилтэйеэ гүйн саравчинд орж:

	— Юрген, би Ротенфельд рүү очоод ирье! гэвэл Юрген авч явсан боодолтой сүрлээ газарт алдаад авгайгаа гайхан харж:

	— Чи юу гэнэ ээ, Трауте? гэв.

	— Би Ротенфельд рүү явъя. Юу болж байгааг нь үзээд ирье.

	— Уухайс, чи эрүүл байгаа биз? Намайг явуулна гэж яаж бодов оо? Чи одоо эрд гарч миний мэдлийн хүн болсон. Аль эсвэл үгүй юу?

	— Би зүгээр л айлчилж очих гэсэн юм л даа.

	— Энэ хар өглөөгүүр үү? Үдээс хойш түр явж болох юм. Орой би очиж авъя гэхэд нь Трауте хэсэг түгдэрч зогссоноо зориг шуудран

	— Би тэнд маргааш, бүр нөгөөдөр хүртэл ч байж магадгүй. Тэд миний туслалцааг харж байгаа юм гэхэд нь Юрген:

	— Дэмий юм бүү ярь, Трауте! Ротенфельд чамд ямар ч хамаагүй, огт хамаагүй. Дуугүй галын өрөөнд орж өглөөний зууш бэлтгэ. Би одоохон орлоо. Би нүүр гараа угаана. Чи гар дээр ус хийж өгөөрэй. За, юугаа хүлээгээ вэ? гэхэд нь Траутегийн дотор эвгүй болох шиг болоход хөмхий зуун:

	— Галын өрөөнд хийх ажил надад алга. Өглөөний зууш ширээн дээр бэлэн байгаа. Нүүр гараа чи өнөөдөр ганцаараа угаачихна биз ээ гэж уурласан янзтай чангахан өгүүлтэл Юрген:

	— Чи яльгүй эвлэгхэн ярих нь дээр шүү. Ийм янзаар би ярьж чадахгүй.

	— Ийм янзын яриаг чи үүсгэж би даган давтлаа. Чи, миний нөхөр гэдгээ мэдэж байгаа чинь зүйтэй. Харин миний захирагч биш шүү. Би чамаас зөвшөөрөл гуйхгүйгээр, өөрөө өөрийнхөө хэргийг шийдвэрлэнэ. Тэгээд ч би шийдвэрлээд байна. Би өнөөдөр Ротенфельд рүү явлаа. Бүр одоохон явлаа. Баяртай! гээд Трауте эргэн одов. 

	Гар барьж үнсэн салах ёс гүйцэтгэх ч байдаггүй алга болоход Юрген түүний араас гайхан мэлэрч зогсоно.

	 

	 

	Юргений хувьд дэлхий ертөнц тэр аяараа өөрийн нь эсрэг хандсан мэт санагдав. Ертөнцийн нар Траутегийн хамт шингэх шиг болов. Залуу хосын дунд Юргенийг буруушаан зэмлэж буй хотын дарга Пеперманн, Ингэ, Георг нар хөндөлсөнө. Юргений талын Шүлцийнхэн, Мюллер Тине нар хаана ч очсон ямар ч нөлөө нь үгүй. Юрген Траутег буруутган түүнд уурлана. 

	Трауте Ротенфельд эд дөрөв хонолоо. Өчигдөр тэр Юрген ирэх эсэхийг хүнээр асуулгажээ.

	Ингэ хүүдээ

	— Чи байсхийгээд л Ротенфельд рүү явдаг байсан шүү дээ. Гэтэл чамайг өдөр шөнөгүй хүлээн суугаа авгайгаа тэнд байхад... гэхэд нь Юрген:

	— Хүлээж л сууг. Түүнийг хүн явуулаагүй. Ээж та бол нөхрөөсөө зөрөөд явахгүй л байсан даа гэв.

	— Би юу?

	— Та эхнэр хүний ёс даган нөхрийнхөө үгнээс гардаггүй, хүлцэнгүй шүү дээ.

	— Эхнэр хүн бүр хүлцэнгүй байх ёстой гэж үү?

	— Та л лав тийм шүү дээ. Та хэзээ ч хэрүүл гаргаж байгаагүй. Трауте шиг зөрүүд сэн бол Георг ахын толгойтой үсийг аль хэдийнээ зулгаачих болсон гэхэд Ингэ ч бас элдвийг бодох боллоо. Тэр хүлцэнгүй номхон, эвийг хичээн болохгүй юмыг болгохын төлөө санааширч явдгаа сая л ухаарчээ. Эв хичээх нь дутагдал мөн үү?

	Трауте ч бас санаа төвшин суусангүй. Орой бүр Юргенийг хүлээвч тэр очих нь үгүй. Юрген ийм л хүн байсан юм болов уу, би түүнд үнэхээр буруу юм хийсэн гэж үү, гэр бүлийн амгаланг бодож буцаж гэртээ очъё гэтэл эндэх ажил маань яах билээ хэмээн бодлогоширно. Трауте малчны бригадын нэгэн залуу бүсгүйд

	— Шөнө тавих сүрлээ бэлтгэ. Тэжээлийн саванд нойтон өвс орчихоос тун болгоомжлоорой. Ажлаа дуусахаар гэрлээ унтрааж хаалгаа цоожлоорой. Би өнөөдөр эртхэн явна гэж захив.

	Калдевай гэрийнхэнтэйгээ оройн хоолоо идэж суулаа. Улаан хацартай жаал сүүтэй будаа амтархан оочилно. Авгай нь бага хүүхдээ угжина. Сайх тариачин эр хоол халбагадах завсар сонины хуудас эргүүлэн гарчиглаж байснаа Траутег орж ирмэгц сониноо нандигнан эвхэж сандлын түшлэгт хавчуулаад

	— Хүрч ирсэн чинь сайн байна. Хоолоо идсэн үү? гэхэд авгай нь хажуугаас нь

	— Асуухаар асга гэсэн юм хэмээн өвгөндөө дохисноо, — Таваг халбага аваад ир. Бас гахайн зүсэм өөх авчир, алив Трауте наашаа суу гэхэд Трауте:

	— Зүгээр, би хоол идэхгүй хэмээн татгалзахад Калдевай босож:

	— За боль доо, хоол ид! гэж уулзах ясан дээрээ алгаараа даран нуруугаа тэнийлгэснээ нэгэн сандал авчирч: — Энд суу, би одоохон ирнэ гэж тун зөөлнөөр гэтэн гишгэж одов. Тэр эсгий ултай гэрийн шаахай өмсжээ. Ер нь эднийх гоё эрээн хивс авснаас хойш бүгдээрээ эсгий ултай шаахай гэртээ өмсдөг болжээ.

	— Трауте уухайс тэгээд сууж бай гэж авгай нь тал өгөн инээмсэглэнэ. Калдевай орж ирэн Траутегийн өмнө зузаан зүссэн гахайн өөхтэй таваг тавиад

	— Чи зүгээр явна уу? Аль, чухал ярих юм байна уу? гэж асуухад Трауте:

	— Би гэртээ харилаа гэв.

	— Юу бол оо вэ?

	— Намайг энд ирлээ гэж нөхөр минь уурлаад байна. Тэр захиа ч бичихгүй, ирэх ч үгүй юм. Тэглээ ч гэж би уурлаж байгаа юм биш хэмээн инээмсэглэхийг хичээвч нүдний нь нулимс өөрийн эрхгүй бөмбөрөн байлаа. Тэгээд, — Энэ хэдэн тугал миний зол жаргалаас илүү чухал юм уу, Калдевай? гэсэнд

	— Үгүй л дээ. Гагцхүү чиний зол жаргал гэж нэрлэж байгаа чинь жинхэнэ зол жаргал чинь мөн үү л гэдэг асуудал байна. Харин та нар ний нуугүй ярилцаж учраа олох ёстой. Энэ нь харин зөв юм шүү гэж цагаа харснаа цочсон мэт: — Би ажил дээрээ түр очоод ирье гэв. 

	Тэр үүдэнд байсан савхин гутлаа аль хэдийний аваад ирчихсэн байлаа.

	— Чи намайг хүлээж байх уу, Трауте, би удахгүй буцаад ирнэ.

	— Би уул нь таныг надад туслах сан болов уу гэж бодсон юм хэмээн Трауте гомдон өгүүлэхэд Калдевай:

	— Чамайг би гэрт чинь явуулах ёстой гэж үү, Трау-те? Би тэгж хэлж чадна гэж үү? Тэгснээс би өөрөө харанхуй шөнө, битүү манан байсан ч Нейренд очиж нөхрийн чинь толгойны эргүүг гаргаж өгье гэтэл авгай нь:

	— За тэр, ийм л хүн шүү. Шөл хоёр халбагадахын оронд хаа нэг газар нэг юм ярилгүй болохгүй нь гээд толгойд нь ормогц гүйгээд л алга болно. Хэсэг азнаснаа буцаж ирж хоол идмээр болоход нь нөгөөх шөл нь аль хэдийний хөрчихсөн байдаг юм гэж үглэнэ.

	Нэгэн цагийн дараа Трауте байрандаа сууж байтал үүдэнд мотоцикл ирж зогсох нь сонстов. Нэгэн хүн сууцны хаалга онгойлгон байрын эзэн авгайтай ярилцсанаа Траутегийн хаалгыг тогшсонд Трауте одоо л нэг ирэх нь энэ үү гэж бодоод сэтгэл хөөрсөндөө хоолой чичрүүлэн

	— Ор, ор хэмээжээ

	— За охин сайн байна уу? хэмээн Георг үүдний тус зогсон инээмсэглэж: — Чи яагаад их гайх аа вэ? Би гэнэтхэн ороод ирэв үү? гэсэнд

	Трауте түүнийг хөтлөн өрөөнд оруулж

	— Үгүй, үгүй! Таны ирсэн нь яасан сайхан юм бэ! гэж зууханд сандал ойртуулан тавиад, — Та ганцаараа ирэв үү? гэж санаандгүй янзаар аяархан асуусанд Георг бүсгүйн чичрэх дууны цаана нээгдэж буй үгийг нэг нэггүй ойлгон Калдевай намайг дуудсан нь зүйтэй болжээ хэмээн сэтгэж:

	— Юргенийг авчирч чадсангүй. Би гэрээсээ ирээгүй, шууд станцаас ирлээ. Бид бас хуралтай байлаа. Тэгээд би чамайг гэрээдээ авч явъя гэж бодож ирлээ. Одоо ч эрт байна. Залуу хар хүн чинь чиний төлөө санаагаар унаж гүйцлээ, хоол нь ч цааш орохоо больсон дог гэв.

	— Тийм бол хүрээд ирж болох л байсан шүү дээ.

	— Үнэхээр тийм. Тийм зөрүүд толгой биш сэн бол ирж болох байлгүй яах вэ. Эвийг хичээх ёстой, тэгэх ээр чи бол авгай нь шүү дээ гэхэд Трауте:

	— Тэр учраас уу? хэмээн Георгийг гайхан ширтэж: — Би ердөө л түүний авгай учраас өөрийн зөв ч байсан ялгаагүй зөөлрөн бууж байх ёстой гэж үү? гэвэл Георг тайвнаар,

	— Тийм ээ. Бууж өгнө гэдэг амаргүй. Тэгэхлээр авгайчуул энэ талаар эрчүүлээс илүү хатуужил тэсвэртэй улс. Чи ч мэднэ шүү дээ гэв.

	— Тэгж үзэж байгаа бол...

	— Дулаан хувцас өмсөөрэй маргааш өглөө би буцаагаад чамайг аваад ирье гэхэд Трауте толгой дохиж ойрын хэдэн өдөр яарч сандраагүйгээ сандрав.

	Дараачийн нь долоо хоногт Юрген Ротенфельд рүү явдаг боллоо. Асар удалгүй Траутегийн орны хүний бие сайжирч ажлаа авах болов. Траутед тэрхүү залуу бүсгүйд атаархах сэтгэл төрнө.

	Калдевай

	— Манайд үргэлж ирж байгаарай. Залуу нөхөртөө мэнд хүргээрэй. Харин түүнд өвөг эцгийн суудалд битгий удаан суу, та нарын орчин үеийн улс арай өөр суудал эзлэх ёстой гэж хэлээрэй. Чи харин Нейрен тосгонд удахгүй нэг томоохон суурьт ажиллахыг хичээгээрэй гэхэд нь Трауте:

	— Дарга минь, тэр надад одоо хамаагүй. Би ч юуны урьд, ёстой нэг тариачин авгай болохоор шийдсэн гэвэл Калдевай

	— Чиний энэ хүсэл хэр удаан хадгалагдахыг үзэх юм сан. Ер нь чамд туслалцаа хэрэгтэй болбол би ачийг ачаар хариулах хүн шүү. За, баяртай гэв.

	Юрген Траутег мотоциклээр ирж аваачив. Тэр энэ хуучин мотоциклийг Георгоос авчээ.

	Юрген, 

	— Энэ мууг өгсөнд нь би эгдүүцдэг юм. Шинэ мотоциклгүй байгаадаа ч бас эгдүүцдэг юм. Ээжийг ятгасаар байгаад шинийг авхуулаагүй юм шүү дээ хэмээн доогтойхон хэлээд огцом ухасхийн хөдлөхөд байрны эзэн авгайтай салах ёс гүйцэтгэн гараа дохин агсан Трауте золтой л уначихсангүй. Трауте цочихдоо суудлын жижиг бариулаас зуурч:

	— Аажуухан яваач! гэж хашхирав.

	— Чи хурдан явахаас айж байна уу?

	— Надад сайхан байна гэхдээ тосгоны хажуугийн тэр намгийн ойролцоо манай галуунууд байхыг харж байна уу? Саяхан нэгийг нь хүн дайрчихсан юм гэв. Тэр Ротенфельдийн нэгдлийн галууг манайх хэмээн өгүүлэх ажээ. Тэд Шаузее нуурыг даган давхисаар хотод ормогц нэгэн зуушны газрын үүдэнд зогсов.

	— Чи жаахан дулаацаадах хэмээснээ Юрген, Траутег даараагүй гэж татгалзахад “Тэглээ ч гэсэн ганц аяга кофе, ширхэг бялуунаас буцахгүй биз дээ?" гэхэд Трауте ч санаа нийлэн толгой дохив.

	Юрген давчуухан бүгчим зуушны газар суух зуур 

	— Би одоо өвөг эцгийнд чинь буугаад гаръя. Зам, газар аль аль нь хөлдчихсөн. Одоо яах ч, арга алга. Өвөлжих тариаг нь бид дуусгаж чадсангүй. Тэр өвгөн юу ч хийж чадахгүй. Би түүнд тарианыхаа эргэлтийг өөрчлөхийг зөвлөх гэсэн юм. Уул нь өөрчилбөл тарианы үеэр хэдэн тийшээ самгардахгүй болох юм. Харин өвгөн өөрөө бусад өвөгчүүлийн адил болоод л байсан юм, болох л ёстой гэнэ биз. Уул нь надад бүх хийх ажлаа шилжүүлчихвэл өөрт нь амар юм сан. Ер нь өвгөн бидэнд өв хөрөнгөө шилжүүлж багахан хэсэг дээр нь суувал зохих юм гэснээ: — Трауте чи яагаад дуугүй суугаад байна вэ? гэв.

	— Би юу хэлэх билээ. Өвгөн аав эд хөрөнгөтэйгөө зууралдана. Тэр түүнтэйгээ л өвгөрч байгаа юм. Чи түүнийг буруутгаж болох уу?

	— Би хоёр айлын хооронд зарцлагдахыг хүсэхгүй байна. Тэгвэл чи намайг ингэлээ гэж буруутгаж болох уу?

	— Ийм юм ер болоогүй байна шүү дээ

	— Худлаа

	— Болиоч, Юрген!

	— Трауте, буруудах, үгүйгээс л бүх юм эхэлдэг. Бид гэрлээгүй байхад чи өөрөөр ярьдаг байсан. Тэр үед миний аяыг л дагадаг байсан сан.

	— Тэр үед шүү дээ гэснээ Трауте өнгөрсөн зуныг дурсан бодов. Лийбгартенд курсийн сонсогч байсан үе нь олон жилийн тэртээ болж өнгөрсөн мэт санагдана. Тэр үед Трауте одоогийнхоос хавьгүй олон зүйлийн тухай бодож явжээ. Юргений бодол санаанд ч буруу зөрүү юм байсангүй. 

	Трауте

	— Одоо таны хэрэггүй, та өв хөрөнгөө надад өг гэж би өвгөн аавдаа хэлж чадахгүй шүү дээ. Надад тэгж харьцах эрх ч байхгүй. Бид ер нь түүний хөрөнгө сэлтээр юугаа хийх билээ. Оногдсон хогшил хөрөнгө маань л бидэнд хүрэлцээтэй бус уу хэмээн санаа алдав. 

	— Хэрэв бид хогшил хөрөнгөтэй сэн бол тийм ээ. Харин бидэнд юу ч байхгүй шүү дээ. Одоогоор бид харин хоёр айлд зэрэг ажиллах ёстой болж байна. Харж л байгаарай. Ажил маань хоолойгоор татаад ирэхэд чамд ч гэсэн амаргүй л байх вий.

	Тэдний хөгжөөнт байдал оргүй болжээ. Трауте аягатай кофегоо хутгаж бодлогошрон сууна.

	— Чи бид хоёр ч төвөгтэй амьдрал эхэлж байна аа даа гэв.

	Урьд энэ айлын хувьд хөгжилтэй шуугиантай байдаг өвлийн үдэш одоо нам гүм байдаг болжээ. Георг Ингэг нэгдэлд ороогүй тухай гайхан бодсоор Ингэгийн нэгдэлд орохоор шийдэхийг өдрөөс өдөрт хүлээсээр л. Түүний бие үг хаяж уурлахгүй авч баяр баясгалангийн нь сүлд буурч хөмсөг зангидан дуугаа хураажээ. Ингэ хэчнээн сайхан, сонин хоол хийсэн ч баярлалаа гэхээс өөр үг хэлэхийг болиод үргэлж тоглоом тохуу хийж инээж хөхөрч байдаг нь ор үгүй болжээ.

	Ингэ энэ байдлыг үзээд сэтгэлээр шанална. Бас шинэхэн гэрлэсэн залуу хосыг эвтэй найрсаг байлгах сан гэж санааширна. Юрген нэг удаа уд модны цэвэрлэсэн мөчрөөр гайгүй сайхан сав сүлжсэн боловч үүндээ өөрөө баярлаагүйгээр барахгүй хөмсөг зангидсан хүйтэн царайгаараа Траутегийн баясгаланг ч даржээ.

	Бас нэг орой Юрген хонгил дотроос эмээлийн хуучин мод гарган ирж хуучин хударга эвлүүлэхийг завдан буйг Ингэ хараад:

	— Наадах чинь хэрэг бүтээх юм уу даа? Их ч мууджээ. Аль хэдийнээс хойш хэрэглээ ч үгүй юм даа. Хайран сурын гарз биш үү? хэмээвэл Юрген буцах янзгүйгээр:

	— Тэгээд би яах бил ээ? Надад солих хударга зайлшгүй хэрэгтэй. Энэ ганц хударга тасарчихвал солих юм алга шүү дээ. Өвгөн Мюллерт шив шинэхэн хударга байгаа юм. Гэхдээ тэр бидэнд түүнийгээ өгөх хүн биш. Тэр өвгөн өнөөдрийнхөө газрыг намайг сүйтгэчихнэ гэж бодоод байна. Энэ нь ч бас Траутегийн санаанд нийцэж байгаа даг гэхэд нь Георг харж байсан сониноо ууртайгаар чулуудав. Трауте сүлжиж агсан зүйл дээрээ улам тонгойж нүүр нь ув улаан болох нь түүний хувьд мөндөр бууж бүх биеийг нь ясанд нь янгинатал жиндүүлэх мэт болох ажээ. Аяа энэ эд хөрөнгө мөнөөх л эд хөрөнгийн яриа яасан зовлонтой юм бэ!

	Хэрэв Трауте энэ тухай ганц үг дуугарвал өвөг эцэг нь сүйд майд болно. Ярихаа больё, Юрген чи жаахан хүлээ хэмээвэл эр нөхөр нь уурлан бачимдана. Дуугүй суухаас сайхан юмгүй. Гэтэл дуугүй суухад бас л тэвчээр хэрэгтэй.

	Гэрийн дотор гагцхүү Росхен л баяр баясгалантай хэвээр ажээ. Бяцхан охин чимээгүй суух нь ховор агаад гагцхүү сонин сайхан ном уншвал түүндээ шимтэж дуугаа хураана. Росхенийг хоёр гараараа шанаагаа тулан ном шагайн хацраа улайлган суухад ээж нь:

	— Есөн цаг болж шүү, Росхен! гэж сануулавч Росхен сонссонгүй. Дахин хэлбэл эс, дуулсанд Ингэ гараас нь татаж:

	— Явж унт гэвэл Росхен толгой дохиж:

	— Ердөө хоёрхон хуудас уншчихъя, за юу? гэхэд Ингэ удахгүй унтахыг анхааруулав. Гэвч Росхен амласнаа мартаж суусаар байтал цаг арав цохив. Ингэ сандарч

	— Росхен! гэхэд охин номоо хамхиж сайхан нойрсоорой гээд бэргэн эгчийнхээ хүзүүгээр нь тэвэрч: — Та ч гэсэн дуулахаа бараг больсон уу. Би нөгөөх таван гахайны тухай дууг сураагүй л байгаа. Тэр дуугаа би маргааш эдэнд дуулах гэсэн юм гэхэд нь Трауте: — Тэгвэл би одоо чамтай явж чамайг орондоо ортол тэр дуугаа дуулъя гэхэд Росхен гараас нь баяртайяа хөтөлж явахад хойноос нь Ингэ ажиглан ширтэж:

	— Трауте ийм л дуу цөөнтэй болоод байгаа юм гэж Юрген рүү харан, — Түүнээс бус, цовоо сэргэлэн дуу нь холоос л цуурайтаж байдаг сан гэвэл Юрген хударгаар оролдсоор агаад толгой сэгсэрч:

	— Миний буруугаас тэр гэж үү? Би л түүнд ямар ч гэм хийгээгүй дэг. Түүнд би муу үг ч хэлээгүй гэв.

	— Сайн сайхан юм ч хэлээгүй л биз дээ!

	— Трауте ажлаа санаж уйтгарлаж байна шүү дээ гээд Георг сониноо эвхэн босоод, — Нэг дор ажиллаж дассан хамт олноо үгүйлж байна. Юрген чи үүнийг ойлгох хэрэгтэй. Би чиний оронд байсан бол... гэтэл Юрген уурсан агсарч

	— Улиг болсон зөвлөгөөг чинь сонсох ч хүсэл алга, Та нар зөвхөн өөрсдийн ашиг тусыг бодож л зөвлөдөг. Траутед юу дутаад байгааг би мэдэж байна. Та нар ч мэдэж байгаа. Намайг зовоож байгаа сэтгэлийн зовлон түүнд бас адилхан бий. Трауте тариачин хүнтэй гэрлэлээ гэсэн чинь гар хоосон ажилчнаас долоон дор зарц боолтой гэрлэжээ. Ядуу ажилчин гар хоосон гэвч орох орон, өдрийн хийсэн ажлын тоолох хэдэн зоостой шүү дээ гээд дуугүй болсонд Георг түүнийг заамдан дээш татаж босгоод:

	— Чи яасан хөөрхийлөлтэй өрөвдмөөр залуу вэ? Чиний үнэн дүрийг яг байгаагаар нь чамд үзүүлэх юм сан! гэснээ Юргений сүрдсэн царайг хармагц гараа авч: — Юрген минь тохь тухтайхан шиг ярилцаж үзье гэв.

	— Энэ талаар яриад байх юм алга. Бидний дунд ярих юм өчүүхэн ч алга. Миний юу хүсдэгийг та мэднэ, таны юу хүсдэгийг би мэднэ. Та нарыг хүссэндээ хүрээгүй болохоор би ч бас хүслээсээ ухрах ёстой болж байна. Та нар хүсэлдээ нийцсэн амьдралаа зохиосон. Тэгээд одоо амьдралыг минь өөрсдийнхөө дураар хөтлөх гэж байна. Энэ ч арай бүтэхгүй шүү гээд Юрген бусдыг үг хэлэхээс өмнө хийж байсан юмаа хумхин гарч одов. Тэгээд асар удалгүй галын өрөөнд орж гар нүүрээ угаахад Ингэ түүн рүү очих гэвэл Георг түүнийг хориглож:

	— Тэгээд орхичих гээд өрөөндөө хойш урагш хөлхсөнөө Ингэгийн өмнө ирж зогсоод: — Ийм байдлаар цааш амьдрах аргагүй ээ, авгай минь гэв.

	— Тийм ээ, би мэдэж байна. Би түүнд энэ хөрөнгө сэлтээ бүгдийг нь...

	— Тэгээд ч нэмэр болохгүй. Энэ хоёр залууд юу дутаад байгааг чи ажиглахгүй байна уу? Трауте Ротенфельдээ санаж сэтгэлээр унажээ. Энэ нь чухамхүү тэндхийн хүмүүс бүгд сайн болоод гэж чи бодож байна уу? Би бол «үгүй» гэж хэлнэ. Тэр гагцхүү хамт ажиллаж амьдарч агсан хамт олноо санаж байна. Тэр хамт олон Юргенд ч гэсэн хэрэг болно. Учир нь одоо цагт чинь хамт олонгүйгээр хүн зөв замаа олохгүй шүү.

	— Би бол өөрөө өөрийнхөө замыг олсон шүү дээ.

	— Тэгэхдээ л чи өнөөдөр гэртээ суусаар байхдаа ч тосгоноос гарах цуурай бүрийг чих тавин сонссоор бусадтайгаа нийлэхийг чи хүсдэг болсон шүү дээ. Траутегийн хувьд бол бүр ч хэцүү байгаа нь мэдээж.

	— Гэхдээ Трауте Юргенд хайртай шүү!

	— Ээ бурхан минь. Ингэ чи бүр хөгшин чавганц шиг ярих юм! гэж Георг өрөөн дотроо хойш урагш алхсанаа: — Энэ хоёр чинь залуу улс, залуус нь залуусаа дагадаг юм.

	— Тэгээд би яах бил ээ? гэхэд нь Георг Ингэд ойртож мөрөн дээр нь гараа тавиад

	— Траутетэй ярилц, тэгээд Траутетэй хамт нэгдэлд ор гэвэл Ингэ:

	— Тэгээд дараа нь?

	— Юрген хэдэн хоног үглэнэ биз. Тэгээд л хавраас та нарын хойноос нэгдэлд орчихно гэв.

	Ингэ дув дуугүй мэлрэн зогсоно. Тэр Юргений төрсөн өдрийг дурсан санах ажээ. Бас Юргений эцэг нялх хүүгээ дүүжин савлуур дээрээс авч зуны нар шарсан халуун өдөр хашаан дотуур өөрийн эд хөрөнгийг нь үзүүлж байгаа нь энэ гэж гүйж явсан нь Ингэд тодхон санагдана. Гэвч Вальтерын зам бодож төсөөлж байснаас нь буруу зүг рүү явчихсан билээ. Тэр дайнд ороод эргэж ирсэнгүй. Харин түүний амьдралын төлөвлөгөө нь төрсөн хүүд нь өв болон уламжлагдан үлджээ. 

	Ингэ санаа алдсанаа:

	— За Георг минь, сууж үз. Чи ингэж хөлхөхөө татаж намайг түр амраагаач гэв.

	— Ингэ би бидний бүх зүйлийг шийдэх ёстой. Алив зүйлийг шийдвэрлэнэ гэдэг төвөгтэй боловч зайлшгүй хэрэгтэй байдаг. Энэ амьдралыг одоо байгаагаар нь хэн давж туулах юм бэ? Өнгөрсөн намраас хойш сайжирсан юм манайд байна уу? Харин тэр үед нэгдэлд орсон бол муугүй л байх байсан. Хоёрын хооронд гурвын дунд тээнэгэлзсээр л байвал урагштай юм болохгүй.

	— Яавал зөв болохыг би хаанаас мэдэх бил ээ? Амтай болгон нэг өөр өөр юм ярьж байна шүү дээ.

	— Ингэ, чи намын гишүүн хүн шүү гэхэд нь Ингэ гараа савчин

	— Нам юм болгоныг эдгээдэг юм биш ээ гэв.

	— Гэхдээ хүн бүрд тохирох зөвлөгөө өгдөг юм. Чамд тэр л хэрэгтэй биз дээ? гэхэд Ингэ

	— За, больё гээд босон нэхэж байсан зүйлээ хурааж: — Би Траутетэй ярья. Тэр болтол тэсвэрлэж үзээч гэхэд Георг толгой дохив. 

	Энэхэн үед тасалгааны дотор нам гүм болж Росхений өрөөнөөс намуухан аялах дуу сонстов.

	Өдөр хоног өнгөрсөөр Нейрен тосгоны хавь ойрд нь том жижиггүй сонин болгон ам дамжуулан ярилцах хэрэг явдал тохиолдсоор л байлаа. Мужийн зөвлөлөөс Нейрен рүү шууд зам тавихаар шийдвэрлэж тэр замыг мужийн залуус тавих болов. Бэлтгэл ажлыг дав даруй эхлэв. Хоёр дахь үйл явдал гэвэл хэдэн жилийн өмнө Георгийн сэдсэн намагт нугын хөрсийг сайжруулах санаачилга дэмжигдсэн нь юм. Дээр үед нэгдэл байгуулагдах нөхцөл бүрэлдээгүй байсан учир уул санаачилгыг дэмжих арга байсангүй.

	Люгнер

	— Одоо даруйхан эхлэх хэрэгтэй Нэгэнт эхэлсэн ажлыг үргэлжлүүлж болно. Бид энэ нугын хөрсийг ашиглах боломж байна гэв.

	Хавь ойрын тосгон, сонин хэвлэлд залуучуудад хандсан «Залуусаа тусалцгаая» гэсэн уриа гарах болов.

	 

	Нэгэн өглөө Карл Мюллер малдаа тэжээл тавьж байгаад татан унаж босож ч явж ч чадахгүй болов. Густе авгай сандарч мэгдэн хөршийндөө гүйж очвол тэд нар нь ирж өвгөнийг гэрт нь дамнан оруулав. Дараа нь айлын хүний нэг нь эмч дуудсанд эмч ирж үзээд тархинд нь цус харвасан гэж онош тогтоов. Өвгөн тариачин Карл Мюллерийн амьдрах хугацаа тун ч богиносжээ. Густе авгай орны нь ирмэг дээр сууж гарыг нь барин Трауте халуун духан дээр нь хүйтэн жин тавина. Юрген хашаа саравчинд нь малыг нь тэжээнэ.

	Өвгөн дугхийснээ дороо сэргэн ухаан орсон боловч ярьж чадахгүй ажээ. Тэр эвэршиж ширүүссэн гараараа дэрээ базлан гиншин зовуурилна.

	— Өвгөөн яах гэсэн юм бэ? гэхэд дэргэдээ байгаа Густе, Трауте хоёрыг ээлжлэн хараад учир нь үл олдох хэдэн үг хэлэхэд нь Густе урьтаж:

	— Юү гээ вэ, өвгөөн? Хоол идэх үү? Юм уух уу? гэхэд өвгөн толгой сэгсрэв.

	— Чи өнөөдөр хэлэн дээрээ юу ч тавиагүй шүү дээ. Аль эсвэл ганц хундага хатуу юм балгана уу? гэхэд өвгөний хараа хөгшнийхөө хажуугаар өнгөрч дээд талдаа шургуулгатай ширээн дээр тусахад хөгшин нь түүний харцыг дагуулан ажигласнаа босож шургуулгыг татаж онгойлгон тэрхүү шургуулгад хамгийн дээр байсан бичигтэй цаасыг авч шилээ хийж байгаад уншиж гарав. Эхний өгүүлбэрийг уншмагц хөгшин салганан чичирч:

	— Гэрээслэл! Наадах чинь гэрээс хийж байгаа юм байна. Бүр бүгдийг биччихжээ. Ээ, бурхан минь, өвгөн минь, бие тань тийм муу байгаа юм уу? Би явж лам залах уу? гэхэд өвгөний царай хувирч нулимс нь унаж гарав.

	— Өвгөн минь сэтгэлээ барьж, биеэ бүү зовоогооч. Би одоохон Пеперманнд очиж хэлье, тэр тусална гэснээ Траутед хандаж: — Тиймэрхүү албаны хүн яаж ирдэг бол? Унаа авч очдог юм уу, аль эсвэл өөртөө машинтай байдаг болов уу?

	— Хотод бол ч хөлсний унаа бий л дээ.

	— Тэгвэл сайн байна, ламд очингуутаа хэлье. Ээ, бурхан минь, миний сандарч байгааг гэнэ. 

	Галын өрөөнд айлын авгайчуул цугларч цэцэрхэн маргалдана.

	— Эхний нэг долоо хоног л тэсдэг юм бол эдгэрнэ. Энэ долоо хоног л бүхнийг шийдвэрлэнэ.

	— Дараа нь долоо хоногийн сүүлд ахиад л цус харвадаг юм.

	— Есөн долоо хоногийн дараа ч байж магадгүй.

	— Хэрвээ долоон долоо хоног нэг ч удаа ухаан алдахгүй бол есөн долоо хоногийн дараа ч ухаан алдахгүй.

	— Гэхдээ л энэ чинь ер дахин давтагдана шүү

	— Та өвгөндөө саримс идүүлээч. Саримс чинь цус шингэрүүлдэг юм шүү. Хүний цус өтгөрснөөс л ухаан алдаж байгаа юм шүү дээ.

	— Ээ бурхан минь, би ер мэддэггүй юм шүү. Густед л хэлье гэж Аманда Мюллманн хаалга нээж: — Густе минь ээ, саримсны хэдэн хумс авчиръя, чи өвгөндөө идүүлнэ шүү. Тэгэхээр өвгөний чинь цус шингэрч эдгэнэ гээд хариу сонсолгүйгээр хаалга хаян гарч одов. Тэр яваад нэлээн ч удаж энэ зуур амьтан хүнд юу үзэж сонссоноо залхтал нь ярьжээ.

	— Тэгээд тэр хажууд нь өвс идэж байсан морь нь бас л үхнэ. Ер нь тэгээд Мюлманн минь бүгд л үхэж таарна шүү дээ. 

	Гадаа машин дуугарахад Амандагийн сэтгэл үймж: 

	— За, одоо би буцаж очилгүй болохгүй. Энэ л нөгөөх албаны хүн ирж байгаа болов уу. Харин би нөгөө Тинедээ энэ сонин юмнуудаас дуулгаж чадсангүй. Бурхан минь, өнөөдөр чинь ёстой л өдөр байна даа. Энэ их ажлыг ер нь яаж барах юм бэ? гээд явж одов.

	 

	 

	Гурван өдрийн дараа оршуулгын газар нэгэн шинэ нүх нэмэгдэв. Түүнээс хойш гурван өдрийн дараа Юрген Раймер авааль эхнэр нь ээжийнх нь адил тариачны жижгэвтэр эдлэн эзэмшин суух болсныг мэджээ. Харин Юрген өөрөө юутай бил ээ?

	Нугад зам тавих охид хөвүүд ойр орчмын газраас хуран цугларч Лийбгартенд хөл хөгжөөнтэй болов. Тракторчид ардын нэгдлийн курсийн сурагчдын байранд бөөгнөрч тариачид байрнаасаа өрөө илүүчлэн суллав. 

	Трауте өглөө хашаандаа явж байтал салхины дээрээс "хөгжөөнт амьдралд дуртай залуус хүчээ нэгтгэхээр хуран цуглар..." хэмээн дуулалдахыг сонсмогц чих тавин чагнаж зогсов. Хэчнээн хөгжөөнтэй, сэргэлэн цовоо дуу вэ! Залуу нас ахин ирдэг болоосой! Трауте хүний хөгшин залууг насаар нь хэмжиж болдоггүйг сая л ухаарав. Дуулж хөгжилдөлгүй хэчнээн ч удав даа? Жилээр үү, аль эсвэл хоногоор уу? Амьдрал хойшид мөн л ийм байх юм гэж үү? Үнэндээ энэ бол амьдрал биш байлаа.

	Трауте үдээс хойш шуудай нөхөж суугаад Ингэгээс,

	— Та хоёр залуудаа мөн л бусдаас хөндий зожиг байдаг байсан уу? гэж асуухад Ингэ

	— Бид та нар шиг ийм зожиг байгаагүй. Би ч найз нөхөдтэй, миний нөхөр ч найз нөхөдтэй байсан. Бид бүгдээрээ тун ч хөгжилтэй байдаг сан гэв.

	— Би ч олон найз нөхөдтэй л дөө... харин Юрген... гэхэд нь Ингэ:

	— Юрген бүүр багаасаа л зожиг зантай хүүхэд байсан юм. Үерхдэг цорын ганц хүн нь Фритц Шүлце байсан.

	— Тэр ч бас одоо хэвээрээ юм аа гээд Трауте өмнөх шуудайн дээрээ өнхрөн буй саарал муурыг илж: — Би тэр Фритцийг харахаас дургүй хүрдэг юм гэхэд нь Ингэ

	— Трауте, чи манайд нэг л идээшихгүй байна уу? гэж асуув. 

	Трауте муурын нурууг зөөлнөөр илбэн

	— Манайх тосгоноос хэдхэн мод газрын зайнд нутагладгаараа энэ ертөнц дээр гав ганцаараа байгаа мэт ийм уйтгартай амьдрах албатай гэж үү, ээж ээ? гэв.

	— Ердөө тийм биш. Бид дээр үед ч ийм байгаагүй юм. Бид харин сүүлийн үед л ийм болчхоод байгаа юм.

	Трауте Ингэг гайхан харав.

	— Ээж минь, яриач. Хэдийнээс тэр вэ, миний ирснээс хойш уу?

	— Тосгонд нэгдэл байгуулснаас хойш. Нэгдэлд манайх хувиа оруулж элсээгүй, зарим нь намайг муу хэлдэг болсон. Өвгөн ах Вендт маань хүртэл дургүйцэж байгаа юм.

	— Хэрэв та өөрөө орох санаатай бол, ээж ээ... 

	— Чи яах вэ? Юрген яах вэ?

	— Ротенфельдэд байхад надад их сайхан санагддаг байсан. Харин энд л... Хоёр айлын аж ахуйг хойш урагш нь болгож ажиллах амаргүй л дээ. Ийшээ тийшээ явсаар суух завгүй л байх юм. Ажлаа ч бас буруу зохицуулах юм даа. Тэжээл тавих хүртэл яршиг төвөгтэй юм. Харин Юрген унаатай болохоор л дунд нь давхиж ажлаа амжуулах юм. Тэр тантай санаа тохирвол тосгоноос өвгөн аавын малыг авчрах санаатай юм билээ. Гэхдээ саравчаа л томсгох хэрэгтэй дээ.

	— Бидний санаа нийлнэ гэж чи итгэж байна уу?

	— Би энэ талаар зөвхөн одоо л бодож байгаа юм биш ээ. Би бүр дээр үеэс Ротенфельдийнх шиг зуун тугал багтахуйц саруул сайхан саравчтай болохыг хүссэн юм. Гэтэл... 

	— Трауте цааш нь яриач

	— Энэ ч дэмий юм даа, ямар бүтэх юм биш. Миний л санаа юм гэж Трауте тэвнэдээ утас сүвлэж тонгойсноо толгойгоо өргөж: — Хүүе, ээж ээ! гэв

	— Аа, юү гээ вэ?

	— Та, өвгөн эцгийг нас барахын өмнөхөн намайг өөртэйгөө хамт нэгдэлд орох тухай асууж байж билээ.

	— Тийм ээ, тэр үед чи миний асуултад хариулаагүй шүү дээ.

	— Харин одоо оръё гэвэл, хоёр өрхийн өмч хөрөнгийг хамтруулан оръё гэвэл, бас Юрген энэ талаар бодож үзвэл болох биш үү?

	— Тийм ч амаргүй л байх болов уу. Үнэн сэтгэлээсээ үүний эсрэг зогсож байгаа хүн шүү дээ.

	— Тийм ээ. Амьдралын иймэрхүү чухал асуудлыг шийдвэрлэх нь тийм ч амаргүй зүйл. Би ч гэсэн түүнтэй маргахыг хүсэхгүй байна. Юрген ч өөрөө надтай зөрж аашилдгаа больсон. Ялангуяа... гэж залуу эхнэр дуу тасалж түгдэрснээ ичиж зовсон янзтай, — Ялангуяа зуны сүүл сард хүүхэд гарна гэдгийг мэдсэнээс хойш их өөр болсон шүү гэж яаран өгүүлэхэд нь Ингэ бэрийнхээ зөөлөн хонгор үсийг илбэн хэлэх үгээ олж ядан суув.

	 

	 

	Юрген өргөдлийнхөө хариуг хүлээн шуудан ирэхийг тэсэж ядан харуулдсаар өдөр хоног өнгөрөөнө. Тойргийн захиргаанаас очиж асуувал өргөдлийг нь мужийн зөвлөлд дамжуулсан байлаа.

	— Энэ ч зүй ёсноос гажууд юм боллоо. Уул нь тосгон түүгээрээ шийдвэл зохих байсан юм. Та л өөрөө Нейренд тосгоны дарга руу битгий явуулаарай гэж гуйсан болохоор мужийн захиргаа руу явуулсан. Тэндээс ч ер сайн юм дуулдана гэж үү хэмээн захиргааны бичээч авгай өгүүлэв.

	Юрген гадаа гарвал тааламжтай дулаахан байлаа. Тэр дэлгүүрийн цонхны дэргэд очив. Хөдөөгийн хүмүүс хот ороод буцахдаа гэрийнхэндээ заавал юм авч очдог нь ёс билээ.

	Юрген юу авахыгаа бодно. Цонхон дээр пянз тоглуулагч, модон сийлбэр, гараар нэхсэн орны бүтээлэг дэрний ууттай эгнүүлэн тавьжээ. Цааш нь ахиулаад хартал хүүхдийн тосон хүрэн будагтай дүүжин ор байх бөгөөд улаан цэнхэр өнгийн цэцгэн хээгээр эрээлжээ. Түүн дотор хүүхдийн өлгий, даавуу байсанд Юрген за үүнийг л авдаг хэрэг. Трауте ч баярлах байх хэмээн бодов. Тэрхүү дүүжин ор, өөрийн нь хуучин орноос хамаагүй гоё цэвэрхэн учир Юрген дотроо ер нь миний хүү энэ гоё оронд яагаад торниж болдоггүй билээ хэмээн сэтгэв. Гэтэл тэр орны үнэ асар өндөр учир Юрген ихэд гайхан,

	— Будаж эрээлсэн учраас л ийм их үнэтэй байна уу? Онц гойд сайхан юм ер нь юу байна вэ? гэвэл худалдагч хүүхэн,

	— Гараар хийсэн юм гэв. Юрген:

	— Тийм байна. Гэхдээ иймэрхүү дүүжин орыг сүлжихэд тийм ч хэцүү биш шүү! гэхэд,

	— Та өөрөө чадах уу? хэмээх нь тохуурхсан бас ч шохоорхсон нь илт ажээ. 

	Юрген орыг эргүүлж тойруулан сайн харж байснаа тэгш шулуун бургасаар сүлжиж болох л зүйл гэж бодоод буцааж тавив.

	Тэгээд Траутед захидлын шар өнгийн багц цаас авав.

	— Би чамд үүн дээр дурлалын захидал бичих хэрэг үү? хэмээн Трауте хацарт нь хамраа наан, — Бид ер нь захидал огт бичиж байгаагүй шүү дээ. Харин сүүлд би чамд амаар хэлэхэд хэцүү юмаа бичиж өгч байя, за юу? гэхэд нь Юрген толгой дохив. Гэвч авгайнхаа үгийг хагас дутуу сонсож гагцхүү тэгш сайхан бургас мод хаанаас олохоо бодно. Намгийн доод биед бүхэл бүтэн шугуй бий шүү дээ. Суналзсан сайхан шавширга байвал ч хэмээн сэтгэнэ. Чингээд маргааш нь Густе хөгшнийд боодол бургас авч очоод

	— Траутег гайхуулах нэг юм хийх гэж байгаа юм. Та түүнд харин хэлж ердөө болохгүй шүү гэв.

	— Хаанаас даа, Юрген минь. Юу хийх гэж байгаа юм бэ?

	— Аа, тэр нууц хэмээн Юрген инээж: — Би оройдоо л ирж байна. Гэртээ хийж эхлэх юм бол тэд сүүлд нь сонирхохгүй болно шүү дээ гэв. 

	Үүнээс хойш Юрген зав зай л гарвал орой бүр ирж ор сүлждэг боллоо. Ганцаардаж суутаа Густед энэ нь аятай таатай санагдах ажээ. Юргений зорьсон зүйл анх санаснаас нь илүү олон хоног үргэлжлэх авч хийж байгаа зүйл нь бүтэмжтэй тул урам зоригтой ажээ. Нэгэн орой Юрген гэртээ нэлээн оройтон очиж Траутег сэрээхгүйн тул гэрэл гаргалгүй орон дээрээ очиж дэрээ янзалтал дэрний нь дор нэг юм тажигнах шиг болохуйд тэмтчин үзвэл захидлын дугтуй баригдав. Тэгээд орны дэргэдэх ширээний гэрэл асаавал зэрэгцээ хоёр ор хоёул хоосон байсанд Юрген ихэд гайхав. 

	 

	«Би өнөөдөр Ротенфельд рүү явлаа. Орой болчихвол тэндээ хуучин байрандаа очоод унтана. Санаа бүү зовоорой. 

	Трауте» 

	 

	гэж бичсэн байлаа. Юрген санаа зовон шууд хувцаслаж Ротенфельд рүү очиж Траутег авчрахаар завдсанаа нэгэнт шөнө дунд болсныг санав. Бас тэгээд Траутег мотоциклоор явж болохгүй гэж ээж нь хэлсэн билээ. Ердөө хэл мэдээгүй, өөрөөс нь урьдчилж асуулгүй шуудхан яваад өгдөг байна шүү. Маргааш нь Юргенийг очиход Трауте

	— Чи орой бүр алга болохдоо хаачихаа надад хэлдэггүй шүү дээ гэхэд нь Юрген:

	— Би хэлж болохгүй хэмээн түгдэрснээ, — Би нууцгайхан нэг юм хийж байгаа гэв.

	 

	 

	Хэдэн өдрийн дараа Юрген бас нэг захидал үзэв. Түүнийг гэрэл асаахад Трауте унтсан байдал үзүүлэн хэвтэнэ. Захидлын толигор сайхан цаасан дээр ердөө хоёр өгүүлбэр байхыг уншвал 

	 

	«Чамд хэлэхэд хэцүү юм. 

	Би нэгдэлд орох хүсэлтэй байна. 

	Трауте» 

	 

	гэжээ. Юрген тэрхүү бичгийг удтал ширтэн сууснаа ухасхийн ширээн дээр байсан харандааг шүүрэн авч 

	 

	«Би орохгүй 

	Юрген» 

	 

	гэсэн гурван үг бичив. 

	Трауте орноосоо сэмхэн босоод мөрөн дээгүүр нь харан зогссоноо

	— Ээж бас орох гэж байгаа юм шүү гэвэл Юрген:

	— Ээж орох гээд байгааг би мэднэ ээ гээд Трауте руу эргэж, — Ээж чамайг ятга аа юу? Тийм үү? гэж асуув.

	— Үгүй ээ.

	— Трауте минь, үнэнээ хэл, би түүний занг андахгүй шүү

	— Үгүй дээ, Юрген минь. Би чинь тусгай мэргэжилтэй хүн. Нейрений нэгдэл яг Ротенфельдийнх шиг тугалын том байр барих гэнэ. Би яаж энд зүгээр суух вэ дээ, чи бодооч

	— Манайх ч бас шинэ байртай болно. Мал сүргээ өсгөнө. Хэрэв чамайг хүсэх юм бол би бүх тугалаа нагац эцгийн чинь хашаанд цуглуулсан ч болно.

	— Яах гэсэн юм бэ!

	Юрген авгайнхаа шийдсэн санааг эргүүлэх арга сэдэн

	— Ямар ч гэсэн хавар болго, Трауте минь. Тэр үед бас юу ч болох билээ. Чиний биеийн байдлаас наад бодол санаа чинь бас өөрчлөгджээ. Ер нь эмээ хэлэхдээ, авгайчуул бие давхар болоод ирэхээрээ уурлаж уцаарламтгай хэрүүлч болдог юм гэсэн. Наад хөнжлөө нөмөр, ханиад хүрчих вий гэхэд Трауте дуулгавартай нь аргагүй хөнжилдөө шургаж:

	— Эмээ ээж чинь үүнийг мэднэ гэж доогтойхон хариулав.

	— За тэгэхээр, Трауте минь, хүүхэд гарахаас нааш тэр талаар ярихгүй боллоо шүү.

	— Тэгээд дараа нь?

	— Дараа нь чи өөрөө тэр талаар ярих ч сонирхолгүй болчихно.

	— Би хэзээ ч түүнээс няцахгүй. Энэ хүсэл сонирхлоос хэзээ ч салж чадахгүйгээ мэдэх учир нэгдэлд орж л байж сэтгэл амарна. Хавраас өмнө ажлаа эхлэх сэн. Хүнтэй ярьж хөөрч байна гэдэг мөн ч сайхан аа. Би ээжтэй яриад тохирчихсон. Надтай хамт нэгдэлд орно. Одоо чи л үлдэж байна.

	Юрген,

	— Үгүй ер, намайг юу ч мэдэхгүй нялх хүүхэд шиг бодох юм. Та нарын хүслийг л би дагах ёстой болох нь ээ. Та нар бол амь аминдаа өмч хөрөнгөтэй улс. Би нэгэнт хоосон ядуу болохоор та нарын гарыг харах нь зайлшгүй дээ! Арай ч тэгэхгүй шүү, хонгор минь. Өөрөөр байж чадмааргүй бол тэр нэгдэлдээ ор! Чамайг орвол ч ээж ч бас л уухайс гээд л орно. Харин би... гэж дуугаа улам өндөр болгож, — Хоморгод чинь орохгүй. Би өөр газар ажил эрэх боллоо ч гэсэн та нарыг дагахгүй гэв.

	Трауте тааз ширтэн бодлогоширно. Юрген орны ирмэг дээрээс босож цонхон тус очин зогсоод гадагш ширтэв. Өмнө нь жижигхэн цэцэрлэг, хашаанд дагтаршиж үлдсэн цасны цагаан толбо тодхон үзэгдмүй. Модноос усны дусал бөнжгөнөх нь хаврын урин холгүйг илтгэнэ.

	 

	 

	Аль хэдийнээс хойш ирээгүй Ёоханн Вендт ирээд

	— Та нар нэгдэлд ороогүй цагт энэ тэнэг толгойтыгоо том тариачдаас салгаж чадахгүй. Би та нартай бишгүй л ярилаа. Та нар юу нь буруу, юу нь зөв болохыг мэдсээр байгаад буруу тал руу нь зүтгэх улс юм хэмээн үглэнэ.

	Трауте эмээ ээжтэйгээ уулзахаар очоод нэгдэлд орох санаатай байгаагаа хэлсэнд цаадах нь гайхширан гараа дэлгэж эцэст нь хэсэг зуур бодлогошрон сууснаа

	— Өвгөн минь ч дургүй байсан шүү дээ. Гэвч тэр маань өнгөрч би гэдэг юу ч мэдэхгүй, эргэсэн амьтан үлдлээ. Миний ингээд бодоход... Хөдөө аж ахуйн тусгай мэргэжил сураад ажил амьдрал чинь дэгжээд ирэхэд өвгөн бид хоёулаа сэтгэл төвшин баярлаж байлаа. Манай хүү, одоо чиний аав чинь бүр ч сайн хүн болох байсан юм. Чи ер нь манай энэ муу умгар хашаанд л суух юм бол мөнөөх эрдэм сурсны ашиг тус гаргахгүй нь ээ дээ. Эцэг өвгөдийн удам дамжсан гал голомт энэ хашаа хөрөнгөө амьд яваа цагтаа амьхандаа л байлгавал зүгээр сэн. Гэвч түүний төлөөнөө би замд чинь ус асгахгүй ээ. Юуны урьд өөрөө сайн бод тэгээд юу хүссэнийгээ хий дээ, хүү минь. Би ч энэ муу жижиг байшиндаа л үлдвэл болох нь тэр. Хүү минь чи энэ талаар бодож үзээрэй гэснээр энэ талын бүх асуудал шийдвэрлэгдэв.

	Трауте гоёлынхоо хувцсыг өмсөж, Ингэ гар цүнх барьжээ. Юрген гэртээ байсангүй. Өглөө эрт дуу шуугүй гараад л хот руу явжээ. Трауте сэтгэл тавгүй боловч түүнээ нуун Ингэтэй зэрэгцэн явна. Замын хажуугийн нойтон өвс нарнаа гялалзан цэлмэг тэнгэрт бүртийх ч үүлгүй ажээ. Тариан талбайн дунд хос туулай тоглон наадаж агснаа сайх хоёрын ойртох чимээгээр хяран нуугдсанаа огло үсрэн хол хол харайн одов. Трауте дотроо "Юрген бидэнтэй хамт явсан бол хэчнээн сайхан байх билээ. Одоо чухам хаана байна вэ?" гэж бодно.

	Ингэ бэрийнхээ бодлыг таасан мэт,

	— Санаа бүү зов. Тэр ер нь хот руу явахгүй. Өсөхөөс өдий болсон газар тарианаасаа салж чадахааргүй хүн гэв.

	Энэ үес Юрген мужийн зөвлөл дээр байлаа. Тэр Хоттерын газрыг хэдийд авах талаар баттай шийд дуулахаар очжээ. Өргөдлийг Нейрен тосгон руу буцаасан гэдгийг мэдмэгц урам нь хугарч гайхаш тасрав.

	Юргенийг Мюллерийн үүдэнд ирж зогсоход Густе түүнийг хараад угтан гүйж ирээд гэртээ дагуулан орж

	— За ашгүй, чи хүрээд ирсэн нь болжээ. Трауте өнөөдөр ирээд явсан. Бие нь базаахгүй байгаа юм болов уу, царай нь тун муу байсан. Чи түүнийг даруйхан эмчид үзүүлээрэй гэхэд нь Юрген юу ч дуугарсангүй шуудхан зуухны дэргэд очин урагш гөлрөн хэсэг зуур сууснаа:

	— Цаадах чинь... Трауте эдлэн хөрөнгөө үнэхээр өгчихсөн үү? гэв.

	— Чиний бодож байгаа шиг тийм ч муу юм бас биш шүү, Юрген минь. Өнөө үе чинь өөр цаг үе юм. Манай муу өвгөн байсан бол ч хүсэхгүй л дээ. Би ч бас дургүй л байсан. Гэхдээ тэнд орчхоод байгаа хүмүүс ч бас муу улс биш. Чи тэгж хэлж болохгүй шүү. Траутегийн тухайд гэвэл тэр чинь сайхан мэргэжил сурсан хүн. Түүнийгээ тэгээд ашиглахгүй хаячих гэж үү? Түүнийг сурсан мэдсэнээ бататгах гэхэд нь чи дургүйцнэ гэж үү?

	— Бүх зүйлийг түүний аяар зохицуулна гэж бодож байна уу? Тэгээд би яах вэ? Би гэдэг хүн дагавар хүүхэд шиг ад үзэгдэх юм. Хэдийгээр үнэн зөв гэсэн ч мөнөөх л хэвээр. Миний муу аав амьд байсан бол ч... хэмээн дуу нь чичирхийлэн гомдонгуйгаар нүднийхээ нулимсыг арчихад Густе бүүр тэвдэж

	— Юрген, хүү минь! Нэгдэлд цаадуултайгаа хамт л орчих. Тэд ердөө яах ч үгүй. Тэгээд бас нэгдэлд чиний нагац Вендт, нөгөөх Хоттены өндөр Пульманн гээд л байна. Таних мэдэх улс зөндөө. Бас Карл Шальниктай чи багаасаа хамт тоглож өссөн хүн. Үүнийгээ чи бас мартчихаа юу? гэв.

	— Тэр үед унах морьгүй байсандаа би түүнтэй тоглодог байсан юм.

	Густе түүнд ойртон сууж гарыг нь илэн

	— За тэгвэл өнөөдөр хашаа дүүрэн адуутай болжээ. Чи одоо Траутег уурлуулж сэтгэл санааг нь үймүүлж болохгүй. Юрген минь, хүүхдийг нь эвгүйдүүлчихвэл чи яана вэ? Чи сонсож байна уу? Одоо жаахан аяыг нь дагана гэдгээ надад амла! гэснээ Юргенийг үг дуугүй суухад нь босож дүүжин өлгий авчирч: — Будаг нь хатжээ. Чи одоо үүнийг гэртээ аваачиж болно гэв.

	— Энд байг.

	— Миний хүү, юу ярьж байгаа чинь энэ вэ? Чи тэгвэл яах гэж үүнийг үйлээ үзэж хийсэн юм бэ? Тэгээд ингэж сайхан алаглуулж будчихаад уу даа!

	— Наадахаа цааш нь зайлуулаач, эмээ минь

	— Тэгвэл би, үүнийг өнөөдөр Траутед үзүүлчихдэг байжээ. Тэр маань их л уруу царайтай явсан юм сан. Гэвч би чиний санааг гүйцээх гэсэн юм. Гэтэл одоо үүнийг би зайлуулах болж байдаг. Аяа, бурхан минь одоо цагийн залуус ийм ч зөрүүд зөчүүд болчих гэж гэв.

	 

	 

	Орой нь Юрген гурав дахь захидлыг дэрэн дороосоо олов. Орон дээрээ хэвтэхэд дэрэн доор нь цаас үнгэлдэн шажигнасан боловч Юрген юу ч мэдээгүй дүр үзүүлэв. Юрген Густе авгайн хэлсэн үгийг дурсан санаад дуугүй байлаа гээд хүүхэд эвгүйдчихгүй биз дээ хэмээн сэтгэн Трауте руу харвал тэр хувцсаа хагас дутуу тайчаад гараа хоёр өвдгөн завсраа хийн орны ирмэг дээр сууж байлаа. Юрген буруу харан хэвтвэл мөнөөх захидлын цаас шажигнасанд Трауте:

	— Наадахаа задлаач, Юрген! гэхэд нь Юрген хариу юу ч хэлсэнгүй. Гэвч түүний сониуч зан хөдөлж энэ захианд юу бич ээ бол? Нэгдэлд орохыг л гуйсан биз хэмээн сэтгэн хэсэг бодолхийлснээ

	— Юу гэж бичсэнийг нь мэдэж байна гэв.

	— Чи мэдэхгүй ээ гээд Трауте дуугүй суун хүлээнэ. 

	Юрген тэсэж ядаад 

	— Гэрлээ унтраачхаач, би унтъя гэвэл Трауте биеэ барьж аль л болох гөжүүн янзтайгаар,

	— Харанхуйд чи уншиж чадахгүй шүү дээ, залуу минь гэв. 

	Эцэст нь Юрген захидлыг задлан уншвал: 

	 

	«Эцсийн шийд гарав. Өнөөдрөөс эхлээд би нэгдлийн гишүүн боллоо. Чи яах вэ? Бүтэн хоёр өдөр надтай ганц ч үг сольсонгүй. Хойшид ийм л янзаар байх уу? Бид хоёул дуугаа хураах юм бол хүүхэд маань хэлд яаж орох бил ээ?» 

	 

	гэжээ.

	Юрген одоохондоо ч хүүхэд гараагүй л байна хэмээн сэтгээд бичгээ ширээн дээр тавьж хөнжилдөө шургав.

	Маргааш өглөө нь Юрген юу хийвэл зохихоо бодно. Ерийнх шигээ саравчинд орж тэжээл тавих уу? Аль эсвэл ажлыг нь хийхээр тосгоноос хүмүүс ирэх юм болов уу? Түүнээс биш энэ хоёр хүүхэн саравч цэвэрлэнэ гэдэг санашгүй хэрэг. Ээж нэгэнт залуугийн тоонд ... орохгүй, Трауте биеэ гамнаж байх ёстой. Аль эсвэл Трауте эрүүл мэндээ бодох ч үгүй хүүхдээ ч анхаарахгүй байна уу? Энэ хүүхэд өөрийн нь үр тул Траутег биеэ амар тайван байлгахыг тэр шаардах эрхтэй.

	Трауте алгуурхан босож хувцаслав. Юрген "Би ч шоодогдоо шив дээ. Одоо хэн нэг нь ирж морьдыг маань арчлах юм биз дээ" хэмээн сэтгэв. Унагалах дөхсөн гүүнийхээ тухай бодохуйд дотор нь харанхуйлан харамсах шиг болов. Нээрээ одоо хүн ирдэг юм болов уу? гэж бодохдоо Юрген чимээ чагнан хэвтэнэ.

	Гал тогооны өрөөнд ээж нь тогоо шанага хангир жингэр хийлгэнэ. Галын өрөөний хаалга нээгдэхүйд төмөр тогоон дээр хөнгөн цагаан таг тавьж буй сонстов. Анх удаагаа ийнхүү зориудаар чих тавин чагнаж буй боловч галын өрөөнөөс гарах дуу чимээг нэгд нэггүй ялган мэдэх ажээ. Дараахан нь хувин хангинуулсаар нэгэн хүн гарч явах нь Трауте үнээ саахаар явж байгаа бололтой.

	Юрген аяархан босож цонхон тус очиж харвал малын саравч түүний нүднээ харанхуйлан үзэгдэнэ. Гэтэл сүүдгэнэсэн бараан дүрс хашаан дундуур бүртэлзэн модон ултай шаахайны дуу тов товхийн сонстоно. Тэр хүн Юргений зогсож буй цонхны тус ирж зогсов. Дараа нь саравчны цонх гэрэлтэж гүүний үүрсэх нь дуулдахад Юрген тэсэлгүй хувцаслаад гарав.

	Траутег түрдэг тэргэнд малын баас ачиж буйг хараад Юрген саравчны үүдэнд гайхан зогсов.

	— Яагаад тосгоноос хүн ирж үүнийг чинь хийхгүй байгаа юм бэ? гэж шуудхан асуувал Трауте:

	— Хэн хийх бил ээ? Тэднийг бас хийх ажилгүй гэж бодож байна уу? гэв.

	— Тэгвэл наад малын баас чинь саравчаараа дүүрч л байг, ойлгов уу? Чи бас үүнийг зөөх гээ юү? гээд Юрген Траутегийн гараас хүрзийг нь аваад булан руу шидчихэв. Тэгснээ Траутегийн тэргэнд ачсан өтгийг хөнтөрч асгачхаад тэргийг нь хашаанд түрээд гаргачихлаа. Гадаа гармагц түрдэг тэрэгнийхээ дугуйг салгаж аваад нуучхав. Түрдэг тэрэггүйгээр Траутег тэрхүү өтөг бууцыг зөөж чадахгүй гэж боджээ.

	Трауте араас нь харан зогсоод тэнэг толгой гэж бодовч энэ бүх зүйл өөрийг нь хайрласны улмаас тул нэгэн талаар баярлах сэтгэл төрөх ажээ. Миний төлөө ингэж санаа тавьдаг болохоор надад хайртай байгаа нь үнэн, надад үнэхээр хайртай бол нэгэн цагт бүгд эв зүйдээ орох болно гэж бодов. Гэтэл тэр болтол...

	 

	 

	Юрген мотоциклоо унан явган хүний халтирамтгай нарийн замаар болгоомжтой гэгч явж байлаа. Газрын хөрс ов товхон эвэрч цайруу хүрэн өнгөтэй болжээ. Ийнхүү дахин нэг өдөр салхилаадахвал шуудхан газар хагалж болох ажээ. Георг ах Юргений эзэмших ёстой Мюллер Раймерынхаас гадна Хоттенхофын газрыг нийтэд нь шударч гарна. Тэд Юргенд тэдгээр газрыг өгөөгүй юм. Тэд Юргенийг нэгдэлд хэзээд орно гэцгээсэн нь арай л дэгсдүүлсэн хэрэг байлаа.

	Нэгдэл өөрийнхөө төлөвлөгөөнөөс өчүүхэн ч зүйл орхигдуулахыг үл хүснэ. Нэгэн хурал дээр төрүүлсэн эх нь хүртэл түүнийг зэмлэсэн билээ.

	Намар өвөлжих буудайн үр суулгасан юм сан. Тэд түүнийг нь үл хайхран тариалсан хөрсийг нь эргүүлээд хаячих болов уу? Үгүй бол тэр хэсэгхэн газрын төлөө санаа тавих болов уу? Нөгөөх нэгдлийн асар том газарт юу тариалах бол?

	Гэвч энэ нь тэдний л хэрэг шүү дээ. Юргений хувьд бол ажил олох нь чухал ажээ. Юрген энэ талаар Иозеф Боринатай уулзахаар шийдэн явж буй нь энэ байлаа. Иосеф дээр үед энд тэнд нэлээн ажиллаж байсан хүн болохоор ажил олох талаар сайн зөвлөгөө өгч магадгүй гэж Юрген сэтгэх ажээ.

	Иозеф Борина станцын клубт Георгтой энэ тэрийг ярилцан сууна. Тэрхүү бүгчим тасалгаанд тэр хоёроос өөр хүн байсангүй. Өнөөдөр ням гараг тул ойр гэртэй нэг нь харихаар явжээ.

	Иозеф Георгийг харан

	— Би одоохондоо цээжээр уншина. Тэгээд түгдрэлгүй уншиж байвал сайн дурын хамтлагт орно. Миний хувьд бол театрт л тогломоор байгаа юм. Гэхдээ ийм шүлэг мэтийн жижиг зүйлээс л эхлэх ёстой, тийм биз дээ? гэв:

	— Шүлгийг утга учирт нь тохируулж унших ч тийм ч амаргүй байх шүү.

	— Тийм ч амаргүй. Гэхдээ би чадна. Би унших уу? гээд

	 

	Бөмбөрцөг дэлхий яаран эргэж

	Бүгдээр амьдрахын жаргаланг магтана... 

	 

	гэж дутуу орхин Георг руу харснаа:

	— Георг минь, энэ уншихад их эвгүй шүлэг шүү. Ая эвд нь амьсгаа тааруулж уншиж чадахгүй л байна гээд санаа алдахад нь Георг инээж:

	— Уул нь бид маргаашийнхаа ажлын тухай ярих гэсэн шүү дээ гэв.

	— Яриад байх юу байх билээ дээ. Майн баярт бэлтгэх нь бас л ажил шүү дээ. Георг, би ер нь шүлэг уншиж чадах нь уу?

	— Гайхалтай сайхан юм ч алга. Чи хэтэрхий хашхирч байна.

	— Зориуд тэгж байгаа юм. Ер нь тэгээд хүний анхаарлыг татаж чадах ёстой. Чанга дуугарч байхад хавь ойрын хүмүүс сайтар анхаарна биз дээ?

	— Тийм ээ, яг л дохионы бүрээ шиг. Гэхдээ энэ нь чамд таатай байна гэж үү? Харин өнөөдөр чиний дуу хоолойг сонссон хүний чих маргааш болтол хангинаад байвал ямар байх сан бол?

	— Георг, би дуулах гээгүй шүү дээ, ердөө л шүлэг унших гэсэн юм.

	— Тэр чинь адилхан хэрэг. Шүлэг бүр өөртөө тохирсон аялгуутай байдаг юм. Шүлэг унших дуртай хүн түүнийг л ялгаж чаддаг байх ёстой.

	Борина Георгийг нүдээ бүлтийлгэн харснаа бодлогошрон суув.

	— Георг, чи ер нь ямар их юм мэддэг юм бэ? Бас шүлэг унших тухай хүртэл мэддэг байх нь хэмээн тэр Георгийг царайчилсан байртай ширтэж: — Надад нэг шүлэг уншиж өгөхгүй юу? гэв.

	— Би тийм сайн уншиж чадахгүй, Иозеф минь. Гэхдээ ер нь яаж унших ёстой вэ гэдгийг мэднэ. Харин чи манайд очвол... Трауте чамд тусална даа. Тэр чинь чадна шүү. Чи ер нь манайд очоогүй их удлаа шүү гэв.

	Борина номоо түлхчхээд наранд гандаж эвэршсэн том гараа ширээн дээр тавьж:

	— Танайд очиход сайхан байдгаа больжээ. Георг, танайх нэг л ёозгүй болжээ гэв.

	— Урьд нь чи дуртай очдог байсан шүү дээ.

	— Тэр үед бүгд сайн сайхан байсан. Юрген ч гэрлээгүй байлаа

	— Тэгэхдээ энэ бүхэн Траутегээс болоогүй шүү.

	— Чи түүнийг зөвтгөнө гэдгийг мэднэ. Би өөр юм бодож байна. Юрген бол Траутегийн нөхөр. Трауте түүний үгийг дагах ёстой. Тэгэхгүйгээр гэр бүлийн дотор яаж зохицох билээ. Нэг гэрийн хоёр өөр өөрийн бодлоор зүтгэвэл ямар амьдрал байх билээ дээ. Тийм биз дээ?

	— Чи ч сонин бодолтой залуу юм даа. Яахлаараа авгай хүн заавал нөхрийн саналыг даган хүлцэнгүй байх ёстой бил ээ?

	— Хачирхаад байх юу байна вэ. Авгай бол авгай, нөхөр бол нөхөр шүү дээ. Үеийн үед ийм л байсан биз дээ?

	— Одоо тийм байхаа больжээ. Ер нь тэгээд их юм өөрчлөгдлөө шүү дээ. Чи ч үүнийг ухаарвал зохино. Чамд ч бас л хамаарах юмны нэг. Чи энэ талаар Юргенд ярьж толгойны нь эргүүг таргах хэрэгтэй.

	— Би түүнийг ор гэж ятгах ёстой болж байна уу?

	— Яг тийм гэхэд нь Борина доогтой инээж:

	— Георг минь, чи үүнийг надад тулгаж болохгүй. Давхар ээлж, шөнийн ээлж хийе л гэхэд хүслийн чинь дагуу дандаа хамт хийдэг байсан. Хаврын тариалалтаар өдөр шөнөгүй ажиллая гэвэл ч би бас л ажиллах болно. Харин өөрийнхөө дотнын найз Юргенийг ятга гэвэл ч үгүй шүү гэв.

	— Яагаад үгүй гэж?

	— Яагаад гэвэл би өөрөө түүнийг хориглосон учраас. Бас би түүний оронд байсан бол тэр талаар бүр ч ярихгүй хүн. Тийм өмч хөрөнгөтэй хүн түүнээсээ салж яаж болох вэ. Үгүй дээ Георг минь, хүссэнээ ярьж л бай. Би яасан ч тийм юм хийхгүй гэхэд нь Георг толгой сэгсэрч:

	— Чи ч ёстой зараа байна даа, Иозеф. Юу ч болсон мэдээгүй дүр үзүүлж хамраа далдалж өргөсөө арзайлгана. Тэгээд дээгүүр чинь алим жимс өнхөрч явсан ч чи мэдэхгүй шүү дээ гэв.

	— Чи намайг битүү үгээр егөөдөөд л байна даа. Уг нь чи надтай ажил хэргийн талаар ярина гэсэн бус уу? гэж Георгийг ёжтойхон харахад Георг мөрөн дээр нь алгадаж:

	— За, явъя Иозеф, Хартвиг руу очиж ярих нь арай дээр биз гэв.

	— Өнөөдөр ням гарагт улс төрийн удирдагчийнд очих гэж үү? Чи солиорчих оо юу, Георг? Би шүлгээ цээжилнэ. Өнөөдөр өөр юу ч хийхгүй гэж Борина мөнөөх номоо авч: — Бөмбөрцөг дэлхий... гэж унштал Георг:

	— Тэгвэл би ганцаараа явлаа гэж боссонд Борина зөвшөөрөн толгой дохиж:

	— Чамд бол хамаатай асуудал. Чи намын гишүүн хүн шүү дээ. Мэддэг чаддагаараа хөдлөх хэрэгтэй. Харин бид нөгөө бригадтай уралдааны үүрэг авах гэж байгааг хэлээрэй. Нөгөө Карбег дахин бүтэлгүйтвэл огцруулж трактор дээр суулгана шүү!

	— Чи юу?

	— За яах вэ Георг, битгий олон юм яриад бай гэж Иозеф ном руугаа тонгойв. 

	Гэвч түүнд одоохондоо шүлэг унших сонирхол байсангүй. Тэгээд босож цонхон тус зогсон ажлаа яаж өөдрөг болгох тухай бодно. Бригад нь станцын хэмжээгээр сүүл барьж яваа ажээ. Ямар ч байсан үүнээс гарах хэрэгтэй гэж бодон зогстол Юрген орж ирэв.

	Хартвиг, ор шүүгээ ширээ хэдэн сандал төдийхөн тавьсан өрөөндөө сууж байлаа. Тавил багатай боловч тохитой энэ өрөөний цонх нь эрээн хөшигтэй, ширээ нь цэвэрхэн сайхан бүтээлэгтэй ажээ. Өрөөний хананы дагуу дүүрэн номтой тавиур байх агаад бас ширээ орон дээр олон ном тавьжээ.

	Георгийг орж ирэхэд Хартвиг босож түүнийг үргэлж орr гарч байдаг мэт хайхрамжгүйхэн мэндлэн ном сэтгүүлээ эмхлэх зуур

	— Зуухны хажууд сандал аваад суугаач. Би ном уншихаар хамаг юмаа мартчихдаг юм. Чи аяга кофе уух уу? Халуун саванд бий шүү гэж ганц аягандаа халууy кофе уур савсуулан хийж Георг руу түлхэв. Георг өөрт нь кофе уух аяга байна уу хэмээн ийш тийш харахыг үзээд, Хартвиг 

	— Би таглаанд нь уучихна. За ирсэн чинь их сайн байна. Би чамтай уулзах гэж бодсон юм. За юу байна, яриач! гэв.

	Георг дотроо мань хүн өнөөдөхөө л эхлэх нь шив дээ хэмээн бодмогц:

	— Ер нь ингэхэд чамтай хүн юм ярьж болох уу? гэхэд Хартвиг инээмсэглэж:

	— Ярьж болохгүй байсан бол чи ирэхгүй байсан шүү дээ гэв.

	Георг кофегоо ууж бодлого болоход Хартвиг түүнийг ажиглан суув. Хэсэг зуур дуугүй сууснаа Георг:

	— Газар гэсэж байна гэв.

	— Гэхдээ одоо бас л нойтон байгаа биз

	— Өндөр газрын чийг арилсан. Одоо ажлаа эхлэхгүй бол болохгүй нь. Өвөлжих тариа тарих гэж бид намар хөлдөх шахсан улс. Хаврын үр суулгах ажлыг эртхэн эхэлж бололцоогоороо өдөр шөнөгүй ээлжээр ажиллах хэрэгтэй байна.

	— Манай ээлжээр ажиллах жолооч байна уу? Жишээлэхэд чамаас ямар хүн ээлж авах вэ?

	— Байхгүй.

	— Тэгвэл трактор барьдаг хүн даруйхан олж авахгүй юм бол энэ чинь бүтэхгүй. 

	— Аль хэдийнээ бэлтгэж болох байсан юм. Одоо яая гэхэв, давхар ээлж л хийе дээ. Хэл ам болно биз. Гэсэн ч бид хийнэ.

	— Карбе юу? Түүнтэй таарч тохирохгүй байна уу? Георг үнэнээ хэлээч!

	— Тэр манай ажлыг бусниулж байгаа хүн.

	— Чи үүнийгээ баталж чадах уу, Георг?

	— Манай нөхөд түүнд их дургүй. Тэр ер нь яагаад нэмэгдэл хүч гаргаж их зүйл бүтээхийг эсэргүүцдэг бил ээ?

	— Хүмүүсийг ажилд хэт их шахаж шаардахгүй гэж боддог байж магадгүй.

	— Эсвэл төлөвлөгөө тасалъя гэж боддог биз.

	— Бид түүнтэй олон удаа ярьсан. Чи ч бас тэнд байсан шүү дээ. Ажлаас нь өөрчлөх ямар ч үндэс бидэнд байхгүй гэхэд Георг тамхиа зууж:

	— Хувийн аж ахуйтай тариачдыг нэгдлээс дээгүүр тавьж байгаа нь бид бүхний бодол санааны эсрэг байгаа хэрэг гэв.

	— Үнэнийг хэлэхэд, Георг минь би ч гэсэн хувийн тариачны ажил хурдан шалмаг эмх цэгцтэй гэж боддог юм.

	— Хажууд нь ажиллаж байгаа болохоор би тэдний байдлыг мэднэ. Бид уг нь тэднийг нэгдэлд оруулахыг эрхэмлэж байгаа шүү дээ. Тэд хэрэгцээтэй цагт бэлэн байж нийтийн төлөө зөв санаа гаргаж чадах болов уу даа.

	— Тэд бидэнд итгэж найдан нэгдэж болох юм гэдгээ ухаарч байгаа биз. Харин олонх нь станцын хангалттай туслалцааг хүлээн тээнэгэлзэж байна. Нейрен, Хоттены эдлэнгийн хөх тарианы түүхийг санаач. Тиймэрхүү бүтэлгүй ажил нэг ч тариачныг нэгдэл рүү түлхэхгүй.

	— Хэрэв тэр талаас нь үзвэл ч... 

	— Георг аль аль талаас нь үзэх хэрэгтэй.

	Георг босож өрөөн дотуур хөлхсөнөө Хартвигийн өмнө очиж зогсов.

	— Одоо яая гэхэв, би бууж өглөө гэхэд хоёул инээлдэв.

	— Бид үндсэндээ нэг л янзын «чулуу» хараад байгаа улс гэхэд Георг толгой дохиж:

	— Тэгээд бид шүдээ булгалсны эцэст аль аль нь адил юманд зүтгэж байжээ гэдгийг мэдэх болно доо. 

	— Тийм л байгаа юм гээд Хартвиг халуун савны таглаанд кофе хийж оочив. Георг Хартвигийн барьсан хөх хуванцар таглааг ажиглан суув. Тэр нь цав суусан агаад түүгээр кофе дуслан Хартвигийн хурууг даган урсана.

	Георг Боринатай хамт хээр хоносноо дурсан бодов. Тэднийг өглөө босоход халуун савтай цай, талх хиам өвсний саравчны үүдэнд байж билээ. Георг халуун савны таглааг авч хажуудаа өвсөн дээр тавьсан юм. Гэтэл идэж уух юм үзэж баярлахдаа бүжин дэвхцэж байсан Борина тэр таглааг нь гишгэчихсэн билээ.

	— Чи тэр шөнө бидэн рүү очсон уу? гэхэд Хартвиг инээмсэглэн толгой дохив.

	— Би сайн нөхдөө яаж хөдөө хээр хоол ундгүй байлгах билээ. Та нар тэгэхэд их зүйл бүтээсэн. Тэр үед хамгийн анхны давхар ээлж хийсэн нь тэр шүү дээ.

	Георг түүнийг ихэд анхааран ширтсэнээ:

	— Нөхөр Хартвиг, чи ер нь ингэхэд ямар хүн бэ? Чамайг гүйцэд таньтал ч... гэхэд царайд нь баярын мишээл тодров.

	 

	 

	Юргенийг ирэхэд Иосеф Боринагийн бодол өөрчлөгдөж Юргений бодлын эсрэг хандсан байлаа. Юрген түүнээс мод бэлтгэх газрын ажил ямар байдгийг асуухаар ирсэн ажээ. Шүлцийнхэн Юргенийг тэнд орохыг зөвлөсөн юм.

	Мод бэлтгэх газар гэдэг нь хувийн үйлдвэрийн газар байв. Түүний эзэн нь ажилчдынхаа хүчийг сорон гагцхүү их ашиг олохыг хичээнэ. Ажил нь үнэхээр хүнд ажээ. — Чи түүнтэй яриач бид түүнийг нэгдэлдээ ажиллуулна. Улс орондоо социализм байгуулахын төлөө хүн бүрийн хүчийг ашиглана гэж Георг түүнээс саяхан гуйсан билээ. Социализм гэдэг үгийг Борина сонсох дургүй. Социализмын үйл хэргийн эсрэг санаа үгүй боловч ерөөс улс төрийн утгатай нэр томьёо сонсох дургүй хүн билээ. Улс төрийн ярианд залхсан хүн. Тэр арван зургаатайдаа цэрэгт орсон бөгөөд эцэг эх хоёр нь бөмбөгөнд сүйдсэн ажээ.

	— Сурталдахаас чинь залхаж гүйцлээ. Арай гэж түүнээс чинь салсан юм. Одоо чих амар байхыг хүснэм гэж Борина Георгт байн байн хэлдэг байлаа. Тэгэхэд нь Георг:

	— Чих амар байх бодолтой юу? Хэн чамайг амар суулгах юм бэ? Нөхөр минь, чиний мэдэх сонсох дургүй тэр улс төрийг эрхэлж байгаа бид чамд тусална гэм билээ.

	Тэр үес Борина сэтгэлийнхээ угт Георгийг арга буюу зөвтгөж билээ. Түүний өмнө Маяковскийн шүлгийн ном дэлгээстэй байв.

	Маяковский бол социалист яруу найрагч гэж Георг хэлж билээ. Нээрээ ч социализм үнэхээр сайн юм бол уу? хэмээн бодлогоширно.

	Гэтэл түүний найз Юрген яг урдаас нь харан сууж байлаа. Тэр тун ч ихэд гоморхож модны үйлдвэрт ажиллах гэж иржээ. Эхнэр нь бага боловч хувийн өмчтэй, ээж нь мөн товхийсон хөрөнгөтэй боловч өөрөө тариачин гэх нэрээс цаашгүй миний гэх алхам ч газаргүй билээ. Хоёр авгай хоёулаа Юргенийг өмчийн эзэн гэж өргөмжилж болох байсан авч тэгсэнгүй. Харин бүх эд агуурс газар эдлэнгээ нэгдэлд нийгэмчилчихжээ.

	Үүнийг хэн ч ухааран үзэж сайшаан ярьж болох билээ.

	
Борина угаас Георгийг хүндэлж дотнын нөхрөө хэмээн үзнэ.

	— Үйлдвэрлэлийн нэгдэл бол манай хөдөөд социализм байгууллаа гэсэн үг, Юрген минь хэмээн Борина санамсаргүй хэлчхээд санаа зовон нүүр улайв. Юргентэй хоёулхнаа ийн суух нь нэг л онцгүй ажээ. Уг нь Георгтой хамт Хартвигийнд очдог байж. Эсвэл Георг хурдхан буцаад ирээсэй хэмээн сэтгэнэ. 

	Юрген суниаснаа гэдрэг налан суугаад 

	— Чи бас ингэж эхэлж байгаа юу? Илтгэгч шиг л номчирхож байх чинь юу вэ? Би л буруу юм хийж байна уу, тийм үү? гэв.

	— Яг ч тиймгүй. Буруугийн нь ихэнх хувийг танай авгайчуул хүлээх болно хэмээн Борина тасхийтэл ширээ алгадаад аргаа барсан янзтай хашхирч, — Эмсийн аяыг дагавал өнөөдөр хол явахгүй. Сониуч, элдэв маяг заяг хөөцөлддөг улсад би дургүй. Намайг чи өөрөөсөө дээр болж бүтэж явна гэж бодож байна уу? Хоёр долоо хоногийн өмнө нөгөөх жүжигчин бүсгүй тайзнаас нэг бичиг ирүүлсэн нь өөрийнхөө төлөө битгий санаа тавь гэсэн байсан шүү дээ. Тэр хүүхэн нөхөртэй гэнэ, нэг тийм дуучин хүнтэй юм байх. Хайран сайхан хүүхэн. Харамсах цаг ирэх вий. Дуучин гэдэг чинь юу юм бэ? Би дуулж чадна шүү дээ. Бүр яаж дуулдаг гэж бодно! Тэгээд одоо бас шүлэг уншиж сурч байна. Чамд үзүүлэх үү? гээд үсрэн босож цээж түрэн зогсоод шүлэг уншиж гарав. 

	Юрген номыг нь булааж аваад

	— Чи миний асуултад хариулах уу? Аль эсвэл үгүй юү? Модны үйлдвэр ямар вэ? Намайг ажилд авдаг болов уу гэхэд Борина түшлэгтэй сандал дээр лагхийтэл сууж:

	— Яруу найргийн талаар чи даанч юмгүй шив. Тийм биз? Намайг ямаршуу авьяастай хүн болохыг даанч гадарлахгүй хүн юм. Урлаг уран сайхны талаар чи юу ч сонсоогүй хүн юм аа даа? Эргэн тойрондоо болж буй өчнөөн олон зүйлсийг огтоос анзаарахгүй сохор мэт байх юм гэснээ Борина гэнэт юу хэлж байгаагаа бодож саяын хэлдэг үгийг Георг надад хэлдэг байж билээ, одоо харин би Юргенд яг тийм үг ярьж байна шүү хэмээн сэтгэв. Георгийн үг ямагт улс төрийн утгатай байдаг. Миний саяны хэлдэг ч мөн л улс төрийн утгатай үг мөн гэж бодоод цээж дүүрэн амьсгаа авч:

	— Модны үйлдвэр тун ч арчаагүй газар. Тэнд очих хэрэггүй. Чихэр бурам шиг сайхан юмнаас намайг зугтсан гэж бод оо юу? Түүнээс гадна чих халууцуулах нэг юм бий. Юу гэвэл чам шиг залуу тариачин тэр шуналт лүдээс ажил гуйж очно гэдэг чинь нэрд муу хэрэг шүү.

	— Ажил явдлаа бүтэмжгүй байгааг чамд яарч хэлэхийн хэрэггүй байж дээ?

	— Чи дэмий юмнаас сэтгэлээ зовоож явах юм. Одоо учир зүйг ойлгож өөрийнхөнтэйгөө нийлж энэ социализмын байгуулалтад гар бие оролцох хэрэгтэй. Тэгэхгүй гээд яах юм бэ? Зөндөө л хүмүүс орж ажил хэрэгт нь зүтгэж байна шүү дээ.

	— Чи өөр юм хэлж өгч чадахгүй нь уу, Иозеф?

	— Муу байна даа. За байз, чи юу ч гэсэн жаахан хүлээж бай, би нэг юм бодоодохъё гээд хэсэг зуур шанаа тулан сууснаа шийдмэг янзаар ширээ алгадаж: — За ер нь яагаад болдоггүй юм бэ? гэсэнд Юрген түүнийг гайхан харж:

	— Чи одоо л ухуулга хийх нь үү? гэв.

	— Чи хүлээж бай! Би нэг аятайхан юм бодлоо. Чи бол залуу, яагаад ер нь нугын замын ажилд орж болдоггүй бил ээ? Тэнд чинь одоо тавь шахам охид хөвгүүд ирчихсэн, бас мөдхөн төдий хэрийн улс ирнэ. Тэндхийн ажил жигдрэх гэж байна. Зам тавих ажил бол их сайхан, урам зоригтой ажил шүү. Тэр хувийн үйлдвэртэй зүйрлэшгүй нэр төртэй ажил. Тийм үү?

	— Сурч боловсроогүй хүнийг чинь авах уу даа? Мэргэжлийн ажилчин авахгүй гэж үү?

	— Мэргэжлийн ажилчин ч авалгүй яах вэ. Гэхдээ одоохондоо дандаа мэргэжлийн хүн авч яаж чадах вэ дээ. Тэнд чинь мэргэжил шилэхгүй хийчих ажил зөндөө л бий. Тэнд орвол чиний хувьд их аятайхан юм, Юрген, тийм үү? 

	— Би бодъё доо, Иозеф. Ямар ч гэсэн сайн санааны зөвлөгөөнд чинь баярлалаа гээд Юргенийг явахаар завдсанд Борина,

	— Авгай чинь ингэхэд яаж байна вэ? гэв.

	— Тэр яах ёстой юм бэ! Их л өөрчлөгдөж байгаа. Анх эвлэгхэн ааштай охин байсан. Дараа нь малчин болж үзлээ. Тэгээд би тариачин болгосон. Харин одоо бол нэгдлийн гишүүн болсон. Өөр юу болохыг хэн мэдэх вэ дээ. А тийм бас ээж болно.

	— Нээрээ гэж үү?

	— Итгэмээргүй байна уу?

	— Та нарын ийм эв түнжингүй байхад уу?

	— Нэгэнт тарианы үр суулгасан бол тэр чинь бүрхэг өдөр ч гэсэн ургана шүү дээ. Тэгээд эцэс сүүлд нь тэр суулгасан үрээ хайрлан хамгаалах бус уу?

	Иозеф санаа алдаж

	— Нээрэн л тийм дээ. Тэгээд та хоёр салахгүй юм байгаа биз дээ?

	— Надад бодсон юм алга. Өөр авгай авах бодол надад л алга гэв.

	 

	 

	Заримдаа ярих, хэлэлцэх юм гарвал ажлын урьд хойно түр цуглан зогсож ярилцана.

	Нэг удаа албан конторын тохижилтын тухай нөгөө удаа нягтлан бодохын тухай ярилцав. Энэ ажлыг хийх хүн олдсонгүй.

	Ёоханн Вендт Пеперманны авгайд

	— Хэрвээ бичих юм гарвал чи бас бичиж чадна. Тийм хэцүү юм ер үгүй. Бүтэхгүй болохгүй юм гарвал өвгөнөөсөө асуу. Тэр чинь захиргаа тамгын газар олон жил ажиллаж байсан хүн чамд тусалж чадна гэсэнд Пеперманны авгай ёжтойхон харж 

	— Манай өвгөн тосгоны дарга болохоос бус нэгдлийн тариачин биш шүү дээ. Чи тэгж өөрөө хэлсэн биз дээ, Ёоханн? гэв.

	— Тийм тийм! Тэглээ гээд өвгөн чинь нэгдэлд огт хамаарахгүй гэж үү?

	— Тэр нэгдлийн ажлын төлөө ямагт санаа зовж байдаг юм. Нягтлан бодогч хэрэгтэй гэдгийг тэр л хэлсэн юм.

	 

	Энэ явдал хэдэн долоо хоногийн өмнө болсон юм. Харин одоо Пеперманны авгай Хоттены хашаанд үр тарианы бригадынхантай ярилцан зогсоно. Хашаанд явж байсан нэгэн залууд: — Саравчинд байгаа бусад хүмүүсийг дууд. Их удахгүй гэж тэдэнд хэл гэв.

	Хэдэн минутын дараа хүмүүс цугларав.

	— Ид ажлын дундуур дууддаг нь юу ч бил ээ, Пеперманн минь. Энэ хооронд нэлээн юм хийчихгүй юу?

	— Өнөө орой хурал хийсэн нь та нарт илүү тохиромжтой байгаа бол одоо тарцгаа.

	— Юу ярих юм бэ? Заавал хуралдах хэрэг байгаа юм уу, үгүй юу?

	— Ер нь ярьчих л даа, Пеперманн. Сайх авгай ийнхүү гуйлгаж байснаа,

	— Уг асуудлыг өнөө орой болтол өөртөө хадгалж байж ч чадна л даа гэхэд бусад нь:

	— Юуны тухай юм бэ? Битгий сүр бадруулаад байгаач дээ гэв.

	— Та нар одоо нэгэнт завгүй байгаа бол... гэхэд нь хэн ч буцаж явсангүй, харин ч юун тухай дуудсан юм бол хэмээн хүлээн зогсоно.

	— Надад бол хамаа алга, одоохон хэлчихсэн ч болох юм гэж Пеперманны авгай чухал яриатай бол ташаа тулдаг зангаараа хоёр ташаагаа тулан, — Бид нягтлан бодогчтой болно. Тэр Загсены хүн. Гэхдээ тариачин биш шүү. Харин газар дор олон жил ажилласан хүн гэсэнд

	— Уурхайчин хүн үү? гэвэл Пеперманны авгай толгой дохив.

	Вендт:

	— Чи ямар тэнэг юм хийж байгаа чинь энэ бил ээ? Тэр уурхайчин чинь энд юугаа хийх юм бэ? Бидэнд тариачин юм уу, аль эсвэл ном эрдмийг нь үзсэн жинхэнэ нягтлан бодох хэрэгтэй. Харин тийм... дүлий дүмбэ үү? хэмээн дургүйцсэнд Пеперманны авгай 

	— Вендт, чи хамар доорх хагархайгаа хамхивал зүгээр биш үү? гэж зэмлэв. 

	Ингэ Раймер урагш давшин гарч:

	— Хөдөлмөрчин хүнийг битгий тэгж хэл, та өөрөө тэгвэл мөн л дүлий дүмбэ шүү дээ гэсэнд

	— Одоо л гууль нь цухуйх нь ээ! Та нар надтай хэрэлдэх гээ юү? Чиний хэлдэг тэр «мөн л дүлий дүмбэ» гэсэн чинь юу гэсэн үг вэ?

	— Би одоо хэлээд өгье. Чи бүхэл амьдралаа газраас хишиг горьдож өнгөрүүлээгүй гэж үү? Хэдийгээр чи газрын гүнд нь байгаагүй ч гэсэн түүний хөрсөн дээр халуунд халж хүйтэнд хөрж, үмх талхны төлөө зүтгэж байсан. Гэхдээ чи уурхай, үйлдвэрийн ажилчин хүнийг ах дүү нараа гэдгийг мэддэг байсан. Харин одоо амины жаахан юмтай болчхоод тэднийгээ хараан доромжилж болохгүй ээ. 

	Вендт Ингэд ойртож очоод

	— За, чи битгий хэтрүүлж үймээн дэгдээх гээд бай! Битгий занаж зүх! Бас юу ч орох зайгүй толгойд минь бодол санаа нэмэрлэх гэж битгий оролд. Намайг ажилчин хүнийг хараалаа гэж үүнээс хойш битгий хэлээрэй гээд цээж дүүрэн амьсгаа авч тайвнаар: — Ингэ, чи сайн бодооч! Уурхайчин хүн манай нэгдэлд ирээд юугаа хийх бил ээ? Бид бол хөдөөгийн тариачин хүмүүс. Тэр хүн бидний ажил төрлийг ойлгож мэднэ гэж үү дээ? гэв.

	Пульманн ерийнх шигээ тайван дуугүй байснаа Вендтийн ханцуйнаас татаж:

	— Нам түүнийг илгээсэн бол Вендт минь зөв талын хүн биз дээ. Хэрэв тэр хүнд мэдэхгүй юм гарвал бид хэлж өгье, үзэхгүй юм гарвал бид үзүүлж харуулъя, бидний амьдралыг мэдэхгүй бол бид хамт амьдарч аж төрж байгаад таниулж мэдүүлээд өгье дээ. Эцсийн эцэст бид бүгдээрээ байгаа шүү дээ, тийм биз? Харин бид тэр шинэ ирэх нөхрийн төлөө санаа тавихгүй бол муухай хэрэг болно гэв.

	Вендтийн чих улайх нь бусдын өмнө буруугаа ойлгож гэмшин зовж байгаа юм бол уу? Ийнхүү юмыг нарийн бодож чадахгүй тулга тойрсон ухаан гаргасандаа зовсон бол уу? Түрүүлж дуугарсан хөхөөний хошуу хөлддөг гэгчээр Вендт хамгаас урьтаж Пеперманны авгайг зэмлэх хэрэггүй байжээ. Хажуудаа зогсож байгаа Пульманнд хандаж:

	— Чи миний амыг хааяа ч гэсэн таглаж байж болно шүү, Эрнест минь. Муу өвгөнийг зовж ичихийг нь хүлээж суухын хэрэггүй шүү дээ гэв.

	Пеперманны авгай гараа өргөж:

	— Нөхөд өө, бас нэг юм байна. Нөгөө "дүлий дүмбээ" хаана байрлуулах вэ? гэх нь нөхөрсөг бөгөөд санаа нийлсэн нөхдөө урамшуулах магтаал мэт сонсогдоно.

	— Тийм ээ, бид одоо хаана суулгадаг бил ээ? хэмээн хүн бүр бусдынхаа гэрийн багтаамжийг бодовч өөрийндөө боломжтой эсэхийг хэн ч үл бодох ажээ.

	Пеперманны авгай түр хүлээснээ

	— За юу болж байна вэ? Бид тэгээд нягтлан бодогчоо хуучин новш хадгалдаг, эртний боолын пинд оруулах хэрэг үү? гэв.

	Ёоханн Вендт Пульманн өөр лүү нь ширтэж байгааг мэдмэгц зооны нь хөлс гарах шиг болов. Гэвч тэр эргэж харсангүй, урагш чигээрээ л ширтсээр байв. Тэгтэл түүний харц Ингэ, Ваш нарын харцтай тулгарсанд тэдний царайд Вендтийн илүү өрөөг асуусан янз илт ажээ. Вендт дотроо эднийх зөв өө. Манайх гурван өрөөтэй, хөгшин бид хоёулхнаа сууна, Труде, станц дээр суудаг болохоор нэг өрөөг огт хэрэглэхгүй байгаа нь үнэн гэж бодов. 

	Пеперманны авгайн харц өөр дээр нь ахин тусахад Вендт урагш гарч:

	— Би... бид... манайх дээд өрөөнийхөө цонхыг гудамж талдаа гаргаж засах санаатай байгаа юм. Үүнийгээ хийж болно биз дээ.

	— Танай өрөөний засвар дуустал тэр хүн зарцын пинд байх уу? 

	Вендт эргэн тойрныхоо хүмүүсийг ажвал авгай нь тэртээ арын эгнээнд Колбийн жижигхэн туранхай авгайтай шивнэлдэн зогсоно. Авгай нь сая л учрыг ухаарч Вендтийг харав. Авгайгаа юм хэлэх гээд байгааг ажигласан Вендт:

	— Түүнийг гэртээ суулгах уу, хөгшөөн? хэмээн яаран асуувал авгай нь:

	— Үгүй гээд яах бил ээ? Доод давхартаа л хамт байгаад дээд талын өрөөг гүйцээчихнэ биз. Авгай нь ирвэл бас л хамт орно биз гэв.

	Вендт

	— Юу гэнэ ээ? Тэр бас авгайтай хэрэг үү? гэж гайхсан янзтай асуусанд хүмүүс нирхийтэл инээн

	— Яагаад тэр авгайгүй байх бил ээ? Ёоханн чи ч авгайтай байна шүү дээ гэцгээв.

	Пеперманны авгай цаг дэмий нөхцөөчих болуузай хэмээн

	— Бидний ажил дуусаагүй шүү. Уг нь өнөө орой л цугладаг байж. Хайран ажлаа алдлаа гэвэл Ваш:

	— За тэгээд яриач. Бид өнөөдөр нэг цагаар илүү ажиллана гэснээ бусдадаа хандаж: — Зүйтэй юү? гэхэд бусад нь:

	— Тэгэлгүй яах вэ! Хуралдсан цагаа нөхнө гэцгээв. 

	Пеперманны авгай

	— Нугат хөндийн Раймерынх бүх малтайгаа байна. Энэ хоёр хүүхэн ийш тийшээ самгардан гүйж байна. Бид тэдэнд зөвхөн нэг төрлийн мал газар дээр нь үлдээх нь зүйтэй. Юуны урьд саалийн үнээг тосгонд авчирч өдөр бүр сүү зөөдөг илүү ажлыг зогсоох хэрэгтэй байна гэв.

	Вендт яаран

	— Саалийн үнээг манайд өгчхөж болно. Манай шинэ сайхан саравчинд гахай байлгах нь, надад нэг л эвгүй санагдах юм. Харин нугын хөндийнхний жижиг пинд гахай байрлуулбал зохино. Тэнд ер нь сүүлд гахайн сайхан цэлгэр саравч барихад ч зайтай юм гэв. Өөрийн нь бахархаж явдаг ганц сайхан саравчинд гахай оруулснаас хойш өвгөний сэтгэл амгалан байхаа больжээ. Ямагт уруу царайлан явах болж гахай тэжээх ажилд үл оролцох агаад гагцхүү хөгшин нь Колбийн авгайтай хамтран тэжээнэ. Харин адуу үхэр ховор сайхан амьтад тул тэдгээрийг саравчиндаа байлгах дуртай ажээ.

	— Ингэ, танайд гахай байлгахад тохирох уу, үгүй юү? гэдгийг чи өөрөө хэлээч

	— Вендт ах минь бололгүй яах вэ, та нарыг тэгж шийдвэл би эсэргүүцэхгүй. Харин би... юу гэж л бодсон бол... гэж дэргэдээ дуугүй зогсож буй Траутегийн гараас барьж урагш нь гаргаад:

	— Миний бэр мэргэжлийн тугалчин. Тэгэхээр яасан! нь... дээр биш үү гэхэд Трауте:

	— Үгүй ээ, хуучин саравчинд хэчнээн тугал багтах вэ дээ. Агаар гэрэл дутна. Миний бодоход шинэ байр юм уу, томоохон задгай саравч юуны өмнө чухал байна. Зуны цагт малд зөвхөн задгай хашаа л байвал болно. Тэр ч байтугай өвөл олон газар малаа сэрүүн саравчинд байлгаж байна. Задгай саравчийг нугын ойролцоо барьж ч болно. Үүнийг л би аль хэдийнээс хойш хүсэж байгаа юм гэж яаран өгүүлэв.

	Вендтийг

	— Хүн бүрийн хүслээр болдог бол... хэмээн уулгалахад Пульманн түүнийг нударч зогсоов. 

	Хэсэг зуур хүмүүс хоорондоо ярилцаж шивэр авир хийснээ чимээгүй болоход Ингэ, Ёоханн Вендт рүү зэрвэс харснаа

	— Хэрэв та нар тугалын саравч барих юм бол би гахай авч болно. Бид ерөөсөө нэгдлийнхээ гахайн тоо толгойг нэмэгдүүлэх хэрэгтэй гэж би бодож байна. Вендтийнд байгаа хэдэн гахайг бид гахайтай гэж тоолохын хэрэггүй. Нэгдлээ хөгжүүлж малаа өсгөх ёстой. Тэгэхлээр манай хашааг жаахан янзалж тордоод сайн үүлдрийн гахай оруулбал та нар юу гэх бол? Харин би ойрын үед уужим сайхан хашаатай болох арга бодох болно гэв.

	Вендт үл ялиг нугдайн сууж дотроо энэ эмс үү, ямагт ажил удаж байх улс юм. Ямар ч гэсэн энэ хэдэн гахайнаас салж чадахаа өнгөрлөө. Дүүрсэн хэрэг хэмээн бодохдоо:

	— Тэгвэл одоохон тэр хашаа сэлбэх модоо бэлтгэх хэрэгтэй. Ууланд ч бас аятайхан шургааг бий шүү. Тэндээс шууд авбал задгай саравчинд тийм ч их үнэ орохгүй биз. Хэн ой хамгаалагчтай ярих вэ, одоо л эхлэх хэрэгтэй гэв.

	— Ердөө өнөөдөр үү, Ёоханн?

	— Тэгээд хэзээ хийх бил ээ? Нуга ногоороод эхэлнэ. Малын аманд өртөхөөр өвстэй болмогц задгай газар малаа идшлүүлэх хэрэгтэй.

	— Бид илбэдэж чадахгүй шүү

	— Илбэдэх нь юү билээ. Бидний хүч хангалттай их байна шүү дээ. 

	 

	 

	Хэдэн үнээг нь тосгонд аваачсан нь Юргенд төдийлөн юм бодогдуулсангүй. Харин адууны нь байр хов хоосон байгааг үзээд цочин гайхав. Түүнийг тэжээлийн хоосон тэвш сандайлан толгой гудайн гиюүрэн суух үес Трауте хүрч ирэв. Юунд ийнхүү гутран суугааг нь Трауте мэдэж байлаа. Хэдэн морийг нь аваад явахад Юргений адуунаасаа салах дургүйг бодоод Трауте ч сэтгэл хямран зовж билээ. Хээлтэй гүү нүсэр биеэ хөдөлгөж ядан ягуухан алхсаар саравчнаас гарахад хажууд нь азарган үрээ тоглон тонгочиж явсан сан. Юрген үүнийг үзээгүйд нь Трауте нэг талаар баярлаж билээ.

	Харин одоо Юрген хоосон саравчинд энд тэндгүй хөглөрсөн барилгын банз, шавар шохойн дунд сууна. Трауте ийнхүү санаа зовж байгаагаа нуун аяархан явж очоод хажууд нь зэрэгцэн суусан авч хэлэх үгээ олж ядна. Тэд дуу шуугүй зэрэгцэн суусаар л байлаа.

	Трауте энэ тэрийг бодон суув. Юрген зам тавих хүнд хүчир ажил хийхээр хүсэлтээ гаргасныг Трауте анх сонсоод гайхсан боловч яваандаа учрыг ухаж тайвширч билээ. Юрген нэгдэлд орохгүй бол нэг гэрийн хоёр учир зүйгээ олон амьдралаа дэгжин дээшлүүлэх эсвэл салах ийм хоёр зам үлджээ.

	Сална гэдэг үгийг Трауте энэ зун төрүүлэх хүүхдээсээ ч биш ер нь л сонсох дургүй агаад санаанд нь үл багтах ажээ.

	Юрген Траутег дэргэдээ суугааг анзаараагүй мэт юу ч үл дуугаран боолттой өвс задлан сууна. Трауте цөхрөнгөө барахдаа гараас нь барьж:

	— Хоттены саравч манайхаас хавьгүй дээр юм. Гүүгээ бүр наран талд нь оруулсан. Бас хүмүүс Карл Шальникийг сайн адуучин гэцгээх юм гэвэл Юрген гараа татан авч бас л юу ч эс дуугарав.

	— Чи очиж үзэж болно шүү дээ. Чамайг явбал би ч гэсэн хамт явъя.

	— Үгүй, явахгүй.

	Трауте түүний нойтон хүлэр наалдсан савхин гутал, намгийн хүнд хүчир ажилд харлаж эвэршсэн гарыг нь харан саравчинд орхин явж үл тэвчин:

	— За, гэртээ оръё Юрген, хоол чинь хөрчихнө гэвэл Юрген:

	— Би өлсөөгүй байна гэв.

	Трауте сууж хүлээхээс өөр аргагүй болов. Хэсэг азнаснаа

	— Нугын ажил хүнд юм уу? Чи тэнд юу хийж байна вэ? гэж асуусанд Юрген сая ам нээн

	— Нүх ухаж шуудуу татаж байна. Бид машинтай, чи тийм юм ердөө үзээгүй! Шороо хутгах, ачих машин тус тусдаа бий. Харин би тэр замын бригадад нь даан ч ажилладаггүй л дээ. Харин газар ухдаг гээд тонгойн дахиад л дуугүй болов. Харин Трауте эхэлсэн яриаг таслахгүйг хичээж:

	— Замын бригадад чи юу хийх гэсэн юм бэ? гэхэд нь Юрген алгуурхан мөрөө хавчсанаа

	— Би машин дээр л ажиллах гэсэн юм. Гэтэл тэнд урьд нь сургууль хийсэн хүн ажилладаг юм байна гэв.

	— Сурахгүй юу?

	— Би нэг хүнээс чаргуулдаж явах хэрэг үү? Хэн тэгж цагаа алдаж байх вэ дээ.

	— Чи хүн амьтнаас асууж гуйв уу?

	— Яалаа гэж. Яасан ч бүтэхгүй шүү дээ гээд өвсний боодлыг чулуудаж: — Ямар ч юм хэрэг алга. Миний бүх амьдралыг та нар үрэн таран хийлээ! Би гэдэг хүн одоо юу вэ? Юу ч биш! Би юу чадах бил ээ? Юу ч чадахгүй! Нүх ухна даа. Унах унаагүй, барих анжисгүй тэгээд бас ажил хийе гэтэл машин ажиллуулж чадахгүй ийм л хүн байна шүү дээ гэснээ босож: — Та нар л намайг ийм болгосон... та нар... ердөө л та нар... аяа, юу ч хэлэх вэ дээ гэв.

	— Чи өлсжээ. Юрген оръё, хоолоо ид гээд Трауте түүнийг шуудхан хөтлөн гарах зуураа, — Ингэхэд чухам хэнд гомдоод байна вэ? Тэр жинхэнэ бригадад орохын төлөө чи л өөрөө хичээхгүй юм бол тэд чамайг олж тавих гэж үү? гэв. 

	Үүднийхээ өрөөнд ороод Трауте 

	— Би чамд туслах уу? Тэнд миний таних хэдэн хүн бий. Тэдэнтэй би ярих уу? гэж асуув.

	— Хэнтэй ярих гэж?

	— Энд ирэхэд нь хэдэн үг сольсон нэг хүн бий.

	— Хэрээ мэд! Чи бас тэнд очиж баллах гээ юу? Чиний тарьсан гай багадаагүй шүү! гэхэд Трауте уруулаа хазан юу ч үл дуугарав. Юу ч гэж биеэ өмөөрч байх билээ, одоо бол хэнийх нь зөв бэ гэдэгт бус гагцхүү гэр бүлийн эв зүйг хичээх нь эрхэм бөлгөө. Юргений сэтгэлийг засах нь юунаас ч чухал гэдгийг Трауте мэдэж байвч гагцхүү яаж засахаа мэдэхгүй байлаа. Тэр зуухан дээрээс хоолоо аваад ширээгээ бүтээж байснаа гэнэт амьсгаа даран сандал дээр суун тусаад хэвлий дээрээ гараа тавив. Гэдэс дэх хүүхэд нь алгуурхан эргэж хөдлөх ажээ.

	Залуу эх ийнхүү хүүхдийнхээ хөдлөхийг анх удаа мэдэрч амьсгаа даран чих тавин чагнан сууна. Царай нь хувирч эх хүний энэрэнгүй ялдам төрхийг олжээ. Бас ч баярлан мушилзан инээх аядав. Юрген авгайнхаа царайг ийнхүү хувирахыг ажиглаад

	— Чи яав аа? хэмээн гэнэт нойрноос сэрсэн мэт асуув. 

	Трауте босож гараа түрүүчийн тавьсан газраас үл хөдөлгөн:

	— Хөдөлж байна хэмээхээс өөр үг хэлсэнгүй. 

	Бодсон санаснаа бүгдийг эс өгүүлэн хүүхдийнхээ төлөө хойшдын амьдралаа зохиох хэрэгтэй гэж бодов. Юрген минь, чи даанч юм ойлгохгүй байна уу? хэмээх нь харцанд илт ажээ. Юрген босож яах ч учраа олохгүй дэмий л зогсон байснаа аяархан алхан гарч яваа Траутегийн араас харан хоцров.

	Ширээний ард суусан авч хоол идэх дур нь хүрсэнгүй. Юрген "би яагаад түүнийхээ хойноос очихгүй байх бил ээ? Трауте минь намайг үргэлж л дагаж явдаг шүү дээ" гэж бодно. Гэвч Юрген авгайтайгаа эв эвдэрч түүнийгээ эргүүлэн засах зориг зүрхгүйгээ өөрөө ч мэдэв. Тэр ч байтугай авгайдаа аятай таатай ганц үг хэлэхээс бэрхшээх ажээ.

	 

	 

	Нугат хөндийд анир чимээгүй байхаа больжээ! Мэлхий гаагалж зөгий шүнгэнэж байгалийн түмэн янзын дуу авиа хадав ч хүчит комбайны нүргээнт дуутай яаж эгнэх билээ. Дэвхрэг үсчин цар цархийвч өглөөний нартай уралдан ажилдаа гарч буй сэргэлэн залуусын хөгжөөнт дуунд яахин сонстох билээ.

	Юрген ус зохицуулах хэсэгт ажиллана. Тэд өнгөн хөрсний намаг ухаж замын суурийг хуурай газарт суулгах ёстой агаад мөнхүү тэдний ажлын үр дүнд хэдхэн сарын дараа нугат хөндийд хогийн ургамлын оронд шимт тэжээлийн үр соёолох ажээ. Ийнхүү шимт арвин тэжээл ургахад Нейрен тосгоны тариачдын мал сүргийн тарга тэвээрэг үржил шим ч үлэмж сайжрах нь илт.

	Харин Юрген одоохондоо үүний тухай үл бодно. Тэр гуяараа татсан урт түрийтэй хаймран гутал өмсөн усан дунд зогсон шавар малтана. Хүрэм, малгайгаа сувгийн ирмэг дээр тавьж цамцныхаа ханцуйг шамлажээ. Салхигүй тогтуун бөгөөд хаврын наран шарна. Юрген байсхийгээд барилгын бригадынхан руу санааширсан янзтай ширтэн зогсоно. Тэд аварга том машинаар намгархаг хөрс ухан зөөсөөр агаад нэг метр хэр гүн ухсаны эцэст элс гарч, хатуу хөрсөнд тулжээ. Намаг ухан ачигч асар том машин дадлага суусан жолоочийн гарын аяар намгархаг хөрсийг хуулан метр метрээр урагш ахина. Ухагч машины ган хутгуур чулуу шавар юу дайралдсанаа хаман аваад зөөгч тэргэнд ачна.

	Хоолны завсарлагаар Юрген хиам хавчсан талхаа идэх зуур машины дэргэд очин эд ангийг нь жолоочоор тайлбарлуулна. Бусад нөхөд нь энд тэнд бөөгнөрөн суух нь сууж зогсох нь зогсож идэж ууж инээлдэж энэ тэрийг ярилцана. Гэтэл нугын тэртээгээс дуу шуугиан хадаасаар нэгэн жижигхэн саарал машин ирэхэд тэр зүг хүмүүс хошууран шавав. Мөнөөх ухсан нүхний амсраар энд тэндгүй олон хүрз зээтүү хөглөрөн хэвтэх агаад ухагч, ачигч зөөгч машинууд зогсож байлаа.

	Юрген дэргэдүүр нь гүйж яваа хонгорхон үстэй охиноос

	— Энэ юу болж байгаа юм бэ? Юун шуугиан бэ? гэвэл сайх охин:

	— Эргэлт! гэж хашхирчхаад том хаймран гутлаа чирэн цааш гүйв. Юрген «Эргэлт гэнэ ээ? Би ч гэсэн очъё байз» хэмээн бодоод хэдэн алхам гүйснээ больж буцав. Тэр гэлдэрсээр эргэж ирэв. Өмнө нь утгагч машин хөдөлгөөнгүй дүнхийн зогсоно. Хавь ойрд нь хүнгүй агаад бүх хүмүүс сайх саарал машиныг шаван цуглажээ.

	Юрген утгагч машины жолоочийн суудал дээр суумагц зүрх нь догдлов. Тэр жолооч Виллийн хэлснийг сайн санаж байлаа. Эхлээд хөдөлгүүрийг асааж нэгэн бариулыг таттал том хутгуур доош бууж ирэхэд Юрген хэзээ язааны жолооч мэт алгуурхан доошлуулав. Мөнөөх том хутгуур шороогоор дүүрч ирэхэд Юрген өөр нэгэн бариулаас татвал хутгуур алгуурхан дээшилсээр л агаад Юрген түүнийг зөөгч машины дээрээс чиглүүлэн доош нь буулган, нойтон намгийг асгахдаа өөрөө цочин сандарсан авч бүх юм ёсоороо болов. Юрген сэтгэл тэнийн амьсгаа авч дахиад бас нэг, Виллиг иртэл энэ машиныг нь дүүрэн аччихъя байз гэж бодоод яаран ажиллав.

	Тэр ийш тийшээ ч харах завгүй, тэр ч байтугай уухилан айсуй Виллиг ч харсангүй. Виллийн араас даган цуварсан олныг ч анзаарсангүй. Зөвхөн аварга том хутгуурыг нүдээ бүлтийлгэн ширтэж, яаж энэ намагт хөрсийг бушуухан шиг ачдаг билээ гэдгээс өөр юм бодсонгүй ажээ. Харин Виллийн учир зүггүй хараахыг сонсоод сая сэхээ авч хөдөлгүүрийг унтраан Виллиг харан баяртайяа инээмсэглэв. 

	Харин Вилли түүний ийнхүү баярласны учрыг үл ухан

	— Чи муу тэнэг адгуус наад машинаа эвдэж хаях гээ юү? Үүнийг эвдчихээд энэ бүх шороог гар хүрзээр ухаж, тэгээд тогтоосон хугацаанаас долоо дахин удаан ажиллах уу?! Тийм үү? хэмээн харааж загнав.

	— Энэ чинь эвдрээгүй шүү дээ, Вилли. Харин санааны дагуу сайхан ажилласан гэв. 

	Бусад нь машиныг тойрон ам амандаа шуугилданам бөгөөд ихэнх нь өөрийг нь хараан зэмлэж байлаа.

	Тэд Виллийн машин ажиллаж байхыг хараад түүний араас бүгдээрээ хошууран гүйсэн юм. Зарим нь Виллийг хажуудаа явахыг хараад машинаа унтраалгүй орхиж дээ хэмээн боджээ.

	Хэдэн хүн хоцорч аажуухан алхсаар ирэв.

	— За юу болчих оо вэ? гэж Фритц Люгнер тайвнаар асууж Виллийн сүртэй тайлбарыг сонсоод мөнөөх жолоочийн суудал дээр шигдэн суусан Юргенийг харан: — Би чамайг таних юм шив дээ? хэмээхэд Юрген нэрээ хэлбэл Люгнер толгой дохиж:

	— Тийм ээ, чи нэгдэлд орж тэнд туслахаас дургүйцээд энд ажилд орсон биз дээ, үнэн үү? гэхэд Юргений царай улайж юу ч үл дуугарав.

	— Тэгээд чи энд машин жолоодох хүсэлтэй юү? Өөрөө чадна гэж бодож байна уу? гэв. 

	Юргений бодлыг асуух хэрэггүй билээ.

	Люгнер:

	— Бусад нөхдийнх чинь зөв шүү. Чи өөрийн тосгоны ашиг тусын төлөө энэ замаа амжилттай тавьж дуусгахын төлөө санаа тавьж байгаагаа харуулсангүй.

	Хүсэл сонирхлынхоо дагуу зугаацна гэдэг бол ажлын амжилтад хамаарах зүйл биш. Ажил хөдөлмөртөө дуртай баяр баясгалантай байна гэдэг нь сайхан хэрэг. Ажлын хажуугаар хөгжиж баясаж байв ч заавал нэгийг бүтээж үр бүтээл гаргасан байх ёстой.

	Юрген машинаас бууж

	— Би зүгээр жолоодож үзэх гэсэн юм. Зах яах вэ, өнөөх л усаа очиж шавхъя даа хэмээн зөрүүд зангаараа эргэн ажил руугаа явах гэхэд нь Люгнер:

	— Хүлээ Юрген! Бид бүгдээрээ хамтарч ярих юм байна гээд машины гишгүүрийг сандайлан, — Би та нараас нэг зүйлийг хүсэх гэсэн юм. Майн баярыг тосгоны тариачид станцын жолооч нартай хамтарч эндээ тэмдэглэцгээвэл яасан юм бэ? гэхэд бүгдээрээ үүнийг нь дэмжицгээлээ.

	Люгнер

	— Харин залуучууд өөрийн гэсэн төлөвлөгөөтэй байх хэрэгтэй шүү. Та нар өөрсдийнхөө энэ сайхан нөхөрлөл, хөгжил цэнгэлийг бусдад таниулж тэдэнд дамжуулах ёстой. Миний бодоход та нар хавь ойрынхоо тосгоны залуустай уулзаж зөвлөөд тэдэнтэй хамтарч баярын хөтөлбөр боловсруулах нь зүйтэй юм гэв.

	— Танай тосгонд залуучуудын эвлэлийн үүр бий юү? гэж нэг нь Юргенээс асуухад Юрген хэсэг түгдэрч байснаа

	— Нэг үүр ч бий л дээ гэв.

	— Тэгээд? Чи яагаад эвгүй царайлаад байна вэ? Чи гишүүн биш үү?

	— Мөн л дөө. Гэхдээ би тийшээ явахгүй, тэр үүр юу ч хийдэггүй юм.

	— Бүгдээрээ л чам шиг идэвхгүй бол тийм байхаас яах вэ дээ. 

	— Хурал ч хийхгүй шүү.

	— Хэн ч очихгүй бол яаж хуралдах бил ээ? Люгнер:

	— Тэднийг та нар урь! Сайн ярилцацгаа. Юрген чи Нейрен тосгоны залуусыг анхаарч туслаарай, тэдэнд учрыг нь сайн ойлгуулж аль болох олон хүн ирүүлэхийг хичээгээрэй гэхэд Юрген толгой дохин

	— Би тэднийг хаана урих вэ? гэв.

	— Бид олуулаа шүү дээ. Тэгэхлээр соёлын ордны их танхимд цугларах болно. Тэнгэр сайхан бол энэ сайхан зүлгэн дээр цугларч ярилцаад дараа нь сайн дурын туслах ажил зохиож болох юм. Гэвч та нар юу гэж бодож байна вэ? гэж замын инженер сая ам нээв.

	Тэд хэсэг зуур зөвлөлдсөний эцэст Фритц Люгнер явах болж салах ёс гүйцэтгээд

	— Би Нейрен рүү явлаа. Үүгээр шууд гарах зам үгүй биз? гэв.

	— Болохгүй нөхөр Люгнер. Тойрохоос өөр аргагүй.

	Люгнер замын инженертэй хамт бусдаас холдоод

	— Юрген Раймерт та нар анхаарал халамжтай байгаарай. Будилж яваа хүн шүү. Хамт олны дунд ямар байна даа?

	— Өөрийнхөө ажлыг хийчихдэг хүн. Харин түүнээс илүү ч гардаггүй юм.

	— Тэгвэл түүний хувиа хичээдгийг нь болиулах талаар анхаараач.

	— Би анхааръя, нөхөр Люгнер.

	— Мэрийлт чармайлт нь үнэт үр агаад ажлын амжилт бол өгөөмөр ургац шүү дээ.

	Эрчүүл энэ тэрийг ярилцсаар ажилдаа оров.

	 

	 

	Ханхар том биетэй, Пеперманны авгай үдээс хойш Люгнертэй суудлын тэргээр давхин гишүүн бүрийн хашаагаар дагуулан явж шинэ саравч, мал сүргээ үзүүлж энэ тэрийг ярьж тайлбарлаж явав.

	Сайх авгай инээмсэглэн

	— Вендтийг уурлуулсаар байж бид гахайндаа шинэ сайхан саравчтай болсон. Гахайн нэг саравч маань нугат хөндийн Раймерынд байгаа болохоор нэг бол тэжээл хоёр тусад нь бэлтгэх эсвэл нэгээс нөгөөд нь зөөх тул яршиг түвэг ихтэй цаг, мөнгө алдахад хүрч байна. Үүний улмаас өглөө орой тэжээл тавих хэт олон хүн ирэх хэрэгтэй болж, бас хүн хүч дутмаг болохоор өдөрт нь тэднийг тариан дээр ажиллуулж байна. Ингэхлээр тэр хүмүүс нэг ёсондоо малчид юм уу, тарианы ажилчид юм уу гэдгээ ч мэдэхгүй болоход хүрч байна. Энэ байдал миний санаанд нэг л нийцэхгүй байгаа юм даа гэвэл Люгнер,

	— Эр өсөж эсгий сунана гэдэг үг бий шүү. Цагаа болоход та нар бүх юм нь бүрдсэн тохитой сайхан байртай болно доо гэв.

	— Түүнийг чинь нугат хөндийд л барих юм шүү. Тэнд газар нь тэнүүн, юу ч барьсан тохиромжтой юм. Сүүлд бас үхрийн томоохон саравч барьсан ч... 

	— Бас орон сууцны байшин...

	— Сууцны байшин уу? Нэгдлийнх үү? Яах юм бэ? Бид бүгдээрээ байшинд сууж байна шүү дээ.

	— Хоттеныд хэдэн айл сууж байгаа вэ?

	— Дөрөв

	— Бүгдээрээ нэг байшинд. Тэгэхлээр бүгдээр нэг гал зуухтай биз?

	— Тийм ээ.

	— Тэгвэл бүгдээрээ айл бүр тусдаа шинэ сууцтай болбол сайхан биш гэж үү? Хоттены том байшинг та нар сүүлд засаж янзлаад нэгэнд нь албан контор нэгэнд нь хүүхэд саатуулах байр, нөгөөд нь клуб, бас нэгэнд нь ид ажлын үед авгай нарыг ажлаас хөнгөлөхийн тулд нийтийн хоолны газар байрлуулж ч болох шүү дээ. Ингэх нь тусгүй гэж үү?

	Пеперманны авгай

	— Үгүй... тэгж болох уу? хэмээн ээрэн өгүүлэв.

	— Та нарын л шийдэх хэрэг шүү дээ.

	— Иймэрхүү юмыг манайхны хэн нь ч бодоогүй. Нэгэн цагт ийм юмтай болбол ч... Аяа, тэнгэр минь тэгвэл ч бид гялайжээ. Тэр ажлыг бид чухам хэдийд эхэлбэл зохих вэ?

	— Тэр бас та нараас шалтгаална. Нэгдлийн ажил хэчнээн л сайн бол төдий чинээ түргэн өсөж хөгжинө. Тэгээд өмнөө тавьсан төлөвлөгөө зорилт чинь, амар хялбар биелнэ.

	— Бид иймэрхүү зүйлийг огтоос төлөвлөөгүй

	— Тэгвэл одоо бодох ёстой болжээ. Өөрийн болоод тосгоныхоо бүх амьдралыг сайн сайхан замаар хөтөлье гэвэл их алсын хараатай төлөвлөх хэрэгтэй. Өнөөдөр биедээ яг тааруулж эсгэсэн хувцас маань хэдэн жилийн дараа таарч тохирохоо болино шүү дээ. Ийм л байна.

	— Хм-м гэж авгай хоолой засна.

	— Нэгдлийн намын үүр ямархуу ажиллаж байна?

	— Манай гишүүд ер нь хоёр удаа л цугласан. Жинхэнэ нарийн бичгийн даргатай үүр манайд одоохондоо үгүй шүү.

	— Тэгвэл бас л цаг нь болж дээ. Одоо гишүүд хэзээ цуглах вэ?

	— Одоогоор тодорхойлсон юмгүй. Хэрэгтэй үед нь тогтоодог.

	— Тэгвэл өнөө орой цуглуул.

	— Юу гэнэ ээ?

	— Өнөө орой. Би эндээ хононо. Одоо бүх хүмүүстээ зарлачих уу даа?

	Оршуулгын газар зузаан чулуун хэрмийн ард тосгон нутаг хөндий хоёрын уулзвар дээр Вендт Ингэг хүлээн зогсоно. Өдөр нь үүлгүй цэлмэг байсан бөгөөд орой нь агаар тэнгэр тогтуухан байлаа. Уд модны гөлөглөсөн мөчир сувдан хэлхээ шиг үзэгдмүй. Хажуугийн бутнаас нэгэн зараа гарч зам огтлон яаралгүйхэн явна.

	— Хүүе, чш чш! гэж Вендт түүнийг замын хажуугийн өвсөнд шурган ортол нь хойноос нь харж зогсов. Энэ үес Ингэ ирж, тэд гар барин мэндэлж энэ тэрийг асууж ярилцав. Ингэ хажуугаас нь ажиглан зогсох нь нэгэн зүйлийг шалган лавлаж байгаа бололтой ажээ.

	Вендтийн үрчийсэн нүүр сандарсандаа улайж онигор нүд нь хавь орчноо соргогоор гүйлгэн харах агаад Ингэгийн өмсөн зүүснийг хүртэл ажиж амжаад

	— Чи их гоёжээ гэхэд нь Ингэ түүнийг сугадаж:

	— Зочин ирэхэд чинь бас жаахан ч гэсэн гоёж гоодох хэрэгтэй биз дээ? Та ч гэсэн ажлын хувцас өмсөөгүй шиг байна. Үүнийгээ та надад хэлэх гэж ирээгүй биз дээ? За тэр ч яах вэ, алив явъя! гэв.

	— Миний энэ бол... яах вэ дээ. Ингэ минь, өнөө орой манай намын үүр хөл дээрээ босох гэж байна шүү дээ.

	— Тийм үү? Тэгээд өөр юү болох вэ?

	— Миний бодоход, Ингэ минь, бид тэргүүлэх хүнээ л сайн бодох хэрэгтэй байна.

	— Тэр зүйтэй. Зүй зохистойгоо ч олох биз.

	— Тэгээд энийг тэрийг гээд байвал ч... 

	— Таныхаар бол хэн болмоор байна?

	— Намайг л хэрэггүй, Ингэ минь

	— Хэнийг?

	— Эрнест Пульманн. Тэр үүний урьд сайн ажиллаж байсан. Тэр ер нь урд нь уул харагдвал улам л өөд нь авирдаг хүн. Харин би бол тэр уул өөд авирах нь зүйтэй гэдгийг ухаарахаасаа өмнө түүнийг тойрч гурав гүйдэг хүн.

	— Тэгвэл муу хэрэг л дээ гэж Ингэ инээж: — Гэхдээ бид танд мөнөөх л янзаар үглэж яриад байвал яасан юм бэ? Та ч хуучнаасаа их өөр болсон гэж би боддог шүү.

	— Тэглээ ч гэсэн миний хөгшин толгойд юм орохоо больжээ. Заримдаа өнөөдөр хэлсэн үгийн учрыг маргааш нь ойлгож байх явдал гарах юм. Ийм хүнээр чинь та нар яах вэ дээ. 

	Ингэ яаран алхах зуур

	— Бид ярилцана, бүгдээрээ зөвлөнө, Пульманныг бид харж хандах хэрэгтэй байсан юм. Бид түүнийг хайрлаж үнэт зөвлөгөөг нь авч байх ёстой. Бие муутай түүнд олон давхар ажил өгч байх хэрэг юү бил ээ? Өөр хүн хийж болно шүү дээ.

	— Манай энэ цөөхөн хүнтэй үүрийн ажил хүнийг ядраах юм биш, Ингэ минь. Бид ч ердөө хэдхэн хүн байна шүү дээ.

	— Тэглээ ч гэсэн цөөднө гэж байхгүй. Манай нэгдлийн хөгжих эсэх нь биднээс л шалтгаална.

	— Чамтай ер нь хүн ярьж болохгүй юм, Ингэ! гээд Вендт гараа татан аваад зэрэгцэн алхаж, — Чи ямагт санаснаараа л зүтгэх юм гэв.

	— Би нөхдийнхөө дунд л байна.

	— Тэгээд чи муу хөгшин миний үг болгоныг сөргөж байх юм. За тэгвэл Пульманн болдоггүй юм байж. Тэгээд өөр хэн байна вэ?

	— Та.

	Сайх хоёрыг ийн маргасаар Хоттенхофын нэг жижиг байшинд ороход бусад нь цугларч энэ тэрийг ярилцаж байв.

	Албан контор болгон зассан тэр өрөөнд уртаашаа хоёрхон урт сандал, хувцасны шүүгээ, нэгэн хуучин ширээ байлаа. Цонхны хөшигнөөс эхлээд албан өрөөний тавил бүгд дутаж байлаа.

	Люгнерийн дэргэд гонзгойвтор нүүртэй, өргөн ханхар цээж, бахим том гартай үл таних дунд зэргийн насны эр сууна.

	— Та хэнийг авчраа вэ? хэмээн Вендт Люгнерээс асуухад Пеперманны авгай хажуугаас нь:

	— Вендт, энэ танайд суух нөхөр. Нэр нь Айген ердөө л Айген, бидний хүрээнд орсон манай хүн шүү гэхэд Вендт:

	— Энэ эм ёстой нэг өмгөөлөгч шиг байх шив дээ хэмээн толгой сэгсрэн өгүүлээд «Хэлснийг нь хүн ойлгох арга алга» гэв.

	Ингэ Вендтийг өөр лүүгээ татан:

	— Амаа татаач, Вендт ах минь гэв.

	Вендтийн царай гэрэлтэж мөнөөх үл таних хүнтэй гар барин мэндэлж буй Ингэгийн хойноос дагуулан ширтэнэ. Тэр хоёрын ярьж эхлэхэд Вендт ойртож Ингэг хажуу тийш нь түлхэн зайлуулж:

	— Үгүй ээ бас, өнөөх яриад байсан хүн маань чи болж байна уу? хэмээн ажиглах нь хоршоо дэлгүүрээс худалдаж авах зүйлээ сонирхож үзэх мэт ээ. Тэгснээ сэтгэл хангалуунаар:

	— Чи чинь ер нь жаахан таргалж дух суувал Бельги азарга шиг эр юм. Чи тэгээд конторт л шургаж суух гээд байна уу?

	— Үүнийг би ер хүсээгүй. Харин газар доорх ажил таарахгүй болсон нь харамсалтай байгаа юм хэмээн үл таних сайх эр санаа алдсанаа дорхноо хөгжин сэргэж, — Харин хэрэгтэй бол танай конторын ажлыг би хийж болох юм. Тэр талаар би бага зэрэг мэднэ. Уул нь гадаа л та нартайгаа ажиллаж байвал сайхан шүү дээ.

	— Манай аж амьдрал бол их өөр шүү дээ. Чи тэгээд юу хийх хүсэлтэй юм бэ дээ?

	— Хэрэв та нарыг авбал нэгдлийн тариачин л болох гэсэн юм гэж түүнийг ажиг ч үгүй өгүүлэхэд Ингэ, төв шулуун царайг нь ажиглан ширтэж дотроо баясан, ёстой эр хүн, бидэнтэй хамт ажиллах хүсэлтэй байх нь ээ, бид ч ёстой сайн хүнтэй болох нь ээ гэж бодов.

	Энэ орой Ингэ элдвийг эргэцүүлэн бодно. Тэд нар их л зүйлийг ярилцлаа. Өнөөдөр зочноор ирж хойшид Нейрен тосгонд суурьших хүсэлтэй Фреди Айген өөрийн тухай танилцуулан ярив.

	— Өвөг эцэг маань хөдөөгийн хүн байсан. Эцэг минь уурхайд орсон. Бид ээж ааваасаа зургуулаа юм. Ах бид хоёр өвөг эцгийндээ өссөн. Ажил хийж, чадах болмогц аав намайг уурхайд оруулсан. Би багадаа өвөг эцгийндээ газар тарианы ажил хийж өссөн болохоор түүнд дуртай байдаг юм гэхэд нь Ингэ:

	— Бидэн шиг юм хэмээн аяархан өгүүлж урьд өнгөрүүлсэн амьдралаа эргэн санажээ. Урьд ажлын хүнд хүчрийг алд биеэрээ зүтгэн нугалавч авдаг юм нь үгүй. Ар өвөрт нь эрээн цоохор болтол нөхөөс тавьсан банзал дээр, оймсны хамгийн хямд ноосоор өөрөө нэхсэн цамц өмсөөд болдог байлаа. Ээж нь шинэ жилийн баяраар гялалзтал лакдсан бүс, хүзүүний ногоон даавуу ороолт бэлэглэхэд туйлаас баярлаж билээ. Энэ талаар өнөө үеийн хүүхдүүд юү мэдэх билээ дээ.

	Зөвхөн Росхенд л олон хөөрхөн хувцас хунараас гадна тавиур дүүрэн ном байна шүү дээ. Юрген ч... хэмээн Ингэ элдвийг сэтгэж санаа алдаад гэнэт хавь ойрын нь хүмүүс нам гүм болоод өөрийг нь ажин буйг ухаарав. Гэтэл Вендт огло үсрэн босоод Люгнерт хандан

	— Энэ бол ёстой толгой нь эргэсэн хүний санал байна. Чи манай нэгдлийг бүр эмсийн байгууллага болгох гээ юү? Бидний эрчүүдэд ер нь хамаарах юмгүй юу? гэхэд нь Люгнер сурсан зангаараа инээмсэглэж:

	— Би зөвхөн өөрийнхөө санааг л хэлсэн. Танай үүрийн даргыг та нар өөрсдөө сонголгүй яах вэ дээ. Та нар ярьцгаа л даа гэв. 

	Хэд хэдэн санал гарч саяын гаргасан саналыг дэмжиж байна гэв.

	— Ямар санал гарсан юм бэ? гэж Ингэ хажуудаа суугаа мөнөөх шинэ ирсэн хүнээс асуутал цаадах нь инээдээ барьж

	— Та ойлгосонгүй гэж үү? Та сая ярьсан хоёр нэртэй эмэгтэй мөн үү? гэхэд нь Ингэ түүнийг гайхан ширтэв.

	— Чи Ингэ Глинке юү? гэж тэр асууснаа Ингэг

	толгой дохиход нь: — Бас Ингэ Раймер уу? гэвэл Ингэ:

	— Бас мөн гэж инээв. 

	Фреди Айген толгой дохиж

	— Нөхөр Люгнер чамайг үүрийн даргаар сонгох санал гаргаж байна.

	— Намайг уу?

	— За харж байна уу? Сандарч байна. Тэр чинь илэн далангүй сүрхий хүн шүү гэв. Ингэ биеэ хураан сандалдаа шигдэнэ. Ингэ "би чадахгүй үнэхээр чадахгүй. Юу ч мэдэхгүй, юм ч ярьж чадахгүй" гэж бодно. 

	Гэтэл Пульманн

	— Олон жилийн тэртээгээс Ингэ урагш давших чигийг барьж чадахаа баталсан юм. Ингэ ямагт бидний хамт эхний эгнээнд явж үнэтэй сайхан санал гаргаж байсан. Ийм учраас бид түүнийг үүрийн даргаар сонгож болохгүй гэж үү? Аль ердөө л эмэгтэй хүн учраас сонгохгүй гэж үү? Энэ бол түүнийг сонгохгүй байхын үндэс мөн үү, нөхөд өө? гээд Вендтийг ажин зогсов. Энэ нь түүнийг сонгохгүй байх үндэс биш нь мэдээж бөгөөд харин эмэгтэйчүүд эрчүүдийн яриаг сурах хэрэгтэй байлаа. Ёоханн хавь ойрын хүмүүс өөрийг нь ширтэж буйг мэдэн сүржигнэсэн үгийг нь тэд шоолж буйг ухаарав. Харин Ингэ айн цочсон хүүхэд адил бүлтэлзэн суух ажээ. Пеперманнын авгай тун ч хөгжөөнтэй яриа гарсан мэт жуумалзана. Вендт удтал ярьж өөрийгөө ийм албанд таарахгүйгээ бусдадаа ойлгуулахыг хичээж байвч Ингэг сонгох саналыг эсэргүүцэх янзтай байлаа.

	— За нөхөр Вендт, өөр санал байна уу?

	Вендт энэ асуудлыг бүхэлд нь шийдэж буй янзтай

	— Зүйтэй, бололгүй яах вэ. Ер нь би Ингэгийн эсрэг хэлэх юм алга. Түүнд бодох ч юм үгүй. Би уг нь эр хүн дарга байвал бодож санах нь илүү байж түүгээрээ их зүйл бүтээх болов уу л гэж бодсон юм. Түүнээс биш Ингэд бодсон юм үгүй гэв.

	— Нөхөр Ингэ үг хэлэх үү? гэсэнд Ингэ

	— Би та нөхдийн тус дэмийг л их түших байх даа гэв.

	 

	 

	Нейрен тийш гурван трактор хөдөллөө. Эд нар намайг хүчээр аваачиж миний амьдралд лай тарих гэж байгаа юм хэмээн Георг үр цацах ажлаар Надлерынх руу очиж явахдаа бодож явлаа. Эд нар яагаад Боринаг ч юм уу, Хансыг ч явуулдаггүй юм бэ, түүнд бол хэн ч адилхан байх шүү дээ. Гэвч болъё доо, би тийшээ очих ёстой, бусад маань нэгдэлд ажиллах нь зүйтэй. Харин Хартвиг Карбийн талд байгаа шүү, гэж бодмогц уур нь хүрэх шиг болж тариан талбай дундуур трактораараа шуугиулав. Талбайн захад Надлер зогсох агаад аяганы хийцтэй эрээн сав хажуудаа тавьжээ. Тэр Георгийг хармагц царайгаа хувиргах нь сэтгэл зовсон байдал илт.

	— Би чамд туслах уу?

	Георг дотроо, үгүй дээ, чамаар ч би яах вэ дээ гэж бодсон боловч

	— Чи сонирхож байгаа бол надтай хамт хэд тойр л доо. Хэр зэрэг гүн хагалахыг өөрөө тохируулж болно. Анжис яаж барьдгийг мэднэ биз?

	— Мэднэ

	Георг трактороо талбайн төвөөр залж, анжис ч газар зүсэж эхлэв. Газар тос даан хүрэнтэж чийг ханхална. Георг нөгөө захад очин эргэхдээ:

	— Мориор хийх ажил ч хангалттай их үлдэж байна. Ийм том талбайг тойроход эргэлтэд газар хаягдан үлдэж байна.

	— Өвөг эцгийн үеэс тийм байсан юм.

	— Үгүй ээ, харин газрыг трактороор хагалах болсноос хойш ийм болсон юм. Өргөн газрыг трактороор тойроход үлдэж байгаа юм.

	— Манай газар ч харин нарийхан шүү.

	— Тийм болохоор хоёр талд чинь байгаа нэгдлийн газар нарийхан байгаа юм гэв.

	Георг их л гүн хагалах тул газрын хөрс анжисны мөрөөр мушгиралдан авай

	— Арвай юу? гэж Георг асуухад Надлер:

	— Овьёос гэв.

	— Чи өөрөө үр суулгагчтай юу?

	— Би гараараа суулгадаг. Би ер нь үргэлж гараараа суулгадаг хэмээн тэр яаран өгүүлээд, — Би өөрөө сурсан юм. Ямар ч машин над шиг граммаар хэмжин жигд цацаж чадахгүй.

	— Яг өвөг эцгийн чинь үеийнх шиг биз дээ?

	— Яана гэнэ ээ?

	— Яах вэ дээ, үрийн чинь гуравны нэг хувь нь шувууны хоол болохгүй юу гэв.

	Хэдийгээр Георгт Надлерын туслалцаа онц хэрэгцээгүй боловч цаадах нь хэд дахин хамт тойрчихлоо.

	Георг дотроо "энэ ер нь надад итгэхгүй байна. Өөрийг нь явчихаар газраа хурдан дуусгахын тул анжисны ачааг багасган нимгэн хагална гэж айж байна" хэмээн сэтгэвч юу ч хэлсэнгүй. Надлерыг явмагц Георг анжсаа улам гүнзгий тавив.

	Иозеф Борина бас ууртайхан шиг явлаа.

	Карбе түүнд Нейрений нугын урдах нэгдлийн талбайг хагалах даалгавар өгчээ.

	— Тэр талбай шал нойтон байгаа шүү дээ хэмээн Боринаг дурамжхан өгүүлэхэд Карбе нүүр лүү нь ширтэн:

	— Та нарын нөгөө ам хамхихгүй яриад байгаа уралдаан чинь яах юм бэ? Төлөвлөгөө биелүүлэх юм уу, үгүй юу? Тэндхийн газар тийм л нойтон юм бол хагалсны дараа хатна биз. Тэд зусах буудай тарина гэж байгаа болохоор үрийг нь хавар эрт суулгах ёстой гэв.

	Борина

	— Надад ямар нь ч адил хэмээн бувтнаад ухасхийн давхиж тариан талбайн захад ирж ард хоцорсон Хансыг хүлээв. Чийг татан гялтганах хар шороот талбайн зүг хараад энэ нойтон газрыг хагалаад орхиход ярагдаж гарсан шороо хатаж тоосго мэт хатуу юм болно хэмээн бодов.

	Энэ үес Ханс ирж зэрэгцэн зогсоод

	— Чи эхлэхгүй яагаа вэ? гэж гайхан асуухад нь Борина машинаа унтрааж:

	— Балай юм гээд трактораасаа буун, — Чи хагална гэж бодож байна уу, Ханс минь? гэж талбай руу гараараа дохив.

	— Бид чинь үүрэг авсан улс шүү дээ, чи яах гээ вэ? гэхэд нь Борина толгойгоо өргөж нөхрөө бодлогошрон ширтэнэ. 

	Ханс үүргээ л биелүүлж байвал бусад нь надад хамаагүй гэж боддог хүн ажээ. Харин Боринагийн хувьд юуг яаж хийх нь чухал ажээ. Борина саравчтай малгайгаа дух руугаа болгоод шилээ маажин,

	— Тэгж болохгүй ээ, Ханс минь гэв.

	— Хэрвээ л цаадуул чинь одоо л хагалуулах гээд байгаа юм бол яах юм бэ?

	— Чи тэдний чухам одоо юу хүсэж байгааг нь яг сайн мэдэж байна уу? гэхэд нь Ханс юу ч хэлэхээ мэдэхгүй Боринаг харж байснаа:

	— Битгий их юм яриач, Иозеф! За, алив, бушуухан ажилдаа орохгүй бол бид нормоо биелүүлэхгүй нь байна шүү! гэв.

	— Чиний хийсэн чинь хүнд хэрэгцээгүй болох юм бол чи нормоо биелүүлээд яах бил ээ? Харин чи одоо тэр голын хэсэг рүү хар, Ханс минь. Тэнд энэ «төмөр азарга»-тайгаа шигдчихэж болно шүү. Наадах чинь голоо хүртэл шигдэх юм бол түүнийг гаргах гэж лав гурав хоног ноцолдоно. Энэ чинь хэчнээн их хүч ажил шаардах бил ээ? Тийм үү?

	Ханс Боринаг хажуугаас нь ажин зогссоноо

	— Чи яг л... яг л хэн шиг ярих юм... гээд дуугүй болоход нь Борина:

	— Чи тэгээд бодож байгаагаа хэлээч, Ханс! гэвэл Ханс:

	— Яг л Георг шиг. Тэр мөн ингэж л ярьдаг юм гэв. 

	Борина газар хагалахгүй байгаагийнхаа учрыг мэдэв. Нэг жилийн өмнө түүний хувьд ямар газар хагалах нь хамаагүй хэрэг байсан билээ. Гэтэл одоо тарианы ургац сонирхлыг нь татах болов. Үүний учрыг Георг түүнд ойлгуулсан ажээ.

	— Жаахан хүлээе Ханс. Би тосгон руу түргэн очоод ирье. Энэ газрыг тариачид урьтаж хагалуулах гэсэн гэдэгт би огт итгэхгүй байна. Ер нь асууж лавласан нь дээр биз дээ?

	Тосгонд очоод хамгийн түрүүн өвгөн Вендтэй уулзав. Тэр Боринагаас урьтаж

	— Чи яагаад тракторгүй явж байгаа бил ээ? Бид та нарыг хүлээгээд л байдаг, хүлээгээд л байдаг. Та нар чинь ирдэггүй яасан улс вэ! Өглөө нүд чинь анилдаад, босож чадахгүй байна уу? гэхэд нь

	Борина

	— Бид ирчхээд байна. Гэхдээ ажиллахгүй санаа байна. Тэндхийн хөрс тэр чигээрээ намаг юм. Яах ч арга алга гэв.

	— Тэнд чинь бид зусах буудайн үр суулгах гэж байгаа юм. Тэгэхээр зусах тарианы газрыг хавар эрт хагалдаг юм. Чи ч үүнийг мэдэхгүй л дээ.

	— Би тийм ч тэнэг амьтан биш ээ. Та нарыг тарьсан үрээсээ бага ч гэсэн ургац авах бодолтой байгаа биз гэсэндээ л хэлсэн юм. Харин миний хувьд бол хаа ч адил. Одоо тэр газрыг хагалсан ч болно гээд Борина гомдсон байртай, Вендтийг орхин одов.

	— Чи одоо хаачих нь вэ? Хөөе... Хөөе, чи муу зөрүүд толгой? хэмээсээр өвгөнийг гүйцэн ирэхэд Борина

	— Нугат руу очиж талбайг чинь хагалъя. Та нар л хагалуулах гэсэн шүү, тийм биз? гэв.

	— Нугат очно гэсэн чинь юу гэсэн үг билээ. Үүленвинклийн газрыг бид хагалуулах гэсэн шүү дээ. Чи ер нь хаашаа давхих гээд байгаа хүн бэ?

	Борина гайхсан байртай эргэж:

	— Үүленвинкл гэнэ ээ? гэв.

	— Тэгэлгүй яах вэ? Зусах буудайнд яг тохирсон хөрс гэдгийг би эртээд хэлсэн шүү дээ.

	— Та нарыг чинь зусах буудайг Нугатад тарих гэсэн юм гэж бодсон юм.

	— Бид ч тийм тэнэг улс биш ээ! гэж Вендт шүлсээ замын шороо руу хаяж, — Үүленвинкелд бид зусах буудай тарина аа. Нугатад харин чихрийн манжин тарих хэрэгтэй юм гэв.

	— За тэгвэл бүр хөгийн юм болох дөхжээ гээд Борина баяртайяа инээж: — Вендт ээ жаахан хүлээ, би трактораа, Ханстай хамт аваад ирье. Цаадах чинь өнөөдрийнхөө нормыг биелүүлж чадах болов уу, үгүй болов уу? гэж үглэн суугаа гээд гүйх шахам явж одов.

	Вендт дэлгүүрт орж нэг боодол зажилдаг тамхи аваад хүлээн суув. Цагийн зүү урагшлан урагшилсаар бүтэн цаг боллоо. Вендт ийнхүү суусаар эцэст нь Боринаг ирэхийг үзээд ямар нэг юм болж дээ гэж бодов.

	 

	 

	Боринаг явсны дараа Ханс хэсэг зуур бодлого болон суужээ. Ажлаас өөр юм санаа сэтгэлд нь буусангүй. Өдөр бүрийн нормоо биелүүлж баймааж нь уралдааны үүргээ биелүүлэх ёстой. Түүний хувьд мөч бүр үнэтэй агаад анжис чирсэн хоёр трактор сул зогсох нь бүр ч сэтгэл зовоох ажээ. Тэгээд өнөөдөр нормоо биелүүлэхгүй нь хэмээн харамсаж бүр ч тэсвэр алдахад хүрэв. 

	Ханс дотроо, Борина ирээд энэ газрыг тэртээ тэргүй хагалах юм чинь. Газраа хагалахын оронд тосгон руу гүйж явдаг баларсан эр шүү гэж бодоод Боринагийн ирэх замыг тосон ширтэнэ. Зам холуур тахирлан нуга дундуур мушгиралдана. Өнгөрсөн жил хөх тарианы үр суулгасан талбай нугын дунд ногоорон үзэгдэнэ. Ханс хараагаа хөхрөн униартах хөндийгөөс салгаж хагалах талбайгаа ажив.

	Ер нь хагалж эхэлье, Иозефийг ирэхэд эхнийхээ шанг татчихсан байя. Маш шулуухан, цэвэрхэн татъя хэмээн бодоод Ханс трактороо асааж талбай руу ортол дугуй нь намагтай газар шигдэж хий эргээд суучхав! Ханс хараал тавьж ухрах араандаа залгавч нэмэр болсонгүй, улам шигдэв. Тэр хэчнээн хараал тавиад ч ямар нэмэр болох билээ. Хөдөлгүүр хөргөгчийн дээр алгадлаа ч гэсэн нэмэр үгүй. Ийнхүү уурлаж цухалдаж байтал нь Борина ч ирэв.

	— Би мөн сайхан юм хүсэв ээ? хэмээн Хансыг цухалдахад Борина:

	— Одоо яая гэх вэ? Чи тосгон руу явж наадхаа татаж гаргах морьд тариачдаас гуйх болж дээ. Тракторч болох санаатай бил үү, чи? Ёстой эргүү төлөг шиг амьтан байж дээ чи, үгүй ээ бас яачихсан толгой вэ, тэгээд бас ийм өдөр шүү. Ийм сайхан өдөр юу ч хийх аргагүй боллоо гэхэд Ханс нөхрөө зөвтгөж

	— Тийм ээ. Одоо нэгэнт өнгөрсөн юмыг яая гэхэв дээ. Би суугаад үлдье. Чи Үүленвинкелд очиж газар хагал. Би энэ новшийг гаргах арга бодъё гэвэл

	Борина

	— Тэгж ярихгүй. Би чамайг яаж орхих билээ, чи чинь миний найз, нөхөр, намайг хойш татагч гээд ер нь бүгд л шүү дээ. Тийм биз дээ? Харин би одоо тосгон руу дахин явж тусламж авчиръя гэв.

	 

	 

	Тасалгаа дүүрэн хүн цугларчээ! Тракторын жолоочид бригадын даргаасаа тооцоо хийхийг их л мэрийлттэй шаардана. Карбе өөрийгөө тойрсон зоримог шийдмэг царай, зангидсан гарыг харав.

	Ханс мөн бусдын адил урагш давшлахад Борина түүнийг татаж:

	— Урьтаж түүнийг яриул, дараа нь бүгдээрээ үзэлцье гэв. Карбе тэдэнд хандаж энд тэндээс их үүрэг даалгавар авсан тул хооронд нь хольж хутгасан ер нь ийм явдал анх удаагаа гарлаа, түүнээс биш болгоод л байдаг гэхчлэн тайлбар бишгүй л тавилаа. Гэтэл «уухайс» хэмээн хэдэн залуус түүний үгийг тоох ч үгүй давшлахад Карбе нэлээн тэвдэх шиг боллоо. Түүний буруугаас хэчнээн буруу зөрүү юм хийсэн гэж санана.

	— Карбе, чи ёстой өөдгүй амьтан.

	— Чи бидний дарга мөртөө бидний эсрэг ажил хийж байна. Уул нь чи бидний хамгийн дотнын нөхөр байх ёстой шүү.

	— Чи бас тракторын жолооч байж үзсэн хүн.

	— Тэгээд зангиа зүүж гангалаад хамгийн шунахай тариачидтай нийлж архидаж байна. Чамд хамгийн сайн янжуур барьсан хүн чиний сайн хүн болж байна.

	— Чиний амжилт толгойг чинь оосорложээ.

	— Хонгыг нь хуу торлогдох сон

	— Дэмий үг хаяад яах вэ, нөхөд минь зүгээр л нохой шиг хөөчихье гэцгээхэд нь Георг

	— Үүнийг зүгээр хөөчхөж болохгүй ээ. Дахин трактор дээр нь суулгаад дундаа хийгээд яв. Энэ нөхрийн ийм болсон явдал та нараас шалтгаалсан. Та нар нөхрийнхөө төлөө санаа тавьсангүй. Одоо үүнийг дэргэдээ авч ажиллуулбал зохино. Хэрэв энэ нөхөр цаашид биеэ яаж авч явахаа мэдэхгүй бол... гэсэнд бусад нь

	— Трактор дээр хадчихсан юм шиг суулгачихгүй юу.

	— Тэгэхдээ дээр үед учиртай л байсан байх л даа, тэгээгүй сэн бол бригадын дарга болохгүй байсан.

	— Мэдээж тийм, гэхдээ... 

	— Амьдрахыг хүсвэл ажиллах л болно доо гэцгээв. 

	Борина:

	— Бид үүнийг энд нь үлдээгээд алган дээрээ байгаа мэт ажиж харж байя. Үүний гэм зэм мөн бидний ч гэм зэм, тийм биз дээ? гэв. Карбийн царай нэг улайж, нэг хувхай дааж байснаа бусдыгаа гайхан ээлжлэн ширтэж байснаа гэнэт эргэн гарч одов.

	— Бид үүнээс салъя, өөр даргатай болъё гэцгээв. 

	Карбе орой болтол буудалд сууж байгаад тосгоноос гарч тариан талбай руу оров.

	Хартвиг албан тасалгаандаа хойш урагш холхин

	— За бид юуг нь буруутуулчих аа вэ, Георг? Түүнийг засаж залахын оронд бид зөнд нь орхичихлоо шүү.

	— Түүнийг гуйж байж ажиллуулна гэж чи өөрөө ч итгэхгүй. Дураар нь орхи. Дуртай л бол ажил түүнд олдоно. Тэр бодож санавал зохих юмаа биднээс нэлээн сонслоо шүү дээ.

	— Бригадын ажил удаашралтай байна. Харин сайн залуучууд байна шүү.

	— Тийм, гэхдээ Карбийн оронд намайг тавих ч... 

	— ... дургүй байна уу?

	— Дургүй байна.

	— Яагаад, нөхөр Георг?

	Дахиад л Георгийн хамар дээгүүр хэдэн жилийн тэртээгээс тогтсон гүн үрчлээс тодров.

	— Тракторчдын ажлын сайн үр дүн нь амины аж ахуйтай тариачдыг нэгдэлд оруулах нэгэн нөхцөл болно гэж чи өөрөө хэлсэн шүү дээ?

	— Тэгээд? гээд Хартвиг Георгийг сэтгэл түгшсэн харцаар ширтэнэ.

	Георг гэнэт инээмсэглэж:

	— Нейренд би ийм тариачдын дунд ажиллаж байсан. Харин сүүлийн гурван өдөр тэдэнтэй бүр ч дотно ярилцаж авлаа. Нөхөр Хартвиг чинийх зөв.

	— Энэ үгийг чиний амнаас анх удаа сонсож байна

	— Бодохын хувьд дээр үеэс бишгүй л их бодсон юм. Харин чи ямар нэг яриа үүддэг байсан.

	— Бараг ч тийм байх гээд Хартвиг оготор гаансандаа тамхи нэрж инээмсэглэн, — Чиний эсрэг зориуд юм хийх гэсэн санаа ч байгаагүй, бас огт ул үндэсгүй ч юм яриагүй гэв.

	— Тэгээд л би хачирхдаг юм.

	— Түүнийг дахин давтахаа болъё, Георг минь, чи шинэ нийгмийг байгуулахын төлөө чадлын хэрээр хүчин зүтгэж байна. Тийм биз дээ?

	— Би энэ талаар ярих гээгүй

	— Гэхдээ чиний эрч хүчийг саатуулж амьдралын чинь зам дээр хөндөлдөж байгаа зүйл чамд бий. Энэ бол чиний тэнэг зөрүүд зан! гэхэд нь Георгийн дотор арзганах шиг болж маргааны үг цацмаар санагдавч Хартвиг үгээ үл таслан: — Чиний энэ зөрүүд занг хүчтэйхэн эсэргүүцэж тэмцэхгүй юм бол яаж засаж чадах бил ээ? гэж сайхан санааны угаас нөхөрсгөөр инээмсэглэнэ.

	— За тийм байж гээд Георг түүнийг даган инээснээ ч мэдсэнгүй: — Чи ч мөн таарсан нөхөр байна даа гэв.

	— Гэхдээ чи бид хоёрын хооронд муу юм болоогүй биз дээ. Чи тэгж боддог гэж үү?

	— Магад ч үгүй. Харин нэг зүйлийг хэлэхэд үүнээс хойш ямар нэг буруу зөрүү юм болоход хүрвэл зөрүүд загнасан янзаараа л байна шүү.

	— Тэр үед нь зохицуулна аа, за ингээд бригадын дарга болох нь шив дээ?

	— Та нар Иозеф Боринаг ав. Тэр замаа таньсан хүн. Бригадын сайн дарга болно гэдэгт нь би итгэж байна.

	— Бид бодъё доо.

	 

	 

	Маргааш өглөө нь Карбе, Хартвигийн албан тасалгааны үүдэнд зогсож:

	— Та нар үнэнээсээ... надад трактор өгөх юм бол... гэж түгдчихэд нь Хартвиг:

	— Орооч гээд зогссон чигээрээ, — Чи бригаддаа ажиллаж болно. Чи тэндхийн залуусыг бүгдийг мэднэ, бас тэд хэлсэн үгэндээ хүрдэг улс гэдгийг чи мэднэ. Тэд чамайг яахын ч завгүй хүрээлээд авна шүү, гэхэд нь Карбе толгой дохино.

	— Эндхийн залуучууд их өөр болжээ.

	— Тэд өсжээ. Энэ нь тэдний хувь нэмэр оруулж байгаа манай өнөөгийн амьдралын хөгжлөөс шалтгаалж байгаа юм.

	— Өчигдөр би тэдэнтэй айхтар ширүүн уулзсан юм.

	— Уураасаа болж согтуу мэт солиорчхоод би эндээс явъя гэж бодсон юм. Бодож саналгүй чалчсан үгээ бодож өчигдөр шөнө дунд болтол талбай дундуур явж энэ тэрийг бодон чулуу сандайлж суухдаа эргэн тойрон хүрээлсэн тариан талбайн амьсгалыг мэдэрч тэртээ холын тосгоны гэрэл гялалзан анивчихыг харлаа. Би энд 10 жил болжээ. Тэгээд... тэгээд... гэснээ маш намуухнаар бригадын ахлагч болчхоод сэтгэл их л хангалуун байлаа. Гэтэл би ямар хүн байсныг тэд хэлж байна.

	Би өөрийгөө нөхдөөсөө дээгүүр тавьжээ гэж цээж дүүрэн амьсгал авч газар ширтэн: 

	— Би ичих юм гэж Карбег аяархан өгүүлэхэд нь Хартвиг

	— Чи дахиад л амьдралаа шинээр эхлэх болж дээ. Бусад нөхөдтэйгөө ярилцъя гэв.

	 

	 

	Халуун бор шороон хөрсөнд төмс хэмээх ногоо үрээ соёолуулж чихрийн манжин нэг нь нөгөөгийн араас шил даран ургах үес нэгдлийнхэн нугын хөндийд төл малын саравч барьж бэлчээрийн талбай хашиж бэлтгэнэ.

	Карл Шальник Траутетэй хамт нугаас гарч явах зуур

	— Тугалд өгөх сүүг бид маргааш авчиръя. Чи өөр ямар нэмэгдэл тэжээл авахыгаа бодож байгаад бичиж өгөөрэй гэв.

	— Хэт цөөхөн мал ч хэрэг алга. Үүнээс арав дахин их суурь малтай л болмоор байна.

	— Тэр болно шүү. Одоо бол бид зөвхөн эхэлж байна. Тэгээд одоохондоо... гэж Шальник залуу эхнэрийг хажуугаас нь ажиглаж, — Одоохондоо, чамд хүрнэ ээ гэв.

	— Бид одоо л эхэлж байна гэж Трауте түүний үгийг давтан өгүүлж дотроо, их л санаа тавьж байгаа эхлэлт байна. Арван хоёрхон тугалтай бас тэгээд эд нь бяруу шүү гэж сэтгэнэ.

	Тийм ээ, үнэхээр эхлэлт байлаа. Нэгдэл уртаашаа арван дөрвөн үнээтэй. Тэр нь жилд нэмж худалдаж авахгүй бол арван дөрвөн тугал нэмнэ гэсэн үг. Бас эр тугалыг мах бэлтгэлд авна. Нядалгаанд оруулчихна даа. Харин охин тугалаасаа яасан ч өгөхгүй юм шүү. Гахайн махаар ч гэсэн бэлтгэлийн төлөвлөгөө биелүүлнэ биз гэж Трауте бодно.

	Ингэ саравчиндаа долоон эм гахай тэжээнэ. Тэдний дөрөв нь бага байсан агаад анх удаа хээл олжээ.

	Энэ нь тийм ч ихгүй ч тийм ч амар эхлэлт биш. Ажил хөдөлмөр, авхаалж тэмцлийн их үе энэ байлаа. Тэд нэгдлийг умгархан долоон хашаа, долоон саравчинд байгуулж бусад тариачид түүнийг нь даажигнан байлаа.

	— Цаадуул чинь гахайн тэжээлийг урьдын их баяр наадмын цав ундаан шиг гудамж дамжуулан зөөдөг болжээ.

	Нэгдлийнхэн мөн л тариан талбайд бөгтийж манжин зулгаасаар урьдахаас ажил нь хөнгөрч өөрчлөгдсөн юм ердөө алга.

	— Өндөгний татварт цаадуул чинь сүйрэх нь. Тэд тахианы тусгай хашаа байхгүй. Гэр гэртээ хэдхэн тахиа тэжээж хэдэн өндөг нь зөвхөн хоногийн хоолонд нь арайхийж хүрнэ. Тэгэхээр өндөгний татварыг хэн төлөх вэ? Улс төлөх үү? Цаадуул чинь биднийг туслах байх гэж бодож байгаа байх. Харин тэр ч санашгүй хэрэг, нөхөд минь, бид л үгүй шүү гэлцэнэ. Энэ мэт яриа энд тэндгүй тархав. Нэгэн өдөр Анна Шүлце өндөг авчраагүйн улмаас тосгоны дарга Пепперманнд загнуулаад даажигнан инээж:

	— Би нэгдлийнхний ижил үүлдрийн тахиатай хүн. Итгэнэ үү, байна уу хамаа алга, ноён дарга минь, тахиа өндөглөхгүй юм байна шүү дээ гэв.

	Вендт тариа бригад дээр авгайчуудтай хэл ам болно. Ийм их чихрийн манжин тарьж яаж чадах юм бэ? Хэн энэ бүхнийг чинь арчлах юм бэ? Бид энд мөлхсөөр байтал өвдгөнд ур ургачихлаа.

	— Намар бид яаж хураана даа. Тэгсээр байтал шинэ жил болчихно. Ийм их газартай мөртөө ийм цөөхөн хүн байх ч гэж дээ!

	— Урьд нь ажил тун ч амар байжээ. Тэр үед бид ердөө л хувийнхаа газрыг янзалдаг байлаа шүү дээ. Одоо бол Хоттехофын газраас аваад хавь ойрын газар дээр ажиллах болжээ. Бид урьдаас хувь илүү газарт ажиллах боллоо гэж үглэхэд Ингэ тэдний хажууд ажиллахдаа энэ тэрийг ойлгуулах гэж их л ярина. Харин гэртээ болохоор Ингэгийн яриа өөр болж:

	— Авгайчуул их ядарч байна. Манай ажил хоолойгоор татаж байна шүү. Манжингийн үр талбайнхаа тал хувьд нь цацаж амжаагүй байхад түрүүчийг нь хадах болж байдаг. Энэ их ажлыг яаж барахыг би ч мэдэхгүй байна гэнэ.

	Нэгэн өдөр нугад ажиллаж байсан залуус, шинэхэн байгуулагдсан Нейрений нэгдэл, чихрийн манжин тариалах ажлаа дуусаагүй гэдгийг мэджээ. Тарианы ажил дуусаагүй эсэхийг лавласны эцэст энэ талаар бүхэл өдөржин ярилцав. Ийнхүү ажилчин залуус өдрийн завсарлагаар түр цуглаан хийж «Энэ ням гарагт нэг ч хүн гэртээ харилгүй бүгдээрээ Нейрений нэгдэлд манжингийн үр цацахад тусалцгаая» гэсэн шийдвэр гаргав.

	— Тэгээд ирэх мягмар гарагт тэдэнтэй хамтарч майн нэгний баяр тэмдэглэе.

	— Тэгвэл манжин тариалалтыг бүрмөсөн дуусгах хэрэгтэй гэлцэв.

	Юрген гэрийн зүг бодлогошрон явна. Нэгдлийн манжин тарина гэнэ ээ? Мөн бодож олов оо! Түүнд оролцох нь мөн үү, биш үү? Нэгэнт сайн дурын ажил болохоор хэн ч шахаж шаардахгүй. Гэтэл бүх залуус явчихаар ганцаар зожиглон үлдэх нь эвгүй юмаа даа.

	Тойргийн намын удирдлагын нөгөөх хазгар хүн юу гэж хэлж байлаа? Санаа сэтгэл татсан ажлын явцад л хүний чанар илэрдэг гэсэн.

	Манжин чухал зүйлийн нэг. Юрген уулаас тариачин хүн болохоор энэ ажлыг бусдаас илүү мэднэ. Тэгэхээр Юрген тэр хотын хүүхдүүдээр юу хийхээ заалгах гэж үү? Бас тэгээд Нейренд шүү. Лийбгартенд юм уу? Ротенфелдэд бол бас өөр хэрэг. Юргенийг энэ ажилд оролцохгүй бол өнгөрсөн хугацаанд сайхан үерхсэн нөхөд нь гайхах болно. Шороо ачигч машин ажиллуулж загнуулснаас хойш Вилли ч Юргенийг зэмлэхээ больжээ. Өнгөрсөн долоо хоногт шороо ачигчийн жолооч хоёр хоног өвчтэй байхад Юрген түүнийг ажиллуулав. Тэр үед Вилли, Юргенийг сайн ажиллавал ухагч машин дээр ажиллуулж болох юм гэж хэлсэн билээ. Тэд одоо нэг тийм машин авах гэж байгаа юм. Комбайн барихад мэдээжийн курс сургууль хийх хэрэгтэй боловч Виллигийн хэлдгээр Юрген авьяас авхаалжтай залуу ажээ. Ийнхүү комбайн барихын даваан дээр энэ манжингийн ажил саатуулжээ. Яах эсэхээ Юрген шийдэж үл чадна.

	 

	 

	Юрген сүүлийн долоо хоногт гэрийнхэнтэйгээ арай нийлэмжтэй болов. Дуугаа хурааж тэднийгээ уйтгарт оруулахаа ч больж мөн үглэж уцаарлах нь ч багасжээ. Ямагт эелдэг харьцдаг хөөрхөн ааштай Траутетэй мөн урьдын хөгжөөнт сэргэлэн залуугийн байдлаар үе үе харьцах болов. Гагцхүү Траутег нэгдлийн тухай үг дурсмагц л дуугүй болох буюу гараад явчихдаг ажээ. Гэвч залуу эхнэр энэ байдлаас шантарсангүй.

	Оройн хоолны дараа Трауте

	— Хоёул цэцэрлэгт жаахан сууя л даа. Жимсний мод цэцэглэж улаан цэцэг гараад ёстой гоё байна. Чи явахгүй юу? гэхэд Юрген хамт явлаа. Цэцэрлэгийн дундуурх явган замыг цэвэрлэж үелүүлж зассан далан дээгүүр лууван тарьжээ.

	Трауте Юргенийг голт борын цэцгийн бут руу дагуулж очив. Дэлбээгээ нээгээгүй боловч наран хоёр нэгэн долоо хоног ээхэд анхилуун сайхан үнэрээ алдахаар болжээ. Трауте тонгойж хэдэн мөчир болгоомжтойхон салгаад

	— Чиш-ш, Хөөндэйн үүр байна гэж хуруугаараа зааж, — Энэ дотор их зөөлөн, бас тэгээд их дулаахан байдаг юм. Эм нь үүрэн дээрээ суудаг юм. Өндгөө дардаг юм болов уу? гэхэд нь Юрген

	— Магадгүй ээ гэв.

	— Дардаг бол одоо өндөг нь хагарах болж байгаа, тэгээд эх нь хооллох ажил гарна даа, тийм ээ, Юрген? Эсвэл эр эм хоёулаа тэжээдэг байх даа хэмээн залуу эхнэр долгио татсан хүрэн үс долгиотон эмжсэн царайгаа ягааруулан түүний өмнө аргадсан харцаар ширтэн зогсоно. 

	Тийм ээ, энэ өөрийн нь гэргий, юу юунаас илүү хайрласан гэргий нь шүү дээ. Юрген түүнийг зөөлхөн татан тэврэхэд Трауте улам наалдаж хоёул цэцэрлэгээс гарч явав.

	— Юрген би чамаас нэг юм хүсэх гэсэн юм.

	— Зөв зүйтэй хүсэлт үү?

	— Яриагүй зүйтэй, маргааш ням гарагт чи амарна биз дээ? 

	— Харамсалтай нь үгүй гэж Юрген санаа алдах нь сэтгэл тавгүйн шинж илт.

	— Маргааш эрт тугалаа угжихаар явахад чи хамт явах уу, Юрген?

	— Маргааш уу?

	— Тийм, ням гарагт та нар ажилладаггүй шүү дээ? Тэгээд кофе уусныхаа дараа би чамтай Хоттены хашаанд очмоор байна. Манай гүү өнгөрсөн шөнө унагалсан гэж Карл Шальник хэлсэн. Ёстой гоё шаргач унага гарсан гэнэ гэчхээд Юргений нугдайсхийхийг ажив. 

	Трауте түүний гараас татаж

	— Хоёул хамт очъё л доо? гэж гуйв.

	— Маргааш амжихгүй гэхэд нь Трауте хөмхийгөө зууж юу ч хэлсэнгүй. Трауте Юргенийхний хийж байгаа замын ажил юу болж байгааг өдөр бүр асууж сонирхдог билээ. Өнөөдөр Юрген комбайны жолооч болох тухайгаа ярихад Трауте туйлаас баярлав.

	Гэнэт Траутегийн амьсгаа давчдаж Юргений гарыг түшихэд Юрген

	— Бие чинь эвгүй болов уу? Царай чинь яагаад цайв аа? хэмээн сандран асуувал Трауте:

	— Зүгээр одоо намжих биз гэв.

	Юрген тэргэл улаан саран байшингийн дээвэр дээгүүр хөөрөн гарч буй тосгоны зүг ширтэн зогсоно. Агаар тэнгэр тунгалаг агаад өдрийн дулаан амьсгал хэвээр ажээ. Нуга дээгүүр цагаан манан татах нь маргааш нарлаг өдөр болохын шинж ажээ.

	— Бид... бид маргааш тариалан дээр сайн дураараа ажиллана гэчхээд Юрген хүүхэд адил царайгаа улайлгав.

	Трауте зогтусаж түүнийг их л гайхан харснаа:

	— Танайд хийх ажил бишгүй л хангалттай юм биш үү?

	— Тийм нь ч тийм ээ. Гэвч... танай нэгдэл манжингаа тарьж амжихгүй байгаа юм гэнэ.

	Бүсгүйн царай баяр бахдалаар гэрэлтэн гийв.

	— Тэгээд та нар бидэнд туслах гэж байгаа юм уу, Юрген минь? хэмээн бүсгүй нөхрийн хүзүүгээр тэврэн, — Зүрхэн дороо үр тээснээс хойших хамгийн анхны минь баяр баясгалан энэ шүү. Одоо би баярлаж сурна шүү дээ. Хүн хүүгээ гэдэг, түүндээ бүх зүйлээ, чин зүрхнээсээ хөөрөн баярлах чадварыг ч өгөх ёстой биш үү? гэв. 

	Юрген энэ үгийн учрыг олох гэж их л бодлогошроход хүрчээ.

	 

	 

	Нугын тэртээгээс залуусын хөгжөөнт дуу цуурайтсаар тосгонд улам ойртоход сониуч хүмүүс цонх хаалгаараа толгойгоо цухуйлган чагнана. Ийм эрт хэн ингэж дуулдаг бил ээ? Гэтэл ажилчин залуус жагсаалаараа тосгонд орж ирэв.

	— Танай нэгдлийнхэн хаана байна вэ? гэж нэг нь асуувал настай өвгөн:

	— Эндхийн хамгийн бага хашааг хараад явбал олно гэж хариулна. Үүний дараахан тариачин Шүлцийн пэмбэгэр нүүр цонхны хөшигний араар алгуурхан далд оров. Пеперманны авгай, Вендт, Шальник хашааныхаа хаалган дээр гарав. Ингэ ч дугуйгаа унасаар оршуулгын газрын хэрэм тойрон гарч ирэв. Сайх залуустай хамт яваа Юрген яльгүй хулгасхийн байна. Энд ажиллана гэдэг нь түүний хувьд ичгүүрт хэрэг мэт санагдана. Жагсаалын эхэнд явсан барилгын инженер арван найм эргэм насны шар залууг урагш гаргавал тэр

	— Нейрений нэгдлийн тариачдад халуун баяр хүргэн мэндчилье! гэхэд бусад нь давтан нэгэн дуугаар нирхийтэл мэндлэв. Тэд цааш хөдлөхөд залуусын нэг нь Шүлцэд хандаж

	— Эцсийн эцэст хэн нь том хашаатай болохыгоо үзэцгээмз гэв.

	Энэ өдөр шиг ажлын эрч хүч оволзсон өдөр Нейрен нутагт урьд үзэгдээгүй ажээ. Эр чадал нь тэнцсэн наян залуустай хамт нэгдлийн арван хоёр тариачин ажиллаж байлаа. Тэд энэ тэрийг ярилцан хөгжилдөн баясаж мөн ч дуу дуулцгаавч ажлаа багадуулсангүй

	— Маргаашаас бид талбайгаа цэвэрлэх болно. Энэ жилдээ манжингийн үр цацахгүй боллоо хэмээн Ёоханн Вендт чилсэн өвдгөө илэн суух зуур өгүүлэх ажээ.

	Юрген ч ичиж зовохоо болив. Вендт өнөөдөр түүний толгойг илж:

	— Хүү минь, чи эдэнтэй ирсэн чинь юунаас ч илүү сайхан байна гэж сэтгэл хангалуун өгүүлж билээ.

	Ням гарагт тариалан дээр ажиллана гэдэг чинь ёстой ухаанд оромгүй тэнэг хэрэг байна даа. Шүлцийнхэн сүмд очихын оронд манжин тарихаар явцгаалаа гэж хүмүүс биднийг шоолно доо хэмээн Анна Шүлце галынхаа өрөөнд нөхрийнхөө ажил дээр идэх талх зүсэх зуур үглэнэ. Фритц дэргэд нь суугаад гутлынхаа хадаасыг авах гэж бахиар оролдоно. Тэр залхуутайяа эвшээж:

	— Чи үглээд яах ч юм билээ дээ, хэзээ ч зав чөлөө байхгүй шүү дээ. Анна тос хэтэрхий нимгэн түрхэж байна шүү, олигтойхон хиам хавчаарай.

	— Юу?

	— Сайн хиам, зузаахан зүсэж хавчуулаарай гэж байна гэвэл Аннагийн зөрүүд нь хөдөлж хутгаа чулуудан ташаа тулж Фритцийг нүдээ бүлтийлгэн ширтэв.

	— Гэсгээж зөөлрүүлсэн элгэн хиам аваад яв. Та нар урьд зочин ирэхэд дандаа л нарийлж нимгэн зүссэн хиам хавчиж байдаг. Би ингээд л хөлдүү хиам халуун усанд гэсгээж өгдөг байсан. Тэгсээр байтал та нар мөн л хэмнээд бай л гэдэг байсан. Гэтэл өнөөдөр болоход битгий нимгэн түрх, сайн хиам хавч гэдэг болжээ. Фритц минь, чиний ухаан эрүүл биш гэдэгт би үнэхээр нэг итгэлээ гэв. 

	Фритц мөнөөх л гутлынхаа хаадастай ноцолдсоор, хэчнээн татавч бахь нь шувтарч алдсаар хадаас сугарах янзгүйн дээр авгайн үглэх нь чихэнд чийртэй тул уцаарлан гутлаа нэг булан руу, бахиа нөгөө булан руу шидэхэд байшинд тар түрхийх дуу хадав. Фритцийг уураа даран амьсгаа авч амжаагүй байтал хаалга тогшив.

	Тогших байдал нь хүүхдийн хөнгөн гар бололтой. Фритц угтан гарвал гадаа Колбегийн авгай зогсож байв. Авгайг ажвал ерийнхөөсөө ялимгүй туранхай мэт үзэгдэх агаад сэтгэл тавгүй байх ажээ. Тэр нэг гараа цэмцийтэл угааж индүүдсэн элгэвчнийхээ халаасанд хийж нөгөө гараараа хавтгай цээж рүүгээ унжсан алчуурын үзүүрийг имэрч зогссоноо:

	—- Манай нөхөр, нугын хүмүүс ирсэн учир өнөөдөр болохгүй нь, нэгдлийн гишүүд бид хамт ажиллах ёстой гэж хэлүүллээ гэхэд нь Фритц тоомсоргүйхэн инээж:

	— Ёстой гэнэ шүү. Та нарын байгаа чинь энэ, нэгдэлд орчхоод эрх чөлөөтэй байгаа чинь энэ дээ гэхэд сайх эхнэрийн царай улсхийн

	— Дээр үед эзэмшлийн газар эрхтэн дархтныг тушаавал ням гарагт ч гэсэн ажилладаг л байсан шүү дээ. Манай эзэн цагдаагийн эрх мэдэлтэй байсан. Хэрэв нэг тариачин ууланд гарч мод авах бол эзнээс бичгээр зөвшөөрөл авна. Тэр зөвшөөрөл ер нь олддоггүй байсан даа. Ням гарагт сүмд мөргөх, хиртэй юмаа угаах л эрхтэй байлаа шүү дээ. Морь унаж үүгээр түүгээр явах, газар дээрээ ажиллах явдал хориотой байсан гэж өнгөрсөн явдлыг үнэн сэтгэлээсээ дурсан өгүүлэв. Фритц энэ ярианаас зайлсхийх гэхэд мөнөөх авгай улам цаашилж яриагаа дуусаагүй болохыг дохиж,

	— Тариа будаа боловсорсон үед нарлаг сайхан өдөр болбол ням гарагийг ч гэсэн ажлын өдөр болгон зарладаг байсан. Сүмээ лам нар хаачихна. Тэгээд л бид ажиллах ёстой болдог байлаа. Тийм ээ, бид ажиллах ёстой л байсан юм, гээд санаа алдсанаа, — Ням гарагт тохитой сайхан амарч байсан нь үгүй. Бид хэдийд нь хувцас хунараа угаах бил ээ? Сольж халаад байх олон хувцас хэнд маань ч байгаагүй шүү дээ гэвэл,

	— Одоо та нар сольж халах юмтай болсон юм биз дээ? гэж Фритц даажигнан өгүүлэв. 

	Колбийн авгай толгой сэгсэрч:

	— Манай шүүгээнд дээр үеийнхээс олон хувцас өлгөөстэй нь үнэн. Харин танай ажилд өнөөдөр тусалж чадахгүй нь дээ... 

	Анна хаалгаар багтаж ядан гарч ирээд

	— Та нар ирэхгүй гэж байгаа юм уу? гэв.

	Тэрхүү чөргөр туранхай авгайн дэргэд Анна махлаг тарган агаад улаа бутран үзэгдмүй. Сайх эхнэр, Аннагийн дууг сонсмогц биеэ хураах шиг болов. Эрт үеэс далайсан газар нь далд орж далласан газар нь ил гарч явсан сурвалжит хүний амнаас сонсож явсантай адил дуу сонстоход арга буюу нэгийг бодон тайлбар хэлэхүйеэ бэрх ажээ. Сайх эхнэр сүрлэг том Анна авгайн харцнаас далдиран

	— Манай нэгдлээс шалтгаалж байгаа юм л даа. Бидэнд хүмүүс туслах гэж ирчхээд байхад өөрсдөө яаж өөр юманд явчхаж болох билээ гэж манай нөхөр хэлүүллээ гэхэд нь сайх эхнэрийн тэвдэн сандарч буйг анзаарсан Анна 

	— Колбе авгай, энэ чинь тусгүй шүү. Хамгийн сайн чанарынхаа өндгийг би та нарт өгсөн. Тэгээд бас хямд шүү. Та нарыг ердөө л хоёр өдөр манжин тариалалцаач гэсэн. Гэтэл та нар өндгийг маань бэлэгт авах санаатай байх шив дээ. Тийм үү? Эхэлж уруул цорвойж гуйчхаад... дараа нь амлачхаад... адаг сүүлд нь... хэмээн ярьж эхлэхэд

	— Авсан өндгөө үнээр нь төлчих гэж манай нөхөр явуулсан шүү гээд Колбийн авгай элэгдэж нимгэрсэн хэдэн зоос банзлынхаа халааснаас гаргаж,

	— Манайх ямагт өрөө төлдөг шүү гэв.

	— Би тэр үед танд мөнгө авахгүй гэж хэлсэн. Биеийн хөдөлмөрийн туслалцаа л авна гэсэн. Туслалцаа үзүүлнэ гэж та нар амласан шүү дээ гэхэд нь сайх эхнэр зоос барьсан гараа доош унжуулав.

	— Өнөөдөр л яагаад ч болохгүй нь

	— Тэгээд хэзээ болох юм бэ? гэхэд нь Колбийн авгай бодолхийлснээ:

	— Дараачийн ням гарагт гэв.

	— Дэндүү оройтож байна. Би та нарт өндөг өгөхдөө хэрэгцээтэй цагт чинь өгсөн шүү дээ. Мягмар гарагт бол ямар вэ?

	— Мягмар гарагт уу, энэ өдөр чинь... 

	— ... Та нарын баярын өдөр. Тэгэхээр та нар жагсаж сүйд майд болно биз дээ? Тийм үү? Тэнд л та нарын нэг их сүр бадруулж дуулаад байсан эрх чөлөө чинь харагдах байх даа. Миний хэлдэг зөв үү? Тийм эсэхийг нь би мэдэхгүй юм. Миний мэдэх л урьд цагт майн баяраар бусад өдрийн адил сүмд очуулдаггүй байсан юм.

	— Тэгвэл та нар тэр чинь жинхэнэ баяр биш болохыг үзэх болно. За тэгэхээр та нөхөртэйгөө хоёулаа мягмарт ирэх боллоо. Хүүхдүүд бас үдийн хоол тааруулж ирж болно. Бас ингэхэд Колбе авгай минь, танай том хүүхэд ч гэсэн манжин, зэрлэг өвс хоёрыг ялгана шүү дээ. Тэгэхээр бас...

	— Хүү маань хичээлтэй

	— Баярын амралттай өдөр биш үү?

	— Тэгэлгүй яах вэ, гэхдээ хүүхдүүд сургууль дээрээ дуулж хуурдаж, бүжиж бас амтат бялуу идэж цай ууцгаах юм гэнэ ээ.

	— Тэд ердөө бялууны төлөө очих юм бол ч... гэхэд нь нөгөө ноомой авгайн уур хүрч дух руугаа унжсан үсээ засаад

	— Үгүй ээ, бид гуйлгачин биш шүү. Тэгэхлээр миний хүү хүний хүүхдийн адил дуулж бүжих болно, та үүнийг ойлгоно уу? Нийтээр дуулах дуунд орсон юм. Багш нь миний хүүг сайхан хоолойтой гэдэг юм гэж сэтгэл бардам өгүүлэв. 

	Колбе авгайн нүдэнд баярын оч гийж, улам ч зориг ороод

	— Ер нь тэр өндөгний чинь үнийг төлчихье. Манай нөхөр гээд ярьж эхэлтэл...

	— Үгүй шүү, Колбе авгай, ярьсан юм ярьснаараа л үлдэг. Та өнөөдөр чаддаггүй юм гэхэд мягмарт ирнэ биз гэхэд нь Колбе авгай,

	— Би нөхөртэйгөө ярьж байж болно гэв.

	Фритц Шүлце булан руу шидсэн гутлаа авч мөнөөх хадаастайгаа дахин ноцолдов.

	Нэгдлийн тариалан дээр ажиллагсдын зөвхөн арван хувь нь болдог сон бол хорин хувь нь ирээсэй гэж хүсэвч Фритцэд туслахаар нэг ч хүн ирсэнгүй. Тэр ч байтугай ажил хийж өгөх өртэй хүмүүсийг хүртэл нэгдэл хамран авчээ.

	Анна хараал тавьж зүссэн хиам, түрхсэн тосныхоо төлөө харамсана.

	Фритц аргаа барахдаа

	— Бид хоёулаа ч гэсэн явж болох шүү дээ. Манжин бидний толгойноос өндөр ургачихлаа гэвэл авгай нь:

	— Хүн муу хэлж байгаа даа, би ч эгээ ням гарагт ажиллах болоогүй ээ гэнэ.

	Фритц ч бас явсангүй. Үдээс хойш анжисны хашин хээрээ эмээллэж тариалан дундуур шогшив. Нэгдлийн манжингийн тариалангийн талбайд эгнэн ажиллаж буй сайн дурынхныг харахтайгаа зэрэг мориндоо нэг сайн ташуур өгч нуга руу чиглэв. Тэгээд үгүй ээ бас төлийн саравч барьж бас бэлчээрийн газраа ялгачхаж шүү. Сайхан бэлчээрт мал мөн ч таатай байна даа. Ингэсэн хойно төл мал сайн ч бойжилгүй яах вэ дээ. Тэгэхэд манай хэдэн мал өмхий хангинасан чийгтэй пүнзэнд хоригдож, даршилж ялзарсан өвс идэж байгаа хэмээн бодож явлаа.

	Гэнэт Фритц нэгдэл, мал сүрэг, тариан талбай, нуга хөндий бүх юмыг үзэн ядаж, мишээн ээж буй ертөнцийн наран, уянгалан донгодох шувуухайн сүрэг, ажил хөдөлмөрийн ундрах эх болсон урьхан хаврыг хүртэл хараан зүхэв. Ийнхүү түүний харааж зүхсэн зүйл болгон хийх ажлыг нь тодруулж өгөв.

	 

	 

	Трауте, тугалынхаа байрыг янзлахаар орой хашаандаа ирвэл хаалга нь нээлттэй агаад бэлчээрийн талбай хоосон байлаа. Трауте цочин гайхав. Мал хаачив аа? Мөрийг нь хайсаар бяцхан тугалууд нь нугад орчихсоны нь мэдэв. Трауте энд тэндгүй тарчихсан тугалуудаа цуглуулна гэхэд тун ч бэрхтэй ажээ. Огт ганцаараа агаад тус дэм болох хүн байсангүй. Трауте нугаар гүйж хашхирч гууглав. Эзнийхээ дууг сонссон тугалууд мөөрөлдсөөр тал талаасаа цугларав.

	Энэ бяцхан тохиолдлыг Трауте гэртээ очиж ярьснаар мартагдав. Уул нь яльгүй юмнаас үүсжээ. Хүүхдүүд хашаанд орж тоглохдоо хашааны хаалга хаахаа мартжээ. Ийнхүү тугал гарч явсан авч осол эндэл гарсангүй.

	Маргааш нь их баярын өдөр байлаа. Гудамж талбайг цэмцийтэл цэвэрлэж байшин барилгыг туг далбаа, лоозонгоор чимэглэж энд тэндгүй амтат боовны үнэр хадна. Маргааш их баярын өдөр!

	— Маргааш манжин тарих гэнэ ээ? гэж Колбе толгой сэгсэрч: — Би ер нь улс төрийн хэргээс холуур явдаг хүн. Түүнд хэзээ ч оролцож яваагүй. Харин би маргааш хамтран ажиллаж байгаа нөхдийгөө баярлаж байхад түүнд оролцохгүй юм бол биеэ зайлуулж буй төдий бус санаа сэтгэлийнхээ мууг илчилж байгаа хэрэг болно. Энэ ч тусгүй явдал шүү. Эхнэр минь явж үзээч гэж авгайнхаа туранхай нүүрийг царайчлан харж, — Тэр Шүлцэд өндөгнийх нь мөнгийг аваачиж өг. Өндөг бол эд бараа мөн учраас түүнийг мөнгөөр төлж болно гэж түүнд хэл гэв.

	Авгай нь санаа алдсанаа уулаас цэвэр цэмцгэр хүн тул шүүгээнээсээ цэвэр хормогч гаргаж өмсөөд явуут үс гэзгээ янзлав. Тэр өөрөө ч Шүлцийнд ажил хийх дургүй байлаа.

	Маргааш нь нэгдлийнхэн бүгдээрээ машин тракторын станц руу явах байлаа. Тэнд бүх тариачдыг урьжээ. Ийнхүү өнөөдрийг хүртэл хүний аясаар бөмбөгнөж явсан туранхай намхан энэ авгай амьдралдаа тохиолдсон энэ завшааныг ашиглан баяр үзэхийг туйлаас хүсэх ажээ. Үнэхээр ч ийнхүү хүсэх үндэстэй билээ.

	Станцын уудам хашаанд хуран цугларсан олны байдлыг бичээд баршгүй. Гоёлын бараан өнгийн костюм өмссөн эрчүүдийн дунд тод өнгийн хувцастай бүсгүйчүүд ялгаран үзэгдэнэ. Тэднээс зайдуухан Чөлөөт Германы Залуучуудын бригадын гишүүд номин хөх тэнгэрийн өнгөт ёслолынхоо цамцыг өмсөөд нугын захад эгнэн зогсож «Майн нэгэн боллоо» гэж дуулна.

	Хашааны төв дунд машинууд оруулж тавьсныг харваас тийм олон машин нэгэн дор байхыг энэхүү тосгоны тариачид урьд хожид ер үзээгүй ажээ. Тэдгээр машинууд шинэ агаад наран сөрөг гялалзан үзэгдмүй. Юргений сэтгэл хөдөлж мөнөөх гоё машинуудыг ажиглаж, урьд өмнө станцад байсан комбайныг ч үзсэн, гэвч ийм олон сайхан машиныг урьд хожид үзээгүй юм байна хэмээн сэтгэнэ. Тэр машинуудын дэргэд очиж дээр дороос нь харж, шагайж энэ тэрийг нь хөдөлгөж үзсээр хавь ойрд нь юу болж байгааг ч мартжээ.

	Нейренээс ирсэн нэгдлийн тариачдыг Георг дагуулан машин засварын газрыг үзүүлэн тайлбарлаж явна. Тэнд өтөг бууц ачигчаас эхлээд төмс, чихрийн манжин, хураах машин хүртэл байв.

	— Одоо цагт хүн анжис түшиж явахаа больж хүнийг тэрхүү хүнд ажлаас энэ машинууд чөлөөлжээ.

	— Наад машин чинь нээрээ ганцаараа ухна гэж үү, Георг?

	— Ингэ, чи сонсов уу?

	Энэ үес Ингэ ойр хавьдаа юу болж буйг эс анзааран зөвхөн машинуудыг үзэж сонирхон буй хүүгээ олж хараад

	— Цаадах чинь юмыг нь эвдчих вий дээ, Георг гэж сэтгэл зовон шивнэн өгүүлэхэд Георг:

	— Зүгээр, битгий л саатуул гэв.

	— Ийм машинтай ганц жолооч л байхад манайхны бүх манжинг ухаад гаргачихна байна шүү дээ, Георг оо? гэцгээж хүүхнүүд түүнийг хүрээлэн гайхсан сонирхсон харцаар ширтэнэ.

	— Намар бороо шавшин тал дээгүүр манан хөшиглөн хамаг хувцас норж, нойтон шаварт модон улавч шигдэн их ажлаас нуруу өвдөн зүдэрч байхад маань ийм нэг трактортой хүн ирж бидэнд «Хүүхнүүд минь, гэртээ очиж дулаац» гэх юм биз дээ, Ингэ минь! гэлцэхэд Ингэ тал өгч

	— Тийм ээ, амар болно шүү гээд эвлэлийн гишүүдийн дундаас гаран Юрген рүү аажуухан алхалж яваа Траутег харж бүр тэр хоёрын уулзан ярилцах, Юрген ямар нэгэн зүйл авгайдаа тайлбарлахыг ажиглан зогссоноо сэтгэл хангалуунаар эргэн явав.

	— Бид юуны тулд тракторчтой бил ээ? Түүгээр тракторыг нь жолоодуулж явуулж үзье. Болох уу Георг?

	— Одоо болохгүй, бас тэгээд зөвхөн та нарт зориулж ажил удаж болохгүй гэж Георг инээн, — Бүх зочдод зориулж тракторчид энэ машинуудыг явуулж үзүүлнэ. Тэгэхэд л та нар нүд, сэтгэлээ хужирлаарай хэмээгээд цагаа харж, — Явцгаая, нөхөд өө, соёлын ордонд багтахгүй болохоор нь угсралтын цехэд цуглацгааж байгаа. Одоо хэдхэн минут болоод концерт эхэлнэ гэв.

	Тэд хүн пиг дүүрсэн танхимд чихцэлдэж, түлхэлдэн явцгаана. Тохойндоо чадалтай, зоримог шулуун зүтгэж чаддаг нэг нь суудал олж авлаа. Бүх эгнээний суудалд дүүрэн хүн суужээ. Хоёр залуу урт банз дамжлан ирж хоёр сандал дээр дамнуулан тавиад

	— Хөөе нөхөд өө, наашаа сууцгаа гэв.

	Засаж чимэглэсэн тайзан дээр ардын цагдаагийн хорин хүний бүрэлдэхүүнтэй хөнгөн хөгжмийн хэсэг сууж оюутан залуус, тракторч комбайнч, тариачин, дархнуудад зориулан хөгжимдөнө.

	 

	Урагш биднийг дуудагч

	Улаан тугийг харцгаа, нөхөд минь 

	 

	гэж зам тавигч залуучууд намиран буй улаан тугийн дор зогсон дуулцгаана.

	Нейрений төв сургуулийн пионерууд, Ханс Захсын хуучны шүлгээр үнээ тугаллах тухай шог гараа тоглосон нь их л сонин инээдтэй байлаа. Цацагтай шовгор малгай тавьж сахал наасан бяцхан хүүг харахад аргагүй л нэг хэнэггүй тариачныг санагдуулна. Бас хажууд нь байгаа бяцхан тариачин эмэгтэй бүр ч хөгжөөнтэй.

	Эхний эгнээнд суугаа хиймэл хөлтэй эр инээмсэглэж хажуугийн хүндээ:

	— Манай бяцхан танилыг хараач гэхэд Макс Линн толгой дохив. Тэр Росхенийг тайзан дээр гарч ирэхэд нь таньсан ажээ. 

	Дараа нь тайзан дээр нэгэн тракторч залуу гарч ирэв. Тэр тайзны шалыг хотолзуулан алхсаар урд ирмэгт нь тулж зогсоод танхимын голоор алсыг ширтэн зоримог янзтай гэдийсхийн

	 

	 

	Алтан дэлхийн наран эргэж буй, хараач, та минь 

	Аяа, амьдрахуйн сайхныг магтан дуулюу.

	 

	 

	хэмээн уншиж эхлэв. Иозеф Боринагийн аялгуулан унших шүлгийн айзам цугларсан олны сэтгэлийг хөдөлгөнө.

	Танхимд сууж буй Юрген түүнийг гайхан ширтэнэ. Мөнөөх хуучин нөхөр маань мөн үү? Юрген түүнийг ийм зүс царайтай хүн гэж огт бодоогүй явжээ. Аль эсвэл ингэж их хувирчихсан юм болов уу? Одоогоос хэдэн сарын өмнө нугын зам дээр шөнөжингөө сууж нэгэн жүжигчин хүүхэнд тоогдоогүйдээ уйтгарлаж байсан нөгөөх Борина мөн гэж үү? Тэр өөрөө жүжигчин байсан шүү дээ. Юрген хэдийгээр уран уншлагын талаар мэдэх юмаар дульхан авч Борина цээжилсэн шүлгээ зүгээр шуудхан уншаагүй гэдгийг мэдэж байлаа.

	Тэгээд Юрген Иозефийн энгэрт хадаастай идэвхтний тэмдгийг хараад энэ тэмдгийг лав бэлэгт аваагүй бүтээлээрээ авсан биз, тэгээд одоо сүрхий эрмэг бардам байна хэмээн сэтгэв. Энэ үес Юргений сэтгэл зовнилд автав. Танхимд байгаа хүмүүс бүгд баяр баясгалангаар дүүрэн. 

	Гэтэл Юрген? 

	Юрген тэдний дунд суувч бодож сэтгэдэг зүйл нь адилгүй бус уу. Ингэхээр хэний талын хүн болох бил ээ? Энэ танхимд байхгүйгээр нь Шүлцийн нөхөр болох уу?

	 

	Тэртээ арын хөндийн нугаар 

	Тэнэгэр сайхан зам тавинам 

	 

	гэж уншихад хүмүүс алга нижигнүүлэн ташив.

	Гэнэт Юрген цугларсан олны энэхүү баяр талархал гагцхүү энэ шүлгийг зохион уншиж буй залууд зориулагдсан бус мөнхүү зам тавигч залууст, надад ч бас зориулагдаж байгаа юм байна гэж бодов. Юргений сэтгэлийн зовлон тайлагдаж зүрхний лугшилт зөөлөрч тайвшрав.

	Ингэ бөхийсхийж хүүгээ нулимс гүйлгэнэсэн нүдээр ширтэхэд Юрген сандарч яах ч учраа олж ядна. Ингэгийн хоёр хацрыг даган баярын нулимс дусахыг өөрөө ч мэдсэнгүй.

	— Одоо хүүхдүүд пионер сурагчид гэр лүүгээ явна. Тэжээлийн бригадынхан оройнхоо ажлыг бас хийнэ шүү. Станцын урдах зам дээр автобус бэлэн байгаа. Та бүхэнд баяр талархлаа илэрхийлье, баяртай хэмээн чанга яригчаар зарлахад баярлан цэнгэгчид харамсаж

	— Ээ халаг, нээрээ орой болчихлоо гэж үү?

	— Нар аль хэдийний уулын цаагуур орчхож шүү

	— Бас халуун хиам бий

	— Мөн ч жаахан хатуу юм балгана шүү

	— Бас энэ хашаанд сүүлчийнхээ бүжгийг хийцгээнэ гэж шуугилдацгаав. 

	— Би тэр шар автобусаар явна.

	Иозеф Борина, сурагчдаа цуглуулан авч яваа хонгор үст багш хүүхэнд хандаж, 

	— Та Нейрен рүү явах гэж байна уу? Тэгвэл миний автобусанд ороод сууж бай л даа гэхэд мөнөөх хүүхэн толгой дохив. Сайх залуусын харц тулгарч ичингүйрэх ажээ.

	 

	 

	— Хүүеэ, тугал. Манай тугал алга. Хашааны хаалга задгай байна. Удахгүй харанхуй болох нь. Юрген, ээж ээ гараад ирээч явж эрье. 

	Траутегийн хоолой айснаас чичирхийлнэм бөгөөд ядарч гүйсэндээ сүйлхийлэн амьсгаадаж үүдний өрөөнд зогсож байлаа.

	— Ээ, бурхан минь, Трауте, чи яав аа?

	— Тугал гээд Трауте Юргений гараас барьж: — Би зөндөө гүйж эрлээ. Одоо бүгдээрээ явж эрье, Юрген гэв.

	— Хашааны хаалга онгойлгосон новшийг мэдэх юм сан гэж Юрген шазуур зууснаа — Трауте чи орж жаахан хэвт. Бид эрье, тэгэх үү ээж ээ? гэв. 

	Ингэ дээд давхарт дуу аялан суугаа, Росхенийг дуудаж:

	— Росхен, миний дугуйг унаад яв. Тосгонд очиж цаадуулыгаа дууд. Энэ хавийн газраар бүгдээрээ явж эрье. Дэнлүүтэй хүн байвал дэнлүү авчир гэж хэлээрэй гэв.

	Трауте гэртээ үлдэхгүй санаатай:

	— Би аажуухан явж эрье. Энд үлдэж ердөө ч чадахгүй гэнэ. Өргөн хөндийг үдшийн бүрэнхий бүрхэн улам харанхуйлна.

	— Хале, Лони, Мутц гэж Трауте дуудан дуудсаар явна.

	— Би энд тугал мөөрөхийг сонслоо. Тэртээ тэр зүүнтэй л байх шиг байна гэж нэг хүн хашхирав.

	Карл Шальник

	— Томууд нь манайд байгаа. Харин бага тугалууд нь хаашаа явчихсан юм бол? гэв... 

	— За эрцгээе.

	Нуга, талаар, энд тэндгүй гэрэл гялалзан энд тэндгүй дуу шуугиан гарна. Тийм сайхан баярт өдрийн төгсгөл ийм ч болох гэж дээ. Төдийлөн удсан ч үгүй тугалаа оллоо. Тугал тариан талбайд орж төмс, манжингийн навч сэлт идэж цадаад тарайн хэвтээд босож явах чадалгүй болжээ.

	Тэднийг эрчүүл арай гэж хашаанд нь авчирч Трауте сүрлээр үрэн дулаацуулах зуур Юрген малын эмч авчрахаар явав.

	Мотоциклын дуу хээрийн замаар хүнгэнэн малын эмч өвгөн Юргений ард сундалжээ. Юрген мотоциклын дээд хэмжээгээр хурдлах нь энэ хоёр тугалын төлөө бус хүн амины төлөө тэмцэх мэт ээ. Залуу эрийн ийнхүү айн сандарсан учрыг өвгөн эмч яаж мэдэх билээ.

	Трауте тугал бойжуулагч мөн тул тугалын асуудал түүний хувь заяатай холбоотой билээ. Траутег айн сандарвал Юрген мөн л айн сандарна. Ийнхүү тэр хоёр тугалыг л үхүүлэхгүй юм сан гэхээс өөр бодол Юргенд үгүй ажээ. Мотоциклтэй хоёр нугын замаар тоос татуулан явахад өвгөн эмч айн чичрэхдээ залуугийн араас тэврэн зуурчээ. Юргений хаана замын нугачаа хаана ямар чулуу, хотгор хонхор байгааг андахгүй сайн тогтоосныг өвгөн гайхавч нэг чулуу юм уу хонхор газар үзэгдэхүйд нүдээ тас анин шүдээ зууж залуугийн ард нугдайн наалдавч өвгөн залуугийн явдалд саад хийхгүйн тул юу ч хэлсэнгүй. Гэвч тэдний тэвдэн яарч очсоны ашиг гарсангүй. Мутц, Лони хэмээх хоёр тугал сүрэл дээр тэрийн хэвтэх агаад нүд нь цэхийжээ.

	Бусад нь хөнгөн гэмтсэн агаад сайн арчлах шаардлагатай байлаа.

	Трауте уйлна. Колбийн авгай түүний дэргэд сүрэл дээр сууж бүсгүйг илэн аргадаж:

	— Хоёр тугалын төлөө гашуудах юу байх юм бэ! Дахиад шинэ тугал бойжуулна биз. Ирэх долоо хоногт бас нэг үнээ тугаллана. Битгий уйл. Уйлаад нэмэр болохгүй гэнэ.

	Юрген

	— Гэртээ очооч, Трауте! Би эмчийг гэрт нь бушуухан буулгачхаад ирье гэвэл Трауте

	— Би... би эндээ байя, нэг нь заавал энд... хэмээн мэгшин өгүүлсэнд Георг

	— Би энд үлдье. Эхнэр бид хоёр үлдье. Бусад нь бүгдээрээ жаахан ч гэсэн унтаж амарвал зохино гэхэд Ингэ толгой дохино. 

	Хүмүүс саравчнаас аажмаар гарч явцгаана. Өвгөн эмч санаа алдсанаа мотоциклийн ард сундалж

	— Одоо жаахан аажуухан явна биз? гэв.

	Энэ явдлаас Траутегийн бие л муудахгүй байгаасай. Ингэж сэтгэл санааны зовуурьтай байх нь түүнд ер тохирохгүй. Хэдэн өдрийн өмнө тэр маань надад, хүүхдээ гарахаас өмнө их баяртай санаа сэтгэл тайвуун байх ёстой. Тэгвэл хүү маань хөгжилтэй сайхан санаатай хүн болно гэж хэлж байсан юм сан. Одоо би түүнийг яаж баярлуулах билээ гэж бодохуйд Юргений зүрх догдолж нэгэн зүйл санаанд нь оров.

	Тэр эмчийг хүргээд буцах замдаа Мюллер авгайн гадаа зогсож хашааны хаалгаар ороход хоточ нохой сүрхий ширүүн боргосноо Юргенийг танимагц дуугүй болчхов.

	Юрген цонх тогшиж:

	— Эмээ, би Юрген байна гэх зуур байшин дотор хүний хөлийн чимээ гарч гэрэл асаж хаалга онгойход

	— Би нөгөө дүүжин өлгийгөө авъя гэв.

	Сайх эмгэн мэгдэн сандарч

	— Хоногоосоо өмнө төрчхөв үү? Ээ бурхан минь, тэгвэл Юрген минь чи одоохон эмч дууд! гэв.

	— Хүүхэд гараагүй, эмээ минь, битгий сандарч тэвдээч гэхэд нь нойрноос гүйцэд сэрээгүй хөгшин учрыг төдийлөн сайн ойлгохгүй байгаа бололтойд Юрген

	— Би Траутег л баярлуулах гэсэн юм гэвэл хөгшин дурамжханаар:

	— Энэ шөнө дундуур уу? гэж толгой сэгсэрч: — Ертөнц даяар нойрсож байна. Тэгэхэд чи тэртээ нугын хөндийгөөс энэ хүртэл өлгий авахаар уухичиж ирж байдаг гээд Юргенийг хаалга хүртэл бээцгэнэн явсаар гаргаж өгөв. 

	Ийнхүү Трауте шөнө дундуур баясан баярлав.

	Өглөө эрт Ингэ тосгон орлоо. Пеперманнын авгай Ёоханн Вендтэй нэлээн ширүүн үзэлцэж байгаа бололтой хашаан дотуур хойш урагш холхиж байгаа харагдана.

	Ингэг хашаанд орж ирмэгц өвгөн

	— Чиний үзэгдэх цаг ч болсон. Бид чамайг тун ч их хүлээлээ гэхэд Ингэ инээж

	— За, за өвгөн ах минь дөнгөж зургаан цаг болж байна шүү дээ гэв.

	— Даан ч арга алга, тэгвэл би унтаж чадалгүй өглөө болгочихжээ. 

	Ингэ

	— Би ч бас унтаагүй. Ийм гарз тохиолдож байхад хэн унтаж чадах билээ гэвэл Пеперманны аргай

	— Баларсан юм. Би саяхан цагдаа дуудаж нохой тавиулъя гэтэл өвгөн маань бид түүгээр сүлжилдсээр байгаад хашаа онгойлгосон этгээдийн мөрийг нь баллачихсан гэх юм гэв.

	— Дахиад ийм явдал гаргуулахгүйн тулд манаа тавих хэрэгтэй.

	— Энэ хэдэн төлийг манаж байх боломж бидэнд бий гэж үү? Харин сайн хоточ нохойтой болж тэр муу санаатны хонгыг нь зулгаалгаж байвал таарах юм.

	— Бид тэр этгээдийг, заавал олно гэж Вендтийг хэлэхэд сайх хоёр авгай санаа нийлэн толгой дохив.

	Юрген өглөө ажил руугаа явах замдаа тугалын хашаа онгойлгосон хүнийг ч би мэдлээ хэмээн бодож явав. Тэр өглөө тугалын хашаа хаахаар Траутетэй хамт очихдоо эрэгтэй хүний гутлын өсгийн төмөр зан олсон юм. Энэ үес Юргений чихэнд Фритц Шүлцийн алхах чимээ сонстох мэт болж билээ.

	Юрген шуудхан тосгон руу очиж Шүлцтэй уулзмаар санагдавч ажилдаа цагтаа очих ёстой байлаа. Тэр шинэ машин хүлээж авсан, замд хайрга дэвсэх тул эрт явах хэрэгтэй байлаа. Хар зам тавих ажил эхэлжээ. Харин орой очиж Фритцтэй ярихад учир нь олдоно оо, бушуухан орой болоосой гэж бодно.

	Фритц Шүлц өнөөдөр сэтгэл тавгүй өнжжээ. Өглөө нь нэгдлийн хоёр тугал үхсэн гэдгийг дуулжээ. Уул нь Фритц тугалыг нь алах гэж бодоогүй юм. Ердөө л уурын мунхгаас болж тугалыг нь задгай тавьж эрэл сурал болгож ажил удах гэсэн ажээ.

	Гэвч юуны тулд ийнхүү ажил удах гээ вэ? Хүмүүс түүнийг эгнээндээ оруулаагүйн улмаас уу? Гэтэл тэр өөрөө л өдий болтол өргөдөл өгөөгүй шүү дээ. Дээр үед үл бүтэх танхай үг чалчсаны учир түүнийг тэд танхимаас гаргасан билээ. Колбынханыг авсан өндөгнийхөө хөлсөнд ажил хийж өгсөнгүй гэж уурласан гэвэл тун ч бага хэрэг шүү дээ. Энэ Колбынхон ер нь нэгдэлд орох шаардлагатай байлаа гэж үү? Уул нь Фритц тэднийг хөлсний ажилчнаар авч болох байсан биш үү. Гэтэл тэд нь нэгдлийг илүүд үзсэн. Үүнээс л болж тэр өдий болтол цухалдан байсан нь тэр. 

	Фритц энэ өдөр ажил ч хийсэнгүй. Хашаан дотуураа холхиж гудамж талбай олны хөлийн газраар явж хүмүүсийн яриаг чагнана. Түүнийг нэг л янзгүйхэн байхаар нь Анна ингэ тэг гэж захирч зандарсан ч үгүй, тахиа шувууныхаа тэжээлийг ганцаараа бэлтгэнэ. Өчигдөр тосгон даяар баяр хөөр болж бүх хүмүүс баясан цэнгэж гагцхүү Фритцийнхэн түүнд оролцоогүй тул Аннагийн санаа сэтгэл тун ч тав тухгүй байлаа. 

	Гэтэл Фритц бодол санааг нь үймүүлэн

	— Анна, чи Надлер луу очоод ярих юм байна, ирж уулзаач гэж хэл гэсэнд Анна,

	— Чи өөрөө очиж хэл. Чи бол түүнээс залуу хүн. Юунд чи түүнийг дуудах бил ээ? Тэр чиний зарц боол уу? гэв.

	Фритц өөрөө очвол Надлер гэртээ байсангүйд

	— Надлер орой манайхаар орно биз, ярих чухал юм байна гэж авгайд нь хэлэв.

	Надлер оройхон ирлээ.

	Фритц түүнийг зочдын өрөөнд урив. Өвгөн Шүлце диван дээр амьсгаадан сууж:

	— Цөвүүн цаг. Ганц айлыг ч урагш нь алхуулахгүй юм байна даа. Цаадуул чинь нэгдлээр түрээ барьж биднийг мөн ч их хавчиж байна. Ажил хийх ганц ч хүнийг манай руу зүглүүлэхээ болилоо. Тэд нараар одоо яадаг байна вэ? Түй гэв. 

	Надлер толгой дохиж

	— Бидэнд машин техник дутагдаж байна. Энэ жижигхэн аж ахуйд бага хэмжээний машин хэрэгтэй юм.

	Тийм машинтай сан бол үзүүлж өгч болох юм даа гэсэнд Фритц

	— Тийм биш ээ. Машин бидэнд бий. Сайн машин байна. Гагцхүү бидэнд ойр зуурын туслах хүч дутаж; байна. Түүнгүйгээр хамгийн сайн тариачин ч нохойн хоол болно. Алив, авгай минь бидний хундагыг ахиад нэг дүүргэчхээч гээд хундага өргөн

	— Бид бие биедээ тусалж байя, Надлер. Та нар бол хоёулхнаа, үдээс хойш Катрике хичээлгүй бол сайндаа гурав л болох биз. Бид бол дөрвүүлээ. Бид машинаа ажиллуулъя, харин та нар бидэнд тусалж бай тэгэх үү? гэв.

	— Үүнийг харин бодож байж болъё.

	Шүлцийнхэн уулаас ажилгүй улс. Тэд машинтай нь үнэн. Энэ талаар авгайтайгаа Надлер ярилцах хэрэгтэй юм. Гэхдээ авгай нь нэгдэлд орохыг хүсэх учир нэгдлийн тухай өдөр бүр үглэж суух тул Шүлцийнхний саналаас бултахыг хичээх нь зайлшгүй,

	— За тэгээд яах вэ? гэж Шүлце шаардахад Надлер

	— Би сайн бодож авгайтайгаа зөвлөнө. Маргааш та нарт хариу хэлье гэв.

	Фритц Надлертэй цуг гарвал Юрген Раймер галын өрөөнөөс эмгэн Шүлцтэй дуу шуу болсоор гарч ирэв. Тэр нэг гартаа өрөөсөн гутал барьжээ.

	Фритц гайхан 

	— Энэ гутлаар яах нь вэ? гэж асуувал Юрген,

	— Намайг үүгээр яах нь вэ гэж асууж байна уу? гээд тэсэж ядан, — Энэ гутлаар ингэх гэсэн юм гэж Фритцийн толгой руу мөнөөх гутлаараа баруун зүүнгүй балбаж гарав.

	Надлер түүнийг тэврэн авч хойш нь зайлуулах зуур:

	— Чи муу тэнэмэл солиоров уу? гэсэнд Юргений царай хувхай цайж

	—— Та намайг цагаачин гэнэ ээ? Надлер гуай, та намайг тэгж хэлнэ гэнэ ээ? Үүнийг тэгвэл та юу гэж хэлэх вэ? гэв.

	Энэ шуугиан чимээгээр өвгөн Шүлце, Анна хоёр гарч ирэв. Анна энэ хоёр яагаад зодолдож байдаг бил ээ? хэмээн гайхан хаалганы тус зогсоод

	— Юу болж байна аа? гэхэд Юрген Надлерийн булаан авч булан руу шидсэн мөнөөх гутлыг авч

	— Үүнийг харж байна уу? Энэ гутлын тахны төмөр байна уу, үгүй юу? гэж асуувал

	Анна,

	— Байхгүй байна гэв.

	Юрген халааснаасаа хуучин төмөр тах гарган Фритцийг халз ширтээд

	— Энэ төмөр тах яг таарч байгаа биз? Үүнийг би өнөө өглөө нэгдлийн төлийн байрны үүднээс олсон юм. Фритц тугал гаргах гэж хашааны хаалга онгойлгосон байна. Хоёр тугал үхсэн явдлын буруутай эзэн нь энэ мөн гэхэд Фритцийн царай хувхай даан уруул ам нь чичирч утга учиргүй үг хэлж ядан ээрч бүх явдлыг хэнд ч хэлэхгүй байх юм бол мөнгө өгнө шүү, би л ердөө тугалын хашааны хаалган дээр очоогүй гэв.

	Надлер угийн шударга, санаснаараа л байхыг боддог хүн тул энэ явдал түүнд тун ч тусгүй санагджээ. Чингээд Фритцийг хорсолтойёо харан

	— Чи өөрөө хэргийн эзэн болохоо саяхан хэлчихлээ шүү дээ, би гэрч болно. Чи чинь тийм амьтан байсан юм уу? Залуу минь, чи бид хоёрын холбоо үүгээр төгсгөл болог. Явъя Юрген гээд Юргенийг хөдөлсөнгүйд гараас нь татаж

	— Чи цаадхынхаа учрыг олохгүй ээ. Зүгээр л нэгдэлд хэл, тэд учрыг нь олно биз. Цаадуул чинь наадахыг чинь арай ч толгойг нь илээд өнгөрөхгүй байлгүй гэв.

	Тэгээд цааш явах зуур

	— Зөв, хүү минь. Хэдийгээр чи өөрийн санаснаар зүтгээд нэгдэлд ороогүй ч гэсэн нэгдлийн төлөө санаа зовж байгаа чинь сайн хэрэг гэсэнд Юрген

	— Би нэгдлийн гишүүн биш ээ. Гэхдээ одоохондоо шүү, Надлер гуай. Харин энэ зам тавиад дуусахаар нэгдэлд орно гэж тайвуухан өгүүлэв. 

	Энэ үгээ Юрген гэрийнхэндээ ч хэлжээ.

	— Би зам дуусахаар нэгдэлд орно гэж тэр огт юм болоогүй мэт хэнэг ч үгүй өгүүлэв. Харин залуу эхнэрийн нь нүүрнээ баярын мишээл тодорч

	— Дахиад нэг баяр авчирлаа, чи минь, одоо хоёул хоцорсон алдсанаа нөхнө дөө гэв.

	Үүний дараа их л удаан зөвлөлдлөө. Тэд Фритц Шүлце болон түүний хийсэн хэргийн тухай ярьсангүй. Тэр бол хоёр дахь асуудал байлаа. Тэд өөрсдийн тухай, юу хийх тухайгаа ярилцана.

	— Энэ хөрөнгө аж ахуйгаа чи авах болно. Бас чи бидэнтэй нийлэх юм бол Франц ахын газар ч бас л чамд хамаарна шүү дээ гэж Ингэгийн өгүүлэхэд Юргений нүүр улайн, яс янгинах шиг болов. Газар эдлэнгийн тухай яриа түүнд тун ч ичгүүртэй санагдах ажээ. Чингээд энэхүү ярианаас зайлсхийж,

	— Би анх машин тракторын станцад трактор, комбайн барина гэж бодсон юм. Энэ бол ёстой сайхан ажил. Гэхдээ сүүлд бодоход нэгдэлд миний сайхан морьд бусдын морьд бий, эхнэр минь ч тэнд ажиллаж байгаа. Иймээс би нэгдэлд элсэх нь зүйтэй юм гэж бодож байна гэв.

	Тэр Трауте руу харснаа тонгойв. Санаа сэтгэл нь амсхийжээ.

	 

	 

	Маргааш орой нь нэгдлийн гишүүд, болсон явдлыг хэлэлцэхээр цуглав.

	Ваш:

	— Бид энэ муу новшид үзүүлж өгөх хэрэгтэй. Үүнийг сэргийлэхэд өгье гэв.

	— Гэхдээ би урьтаж арьсыг нь өөрийн гараар хуулна. Тэгээд бас үүнээс хоёр тугал авна. Бидэнд учруулсан гарзаа өөрөө төлөх ёстой. Хэрэв хоёр тугал өөрт нь байхгүй бол нэг үнээ оронд нь авна гэж Ёоханн Вендт хэлэв.

	Фритц Шүлцээр гарсан хохирлоо төлүүлэхийг хүн бүхэн шаардах ажээ.

	— Мөнгөөр төлүүлэхгүй. Тугалыг нь өг

	—Тэгээд энэ муу буруу элэгтийг нүхэнд хий!

	Ингэ алгуурхан босож хуралдагсдыг бодлогоширсон янзтай тойруулан харж зогсов. Дух руугаа унжсан нэгэн туг үсийг арагш илэв. Юу хэлэхээ шийдэж ядан байгаа бололтой.

	Ёоханн Вендт ухасхийн босож

	— Чи тэгээд яриач, энэ муу үл бүтэх амьтанд таарах үг эрээд байна уу?

	— Таарах үг ий? Үгүй ээ, харин түүнд туслаач гэж хүсэх гэсэн юм.

	— Юм бүхний эв аяыг чи олж чадах юм уу? Түүнд туслах гэнэ ээ? Юугаар туслахаа чи мэдэж байна уу? Би чамд зөвлөхөд сайн тосолсон уд модон саваа л хэрэгтэй.

	— Фритц, Анна хоёр бол залуу улс. Эдний хүү нь өсөж том болж байна. Өвгөн Шүлцийг бид бараг өөрчилж чадахгүй. Тэгээд бид Фритцийг шоронд хийлгээд яах бил ээ? Мэдээжийн хэрэг амархан л юм. Гэхдээ эдний газрыг бордох хэрэгтэй, тариалах хэрэгтэй, тэр газар бол эцсийн эцэст зөвхөн Шүлцийнх биш шүү дээ. Манай ард түмний баялаг ширээ засахад эд нар өөрсдөө гар бие оролцох ёстой.

	Бидний хэн маань Шүлцийнхний төлөө санаа тавилаа? Хэн ч санаа тавиагүй. Эд нар ажлаа дийлэхгүй ядаж байхад бидний хэн нь тусалсан бэ? Хэн ч туслаагүй. Бид өөрсдийнхөө тухай бодох хэрэгтэй. Бид тэднийг зэмлэж тэд биднийг зэмлэж байв. Энэ явдал ингээд л үргэлжилж байх ёстой юу?

	— За тэгвэл чи аль талын хүн болохоо одоо нэг хэлээдэх, Ингэ? Бид чамд тэгвэл Шүлцийнхнийг хөвөнд боож өгөх үү?

	— Тугалын хувьд эднийх төлөх ёстой. Энэ бол зүйтэй бөгөөд хөнгөн шийтгэл. Дараа нь тэр ёстой зарчимтай ажиллах уу, аль эсвэл шоронд орох уу гэдгээ өөрөө сонгох хэрэгтэй. Бид түүнд нэг зүйлийг сануулъя. Дахиад ийм уршиг тариулахгүйн тул бид түүнийг анхаарах болно. Тэгээд эд нар үнэхээр санаа тавиад ажил нь бүтэхгүй бол нөхөд минь бид бүгдээрээ тусалъя.

	— За одоо хангалттай, Ингэ минь. Чи биднийг ухаан балай гэж бод оо юу?

	— Бид туслах ёстой! гэж Ингэ зүтгэж: — Бид эднийг хүмүүжүүлэх үүрэгтэй. Бид эрт эхлээгүй боловч одоо оройтоогүй байна гэж бодож байна. Манай тосгон нэгэн хамт олон болох тэр нэгэн өдөр Фритц Шүлц, түүний эхнэр Анна хоёр манай нэгдлийн гишүүн болсон байх юм. Тэгэхээр бид тэдний гишүүн болсны дараа л хүмүүжүүлэх ажлаа эхлэх гэж үү?

	— Бид эднийг хэзээ ч элсүүлэхгүй гэж Вендт Ингэгийн урдуур хөндөлсөхөд нь Ингэ гараас барьж аван гэдрэг нь болгоод

	— Та хүлээж бай, би үгээ дуусаагүй байна. Вендт ах аа, та дараа нь яриарай гээд дахин бусдад хандаж: — Бид эднийг ийм л янзтай байх юм бол элсүүлэхгүй. Харин эд өөр болж, ажилд идэвхтэй шургуу, найдвар хүлээхүйц болсон үед нь элсүүлнэ биз дээ? гэв.

	— Тэгвэл ч... тэгвэл харин магадгүй.

	— Харин эднийг тийм болгохын тулд бид туслах хэрэгтэй гэж би бодож байна. Аль эсвэл энэ тосгоны хүмүүс, тэдний газар, бидэнд хамаагүй гэж үү?

	— Чөтгөр алгад, Ингэ! гэхдээ арай бүдүүн тойм ярьж байна гэхэд нь Пеперманны авгайг хүмүүс гайхан харав. Тэр хэсэг бодлогошрон сууснаа, — Үнэхээр сайн бодоод байвал аргагүй л анхаарвал зохих асуудал юм. Ер нь шийдвэр гаргахынхаа наана дор дороо сайн бодоцгооё! гэсэнд Ингэ,

	— Тэгвэл сайн бодоцгоох нь зүйтэй гэж намуухан өгүүлээд, — Би та нарыг мэднэ. Та нар энэ хоёр залууг манай үеийн хүмүүсийн адил үзэж санах л болно доо гайгүй гэж сэтгэв.

	 

	 

	Ингэг гэртээ ирэхэд шөнө орой болсон. байлаа. Хоёр залуу унтжээ. Георг ном уншиж аснаа Ингэг орж ирмэгц босож очоод гадуур хувцсыг нь авах зуур: 

	— Хурал ямар болов? гэж асуув.

	— Бүх юм учир зүйгээрээ болох болов уу гэж найдаж байна.

	— Манайд гэсэн бас адил. Хүү маань өдрөөс өдөрт учрыг ойлгож байна. Инженер нь хүүг магтаж байна билээ. Бидний хэрэг бүтэх шиг боллоо. Түүний дуу тун ч баяртай цуурайтна.

	Ингэ хоёр гараараа ширээ тулан налж зогссоноо өөдөө ягуухан хараад

	— Бидний? хэмээн сунжруулан асуугаад толгой сэгсэрч, — Георг минь, үүнд бидний хувь нэмэр тун ч бага шүү. Харин Юрген нөхдөө олж авсан нь бидний аз болжээ. Гэхдээ энэ бол бидний гавьяа биш. Нугад ирсэн залуус түүнийг замын ажилд авсан. Харин бид сэтгэл амрах үндэс огт үгүй гэж бодох юм. Зорилгодоо хүрэх зам урт байна, зөвхөн анхны алхмыг хийлээ. Үлдсэн чулууг замаас зайлуулахад их хүч чармайлт шаардагдана. Харин тосгон маань энэ хүртэл нуга хүртэл тэлэн өргөжих болно гэж мөрөөднө.

	Георг гараа унжуулан толгойгоо өргөн эхнэрээ ажиглан зогсов. Ингэ ширээ налан зогссоор агаад урагш бөхийн гараа өмнөө зөрүүлжээ. Георгийн урдаас халз ширтэх харц нь сэтгэл хангалуун шинжийг илтгэх ажээ.

	Георг түүнтэй анх уулзсан үеэ дурсан бодно. Тэр үед Ингэ хэмээх туранхай цагаан хүүхэн галын өрөөнд зогсоод амьдралд ховорхон тохиолдох Тинегийн үгэнд булагдаж байсан билээ. Тэгээд үл таних энэ эрийг гэртээ сууснаас хойш нэгэн орой «Та манай хүүхдэд улс төрийн юм битгий яриач, миний бодол таныхаас өөр шүү» гэж билээ хэмээн сэтгэж байснаа Георг:

	— Ингэ, чи их өсжээ гэв.

	Тэр үгээ сунжруулан хэлнэм бөгөөд авгайгаа ийм их хувирсныг одоо л мэдэж буй нь энэ мэт санагдмуй. Георг суудлаасаа босож Ингэ рүү ойртон очоод гарыг нь барьж

	— Чи өнөөдөр надтай зэрэгцэн алхалж явна. Намайг танай байшингийн дээвэрт сууж байсан тэр үед чи ямар байснаа санаж байна уу?

	— Георг минь, чи мөн холын юмыг эргэн санаж байна аа? гээд Ингэ инээмсэглэн, — Хэр зэрэг хугацаа өнгөрч юу бүтээснийг хэмжихэд нэлээд хугацаа орж магадгүй юм. Гэхдээ гол нь Георг минь, бид урагшаа илүү эрчимтэй харах ёстой. Харин чи миний одоо ухаарч буй энэ зүйлийг арван жилийн тэртээ ойлгуулах гэж оролдож байсан. Тэр үед би юмны учрыг олдоггүй байсныг чи санаж байна уу?

	Георг толгой дохин дуугүй сууна. Ингэ түүнийг налан алсыг ширтэнэ. 

	Цаг арван нэг цохив. Ингэ нөхрийнхөө гарыг алгуурхан зайлуулаад цонх руу очиж хөшгийг нь гэдрэг татаж цонхоо онгойлгоход сэрүүн сайхан салхи сэнгэнэн сэвэлзэв.

	— Голт бор цэцэглэж байна. Георг минь, унт даа. Маргааш чи их ажилтай. Би өнөө шөнө саравчинд байя. Маргааш өглөө гэхэд манай нэгдэл бас хэдэн тооройгоор баян болно гэж намуухан өгүүлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	 

	
1974 оны хэвлэлийн Хэвлэн нийтлэлийн мэдээлэл

	 

	ИРМА ХАРДЕР

	 

	НУГЫН ТЭРТЭЭХ ҮҮЛС

	 

	УЛСЫН ХЭВЛЭЛИЙН ГАЗАР

	Улаанбаатар 1974

	 

	Г(Гер)

	X—235

	 

	7—3—4

	261—74

	 

	Герман хэлнээс орчуулсан Д. ГОНГОР

	Редактор Д. АЛТАНХУЯГ

	 

	Зураач Ж. Пүрэвдорж

	Уран сайхны редактор В. Одгийв

	Техник редактор Б. Лхамсүрэн

	Хянагч Д. Болд, Д. Наранцэцэг

	 

	Өрөлтөд 1974 оны 2-р сарын 18-нд 

	Цаасны хэмжээ 84x108 1/32.

	Хэв хуудас. 7,5 

	Хэв. нэгж хуудас 12,6 

	Тооцооны хуудас 11,88 

	 

	Хэвлэсэн тоо 3800 

	 

	Хэв. газ. № 32/74. 

	Зах. № 072

	Улсын Хэвлэлийн Газар, 

	Улаанбаатар. Их сургуулийн гудамж, 1.

	 

	Сүхбаатарын нэрэмжит Хэвлэлийн комбинат.

	Улаанбаатар, Сүхбаатарын талбай, 2.

	 

	
Заметки

		[←1]
	 морген — 0,25 га газар

